
АЛАГАЛАЖӘА 
 

 Аусумҭа актуалра. Аҧсуа литератураҭҵаара аҿаҧхьа иқәгылоу 

апроблемақәа маҷым, урҭ иреиуоуп асахьаркыратә литература ган 

рацәала аҭҵаара. Ари адиссертациа азкуп урҭ аганқәа руак, конкретла 

иаҳҳәозар, аҧсуа фольклори алитературеи рыҟны аҧҳәыс лдоуҳатә 

ҧсҭазаашьеи лдунеихәаҧшышьеи еиҿырԥшны раарҧшра. Аусумҭа 

актуалра шьҭызхуа акәны иҟоуп аҧҳәыс лхаҭара аганахьала 

аҭаацәареи ауаажәларреи рыҟны иҟоу аиҧшымзаарақәеи ҭоурыхла 

уи лхаҿсахьа иахҭысхьоу аҽыҧсахрақәеи инарҵауланы; иара убасгьы 

ауаажәлар еиуеиҧшымыз рсоциал-економикатә еиҵыҵрақәа раан, 

аҭаацәареи ауаажәлари рҿы аԥҳәыс иаанылкылоз аҭыҧ азгәаҭареи. 

 Аҧҳәыс лҭагылазаашьа аҽаҧсахуеит аамҭа инақәыршәаны. Уи 

аҭҵаараҿы ацхыраара ду ҟазҵо акы акәны иҟоуп афольклор. 

Афольклор хыҵхырҭак аҳасабала ахархәараан иаҳбоит аҧсуаа 

рҿаҧыцтә ҳәамҭақәа рҿы аҧсуа ҧҳәыс иҳараку аҭыҧ шаанылкылоз. 

Азқьышықәсақәеи ашәышықәсақәеи иргәылсны иааит ҟәышра згымыз 

Саҭанеи Гәашьа, аҧшӡареи аҳалалреи рынцәахәы Гәында-ҧшӡа, 

аҧҳәыс гәымшәа Зылха, амзеиҧш икаҷҷоз Нацәа каҷҷа, ахаҵа иеиҳа 

агәымшәа агәы зызҭаз, аибашьцәа-фырхацәа: Ханиа, Иаҭыр, Баалоу-

ҧҳа Мадина, Гьач-ҧҳа Дида уҳәа рхаҿсахьақәа. Урҭ ирыбзоураны 

иахьа ҳацәымшәо иаҳҳәар ҳалшоит, аҧсуа ҧҳәыс ианакәызаалакгьы 

ишлыгмыз аҳракыра, ахшыҩҵарра, аҟәышра. 

 Ажәлар рҿаҧыцтә ҳәамҭақәа инарываргыланы асахьаркыратә 

литература аҿиара ианалагагьы, аҧҳәыс лхаҿсахьа ихадоу аҭыҧ 

ааннакыло иалагеит. Ҳәарада, уи зыбзоураз лара аҧҳәыс лакәын. 

Убас, аҧсуа шәҟәыҩҩцәа рӷьырак рҩымҭақәа рыҟны хадара зуа 

хаҿсахьаны иаарҧшу аҧҳәыс лоуп. Аҧсуа шәҟәыҩҩцәа Д. Гәлиа, И. 

Папасқьыр, М. Лакрба, Ал. Гогәуа, Ш. Ҷкадуа, Н. Ҭар-ҧҳа, Шь. 

Аџьынџьал, Ал. Џьениа уҳәа рырҿиараҿы аҧҳәыс ианакәызаалакгьы 

дҳаракны дцәыргоуп, мыцхәы аидеал дазааигәоуп. Ажәлар 

рҳәамҭақәа рҿы аҧҳәыс илымазар еиуеиҧшым аҟазшьақәа (абзиа 

инаркны ацәгьа аҟынӡа), асахьаркыратә литературатураҿы 

шамахамзар анегативтә ҟазшьа лыдаабалаӡом. Ажәакала, аҧсуа 

жәлар рҿаҧыцтә рҿиамҭақәеи асахьаракыратә литературеи рҿы 

аԥҳәыс лхаҿсахьа – ихадарақәоу иреиуоуп, уи азоуп ҳаргьы уи 

апроблема ҳзазхьаҧшыз. 

Иазгәаҭатәуп, аԥсуа ҧҳәыс лхаҿсахьа иахьынӡақәнагоу 

иҭҵаамкәа ишыҟоу. Аҧсуа ҵарауаа – афольклористцәа, 

алитератураҭҵааҩцәа, аҭоурыхҭҵааҩцәа, аетнологцәа уҳәа 

русумҭақәа рыҟны ирымҩатәны иазааҭгылоит аҟароуп. Урҭ 

аҭҵаамҭақәа рҿы ианакәызаалакгьы аҧҳәыс лхаҿсахьа 

аадырҧшуеит жәа лыҧшаахла, насгьы хаҭала лара илызкны макьана 

иҟам монографиак, мамзаргьы инеиҵыху усумҭак. Аҧсуа ҧҳәыс 

лхаҿсахьа ҭоурыхла изхысхьоу атрансформациа ашьақәыргылара 

алыршахоит ажәлар рҿаҧыцтә ҳәамҭақәеи асахьаркыратә 

литературеи реиҿырԥшрала, иара убас аҧсуа материал 

инаваргыланы, адыга материал ахархәара абзоурала имҩаҧгахоит 

азҵаара инарҵауланы аҭҵаара. Иарбоу адиссертациатә тема 

ашьҭыхрагьы ҵаҵӷәыс иамоу – уи ганрацәала иахьыҭҵаам ауп. 

Ишьҭыху атема аус ахьынӡадулоу. Аԥҳәыс лхаҿсахьа 

афольклори алитературеи рҿы аарԥшышьа иазкны хаз игоу 

амонографиатә усумҭа ыҟаӡам. Ииашоуп, иаԥҵоуп имаҷымкәа 

аҭҵаамҭақәа, инықәырԥшны аԥҳәыс лхаҿсахьа иахьазааҭгылоу, аха 

урҭ рыҟны авторцәа уи атема аҭҵаара хықәкыс ирымаӡамызт, убри 

аҟнытәи ихаҭәаау анализ рныԥшуам. Еиҳа хадаратәла аԥҳәыс 

лхаҿсахьа иалацәажәахьоу иреиуоуп: М.Т. Лашәриа. Ажәа аҳәаақәа. 

Алитературатә-критикатә статиақәа. (Аҟәа, 1973); «А. Џьениа ироман 

«Анмираҳ – ҩыџьа рынцәахәы» иазкны. (Алашара. 1990. №7. Ад. 128–

129); Р.Хә. Қапба. Аԥсҭазаара ҿыц амзаҿа. (Алашара. 1978. № 6); В.Л. 

Аҵнариа. Аамҭеи арҿиамҭеи. Алитературатә-критикатә статиақәа. 

(Аҟәа, 1989); Гь.К. Гәыблиа. «Аҩыза изы ажәа». (Џьениа А.К. 

Анымираҳ – ҩыџьа рынцәахәы. Аҟәа, 1990); Р.Хә. Қапба. «Аиашьеи 

аиашьеи анеиҩымсуа». (Алашара. 2007. № 5. Ад. 157–188); Ш.Хь. 

Салаҟаиа. Избранные труды в трех томах. Том 1: Эпическое 

творчество абхазов. (Сухум, 2008); В.Б. Агрба. Апоет ирҿиареи жәлар 

рашәеи реизыҟазаашьа. (Б. Шьынқәба ирҿиамҭа «Ԥшькьаҿ-иԥа Манча 

ахаҵеи Баалоу-ԥҳа Мадинеи» жәлар рҭоурых-фырхаҵаратә ашәақәеи 

реизааигәара). (Алашара. 2013. №4. Ад. 139–151); А.А. Аншба. 

Иусумҭақәа реизга: хә-томкны. Атом 1: Аԥсуа нарҭтә епос апоетика. 

Астатиақәа. (Аҟәа, 2022); У.Ш. Аҩӡба. «Дынцәахәу дынцәахәыму 

Анмираҳ?». (Алашара. 1998. № 1. Ад. 128–136).  

Аҭҵаамҭа ахықәки аҳасабтәқәеи. Аҭҵаарадырратә усумҭа 

ахықәкқәа иреиуоуп аԥсуа фольклори алитературеи, иара 

убас ҳаешьаратә жәларқәа рҿаԥыцтә ҳәамҭақәеи рлитературеи рҿы 

аҧҳәыс лхаҿсахьа аҷыдарақәеи, иахҭысыз аеволиуциеи, уи 

аарԥшраҿы имҩаԥысуаз аҭоурыхтә процессқәеи аиныррақәеи, 

ицәырҵуаз аиԥшымзаарақәеи, ажәлар рыхдырраҿы иҟанаҵаз 

анырреи уҳәа раарԥшра. 

 Аусумҭа ахықәкы анагӡаразы ҳҿаҧхьа иқәҳаргылоит зыда 

ҧсыхәа ыҟам аҳасабтәқәа:  

 – аҧсуа мифқәеи, алегендақәеи, алакәқәеи рҿы аҧҳәыс 

лҟазшьаҷыдақәа ралкаара; 

 – Нарҭаа репос аҟны аҧҳәыс лроль азгәаҭара, уи лхаҿсахьа 

иахҭысыз аеволиуциа аарԥшра; 

 – аепикатә ҳәамҭақәа рышьаҭақәа рҿы афырҧҳәыс лхаҿсахьа 

аҭҵаара; 

 – афольклори алитературеи рҿы иахьатәи аҧсуа ҧҳәыс 

лхаҿсахьа аҷыдареи, иахҭысыз атрансформациа аарԥшреи, анализ 

азуреи; 

 – аҭоурыхи ахыҭҳәааи реиҿыбаарала аҧҳәыс лкульт аҭҵаара. 

 Аусумҭа аҭҵаарадырратә ҿыцра. Аҧсуа фольклори 

алитературеи рыҟны аҧҳәыс лхаҿсахьа иааннакыло аҭыҧ аҧсуа 

ҵарауаа аӡәырҩы русумҭақәа рыҟны иазааҭгылахьеит. 

Иазгәарҭахьеит еиуеиҧшым аҳәамҭақәеи асахьаркыратә литературеи 

рҿы уи ҭыҧс иаанылкылози ауаажәларратә ҧсҭазаараҿы рольс 

иналыгӡози. Аха урҭ зыхцәажәоз, иаадырҧшуаз ахаҿсахьақәа 

рҭоурыхтә хыҵхырҭақәа ҭҵаамызт, убасгьы иаарҧшымызт урҭ 

ахьынтәаауаз. Ҭоурыхла аҧҳәыс лхаҿсахьа аҿиара зыдҳәалаз 

ажәлар рыҧсҭазаара иаҟәыҭханы иахәаҧшуан. Хықәкыла, аҧҳәыс 

лхаҿсахьа иазкны иахьа уажәраанӡа иаҧҵам монографиатә усумҭак. 

 Аусумҭа аҭҵаарадырратә ҿыцра шьақәнаргылоит – раҧхьаӡа 

акәны аҧҳәыс лхаҿсахьа аҧсуа епикатә ҳәамҭақәеи алитературатә 

прозеи рҿы аҭҵаара ахьалыршоу, насгьы уи еиуеиҧшым апериодқәа 

рзы лхаҿсахьа ианыҧшуаз аҽыҧсахрақәа ахьаарҧшу. Иара убасгьы, 

алитератураҿы аҧҳәыс лхаҿсахьа иахҭысыз аеволиуциа ҭҵаауп 

ҳусумҭаҿы. Раҧхьаӡа акәны, хықәкыла аусумҭаҿы ҽазышәоуп аҧсуа 

жәлар рҿыҧыцтә ҳәамҭақәа рҿы ган рацәала иаарҧшу аҧҳәыс 

лхаҿсахьа анализ азура. Еиуеиҧшым уи лцәаҩатә ҟазшьа ҷыдақәа 

аазырҧшуа ацәгьеи абзиеи, алашьцареи алашареи, абзиабареи 

ацәымыӷреи, агәрагареи агәрамгареи уҳәа реиҿаргылара, 

реидхәыцлара. Ҳәарада, уи иҳанаҭеит алшара – аҳәса дасу рцәаҩатә 

ҷыдарақәа (типологиала) инарықәыршәаны реихшара.  

 Аусумҭаҿы ҳзықәныҟәо апринцип хадақәа иреиуоуп 

асахьаркыратә литератураҿы иаарҧшу ахаҿсахьақәа рыбжьара 

ралкаара аҭоурыхтә персонажқәа, мамзаргьы ареалтә ҧсҭазаара 

аҟынтәи иаагоу ахҭысқәа ирыдҳәалоу ахаҿсахьақәа 

рышьақәыргылара. Урҭ ирыбзоураны аҧсуа ҧҳәыс ҭоурыхла 

лцәаҩаҟазшьақәа рҽыҧсахрақәа рышьақәыргылараан, иааԥшит аамҭа 

ԥхьаҟа ицацыҧхьаӡа лдунеихәаҧшышьагьы аҽшаҧсахуаз, 

лқәыҧшыларатә ҳәаақәа шлырҭбаауаз. Аҧсуа шәҟәыҩҩцәа рҭоурыхтә 

фырҧҳәысцәа рхаҿсахьа азааҭгылараан, хшыҩзышьҭра рызун адыга 

шәҟәыҩҩцәа рҩымҭақәагьы. Аиҿырҧшратә метод ахархәарала 

имҩаҧгаз аҭҵаара иаҳнарбеит аҧсуа ҧҳәыси адыга ҧҳәыси 

рыбжьара иҟоу аиҧшымзаарақәа, урҭ мзызс ирымоу, рхыҵхырҭақәа 

ахьынтәаауа уҳәа уб. егь.  

Аусумҭаҿы инарҭбааны ахархәара амоуп аиҿырҧшра-

аналитикатә материал. Ҷыдала, генетикалеи, ҭоурыхлеи, доуҳалеи 

аҧсуа жәлар ирзааигәоу адыга жәлар рҿаҧыцтә ҳәамҭақәеи 

рсахьаркыратә литературеи ирзааҭгылоуп. Аҧсуа, адыга материалқәа 

реиҿырҧшра абзоурала аусумҭаҿы ицәыргоуп адыга жәлари аҧсуа 

жәлари ркультуреи, рдоуҳаи, рсахьаркыра-философиатә хәыцшьеи 

рыҟны аҧҳәыс иаанылкыло аҭыҧ, насгьы иаарԥшуп еивыгарақәас 

иҟоу. Иахьынӡазалшо иҭҵаауп аҧсуа жәлар рыҟны аҧҳәыс илымоу 

ахақәиҭреи адыга жәлар рыҟны уи аԥсыҽреи мзызс иамоу, ашьаҭа 

ахьынтәаауа. 

 Аусумҭа атеориатәи апрактикатәи ҵакы. Адиссертациатә 

усумҭа алҵшәақәеи алкаақәеи хархәара роур алшоит аҧсуа 

литература аҭоурыхи арҵага-методикатә шәҟәқәеи реиқәыршәараан. 

Иара убас иреиҳау аҵараиурҭақәа рзы алекциақәа ркурс ҷыдақәеи 

асеминар ҷыдақәеи разыҟаҵараан ацхыраара ҟанаҵоит. Ԥхьаҟа 

алитературадырыҩцәа, афольклористцәа, аетнографцәа уҳәа аԥсуа 

ҧҳәыс лхаҿсахьа аҭҵаара знапы алазкуа зегьы рзы имҩақәҵагахоит. 

 Аусумҭаҿы ахархәара зызу аметодологиеи аметодқәеи. 
Аусумҭаҿы хархәара зызу аметодқәа иреиуоуп: 

 – аиҿырԥшратә метод; 

 – аҭоурых-литературатә метод; 

 – атекст азеиԥш анализ; 

 – атипологиатә метод; 

         – акогнитивтә знеишьа; 

 – аиндукциатә метод;  

 Изызхьаҧшу ахыҵхырҭақәа. Адиссертациа аҩразы 

ирызхьаԥшуп афольклорҭҵааҩцәеи алитератураҭҵааҩцәеи аӡәырҩы 

русумҭақәа: В.Б. Агрба. «Аԥсҭазаареи ахәырбӷьыци. Алитературатә-

критикатә статиақәа»; Вл.П. Анқәаб. «Аԥсуа проза ашьақәгылареи 

аҿиарамҩақәеи (1918 – 1948 шш.)»; А.А. Аншба. «Иусумҭақәа реизга. 

Хә-томкны. 1-тәи атом. Аԥсуа нарҭтә епос апоетика. Астатиақәа»; В.Л. 

Аҵнариа. «Абырҵкал. Алитературатә-критикатә статиақәа»; В.Л. 

Аҵнариа. «Аамҭеи арҿиамҭеи. Алитературатә-критикатә статиақәа»; 

У.Ш.Аҩӡба, Д.С. Аџьынџьал. «Алитература атеориа ашьаҭақәа. 

Арҵагатә цхыраагӡа»; У.Ш. Аҩӡба. «Аамҭа ашьҭақәа. Астатиақәа»; 

Хә.С. Бӷажәба. «Зыхьӡ камшәо. Аԥшарақәеи аԥыхьашәарақәеи»; Гь.К. 

Гәыблиа. «Дырмит Гәлиа ирҿиаратә мҩа»; Б.А. Гәыргәлиа. 

«Арҿиаратә хаҿсахьақәа», «Ҷиҷико Џьонуа. Арҿиаҩы имҩа уадаҩ»; 

С.Л. Зыхәба. «Ахәшҭаара амца мыцәарц. Алитературатә-критикатә 

статиақәа, аҭҵаарақәа, арецензиақәа, апублицистика»; Ш.Д. Инал-

иԥа. «Аусумҭақәа. Актәи ашәҟәы. [Алитератураҭҵааратәи 

афольклорҭҵааратәи усумҭақәа]»; Р.Хә. Қапба. «Аԥсҭазаара 

ашьаҿақәа. Шь.М. Аџьынџьал: Акритикатә-биографиатә очерк», «Иван 

Папасқьыр. Иԥсҭазаареи ирҿиамҭеи. Ҩ-шәҟәыкны. 2-тәи ашәҟәы»; 

М.Т. Лашәриа. «Ажәа аҳәаақәа. Алитературатә-критикатә статиақәа»; 

А.Кә. Мықәба. «Аԥсны аҳцәа»; М. Папасқьыр. «Аԥсуа прозеи 

апоезиеи»; В.И. Абаев. «Нартовский эпос»; А.А. Аншба. «Абхазский 

фольклор и действительность»; Б.Х. Бгажноков. «Основания 

гуманистической этнологии»; Л.А. Бекизова. «От богатырского эпоса к 

роману. Национальные художественные традиции и развитие 

повествовательных жанров адыгских литератур»; В.А. Бигуаа. 

«Абхазский исторический роман. История. Типология. Поэтика»; А.Н. 

Веселовский. «Собрание сочинений. Т. 2. Вып. 1. Поэтика сюжетов»; 

А.М. Гадагатль. «Героический эпос «Нарты» и его генезис», 

«Героический эпос «Нарты» адыгских (черкесских) народов»; В.В. 

Дарсалия. «Абхазская проза 20-х – 60-х годов»; С.Л. Зухба «На 

сквозняке времен. Литературно-критические, полимические статьи, 

рецензии, публицистика»; С.Н. Кайдаш-Лакшина. «Сила слабых. 

Женщины в истории России (XI – XIX вв.)»; В.И. Кукба «Избранные 

труды»; В.И. Ленин («Сочинения. [в 45 томах]. Т. 30»; О.В. Маан. 

«Абжуа. Историко-этнологические очерки Очамчирского района 

Абхазии»; Е.М. Мелетинский. «Герой волшебной сказки. 

Проихождение образа»; В.И. Пропп. «Исторические корни волшебной 

сказки»; Ш.Х. Салакая. «В ногу с жизнью. Абхазская литература», 

«Абхазский нартский эпос»; Д.С. Схаляхо. «Историко-типологический 

анализ женских образов в фольклоре и литературе»; Ш.Х. Хут. 

«Несказочная проза адыгов», «Адыгейское народное искусство 

слова»; Г.Ф. Чурсин. «Материалы по этнографии Абхазии»; И.А. 

Шоров. «Адыгейская народная педагогика»; Л.Я. Штернберг. 

«Первобытная религия в свете этнографии: Исследования, статьи, 

лекции»; Ф.Энгельс. «Происхождение семьи, частной собственности и 

государства»; Н.Я. Янчук. «К истории и характеристики женских типов 

в героическом эпосе» уҳәа уб. егь. 

 Ахьчарахь инагоу азҵаатәқәа. Адиссертант ахьчарахь иналго 

азҵаатәқәа иреиуоуп: 

– аԥсуа лакәқәа рыҟны аԥҳәыс илымоуп ахақәиҭра, адыга 

лакәқәа рыҟны – дҿаҳәоуп, лхақәиҭра ԥкуп;  

– Саҭанеи-Гәашьа иналыгӡо афункциақәа амч ахьрымаҵәҟьоу 

аԥҳәыс хадара анылуаз аамҭазы ауп;  

– Гәында-ԥшӡа, Нацәа-Каҷҷа, Лыӡаа рҭыԥҳа, Зылха – 

апатриархалтә епоха иахаҭарнакцәоу ахаҿсахьақәа иреиуоуп;  

– аҭоурых-фырхаҵаратә ашәақәеи аҳәамҭақәеи рҿы иаҳԥыло, 

абжьаратәи ашәышықәса ирыҵанакуа аԥсуа ҳәсақәа ирыдҳәалоу 

амотивқәа аҭоурыхтә ҵабырг иахылҿиааит; урҭ ахаҭарақәа 

еибашьцәоуп – хәышҭаареиқәырхаҩцәоуп, доуҳаиқәырхаҩцәоуп; 

– аԥҳәыс лхаҭара аеволиуциа убо иҟоуп Шьаризан, Зина, 

Амдехан, Мадина, Камаҷыҷ, Саида, Мактина рхаҿсахьақәа рыла 

мацарагьы; 

– Миха Лакрба иновеллақәа рыҟны иаҳԥыло аҳәса рхаҿсахьақәа 

зегьы аԥсҭазаара аҟынтәи иаагоуп; урҭ рхымҩаԥгашьақәагьы дасу 

рыԥсҭазаашьа иадҳәалоуп, иҳәаақәызҵогьы изҭагылоу аамҭа ауп; 

араҟа аԥҳәыс иҷыдоу рольк лыманы даабаӡом, насгьы мыч ҷыдак, ма 

доуҳак далаҟам.   

– аԥсуа ԥҳәыс лморал-психологиатә ҭагылазаашьа 

ауаажәларраҿы (Асовет мчра ҟалаанӡа) иамоу аԥсыҽрақәеи аԥҳәыс 

латәамбареи убоит Марҭеи, Нанеи, Мзиеи, Хьыблеи рхаҿсахьақәа 

рҿы;  

– аамҭа ҿыц ааира иацхрааит аԥсуа ԥҳәыс лдоуҳатә 

шьақәгылара, уи бзианы иааԥшуеит Маҵиса, Асида, Адица 

рхаҿсахьақәа рыла; 

– аԥсуа ԥҳәыс лыҩаӡара иамоу аҳракыреи аԥҳәыс лыҩнуҵҟатә 

дунеихәаԥшреи инарҵауланы иахьаарԥшу Ал. Гогәуа ирҿиамҭақәа 

рҿоуп.  

 Адиссертациа аструктура. Аҭҵааратә усумҭа шьақәгылоуп 

ахқәа хԥа рыла. Актәи ахы «Аҧҳәыс – аҧсуа жәлар рҿаҧыцтә 

традициаҿы». Ари ахы еиднакылоит апараграфқәа ҩба: 1.1. 

«Амифқәеи, алегендақәеи, алакәқәеи рҿы аҧҳәыс лхаҿсахьа»; 1.2. 

«Нарҭаа репоси аҭоурых-фырхаҵаратә ашәақәеи аҳәамҭақәеи рыҟны 

аҧҳәыс лхаҿсахьа аарҧшышьа». 

 Аҩбатәи ахы «Аҧҳәыс лхаҭара аеволиуциа аҧсуа епикатә 

литератураҿы (1930-тәи – 1950-тәи ашықәсқәа)» иамоуп 

апараграфқәа ҩба: 2.1. «Аҧҳәыс лсоциалтә хаҭара аарԥшышьа аԥсуа 

прозаҿы; 2.2. «Аҧсуа ҧҳәыс итрадициатәу лҟазшьақәа М. Лакрба 

иновеллақәа рҿы». 

 Ахԥатәи ахы «Аконфликт ҿыцқәа аҧсуа ҧҳәыс лхаҭара 

аарԥшраҿы» шьақәгылоуп апараграфқәа хԥа рыла: 3.1. «Аҧҳәыс 

лморал-психологиатә проблема ҿыцқәа ауаажәларраҿы; 3.2. «Аамҭа 

ҿыци аҧсуа ҧҳәыс лдоуҳатә шьақәгылареи; 3.3. «Ал. Гогәуа 

ирҿиамҭақәа рҿы аҧҳәыс лхаҿсахьа асахьаркыра-психологиатә 

концепциа».  

 Аҭҵаамҭа алҵшәақәа рырҵабыргреи аҧышәара ахыжьреи. 
Аҭҵаарадырратә усумҭаҿы иҟаҵоу алкаақәеи уи зеиԥшла ахәшьара 

аҭареи мҩаԥган Аԥснытәи аҳәынҭқарратә университет «Аԥсуа 

литература акафедра» аҵарауааи арҵаҩцәеи реилатәараҿы. 

Адиссертант лусумҭа аԥышәара иахыжьуп еиуеиԥшым 

аҭҵаарадырратә конференциақәа рҿы. Лтемала икьыԥхьуп абарҭ 

астатиақәа: Аԥсуа ԥҳәыс лхаҿсахьа аҳәаанырцәтәии аԥсуа ҵарауааи 

русумҭақәа рҿы. // Алашара. 2013, № 1. Ад. 110–123; Ал. Гогәуа 

ирҿиамҭақәа рыҟны аԥсуа ԥҳәыс лхаҿсахьа аарԥшышьа аҷыдарақәак. 

// Алашара. 2014, № 1. Ад. 130–139; Аԥсуа-адыга шәҟәыҩҩцәа 

рырҿиамҭақәа рҿы аепикатә мотивқәа рхархәашьа (Д. Гәлиа 

«Камаҷыҷ», А. Шогенцуков «Мадина») // Алашара. 2015, № 1. Ад. 178–

186; Б. Шьынқәба иажәеинраалоу ироман «Ахра ашәа» аҿы аԥҳәыс 

лхаҿсахьа аарԥшышьа. // Алашара. 2016, № 4. Ад. 113–119; Ал. 

Гогәуа ироманқәа «Аси амацәыси» «Ашыцреи» рҿы атрадициеи 

аамҭеи аԥҳәыс лхаҿсахьа ишанырыз. // Алашара. 2016, № 2. Ад. 175–

183; Ал. Џьениа ироман «Анмираҳ – ҩыџьа рынцәахәы» аҿы аԥҳәыс 

лхаҿсахьа шаарԥшу // Алашара. 2018, № 3. Ад. 137–146; И. Папасқьыр 

ироман «Ҭемыр» аҿы аԥсуа ԥҳәыс лхаҿсахьа шаарԥшу // Аҟәа-Сухум. 

2018, № 1–2. Ад. 292–297; Образ героической женщины в абхазо-

адыгских сказаниях («Предание о Шлар-пха Чырбеи и Дамира» и 

«Елены Прекрасная и Богатырь-женщина». // Международная научно-

практическая конференция «Язык и литература в образовательном и 

культурном пространстве Юга России и Кавказа». Грозный, 16 ноября 

2018. С. 87–90; Марҭа лхаҿсахьа Ҷ. Џьонуа иажәабжь «Ахра шкәакәа» 

аҿы // Алашара. 2020, № 1. Ад. 165–171; Н. Ҭар-ԥҳа лырҿиамҭақәа 

рҿы аԥҳәыс лхаҿсахьа аарԥшышьа // Международная научная 

конференция, посвященная памяти А. А. Аншба. Сухум, 2019. С. 323–

334; Д. Гәлиа ироман «Камаҷыҷ» аҟны аԥҳәыс лхаҿсахьа шаарԥшу. // 

Аԥсныжәлар рпоет Д.И. Гәлиа диижьҭеи 150 шықәса аҵра инамаданы 

ААУ иҭнажьыз аизга. Аҟәа – Москва 2024. Ад. 50–58; И. Папасқьыр 

ироман «Аԥҳәыс лыпату» аҟны аԥҳәыс лхаҿсахьа аарԥшышьа. // ААУ 

аҭҵаарадырратә усумҭақәа реизга. Владислав 

Арӡынба игәалашәара иазку аиубилеитә ҭыжьымҭа. Аҟәа, 2025. Ад. 

311–319. 

 
 

 

 
 

 

 

 

 

 

 

 

 

 

 

 



14 
 

АКТӘИ АХЫ: 

АԤҲӘЫС – АԤСУА ЖӘЛАР РҾАԤЫЦТӘ ТРАДИЦИАҾЫ 
Аҧҳәыс аҧсуаа рҿы еснагь дҳаракны, акульт аҟынӡа дхагалан. 

Ан лхадара аамҭа (аматриархат) инаркны уи еиуеиҧшым 

аҭагылазаашьақәа рҿы аҧхьагылара зылшо лакәны дыҟоуп. 

«Ԥҳәыс илхымшаз хаҵа дыҟам» аҳәоит аҧсуа жәаҧҟа. Ажәлар 

рҳәамҭақәа рҿы аҧҳәыс лхаҿсахьа аҭыҧ ӷәӷәа ааннакылоит. Избан 

акәзар, аҧсуа жәлар ртрадициатә еилазаараҿы аҧҳәыс лҭыҧи лроли 

аҵак ду рыман. 

Аҧсуа жәлар рҿаҧыцтә поезиаҿы аҧҳәыс ашәа лзырҳәоит. 

Аҟазшьа бзиақәа зегьы лара илылоуп: дҳаракуп, дыҧшӡоуп, дҟәышуп. 

Ахәышҭаара аиқәырхаҩгьы лара лоуп.  

Аҧҳәыс лоуп ауаҩы аҧсҭазаара изҭо, иауасхыру, иара убас 

аҭаацәара ахадараҿгьы игылоу. Еиуеиҧшым амилаҭқәа ртрадициатә 

культурақәа рҿы аҧҳәыс аҧсҭазаараҿы иналыгӡо ароли уи иацу 

аџьабааи азгәаҭо иаҳҳәар ҳалшоит – «Аҧҳәыс лоуп адунеи амаа зку», 

мамзаргьы – «Аҧҳәыс лоуп адунеи камыжькәа зыжәҩахыр 

иқәыргыланы иаазго» ҳәа. Ииашаҵәҟьаны, раҧхьаӡа ауаҩытәыҩса 

адунеи данықәнагала инаркны иахьанӡа аҧсҭазаара ҧхьаҟа изго, 

еихазҳауа аҧҳәыс – Ан – лылшара, аҧсҭазаара аихаҳараҿы лҭыҧ 

азгәаҭо, аҧсуа жәлар иаҧырҵаз ажәаҧҟақәеи ажәаԥҵақәеи 

иаарылукаартә иҟоуп: «Ан дызмам – Нцәагьы димам», «Ан – 

Аԥсадгьыл», «Ан лҳақ узгаӡом» ҵакыла еибакапануа, аҧсҭазаара 

ахыҵхырҭа узырбо, ажәлар рфилософиа иахылҵыз ҟәыш ажәақәоуп 

дара. 

Аҧсуа нарҭтә епос, ишдыру еиҧш, аҿиара иалагеит ажәытәӡан, 

ан лхадара аамҭаан. Саҭанеи-Гәашьа лхаҿсахьала ҳара иаабоит – 

аҧҳәыс лдоуҳамчра, лыҧшӡара, лхаҵамҧҳәысра, лаҳаракыра, 

лыҳалра, лыразра. 

Абжьаратәи ашәышықәсақәа раан аҧсуа жәлар идырҿиоз 

аҭоурых-фырхаҵаратә ашәақәеи аҳәамҭақәеи рҿы ашәа рзырҳәон, 

аҧхьарца ианырҵон рфырхацәа. Уаҟа ахацәа иаарываҟәыло рыӡбахә 

ҳәоуп аҳәсагьы. Урҭ рхыҧхьаӡара рацәоуп, дара зегьы аарҧшуп 

агәымшәареи, агәыразреи, агәаӷьреи злоу ракәны. Убарҭ иреиуоуп: 

Баалоу-ҧҳа Мадина, Иаҭыр, Раџьыбаа рҭыҧҳа, Аҧсҳа иаҳәшьа 

Мариа, Гьач-ҧҳа Дида уб. егь.  

Аҧҳәыс агәаӷьра ду шлымоу аадырҧшуеит еиуеиҧшым 

ажанрқәа ирыҵаркуа жәлар рҳәамҭақәа. Иаагап ҿырҧштәқәак. Аҧсуа 

лакәтә сиужетк аҿы иаҳҧылоит: аҳак итәылаҿы иқәынхоз ахацәа 

ааизиган ирылеиҳәеит зыҧҳәыс лхы хҵәаны аагара згәаӷьыз иаҳра 

абжа шииҭо атәы. Адҵа анагӡара уахыки ҽнаки ҽҳәарас иаҭан. 

Адырҩаҽны ахацәа зегьы аҳҭынраҿы инеит рнапқәа ҭацәны, 

ирзымгәаӷьит рыҳәсақәа рышьра. Аҳ даалаган аҳәсақәа еизигеит, 

ирыдиҵеит рхацәа рыхқәа хыҵәҵәаны иааргарц азы. Аҳәсақәа зегьы 

дасу рхацәа рыхқәа хыҵәҵәаны ирыманы инеит аҳҭынраҿы (АЖәРР 

2010: 378 – 380). Аҳәсақәа иҟарҵаз бзиаӡагәышьам, ҳәарада, аха ари 

асиужет ала ҳара иаабоит аҧҳәыс лыгәаӷьра шеиҳау ахаҵа иаасҭа. 

Убри азы акәын аҷкәын хәыҷы данырныҳәоз «Аҧҳәыс лыгәаӷьра 

угәаӷьрахааит» (АЖәРР 2010: 378) ҳәа зырҳәоз ажәытәуаа.  

Анашанатә лакәқәеи абзазаратә лакәқәеи аивыгарақәа 

маҷымкәа ишрымоугьы, аҧҳәыс лхаҿсахьа аарҧшраҿы акыр 

еиқәшәоит. Сиужетқәак рыҟны ада («Ахаҵа бзиа иҧҳәыс 

дышӡыригоз»), шамахамзар аҧҳәыс лоуп аҧыжәара зманы иаабо. 

Лара лоуп зегьы ззыӡырыҩуа («Аӷар иҭацеи абеиа иҭацеи»); 

лабжьгарақәа ирыбзоураны аҭаацәарақәа маншәалахоит, 

еилибакаауа иҟалоит («Аҳәатәеиқәшәара»); лара илыбзоураны 

еиқәхоит аизыҟазаашьақәа («Аҧҳәыс лус шыҟәнишьаз»), иаҧҵахоит 

аҭаацәара ҿыцқәа («Аҧҳәыс бзиа», «Аҳ Аҳмаҭ иҧа ҧҳәыс 

дшизааигаз»); уи акәым, лара хьыӡрацарагьы дцоит («Ҟаирбеқ изку 

алакә»), еиҳа ихьшәоу асиужетқәа рҿы доумагоуп («Адауы атыша 

дҭызцаз»).  

«Самые значительные открытия в истории человеческой 

культуры теряются в дали веков, но археологи и историки утверждают, 

что именно женщина стоит у истоков таких приобретений, как 

земледелие, ткачество, гончарное ремесло. Именно женщина, с ее 

интуицией и наблюдательностью, заметила: из брошенного в землю 

зерна вырастает колос, а слепленный из мягкой глины и обожженный 

на огне горшок способен варить пищу. Так, во всяком случае, говорит 

африканская мифология. А ведь в Африке, вероятно и зародилась 

жизнь человечества. Среди африканских племен сохранились 

легенды, утверждающие, что огонь на земле появился в руках 

женщины. Она научила мужчин варить мясо в сделанном ею горшке. 

Она сделала первую корзину, циновку и сплела первую рыболовную 

сеть. 

Как известно, со сказками спорить трудно, пожалуй, никто не 

станет оспаривать, что женщина создала домашний очаг и оставалась 

его хранительницей во все века и у всех народов» (Кайдаш-Лакшина 

1989: 3). 

Амифқәеи алегендақәеи рҿгьы, алакәқәа рҿеиԥш, аҧҳәыс 

дхәыданы даабаӡом. Уаҟа уи лыҩаӡара еиҳагьы иҳаракуп. Лара 

дынцәахәуп, адунеи дахылаҧшуеит, лыцхыраацәа русқәа еизшаны 

илымоуп. Ауаҩытәыҩсатә ҟазшьа бзиақәа ныҟәылгоит: дразуп, 

дсасдкылаҩуп («Риҵа»). Лыҧсадгьыл агәбылра лымоуп, иара ада 

ҧсҭазаара лымаӡам («Аҧҳәыс хьанҭа дахьаҿагылоу»). Аха иҟоуп 

иара убасгьы, аҧҳәыс лымчра иҵоурам аҟазшьақәа рныҟәгаҩык 

аҳасабала иахьцәырҵуагьы. Иҟоуп дыџьнышны лхаҿсахьа 

ахьаарҧшугьы («Ацгәы иақәтәаз аҭакәажә», «Ӡызлан»). 

1.1. АМИФҚӘЕИ, АЛЕГЕНДАҚӘЕИ, АЛАКӘҚӘЕИ РҾЫ  
АҦҲӘЫС ЛХАҾСАХЬА 

 

Амифологиатә ҳәамҭақәа рҿы лассы-лассы иаҳҧылоит аԥҳәыс 

ақәыџьма (ма абга), ацгәы, ма арбаӷь дрықәтәаны. Усҟан, аџьнышра 

ауп лара символра ззылуагьы. Насгьы, ус аҧстәқәа ирықәтәоу 

аҧҳәыс лымшьҭа цәгьоуп ҳәа дыҧхьаӡоуп, дуаҩы бааҧсуп, агәыла-

азла, ауа-аҭахы уҳәа уамак дырҭахынгьы даабаӡом. Амифологиатә 

хәыцраҿы зцәаҩа зыҧсахуа зегьы аҟыбаҩ ҷыда рылоуп. Аха уи 

аҟыбаҩ ҷыда абзиара арҿиара, ачаҧара иадҳәалаӡам. Анцәа 

игәамҧхо аусқәа роуп дара рнапы злаку. 

Амиф-ҵабыргқәа ржанр иатәу аҷыдарақәа иреиуоуп 

ажәабжьҳәаҩ иеиҭеиҳәо аҧсҭазаараҿы аҭыҧ змаз хҭысны 

дахьахәаҧшуа.  Иажәабжьҳәара хациркуеит уи шьақәзырӷәӷәо 

ажәеицааирақәа рыла: «иҟалаҵәҟьаз ауп», «сылала избеит», 

мамзаргьы гәылак ихьӡ ааҳәаны – «убри хаҭала ибеит, иҳәамҭаны ауп 

изыздыруа» уҳәа уб. иҵ. «Ақәыџьма иақәтәоу» аҧҳәыс лыхьӡи 

лыжәлеи, дахьынхоз ақыҭеи арбан уҳәа иаарго аинформациа маҷӡам. 

Ас еиҧш иҟоу сиужетқәа адунеитә мифологиаҿы иуҧылоит.  

Аҧсуа мифологиаҿы еиҳа ирацәоуп ақәыџьмеи ацгәи ирықәтәоу 

аҳәсақәа ирызку асиужетқәа. Арбаӷь иақәтәоу аҭакәажә лхаҿсахьа 

ҳҧылоит нарҭаа репос аҟны мацара. «Ацгәы иақәтәаз аҭакәажә» 

(АЖәРР 2002: 384) захьӡу амиф асиужет излаҳәо ала – ахҭыс ҟалеит 

Арыҩҭа аҳаблан, ҩыџьа аишьцәа рыҩнаҭаҿы. Урҭ шәарыцаҩцәан, 

ныҟәаҩцәан, акәацрҩеи ашәырҩеи рыгмызт, аха еснагь аҧхасҭа ӷәӷәа 

рынаҭон цгәажә дуӡӡак. Уахык иахаҩан еихсит, азлак ҭырхит. Уи 

инақәырццакны ргәылара аҳәҳәабжь геит. Иахьлеиз ргәыла аҭакәажә 

лызлак ҭыхны дышьҭан. Аҭакәажә дыҧсит. Даргьы уаҳа аҧхасҭа 

рмоуит. Уахынла ари аҭакәажә лыҧсы акәзаарын ацгәы аҧшра 

шьҭыхны аишьцәа ирзаалоз. Аҧсуаа ацгәы аԥсымцқьара ахоуп ҳәа 

ирыԥҳьаӡоит. Ҳгәанала, уантәи иаауеит уи аиуа зеиуоу аԥҳәыс лцәаҩа 

ҷыда. Иахьагьы уи ашьҭрақәа ыҟоуп. Аҧҳәыс лас, ахыҭҟьа – 

«ақәыџьма дақәтәоуп» ҳәа лзырҳәоит, уи ахаҿсахьа шьҭа 

иметафорахеит. 

Ацгәы иақәтәоуи ақәыџьма иақәтәоуи аҳәсақәа (ма аҭакәажәцәа) 

рҟазшьақәа еиқәҿырҭуеит. Арбаӷь иақәтәоу урҭ дызлареиҧшым 

ыҟоуп. Уи ҧхасҭа ҟалҵо, арахә-ашәахә уҳәа дырҧырхаганы 

даабаӡом. Ауаа еичлырчоит, ацәгьа рыбжьылҳәаауеит, насгьы ауаа 

роуп еиҳа дызчычоу. Нарҭаа репос аҿы Сасрыҟәа иашьцәа 

дҭадырхартә еиҧш аҭагылазаашьа ҟазҵазгьы лара лоуп. 

Ари иеиҧшу асиужет змоу аҳәамҭақәа афольклорист С.Л. 

Зыхәба «амиф-ҵабыргқәа» (Зыхәба 2009: 298) ҳәа рыхьӡиҵеит. 

Ажәакала, «ақәыџьма иақәтәоу» иаҵанакуа амиф-ҵабыргқәа 

ирныҧшит аҧҳәыс лхаҿсахьа анегативтә ҟазшьа шамоу. Уи зыхҟьаз 

аамҭа ауп. Аҧҳәыс еснагь еицеиҧшны ҩаӡарак аҿы дыҟамызт, 

ҳәарада. Иахьагьы, зымшьҭа цәгьоу, ма аԥҳәыс бааԥсы «дыџьнышуп» 

«аԥсымцқьа лхоуп» рҳәоит. 

Амиф-ҵабыргқәа реилазаараҿы зегьы иаарылукаартә иҟоуп 

Ӡызлан (АЖәРР 2002: 210 – 234) илыдҳәалоу асиужетқәа рцикл. 

Ӡызлан зегьы рҿы ауаа дырҧырхагоуп, ауаҩы деилалгоит. Лсахьа 

акәзар, уи иаабахьоу аҭыҧҳацәа дызлареиҧшым ыҟоуп – лшьапқәа 

лышьҭахьҟа ихоуп. Лхыцәхәыц згаз дылиааиуан, ижәлантә ахааназгьы 

дшырҧырхагамхо азы дирқәуан, «Уашхәа мақьаԥсыс» лирҳәон. 

Иаҵалырхаз – деилалгон, ма лара дылтәылтәуан. Ӡызлан амч ду 

лылоуп, ахаҵа махәҿала диақәҧаны диааиртә дыҟоуп. Даараӡа 

дыҧшӡоуп, дыблахкыгоуп. Знык дызбаз, ахааназгьы дихашҭуам. 

Илацәажәаз ибжьы имылхуан, дҿаҳахон. Лара еиҳарак дызчычаз 

ахацәа еиҵамхақәа ракәын. Аҭаацәара еилалкшон, еилылхуан. Убри 

аҟнытә аҭаца ҿыц раҧхьаӡа аӡыхь ашҟа ӡаагара даныргоз «Ӡызлан-

ӡаҳкәажә» дылҧырхагамхарц азы аныҳәара ҷыда мҩаҧыргон. 

Ӡызлан лхаҿсахьа зныҧшуа асиужетқәа рӷьырак рҿы ахаҵа 

лыхцәхәыц хҵәаны игоит, уи алагьы инапаҿы дааигоит. Аха уи зегьы 

аамҭала ауп. Лара маанала лхыцәхәыц ҧшааны дыбналоит. Илиааиз 

ахаҵа зегьы раасҭа игәы изырхьша ҟаҵаны, исаби агәараҳәа еилашуа 

ақәаб дҭажьны дыбналоит. 

Абас, еиуеиԥшым аамҭақәа рзы аҧҳәыс лхаҿсахьа 

аарҧшышьақәа еснагь еиҧшӡамызт. Уи дхәыдамызт еснагь, аха 

дызлаз ауааҧсыра рыҩныҵҟа амчра еиҳа лара лнапаҿы ианыҟаз 

ыҟан, ианылцәыргозгьы ыҟан, ҳәарада. Уи иазааигәаны акәын 

лыстатусгьы шыҟаз. 

Абас иҟоуп аҧҳәыс лхаҭара, лыԥсабара амиф-ҵабыргқәа 

рсиужетқәа рҿы. 

Алегендақәа. Ҳахәаҧшып, алегендақәа рсиужетқәа рҿы аҧҳәыс 

лҭагылазаашьа.  

Риҵа аӡиа иахҳәаау алегендаҟны хадара злоу лакәны даарҧшуп 

аҧҳәысеиба. Уи илыбзоураны еиқәхоит ауааҧсыра рышьҭра 

(лхәыҷқәа еиқәлырхоит). 

Асиужет излаҳәо ала, иахьа аӡиа Риҵа ахьыҟоу адгьылҵакыра 

зегьы ҭырҭәааны ауаа нхон. Абри аҧҳәысеиба лыда зегьы малуаан. 

Лара аӡәгьы датәеибаӡомызт. Арахь дара Анцәа ицәымыӷхаз уаан: 

абысҭа руан хшыла, акәацгьы ржәуан уи ала. Ауаҩра рцәыӡхьан. 

Аҧҳәысеиба даара дӷарын, ҿаҵак азыҳәан аҵх иаалымнахаанӡа аус 

луан. Арҭ ауаа рхымҩаҧгашьа згәамҧхоз Анцәа дааишьҭит 

Аҧааимбар, иҟоу иану иблала ибарц, насгьы дасу рықәнага 

иақәиршәарц. Аҧааимбар ҭаҳмада ччиак исахьа иманы ауаа днарылс-

аарылсит. Аӡәгьы «умҩахыҵ» ҳәа иеимҳәаӡеит, дхәынгашьаны наҟ 

дыҧхарҵон. Аха аҧҳәысеиба уи аҩныҟа дналгоит, ихәы ҟалҵоит. 

Иаалырҧшыз ауаҩра азы Аҧааимбар уи лыхшареи лареи еиқәирхоит: 

«…Аҽны шьыжьымҭан шаанӡа дауымгылахуаз, данааҧш, лысас 

длымбеит, аҩнгьы аӡы ааҩнажжуа иҟан. «Иҟалазеи?» ҳәа даныҩагыла, 

лылаҧш ахынӡанаӡуаз зегьы иӡыҭҟәаны, игазгуа иҭажьын, аҩны 

иамариашаны мҩахәасҭа хәҷык ган акәымзар…» (АЖәРР 2002: 259). 

Абри амҩахәасҭала лыхшареи лареи аӡхыҵра ду иҟаз иалҵуеит. Иара 

убри алагьы ауаҩы ишьҭра еиқәлырхоит.  

Аҧҳәыс — ахәышҭаара еиқәырхаҩ, илылшоит Аҧшыцбақәа 

рыжәла амырӡра. Аӡиа ахьыҟалаз аҭыҧ аҿы инхоз зегьы 

Аҧшыцбақәан. Араҟа ихадароу еиқәхаз зусҭацәоу ракәӡам, дара 

ахьеиқәлырхаз ауп. Аӡиа иахҳәаау, аӡхыҵра иадҳәалоу аҳәамҭақәа 

рацәоуп аԥсуа фольклор аҟны. Урҭ рҿы еиҳарак аҧҳәыс лоуп 

ихадароу аҭыҧ аанызкыло. Уи лгәаҟәышра илыҵанаҳәо ала 

дныҟәоит. Лара лоуп асиужет анаҩстәи ахҭысқәа рыҿиарагьы 

зыбзоуроу. 

Аҧҳәыс ианакәызаалакгьы аҧсҭазаара меихсыӷьыртә иҟазҵо, 

ҧхьаҟа изго, абиҧара ҿыцқәа реиҵааӡара, алзыршо иагьызуалҧшьоу 

лакәны дыҟоуп. 

Алакәқәа. Аҧсуа жәлар рҿаҧыцтә рҿиамҭа беиоуп алакәқәа 

рыла. Урҭ ирныҧшуеит иаҧызҵаз ажәлар ргәазыҳәарақәа, 

залымдара зламыз аҧсҭазаара. Шамахамзар, алакәқәа зегьы 

рхыркәшараҿы афырхаҵа иагьа мыҟәмабара ихигаргьы, аҵыхәтәаны 

аиааира игоит. Алакәқәа рҿы еиуеиҧшым афырхаҵарақәа 

аадырҧшуеит ахацәа реиҧш аҭыҧҳацәагьы. Урҭ ирылоуп агәаӷьра, 

агәымшәара. Адоуҳамч ирылоу аџьашьахәқәа арҿиоит. 

Алакәқәа рҿы иаҳҧыло аҭыҧҳацәа, иааидкыланы урыхәаҧшыр, 

урҭ лахьынҵала иахьеиҧшу рацәоуп. Алакә-ҭыҧҳацәа (аринахысгьы 

алакә аҿы иаҳҧыло аҭыҧҳацәа ус ҳрышьҭазаауеит) зегьы 

ҧшӡақәоуп, анапҟазареи агәымшәареи дара ирылоуп, ируа рдыруеит, 

ирҳәо иақәшәоит, рыхшыҩ ҵаруп, иарбанызаалак уск аҿы ихьаҵӡом, 

аиҵбы дырдыруеит, аиҳабы дырдыруеит, апатуқәҵашьеи 

асасдкылашьеи бзиаӡаны ирылоуп. «Аҧсуа нашанатә лакәқәа рҿы 

иаарҧшуп аҧсуаа ҷыдала аҧсҭазаараҿы ирымаз ақьабзқәа, аҵасқәа 

маҷымкәа. Убас иҟақәоу иреиуоуп аиҳаби аиҵби раҳаҭыр 

еиқәҵашьақәа, реихаҵгылара, аӡәи-аӡәи ламыс цқьала 

реизыҟазаашьа, аҧсуа милаҭтә хымҩаҧгашьа, аҩызара иаша 

аныҟәгара уҳәа, иаҳҳәар ҟалозар, иаҧсыуатәны, аҷыдарақәа рыманы 

алакә ианыҧшқәаз» (Зыхәба 2009: 351). 

Анашанатә лакәқәа ирныҧшуеит аперсонажцәа рыгәҭыхақәа, 

ргәазыҳәарақәа: иҧсыз иҧсы аҭаҵара, ажәҩанахь ахалара, адгьыл 

аҵахь ацара, еиуеиҧшым аҧстәқәеи аҧсаатәқәеи рбызшәа 

аилкаара, уаҩ ишьапы ахьықәимыргылац даҽа дунеик ахь анеира, 

ажәакала – аҧшаара, ирзымдыруа, рымч зықәхои изқәымхои 

аилкаара, ргәы ззыҳәо азааигәахара. Имҩаҧысуа ахҭысқәа реиҳарак 

афырхаҵаратә шьаҭақәа рымоуп, убас афырхацәа ацхыраара 

рырҭоит амифологиатә хаҿсахьақәеи, аҧстәқәеи, аҧсаатәқәеи. 

Алакәқәа рҿы аперсонажцәа рхаҿсахьақәа инҭкааны, 

ганрацәала иаарԥшӡам. Аха еиҳа ихаҭәааны иахьцәыргоу дасу дара 

рхымҩаҧгашьақәеи рфырхаҵарақәеи рҿоуп. Азыӡырҩ, аҧхьаҩ 

алшара имоуп афырхаҵа ихаҭара ашьақәыргылара, ихаҿсахьа 

аҭыхра, иблаҿы аагара. Алакә-ҭыҧҳацәа адәахьтәи рҭеиҭыҧш 

улаҧш хыркуеит, илаша-лашоит. Рхаҿсахьа амреи амзеи 

ирыдкыланы иаарҧшуп. Алакә-ҭыҧҳацәа быжьҩеишьцәа, ма 

хҩеишьцәа раҳәшьа заҵәқәа роуп. Ирхылҵуа алашарагьы, 

уахынлазар, ҽынлоушәа иарлашоит, ҽынлазар ула хнакуеит. Ажәлар 

рҿаҧыцтә ҳәамҭақәа рыҟны афырхацәа рхаҿсахьақәа раарҧшраҿы 

хархәара ззыруаз ракәны иҟоуп итрадициатәу атропқәа, аформулақәа. 

Иаагап ҿырҧштәқәак: «Ԥҳәызбак аҩныжә дыҩныҷҷаауа дшыҩназ 

ибеит» (Зыхәба 2009: 98), «Илҳәогьы иаҳауам, ииуагьы ила иабом, 

уажәы-уажәы иҧсы маҷхоит, убас лыҧшӡара ила хнакит» (Зыхәба 

2009: 49), «Адауы иаҳәшьа мрада дкаҧхо, мзада дкаҷҷо дахьықәгылаз 

дҩыхәнеит» (Зыхәба 2009: 47). Ишаабо еиԥш, урҭ рыҟны аҧҳәызба 

лыҧшӡара гәылыршәаны азыӡырҩы иҟынӡа анагаразы ажәабжьҳәаҩ 



22 
 

ихы иаирхәеит аметафоратә епитетқәа. Урҭ ацхыраара ду ҟарҵеит 

алакә ҭыҧҳацәа рхаҿсахьа инагӡаны аарҧшраҿы. Ажәлар 

рҳәамҭақәа рыҟны имаҷымкәа хархәара амоуп агипербола, уи 

ацхыраарала иаадырҧшуа аҭыҧҳа лсахьа кыр иҳаракны иҭырхуеит. 

Иаҳҳәап: «Адауцәа раҳәшьа дыцәан. Аха лыҧшӡара убасҟак 

даршанхеит, ашә аанкыланы аҩналашьа дақәымшәакәа даанхеит 

арҧыс» (Зыхәба 2009: 58). Иара убас аԥҳәыс лхаҿсахьа аарҧшраҿы 

лассы-лассы иуҧыло ацхыраагӡақәа иреиуоуп асахьаҭыхратә 

епитетқәеи итрадициатәу аиҿырҧшрақәеи. Иаҳҳәап: «Аӡӷабгьы 

лыхцәы кахәхәа, аҟарма еиҧш дҟато, амра лашара еиҧш 

илырлашон зегьы» (Зыхәба 2009: 93). 

Аҭаацәара еибаркны измоу аҧҳәыс лоуп. Аха аҭаацәара ахы 

рызҭо, хымҧада, аҧшәма-хаҵа иоуп. Аҧҳәыс лҟәышра аҧсуа 

традициатә культураҿы еснагь ҳаҭыр ақәын, иазгәаҭан. Аҧҳәыс бзиа 

дызмоу ахаҵа дманшәалахоит ҳәа иҧхьаӡан. Уи ахаҵа 

деиҿылкаауеит, иҩызцәа аӡәгьы ишьҭахь длыргылом. Аха хара 

имԥшуа, аҭаацәа ирзымхәыцуа аҧҳәыс еилымга дызмоу лхаҵа 

иҧҳәыс лаҵкьыс деицәахоит, дызлаҟаз ибзиарақәагьы ҧсыҽхо 

иалагоит. Ари ахшыҩҵак шьақәзырӷәӷәо аҧсуа жәлар рҿаҧыцтә 

рҿиамҭақәа ируакуп «Аҧҳәыс бзиа» (авариантқәа рацәоуп) зыхьӡу 

аҿаҧыцтә жәабжь. Урҭ рҟны персонаж хадақәаны иалагалоуп 

арҧызбаки ҧҳәызбаки. Аӡәи аӡәи рыӡбахәқәа еиныҩхьан. Лыӡбахә 

иаҳаны длышьҭалангьы днеит лҳәара: «Уара уажәраанӡагьы уӡбахә 

саҳахьан, убзиоуп рҳәоит, са сызгьы сыбзиоуп рҳәоит, ҳара ҳаибагар 

уиаҟара иусым. Уара уаалаганы ибзамыҟәу, рацәак злам аӡә дга, 

сарагьы саалаганы ибзамыҟәу, рацәак злам аӡәы сиццап, уара 

иугогьы ауаҩра лылх, сара сзыццогьы дуаҩыстәып. Убри ауп еиҳа 

ииашоу, ҳабзиарагьы убасҟан ауп ианааҧшуа, – лҳәеит аӡӷаб» 

(АЖәРР 2007: 353).  

Ишеибырҳәаз еиҧш, аҷкәын ӡӷаб бзамыҟәк дааигеит, аӡӷаб хьча 

бзамыҟәк диццеит. Аӡӷаб дызланагалаз аҭаацәара рааигәара дынхон 

хаҵа бзиак. Лара уи диацәажәоит лхаҵа-бзамыҟә ауаа рышҟа 

дкылигарц. Иаргьы уаҩ бзиак иакәын, дақәшаҳаҭхоит. Лара даалаган 

деилалҳәеит, деилалцеит. Еизарак ҟалацыҧхьаӡа уи дицҵаны 

длышьҭуан, уахьнеиуа иуҳәаша ҳәагьы дилабжьон. Аҧсшәа аҳәашьа 

илырҵеит: «Уа мшыбзиақәа!» – ҳәа ажәлар даарылагылт иаргьы. 

Ргәыла ахаҵа бзиа «бзиала уаабеит!» – иҳәан, дҩаихаҵгылт. Уи збаз 

егьырҭгьы «акыр иаҧсоу аӡә иакәзаап» рҳәан, иҩеихаҵгыланы рыгәҭа 

ддыртәеит…».  Аизара ахыркәшамҭазгьы дҩагылан, «ҟәыш ажәала» 

ихиркәшеит. «Убри нахыс иагьаџьара еизара ҟаларгьы, ахьча ида 

ҧсыхәа рымамкәа иҟалеит». Абас ала аҧҳәыс ҟәыш лхаҵа ахьча 

бзамыҟә ауаҩра илылхит. 

«Аҧҳәыс бзиа дызмоу амҩаныфа иҭахӡам», – аҳәоит аҧсуа 

жәаҧҟа. «Аҧҳәыс бзиа ахаҵа дынлырхоит, аҧҳәыс бааҧс ахаҵа 

дыхлырҵәоит. Аҭыҧҳа раҧхьа илышьҭаз арҧыс дразҟыдахеит, ӡӷаб 

бзамыҟәк диган, иара иаасҭа даиааин, дызлаҟаз абзиарагьы 

ҧсыҽхит» (АЖәРР 2007: 354).  

Аҧсуа жәлар аҧҳәыс лахь иаадырҧшуаз аҳаҭырқәҵара 

ахыҵхырҭақәа бзианы иубоит рҿаԥыцтә рҿиамҭақәа рҿы. 

Ахәшҭаарамца аибаркра, уи мыцәартәы иахәҭоу ахылаҧшра аҭара 

уҳәа, лара илыдыркыло рацәоуп.  

Аха иҟоуп даҽа ганкгьы. Ахаҵагьы иҭыҧаҿы дҟалар, иҧҳәыс 

иагьа гра лымазаргьы, иеиӷьу аган ала ауаа рышҟа лцәыргара илшоит. 

Аха «аӡәы иҧҳәыс Кьацә ҳәа леиҳәан, зегьы Кьацә ҳәа ларҳәо 

иалагеит» ҳәа, ахаҵа иҧҳәыс лаҳаҭыр абашьа дақәымшәар, лара 

лаасҭа иара иоуп еиҳа иарҧхашьо. 

Ҳазхьаԥшып «Ахаҵа бзиа иҧҳәыс дышӡыригоз» (АЖәРР 2007: 

350 – 351) захьӡу алакә асиужет. «Дыҟан хаҵа бзиак. Зегьы абри 

иааиго аҧҳәыс даабандаз ҳәа изыҧшын. Ус аҭаацәара далалоит. 

Аҧсуаа рҿы ишаҧыз еиҧш, «ҭацабара» ҳәа инеиуан зегьы. Ларгьы 

даҵамхаӡакәа али-ҧси рыбжьара аишәа лырхиауан. Аха 

дахьыццакуаз иахҟьаны, зны акәты аҵәынҵәалаӷь мрыцқьаӡакәа 

ирымҵалҵеит. Асасцәа уи рбеит, «ҳҩыза ҧҳәыс ҳәа иааигаз башоуп» 

рҳәан – илықәланы ицеит. Лыҧшәма иалҳәеит илыхьыз атәы. 

Иҩызцәа даҽазнык иааиҧхьеит. Лара рхәы-рыҧхь лырхиеит. Лхаҵа 

иабжьгарала аҵәынҵәалаӷь рыцқьаны, ашәырпыҵы агәылаҵаны 

илчаҧан, астол иқәлыргылеит. Икылҧшуа итәаз иҩызцәа 

аҵәынҵәалаӷьқәа аақәхны иааиҩдырссазар, ашәырҧыҵы агәылан». 

Ари асиужет ҳара иҳанаҳәоит: аихаҵгылареи аҳәатәеиқәшәареи 

ирылҵшәаны ишышьақәгыло аизыҟазаашьа бзиа. Зхаҿсахьа цәыргоу 

аҭаца ҿыц бзиара лыгӡам. Аццакра иахҟьаны иҟалаз, длазырҟәышаз 

аҭагылазаашьа лыҧшәма аҭыҧ ақәҵашьа, арҽеишьа дақәшәеит.  

Аҧҳәыс бааҧсы уҩны дыҩнанагалар, уаамҭа ааиаанӡа 

улражәуеит. Аамҭақәа рҽыҧсахраҿы уи бзиаӡаны иубоит. Аҧсуа 

жәлар рырҿиамҭақәа рҿы иҳамоуп уи атәы зҳәо асиужет. Иҟан хҩык 

аешьцәа. Аешьа еиҳабы иҧҳәыс дыбзиан. Иаргьы ихы-игәы азҭаны 

дыҟан. Агәыбжьанытә иҧҳәыс дбааҧсын. Иаргьы ихы игәахшәаны 

дыҟан. Қәрала иашьа еиҳабы иаасҭа акыр дшеиҵазгьы, еиҳа ажәра 

ацәа иҟәнын. Аиҵбы иакәзар, уи иҧҳәыс зынӡа митәык лакәын 

аҟнытәи, зегьы раасҭа дажәны, деихәлаҳаны, уаҳа неихырқәа злам 

ҭаҳмадак иеиҧш дыҟан.  

Хыхь иаагоу асиужетқәа иреиуоу рҿы ицәырҵуа 

аҭагылазаашьақәа, афактқәа роуп изхылҿиаауа аҵарауаҩ И.А. Шоров 

анаҩстәи игәаанагара: «Для мужа жена – это человек, с которым 

можно разделить радость и горе, которому можно всегда довериться и 

в котором всегда можно встретить сочувствие и получить добрый 

совет. 

Не случайно в адыгских семьях муж и жена называют друг друга 

шъхьэгъусэ, что означает “Спутник головы”. Уже одно это название, 

весьма характерное, указывает на истинное значение жены в 

адыгской семье» (Шоров 1989: 129). 

Аҧҳәыс лҟәышра аҧсуаа рҿы ҳаҭыр шақәыз атәы ҳанаҳәоит 

абзазаратә лакә «Аҳәатәеиқәшәара» (Аԥс. лакә. 1976: 138 – 140) 

зыхьӡу. Иҟан ҭаацәара бзиак. Анцәа ишиҳәара еиҵаҩҩы, ауаҩы ихы 

рыдиныҳәалартә еиҧш. Ашықәс ҿыц ауха инеимаҳаны асы ӷәӷәа ауит. 

Аҭаацәара реиҳабы даныҩагыла ашьыжь ибеит аҩны ашәхымс 

инаркны асаби ишьҭақәа шгаз. Дхыланы ддәықәлеит. Дышнеиуаз х-

ҩык ахацәа – Аҧааимбарцәа дрықәшәеит. Урҭ иарҳәоит, акраамҭа 

ишиламкьысуаз, аха шьҭа «уаала, ма малла ҧхасҭак ирымҭар 

шамуа». Амала иара ихаҭа идырҵеит дазхәыцны урҭ руак алихырц. 

Аҳәара иҟаиҵаз иабзоураны ҽнак аамҭа ирҭоит. Аҩны дахьааиз 

иҭаацәа иреиҳәеит. Акыр иазхәыцит, аха иҟарҵара рзымдырит. Ус 

аҭаца аиҵбы аҭамзаара шьҭаҵо, (аҭаца лабхәа иҿы дахьымцәажәоз 

азы – Д.Г.) лабхәа иабжьалгеит аҳәатәеиқәшәара сзыншәыжь ҳәа 

реиҳәарц. Адырҩаҽны иҭаца илҳәаз реиҳәеит Аҧааимбарцәа. Урҭ 

ираҳаз џьаршьеит: «Уара уҭаацәеи уареи шәҳәатәы еиқәшәо 

шәшыҟац шәаанҳажьыр, нас шәмал злашәымҳхуазеи? Шәҳәатәы 

еиқәшәо шәынхар, шәмалгьы шәара ишәзынхоит. Ҳара ҳгәы иҭаз, 

шәҳәатәы еиқәымшәо шәҟаҳҵар, нас шәмалгьы еиҧхьыттон. Аха 

уажәышьҭа ажәа иуаҳҭахьаз наҳагӡоит. Ас ҟәышрыла аҳәара 

аныҟоуҵа, уца, ҳулакьысуам, уҭаацәагьы уаргьы шәеигымхааит!» (Аԥс. 

лакә. 1976: 138–140) – рҳәеит. 

Аҭаца ҟәыш илҳәаз ажәа аҭаацәара ду еиқәнархеит. Ажәак 

иаӡбит ҧхьаҟатәи рҧеиҧш зегьы. 

Ииашоуп, апатриархалтә аамҭа аҧыжәара агахьеит, уи убарҭоуп 

абхәеи аҭацацәеи реизыҟазаашьаҿгьы. Иаҳҳәап, аҭаца лабхәа иҿы 

дцәажәаӡом. Амцәажәара, зегьы раҧхьаӡа иргыланы, аиҳабы аҳаҭыр 

иқәҵареи, анамыси, ааӡареи раарҧшра ауп изыдҳәалоу, насгьы 

статусла дҳаракуп. Аҧсуаа ҳҿы, ишдыру еиҧш, иахьа уажәраанӡагьы 

иуҧылоит уи аҵас. Уи ала аҭаца иаалырҧшуеит лааӡара аҩаӡара. 

Алакә ахаҭа асимволтә ҵакы амоуп. Уи асимволра ззынархоугьы 

аҭаацәара реиқәырхара ауп. Ахықәкы хада: аихаҵгылара, 

аизыӡырыҩра, аҳәатәеиқәшәара аҭаацәараҿы ихадароу акритериақәа 

ируакуп. Аҭаца лхаҿсахьала ҳара иаабоит уи аус хада зыбӷа иқәу 

аҧҳәыс шлакәу. 

Хыхь иаагоу алакә ҵакыла иаадҩыло иҟоуп «Аӷар иҭацеи абеиа 

иҭацеи» (Аԥс. лакә. 1976: 159–163) зыхьӡу аҳәамҭагьы. Уи, аҭацацәа 

рҟәышреи рааӡареи ахьынӡаҳараку аарҧшра ауп идеиас иамоу. 

Ажәытәан, ишдыру еиҧш, аԥсуаа ҳҿы иҟан агараҿаҟәара зыхьӡыз 

аҵас. Убри аҵас инақәыршәаны аигәылацәа, анхаҩ ӷари абеиеи 

рыҷкәынцәа аҭыԥҳацәа рзырҳәеит. Урҭ социалтә хылҵшьҭрала дара 

ирзааигәаз ракәын. Аӷар иҭаца лааӡара бзиа иабзоураны доуҳала 

дҳаракын; абеиа иҭаца лааӡараҿы ирыгхаз иахҟьаны, лдоуҳатә 

ҩаӡара лаҟәын. Уи аҭаацәараҿы ианымҧшыр амуит. Аӷар иҭаца 

лыбзоурала лҭаацәа ршьапы иқәгылеит. Амалгьы ҟалеит, 

ибзанхаҩцәахеит. Ус рыҟалара шьаҭас иаиуит аҭаца леиҿкаашьа, 

лхәыцшьа. Аҭаацәа реидкылара, рҳәоу еиқәшәо реицынхара шьаҭас 

иалҭаз апринцип: џьара иҟаны аҩныҟа ианааиуа зегьы нап ҭацәы 

агәара иҭамлалар ауп. Убас акакала еицыло, аҳ иҧҳа лыхьтәы маҟа 

рыҩнаҭа инанагартә иҟалеит. Абеиа иҭаацәараҿы акәзар, хыдарыла 

ирымаз амал зегьы ныхуа мацара иӷархеит. Изыхҟьазгьы – аҭаца 

иаалырҧшыз хара амхәыцра ауп. 

Аӷар иҭаца дынхон «Абзиа уны аӡы иаҭ» ҳәа зҳәо аҧсуа жәаҧҟа 

аҵакы инақәыршәаны. Рыҩнаҭа иаанагаз аҳ иҧҳа лыхьтәы маҟа 

изтәыз илырҭоит. Уинахыс рыҧсҭазаара зегьы шьаҭанкыла 

аҽаҧсахуеит. «Аҧҳәыс дагьнырхаҩуп, дагьхырҵәаҩуп» зҳәазгьы баша 

имҳәеит, уи аҵакы аныҧшит иаагоу аҿырҧштәы. 

Аҧҳәыс лҟәышра атәы анаҳҳәо, аҧсуа лакәқәа рыҟнеиҧш адыга 

жәлар рлакәқәа рҿгьы иҟоуп имаҷымкәа уи лҟазшьа аарҧшра иазку 

асиужетқәа. Аҧсуа лакәқәа рҿы аҧҳәыс ахақәиҭра лымоуп. Адыга 

ҭыҧҳа ахақәиҭра лыманы даабоит аҭаацәара далалаанӡа. Уи ашьҭахь 

лхаҵа ииҳәо ауп иҟоу, лхымҩаҧгашьа зегьы иара иҳәаақәиҵоит. Лара 

лхатәы лшарақәа акыр ирмаҷуп. Дфырҧҳәызбаны дшыҟаз, иаабац-

иҳаҳац ҩныҧҳәысны ауп дышцәыргахо.  

Аҧсуа нашанатә лакәқәа рыҟны аҳәса персонажцәа ҳҧылоит 

абас: уи ма аҳ иҧҳа лоуп, мамзаргьы быжьҩеишьцәа 

драҳәшьазаҵәуп. Убарҭ иреиуоуп Ахан-иҧацәа раҳәшьа лхаҵацара 

атәы зҳәо алакә. Ари амотив адыга жәлари аҧсуа жәлари ирзеиҧшуп. 

Аҧсуа лакәқәа ишырҳәо ала, аҭыҧҳа лҳәаразы инеиуаз арҧарцәа 

зегьы лара дыриааиуеит. Дызиааиз рыхқәа хҵәҵәаны агәараанда 

иаларсу аҵәҩанқәа ирхалырҧауеит. Абас лгәаарандаҿы аҵәы иахоуп 

99-ҩык лҳәацәа рыхқәа. Ашәҩыктәи дылиааиуеит, ҧҳәыссгьы дигоит. 

Уи анахыс ҳара дымчыданы ауп лара дшаабо. Иаагап аҿырҧштәы 

адыга жәлар рлакәқәа рҟынтәи. «Ҟаирбеқ изку алакә» (Сказ. адыг. 

нар. 1978: 29–48) аҟны афырҧҳәыс хада ҧсабарала илымаз амчра 

иабзоураны, лҳәаразы иаауаз арҧарцәа ирыдылҵоз адҵақәа 

анырзынамыгӡалак, илшьуан. Лгәымшәареи, лыгәаӷьреи ирыбзоураны 

99-нтә даиааихьан, убриаҟарагьы арҧарцәа лшьхьан. Аха ашәҩыктәи 

– Ҟаирбеқ илшоит маанала лиааира. Уи акәхеит, ларгьы иҳәатәы 

дахымҧо дҟалоит.  

Иазгәаҭатәуп, аҧсуа лакә аҿгьы, адыга лакә аҿгьы афырхаҵа 

ииго аиааира иара имацара ибзоурам, дара ацхыраара роуеит 

раҳәшьцәа рҟынтәи. Амотив иҳанаҳәо рацәоуп, еиҳарак аамҭақәа 

реиҭарсра аганахь алагьы. Аматриархалтә аамҭа апатриархалтә ахь 

аиасра иаҿуп. Иаҳҳәап, аматриархалтә аамҭазы аҧҳәыс аҩаӡара 

ҳаракы аҿы дгылазҭгьы, апатриархалтә аамҭа анааи, маҷ-маҷ длаҟәуа 

далагеит. Уи зегьы бзианы ианыҧшуеит ажәлар рҳәамҭа. Зыӡбахә 

ҳамоу адыга жәлар рлакә аҟны Ҟаирбеқ аҭыҧҳа лымч атәамбо ус 

иҳәоит: «Бара ибызҭеи ахаҵа игәымшәара? Бара аҧҳәыс рыцҳа 

боума, аџьигит маанала ииааирц иақәызкыз?» (Сказ. адыг. нар. 1978: 

36). Лара аҭакс ус иалҳәоит: «Изуҳәаз еиҧш иагьа сыҧсыҽзаргьы, 

иҟалоит сымчра анубаша аамҭагьы!» (Сказ. адыг. нар. 1978: 36 –67). 

Лабхәа лыҧшӡара дыхнахны данлышьҭалалак, лара илылшоит 

ахьымӡӷ лхы иамыргакәа алҵра, лразҟы ахьчара. Ҳәарада, абхәа 

иҭаца длышьҭало ҳзырбо асиужетқәа аҧсуа лакәқәа рҿы 

иаҳҧылаӡом, аха иҟоуп аешьа аеҳәшьа длышьҭало, длеиҩаӡо, 

мамзаргьы ҧҳәысс дааиго ахьаабо асиужетқәа. Ус еиҧш иҟоу 

амотивқәа иархаикатәқәоуп, хымҧада. «Эта активность героини 

отнюдь не случайна, она – воплощение семейного начала, и ее 

активность связана с той значительной ролью, которую играла 

женщина в период складывающихся семейных отношений. Хотя смена 

матриархата патриархатом была определенным поражением женского 

пола, сказители адыгского фольклора не довели женщину до 

унизительного положения, лишив ее былых привелегий, а поставили 

рядом с мужчиной, подчеркивая огромную роль женщины в семье» 

(Схаляхо 2001: 33–34) ҳәа азгәалҭоит Д.И. Схалиахо.  

Анашанатә лакәқәа рҿы, иара убас иуԥылоит еиуеиҧшым 

ашәарахқәа рцәа зшәызҵо аҭыҧҳацәа рхаҿсахьақәа. Иаҳҳәап, урҭ 

иршәны иаабоит амшәцәақәа, еиҳарак аҧсуа версиақәа рҿы 

(«Амшәцәа зшәыз аҧҳәызба», «Ашәарыцаҩи иҧҳәыс џьашьахәтәи»), 

убас адыгақәа рҿы ашәарахцәақәа инарҷыданы иуҧылоит аҩнатә 

ҧсаатә рцәақәа зшәугьы: иаҳҳәап, акәҷышь уб. иҵ. «В образах 

девушек, облаченных в шкуру различных животных и птиц (медведя, 

цыпленка и др.), отражаются мифологические представления древних 

людей, а также мотивы чудесного рождения» (Адыг. фольк. 1980: 28). 

Адунеитә фольклор иаҿырҧшны иуҳәозар, аҧсуаа жәытәнатә аахыс 

ирыман ацә акульт. Аритуалтә ныҳәарақәа раан иршьуан хәыц 

еиқәаҵәа зламыз ацә шкәакәа. Уи атәы далацәажәоит Л. Штернберг 

(Штернберг 1936: 407). Ҳара иаадыруеит аскандинаваа рынцәахәы 

Тора ацә асахьа шимаз, Џьамтәылан адунеи раҧхьа иқәнагалаз ацә 

ауп ҳәа рыҧхьаӡон. Ус анакәха, арҭ алакәқәа атотемтә хылҵшьҭра 

атеориа иадҳәалоу, ижәытәӡатәиу аамҭақәа роуп ирныҧшуа.  

«Амшәцәа зшәыз аҧҳәызба» аҟны аҳ иҧҳәыс данҧсы, иҧҳа 

ҧҳәысс дигарц далагоит, аха лара амшәцәа лхарҧаны дыбналоит. Уи 

ашьҭахь ашәарыцаҩи лареи еиразҟхоит. Аби иҧҳаи, мамзаргьы 

аиашьеи аиаҳәшьеи еибагар аныҟалоз аамҭа акыр ижәытәӡоуп, усҟан 

аҭаацәаратә акақәа цқьа ишьақәымгылацызт, иҟамызт аиуара. Амшә 

ахыбаҩ аҧсуаа рҿы амагиатә мчы амоуп ҳәа ирыҧхьаӡон ҳәа 

азгәеиҭоит Г.Ф. Чурсин (Чурсин 1957: 136). Уи азакәхап амшәцәа 

зшәызҵоз аҧҳәызба алакәқәа рҿы дперсонаж хаданы дзалагалоу. 

Егьи алакә «Ашәарыцаҩи иҧҳәыс џьашьахәтәи» аҟынгьы ашәарыцаҩ 

динасыҧхоит амшәцәақәа зхарҧаз аеҳәшьцәа руаӡәк. Ирыхшо 

ахшарагьы дара ирааӡаӡом, агыгшәыгқәа иганы ирааӡоит. Лара 

дгәааны ддәылҵны дцоит, аха иара илшоит ихәыҷқәеи иҧҳәыси 

рыргьежьра. Араҟа лара лоуп, хымҧада, амчра зманы иаабо. Ас 

еиҧш иҟоу асиужетқәа лымкаала иҭызҵаауаз А.Н. Веселовски 

излазгәеиҭо ала, урҭ иаҳдырбоит ан лышьҭра ақәӡаареи аб ишьҭра 

ааиреи (Веселовский 1913: 31). «Раҧхьатәи ауаажәларратә 

еилазаара ахаҭарнакцәа атотемтә ҧстәқәеи, аҧсаатәқәеи, ауааи 

рыбжьара абзиабаратә еимадара ыҟазар амчреи аманшәалареи 

ирсимволуп ҳәа иахәаҧшуан» ҳәа азгәеиҭоит Е.М. Мелетински 

(Мелетинский Е.М. 1958: 8). Ажәакала, анашанатә лакәқәа 

ирныҧшуеит ан лышьҭреи аб ишьҭреи еимаздо аамҭақәа. Араҟа 

ауаҩы ибарҭоуп аҧҳәыс лаҳаракыра инамаданы, лымчра 

аҧсыҽхарагьы. 

Аҧсуаа рыҧсҭазаараҿы аҧҳәыс лхаҭара, иаанылкылоз аҭыԥ 

атәы уаналацәажәо, хымҧада, урывсны узцаӡом лара илыдҳәалоу 

егьырҭ азҵаарақәагьы. 

Аҧҳәыс лзы аҭаацәара алалара, анра, ахәыҷқәа рааӡара, 

лыҧсабара хазырҭәаауа, аԥсҭазаара шьақәзырӷәӷәо уасхыруп. 

Аԥсҭазаара илыднаҵо ақәнага ӡбамкәа ианаанхалак, ицәырҵуа 

азҵаарақәагьы рацәахоит: лҟазшьа, лыуаҩра, лхаҭара, лыстатус уҳәа 

акырџьара. Лразҟы лыцымныҟәакәа, ма даҽа мзызк иахҟьаны 

дзышьақәымгылазар, ахьааи, аныӡбеи ацуп. Избан акәзар, урҭ лара 

лхаҭара еиҳагьы игәылдыршәоит, лҭышәынтәалара дырласуеит. 

Иара абри азҵаара аҭҵаараҿы иаҳзаанартуа маҷӡам. Аҧҳәыс 

ахаҵа иаасҭа дҳаракны даныҟаз, арҭ зыӡбахә ҳамоу лыҧсҭазаара 

аганқәа алкаара уаҩ дашьҭамызт. Амчра змоу ак игзар ҟалом, зынӡа 

имаҷӡазаргьы ауп иуашәшәыррақәа. Ус иҟоуп адура, аидеалра. Уи 

зегьы аҵанарӡуеит. Аха астатус алаҟәрахьы ахы анархалак, уаанӡа 

уаҩ ибла иҵамшәоз, аха аҧсҭазаараҿы аҭыҧ змаз зегьы ҿыц 

иаатуеит, иубо иҟалоит. 

Абас аҧҳәыс лыстатус алаҟәхара ианалага еиҳа иубо иҟалоит 

лҭаацәара, урҭи лареи реизыҟазаашьа иамоу аҷыдарақәа, убас 

лыҧсыҽрақәагьы. Ахаҵа маҷ-маҷ иҭыҧ ылхуа ахалара далагоит, 

истатусгьы ҳаракхоит. Уаанӡа иара иитәымыз ацәаҩақәагьы шьҭыхуа 

иҿынеихоит. 

Аҧҳәыс илызцәырҵуа апроблемақәа маҷым, еиҳарак 

аҭаацәаратә ԥсҭазаараҿы. Уаҟа анхәеи, аҭацеи, анхәыԥҳаи уҳәа 

рыбжьара ицәырҵуа аконфликтқәа маҷым, урҭ ҳәаақәызҵо аҧшәма 

хаҵа иоуп. Абри аҭаацәара маҷ аҿы ицәырҵуа апроблемақәа 

рыӡбара зылшо шьҭа ахаҵа иакәхоит. 

Зыӡбахә ҳамоу азҵаара ауп иаанарҧшуа «Анхәеи аҭацеи» 

(АЖәРР 2010: 15 – 17) зыхьӡу алакә. Асиужет излаҳәо ала, аҭаца 

ланхәа длаабауам, ҭаха лылҭом, илхаразгьы илхарамызгьы зегьы 

лыхҭнылҟьоит. Анхәа акыргьы илычҳаит, аха аҵыхәтәан лыҷкәын 

днартәаны зегьы иалҳәеит. Аҭаца ланхәеи лареи аконфликт роуит. 

Афатә дахылбаауеит, аӡыша даркны дылшьырц акгьы лыгым. Ахаҵа 

урҭқәа зегьы анеиликаа, иҧҳәыс дахьирхәуеит, ҿымҭ илфар акәхоит 

џьыкхыш мацарала иҟаҵаз акәакәарқәагьы, аӡба данакы дцар акәхеит 

«аӡыхь» ахь: «Лара аӡыхь аҿы акәапеи хшьны ианылымба, лшьамхы 

нарсны, лқьышә ӡааршьшьыланы аӡы шылжәуаз, иара ашьшьыҳәа 

днеин иҽылмырбаӡакәа лхы ааимлагәа икны. – “Анхәа лрыцҳара, 

анхәа лрыцҳара, анхәа лрыцҳара”, – иҳәан аӡы дҭаикшеит, аӡгьы 

лзымжәӡеит, иабалжәуаз, дшәаны лыҧсы лхыҵырц акы 

аалыгымхеит» (АЖәРР 2010: 16). Абри ахҭыс ашьҭахь, аҭаца лҟазшьа 

лыҧсахит, ланхәа лышҟа илымаз агәынамӡарақәа зегьы калыжьит. 

Ахаҵа ибзоурала анхәеи аҭацеи еинаалоит. Ара иҟоуп абзазаратә 

зҵаарақәагьы, аха ус егьа иҟазаргьы аконфликт хада зыдҳәалоу 

аҧҳәыс лоуп, иманшәаланы уи лалгара зылшаз ахаҵа иоуп. 

Аконфликтқәа баша иалагалаӡам ажәлар рҳәамҭақәа рҿы. Урҭ 

зыбжьара иҟало, мзызс ирымаз, рыӡбашьа уҳәа ирҳәо рацәоуп. 

Аконфликт ашьагәыҭ хада аҧҳәыси ахаҵеи рыбжьара иҟоуп. Аҧҳәыси 

ахаҵеи рыбжьара иҟоу «аимакрақәа» иреиуоуп еиҳа аџьабаа збо ҳәа 

ирызцәырҵло азҵаатәгьы. Аҧҳәыс лџьабаа атәазымбоз ахаҵа ихьыз 

атәы аҳәоит «Аҧҳәыс лус шыҟәнишьаз…» (АЖәРР 2010: 20–22) 

захьӡу алакә асиужет. Араҟа ҳара иаабоит ҩыџьа ауаа, хаҵеи ҧҳәыси: 

ахаҵа иахьа хәлаанӡа дцәаӷәоит, аҧҳәыс аҩын уысқәа дырҿуп. Ахаҵа 

еснагь аҧҳәыс илаҽҧниҳәалоит «қьафура бымоуп, аҩны бахьтәоу» 

ҳәа. Лара лгәы аныҧҵәа, лхаҵа иабжьалгеит «ҳусқәа 

еиҭнаҳҧсахлап» ҳәа. Ахаҵагьы дгәырӷьаҵәа дақәшаҳаҭхеит. Ашьыжь 

шаанӡа, лара данцоз лхаҵа иҟаҵатәыз зегьы иалҳәеит. Лхаҵа 

дамхацәеит, иусқәа зегьы ицәеиқәылеит. Дгәаҟха аҩны дшыҩназ, 

иҧҳәыс лыцәаӷәатә цәаӷәаны дааит. Иара лара дылҧылоит абҟәыл 

иҭаз ахырҵәы ихьтата. Иухьзеи ҳәа данизҵаа: «Шьымҭан ажә 

аахьаны, ажә сыманы сҿынасхан, ажәхьча иҭаны саагьежьаанӡа, 

сыхш ацгәы иканаҭәит, – иҳәит. – Ашьҭахь ахтәгьы схып, ахәшагьы 

хысхып, рыҩбагьы еибарганы салгап сҳәан, сзаҿыз, аҟәарҭ аныҟаа, 

аҧҟаҩҳәа сдәықәлан, сызнеиуаз, асхамшә сшьапы аахан, скаҳаит. 

Санкаҳа абҟәыл ҧҽын, ахырҵәы исыхьтатоу бымбои? – иҳәит. 

– Ахьшь акәҷарақәа акы агазаргьы, агьырҭ абаҟоу? – ҳәа 

диазҵааит. 

– Ыы, зегь еидҳәаланы ианасҭа, зегь амгеи, – иҳәит. 

– Нас шьыбжьон иаҳфаша акыр ҟауҵоу? – ҳәа дҵааит. 

– Саргьы фоу сымам, амла сынҵәоит, абаа ҳназцҳаша ак 

ааҟаҵы. Иахьанахыс аҩны саангылом, есыухагьы аӡы рҟәанданы 

быскәабалоит, – иҳәит» (АЖәРР 2010: 22).  

Аҧҳәыси ахаҵеи рыбзазаратә еизыҟазаашьа ауп ара иҟоу ҳәа 

агәаанагара ҟаларгьы алшоит. Ус шакәугьы, иара абраҟагьы иубоит ус 

убла ихымсло, аха реизыҟазаашьаҿы иҟоу аҷыдарақәа. 

Аҧҳәыс лымчра лмахәҿаҿы иҟаӡам, аха ҩнуҵҟала лыӷәӷәара 

еснагь иҟоуп. Уи зны еиҳа иубоит, даҽа аамҭаказы рацәак ицәыргам. 

Ажәлар рҿаҧыцтә ҳәамҭақәа рҿгьы, аарҧшышьақәа еиҧшӡам. Зны 

маанала иҳәоуп уи атәы, зны лхаҿсахьа агиперболизациа азуны 

ицәыргоуп. Ҳазааҭгылап, «Адауы атыша дҭызцаз» (АЖәРР 2010: 130 – 

132) захьӡу алакә. 

Алакә аҿы иаарҧшуп хаҵеи ҧҳәыси. Ахаҵа хаҵаҵас дыҟан. 

Ԥҳәыс дааигит. Уи нахыс иҧсҭазаара цәгьахеит. Иҭыҧ ицәыӡит, лара 

лшьапы дадҳәалоуп, илгәаҧхар длыҧҟоит. Ахаҵа игәы ҧҵәан, дганы 

тыша дук дҭаижьуеит. Лара лымчхара ду уа иҭаз адауы «уамага» 

дыҭнацоит.  

Асиужет иааркьаҿны абас ауп ишыҟоу. Ажәакала, ахаҵа бзиа 

аҧҳәыс бааҧс диднагалеит. Аха ус имариам дара рыбжьара 

аизыҟазаашьа, ицоит аибарххара. Аҧҳәыс лымчра, лылшара 

иахьынӡахәҭоу иаарҧшуп узҳәаӡом. Уи зыхҟьогьы аматриархат 

аҟнытә апатриархат ахь ииасуа аперсонажцәа ахьцәыргоу ауп. Ахаҵа 

иаамҭа аҧашә арӷәӷәоит азы, аҧҳәыс лҟазшьақәа ырҿаасҭаны, ауаҩы 

дақәӡбаратәы иҟаҵоуп. Аха иҟоуп даҽакгьы: ахаҵа иҧҳәыс дылиааит. 

Имаана ауп аус зуа, аҧҳәыс атыша дҭазыжьуагьы. Ажәакала, 

аамҭақәа реибарххара еиҳа аҧыжәара амоуп, аҭышәынтәалара ара 

макьана иҟам. 

Абзазаратә лакәқәа еиҳа ареалтә ҧсҭазаара иазааигәоуп, 

иахьеи уахеи ауаҩы инапы злаку азҵаарақәа роуп ирныҧшуа. 

Араҟагьы ацәгьеи абзиеи рыбжьара ицоит аиҿагыларақәа, аха 

аҵыхәтәаны абзиа аиааира агоит. Ажәлар роуп иалкаау. Урҭ рыхшара 

роуп ииашаны, аҧынгылақәа ириааиуаны, еиуеиҧшым адҵақәа 

рынагӡара рылшоны иаабо. Абзазаратә лакәқәа рсиужетқәа рҿы 

зегьы раасҭа зҵазкуа ахшыҩҵак аарҧшуп аҳасабтә ахархәарала. 

Аҳасабтәқәа рҭак аҟаҵара зылшоны иаабо алакә ҭыҧҳа лоуп. Хшыҩла 

илиааиуа хаҵа дыҟам. Лара дааӡоуп, лнапкымҭа бзиоуп, илуа 

лдыруеит, илҳәо лдыруеит, ҧшралеи-сахьалеи нцәахшак лоуп.  

«Аҳ Аҳмаҭ иҧа ҧҳәыс дшизааигаз» (Аԥс. лакә. 1997: 436–446) 

захьӡу абзазазартә лакә аҟны инарҭбааны иаарҧшуп аҧҳәыс 

лхаҿсахьа. Асиужет абас иҟоуп: Аҳ Аҳмаҭ иҭахуп иҷкәын Салби ҧҳәыс 

дизааигар. Аҭаца ҟәыш лоуп ииҭахугьы. Аҟәыш лыҧшаара 

мариамхеит. Дныҟәеит акыр, аха диқәшәом ииҭаху, аха аҧшаара 

данаҟәымҵӡа – иқәҿиеит. Диҧшаауеит даараӡа иҟәышыз, еилыххаз 

аӡәы. Аҳмаҭ аҭаца ҟәыш лыҧшаараҿы ихы иаирхәоит ацуфара. 

Дахьынӡаҟәышу аилкааразы зҭак ҟаҵатәыз аҳасабтәқәа лиҭоит: 

Иҧсыз ус дыҧсу, дыҧсыҵәҟьоу ҳәа, рааигәара аҧсра иҟаз ихы 

иархәаны дҵаауеит. Аҭак ҟалҵеит абас, иҧсыз аҵеи диҭынхама, 

мамзар иҩны ашә аиркыма ҳәа. Аҭыҧҳа ҟәыш лзы аҭак аҟаҵара 

мариахеит. 

Қәны бӷьыцк лиҭоит. – Ақәны бӷьыц ижәжәаны, ихаханы, иҳаны, 

исны, ирышҳаны сеиқәеи схарҧи алхны, иуанҭаны, иахьа 

шьыбжьонынӡа иалыршаны исзаалҭиааит ҳәа. Аҩбатәи аҳасабтәгьы 

аҭак аҟаҵара дадымхалаӡеит: ларгьы даҵамхаӡакәа, калам лабак 

изаалҭиуеит, усгьы нацҵаны: абри акалам лаба иалхны исзааиҭиааит 

асеи аҧшыци шьыбжьонынӡа, нас уеиқәеи ухарҧи хәылҧазынӡа 

уара ишуҳәаз еиҧш иҟаҵаны иуқәсыршәоит ҳәа. 

Аҳмаҭ аҭыԥҳа дышҟәышыз шьҭа еиликаауеит. Аха алакә асиужет 

аихшашьа апринцип ишатәу ала ахҧатәи аҳасабтә алагалатәын. Уи 

инақәыршәаны Аҳмаҭ даҽа цуфарак иӡбит. Уи акәтаӷь иадҳәалоуп.  

Аҳмаҭ даақәгьежьын, аҷкәын кәтаӷь цырак наииркит, иганы 

аҧҳәызба илыҭ, убасгьы сызлаҳә: абри акәтаӷь акәты инаҵаҵаны, 

акәҷышь аахыхны, иааӡаны, нас ишьны, ичаҧаны исзаага, абри асеи 

аҧшыци сахьынӡарҿу ҳәа. Аҭыҧҳа ҟәыш аҭак ҟалҵоит: акәҷышь 

хысхуеит, аха иаҿасҵо сымам, абри ашырӡ цыра наганы иҭ, илаҵаны, 

ибҵаны исзааҭи, мамзар акәҷышь ылсхыр, амла иакны исцәыҧсуеит 

ҳәа сызиаҳәа – лҳәеит. 

Абасала, аҳ Аҳмаҭ еиҳагьы агәра игеит ари аҭыҧҳа даараӡа 

иҟәышыз аӡә шлакәыз, аҳҭынра аныҟәгара шлылшоз, убри аҟнытә 

иҷкәын дизиҳәоит. Аҳмаҭ игәы дамжьаӡеит. Асиужет излаҳәо ала, 

данырҭацаха ашьҭахь, ихаҭа иаӷацәа дбаандаҩтәны даныргагьы, 

иҿыхра зылшаз иҭаца лоуп. Аҳмаҭ иааицҳаз аҳасабтәқәа зегьы рҵакы 

еилкааны, ишахәҭаз еиҧш еиҿылкааз аусқәа ирыбзоураны лабхәа 

деиқәлырхоит.  

Ас еиҧш зсиужет шьақәыргылоу алакәқәа маҷӡам аҧсуа 

фольклор аҿы. Урҭ рфункциа хада – агәеилгареи ахшыҩҵарреи 

рҭагылазаашьа аарҧшра, азгәаҭара ауп. Абарҭ асиужетқәа иҳарҳәоит 

еиуеиҧшым аҭоурых аамҭақәа рзы аҧсуаа еснагь ишырдыруаз 

аҧҳәыс ҧсабарала лылшара шмаҷым: «Аҧҳәыс ҟәыш унлырхоит, 

аҧҳәыс бзамыҟә ухлырҵәоит» аҳәоит ажәлар иаҧырҵаз ажәаҧҟа. 

Ахаҵа иагьа дыбзиазаргьы, иҧҳәыс дбааҧсызар инымҧшыр ауӡом 

ҳәа ирымоу агәаанагара аҧсҭазаарала иҧышәоуп, ишьақәырӷәӷәоуп. 

Убарҭқәа зегьы дрызхәыцны ауп Аҳмаҭгьы иҷкәын ҧҳәыс дшизааигаз. 

Хыхь иаагоу абзазаратә лакәқәа ирзааигәоу асиужетқәа 

ҳҧылоит адыга жәлар рҿаҧыцтә ҳәамҭақәа реилазаараҿгьы. Аҧсуа-

адыга жәлар рҿаҧыцтә ҳәамҭақәа рҿы имаҷымкәа иаҳҧылоит: 

«Аӡбаҩ» (АЖәРР 2010: 201–203), «Аҳи ананамга иҧҳаи» (Аԥс. лакә. 

1997: 450–452), «Ауаҩ ҟәыш иҧа ҧҳәыс дшизааигаз» (АЖәРР 2010: 

15–158), «Нхаҩык иҧа ҧҳәыс дшизааигаз» (АЖәРР 2010: 154–156), 

«Анхаҩы бзиеи иҭаца ҟәыӷеи» (АЖәРР 2010: 168–177), «Аҧҳәыс 

ҟәыш» (Сказ. и сказ. адыг.  1987: 278–279), «Аҭыҧҳа ҟәыш» (Сказ. и 

сказ. адыг.  1987: 28 –283) уҳәа уб. иҵ.  

Аҧсуа лакә «Аӡбаҩи», адыга лакә «Аҧҳәыс ҟәыши» рсиужетқәа 

еиԥшуп, ҵакыла еивыгара рымаӡам. Урҭ рҿы асиужет абас иҟоуп: 

аӡбаҩ иҧҳәыси иареи ажәа рыбжьан дасу иус ада, егьи иус 

дшаламцәажәо азы. Аха аӡбаҩ аҩны даныҟамыз, аусеилыргаразы 

иааиз рус иҧҳәыс илыӡбеит, аҭыҧ иқәылҵеит. Аӡбаҩ уи дазгәааит. 

Аус урҭ реилыҵрахь ахы археит. Илҭаху зегьы лаб иҩныҟа дахьцо 

агара азин лиҭеит. Аҧҳәыс ҟәыш лцамҭаз «ачара ду» даҳәеит. Лхаҵа 

аҩы даршьны дахьцоз длыманы ддәықәлеит. Аҩы анихҧсаа 

«ҳабацои» ҳәа иҧҳәыс длазҵааит. Лара ус лҳәеит: «Бца, ибҭахыу 

быма ҳәа ансоуҳәа, исҭахыз уара уакәын, усыма сцоит, егьырҭ 

изҭахыу имазааит лҳәеит иҧҳәыс» (АЖәРР 2010: 203). Ас еиҧш аҭак 

заҳаз ахаҵа иҧҳәыс аҩныҟа дыргьежьны дааигоит. Абас иҟоуп аҧсуа 

вариант асиужетгьы, адыга вариант асиужетгьы.  

«Ум и находчивость, сообразительность и проницательность – 

основные черты женских образов адыгского фольклора. Но в отличие 

от нартских героинь, женщины, действующие в классовом обществе, 

проявляют героизм по социально-классовым мотивам» (Схаляхо 2001: 

47) ҳәа азгәалҭоит адыга литератураҭҵааҩы Д.С. Схалиахо. 

Аҭаацәара амчхара ахьыҟоу аиҿкаашьа аҿы ауп. Аиҿкаара, 

аиҿырцаара зылшо аҧҳәыс лоуп. Аҧҳәыс ҟәыш илыцәшәаӡомызт 

аҧсуаа. Уи лылшара амҽхак ахьынӡаҟоу бзианы ирбон, ирдыруан. 

Убри азы ауп абас дҳаракны, дӡырганы, дара рҿаҧыцтә ҳәамҭақәа 

рыҟны дзаадырԥшуаз. 

НАРҬАА РЕПОСИ АҬОУРЫХ-ФЫРХАҴАРАТӘ АШӘАҚӘЕИ 
АҲӘАМҬАҚӘЕИ РЫҞНЫ АҦҲӘЫС ЛХАҾСАХЬА ААРҦШЫШЬА 

 
Нарҭаа репос. Адунеи аҟны имаҷым афырхаҵаратә епосқәа 

зырҿиаз ажәларқәа. Аҵарауаа хатәрақәа аӡәырҩы рҭҵаарадырратә 

усумҭақәа рҿы ишазгәарҭахьоу еиҧш, уи аҩыза аепикатә ҳәамҭақәа 

змоу афырхаҵаратә мҩа ианысхьоу ажәларқәа роуп. Ус анакәха, 

аепос ианыҧшуеит иаҧызҵаз амилаҭ рҭоурых-фырхаҵаратә 

ҭагылазаашьа. Аҧсуа жәлар рҭоурых-фырхаҵаратә мҩа ибзианы 

иаазырҧшуа Нарҭаа рҳәамҭақәа – рҭоурых иабаҟоуп. Аҧсуа Нарҭтә 

епос иамоуп егьырҭ аепосқәа ирылазмырҩашьо ахатә ҷыдарақәа. 

«Нарҭаа ражәабжьқәа – даараҵәҟьа акрызхыҵуа епосуп. Уимоу, 

иаҳҳәар алшоит, типологиала уи адунеи аҿы иҟоу аепосқәа зегьы 

иреиҳабызаргьы ҟалап ҳәа. Убри аҟнытә, ҳәарас иаҭахузеи, уи 

амифологиа ҵаҵӷәыс, шьаҭас иамоуп. Аха ус ишыҟоугьы, азеиҧш-

сахьаркыратә, уимоу, зны-зынлагьы фантастикатә формала уи 

иаанарҧшуеит ажәытәуаа рыбзазашьа иаша, имырхьаакәа 

иҳанаҳәоит иара зырҿиаз ажәларқәа рҭоурых атәы. Урҭ апоезиатә 

культураҿы ижәытәӡоу баҟоуп, рыӡбахә дуӡӡоуп ажәлар рҿы, дара 

шаҳаҭра руеит ажәлар рхаҵаратә жәытәразы, иаадырҧшуеит 

рықәҧара еиуеиҧшым ампыҵахалаҩцәа ирҿагыланы, иҳарҳәоит 

ажәлар рфырхацәа илакәушьаша рхаҵарақәа ртәы» (Инал-иԥа 1962: 

6–7). 

Нарҭаа репос, иуҳәар ҟалоит, акыр зқьышықәса аҿиара, 

ашьақәгылара иаҿыз доуҳатә ҭынхоуп ҳәа. Иара ианыҧшуеит адунеи 

аҿы ажәлар зхысыз атрансформациақәа – ан лышьҭра 

ашьақәгылареи ахыбгалареи, аб ишьҭра ацәырҵреи аҧыжәара 

агареи. Абарҭқәа зегьы азгәаҭаны, Нарҭаа репос иуникалтәуп ҳәа 

азуҳәар ҟалоит. 

Аҧсуа нарҭтә епос аҟны Нарҭаа зегьы ҭаацәаракны, ҩнаҭак аҟны 

еицынхоит. Аҭаацәара деиҳабуп дара зегьы зхылҵыз ран Саҭанеи-

Гәашьа. Уи шәҩык аҧацәеи Гәында-ҧшӡа захьӡу ҧҳа заҵәыки 

лымоуп (аб иӡбахә ласы-лассы иуҧылаӡом, ихьшәоу ҳәамҭақәак рҿы 

зхы иамыхәо ҭаҳмаданы даҳҧылоит умҳәозар). Шь.Д. Инал-иҧа 

иажәақәа рыла иаҳҳәозар «ас еиҧш иҟоу ҭаацәарак даҽа епоск аҟны 

џьаргьы иуҧылом» (Инал-иԥа 1962: 13). 

Нарҭаа аишьцәа зегьы хаҭа-хаҭала рыӡбахә ҳәаӡам аепос аҟны, 

аха ҳара иаадыруеит аҳәамҭақәа излаҳарҳәо ала урҭ зегьы 

шфырхацәоу. Нарҭаа адунеи ианыҵәҟьан ҳәа ажәлар агәра ганы 

ирҳәоит. Рхаҿсахьақәа рҿы ахацәа рыбзиарақәа зегьы ҳдырбоит. 

Нарҭаа репос аҟны иаарҧшу ахаҿсахьақәа маҷӡам, аха араҟа 

аҧыжәара рымоуп раҧхьаӡатәи ауаажәларратә шьақәгылара 

уасхырс иазыҟалаз, адунеи ажәларқәа зегьы рҿы хәышҭаара 

еиқәырхаҩыс иҟоу аҳәса рхаҿсахьақәа. Иаҳҳәап: Саҭанеи-Гәашьа – 

Нарҭаа ашәҩык ран; Лыӡаа-ҧҳа – Нарҭ Дыд иҧҳәыс; Ажәеиҧшьаа 

раҳәшьа заҵә – Нарҭ Сиҭ-иҧа Уахсиҭ иҧҳәыс; Гәында ҧшӡа – 

Нарҭаа ашәҩык раҳәшьа заҵә; Ханиа – Аиргьаа раҳәшьа; Зылха – 

аҵанаа рҭыҧҳа, Нарҭ Кәын иҧҳәыс, Нарҭ Цәыцә иан; Нацәа каҷҷа – 

Аиргьаа рҭыҧҳа, Нарҭ Сасрыҟәа иҧҳәыс уҳәа егьырҭгьы. 

Саҭанеи-Гәашьа (адыгаа рҿы «Сэтэней-гуащ», аубыхаа рҿы 

«Сэтэней», ачечен жәлар рҳәамҭақәа рҿы «Сэтий-хъан», ауаҧс 

жәлар рҿы «Шъэтэна», абазақәа рҿы «Сатаней-Гуаща ма Сатаней») 

лоуп аепос гәыцәс иамоу, архаикатә ҟазшьақәа зегьы зныҧшуа. Лара 

илызку ацикл еиднакыло аҳәамҭақәа маҷӡам. «Сатаней – один самых 

главных персонажей и вполне естественно, что ее образ претерпевает 

заметную эволюцию. Вначале ее образу присущи божественные 

черты, когда она становится матерю главного нарта. В следующем 

развитии Сатаней сопровождает всех могучих сыновей нартов. И в 

конце концов, когда отдельный человек начал выделяться из 

окружающей среды, стала формироваться личность, речь идет уже о 

реальных жизненных обстоятельствах. И здесь в качестве идеальной 

женщины – представительницы нартов – выступает неувядаемый 

образ Сатаней. Последней ступенью развития образа Сатаней 

является ее роль в сказании “Тлепш и Сатаней”» (Хапсироков 1973: 55 

– 56). 

Аепос ахы инаркны аҵыхәанӡа Саҭанеи-Гәашьа даарҧшуп 

шәҩык ахшара анреи абреи рзызуа фырҧҳәысны. Лхаҿсахьа 

ааизакны аҧшӡареи амчреи ирсимволны иҟоуп. Убри аамҷыдарахаз, 

Саҭанеи-Гәашьа адоуҳа змоу, зҿаҳәатәы ҟало лоуп, насгьы лара 

лхаҿсахьа иахҭысуа атрансформациа ала ауп ауаажәларратә 

еилазаараҿы имҩаҧысуа аҽеиҭакрақәа зегьы ҳара излеилаҳкаауа. 

Аепос аҿы абаҟа еиҧш зегьы дрылыҳәҳәоит лара. Уи лыҧшӡара 

блахкыгоуп, лылшара дууп, адоуҳа ҷыда лымоуп. Убри инамаданы, 

лхаҿсахьаҿы ицәыргоуп аҧҳәыс лыҟны иуԥыло анегативтә 

ҟазшьақәагьы: ашәира, ашьыцра. 

Ауаҧс ҵарауаҩ, апрофессор В.И. Абаев Нарҭаа репос иазку 

истатиаҿы иазгәеиҭоит: «Если бы нас спросили, что в нартском эпосе 

самое замечательное, мы ответили бы, не задумываясь: образ 

Сатаней» (Абаев 1945: 118).  

Иазгәаҭатәуп, хыхь ишаҳҳәаз еиҧш, аҧсуа нарҭтә епос ауп еиҳа 

архаикатә шьаҭа змоу, избан акәзар ауаҧсаа рверсиа аҟны Саҭана 

илымаӡам аҧсуа нарҭтә епос аҟны илымоу амчра ду. Илымаӡам 

лхатәы ажәа, еснагь уи дазыӡырҩлар ауп ахацәа рхеилак «нихас» 

захьӡу иҟанаҵо аӡбара. Аҧсуа нарҭтә епос аҟны Саҭанеи-Гәашьа 

илымоу ахақәиҭра аӡәгьы дзаҿагылаӡом, лажәа дақәиҭуп, лажәа 

ҧхылдоуп, зегьы лара дырхагылоуп. 

«Сатанай (Сэтэней) – дальнозоркая и заботливая жена 

Орзэмэджа и мать Саусырыкъо. Она своей мудростью превосходит 



39 
 

старейшин Хасэ (Совет) и спасает от их смертного приговора своего 

мужа. 

Основная функция Сэтэнай в адыгском эпосе «Нарты» – 

воспитание и защита от врагов единственного ее сына Саусрыкъо. 

Как бы и Орзэмэдж и Саусрыкъо ни были хорошо вооружены, без 

совета Сэтэней они бессильны…» (Гадагатль 1967: 197–198). Абас 

дыҟоуп уи аепос адыга версиа аҟны. 

Адыгақәа репос аҟны иаарҧшуп: иаабац, иҳаҳац аҭаацәара, ан, 

аб, аҧа. Аха аби аҧеи еснагь ан илазҵаауеит, лымчра иахьҧшуп, уи 

ада ҧсыхәа рымаӡам, избанзар аб ишьҭра макьаназ иҧсыҽуп, 

аиҳабыра ан лнапаҿы ишыҟац иҟоуп. Саусрыҟәа Ҭоҭарашь 

дызлаииааиуагьы Саҭана лыбзоуралоуп, уи лабжьгарақәа ихы 

иаирхәоит, уи иабзоурангьы аиааира игоит. Аҧсуа нарҭтә епос 

аҟынгьы Саҭанеи-Гәашьа лабжьгара, ма иҟалҵо адоуҳа ауп Сасрыҟәа 

аиааира еснагь изырго. 

«Сатанай – глубокий и яркий художественный образ. В этом 

женском образе народ аккумулировал человеческие качества ума, 

дальновидности, доброты и преданности» (Гадагатль 1987: 247). 

Саҭанеи-Гәашьа Кавказ ажәларқәа репосқәа рҿы еснагь дҿоуп, 

лыҧшӡара акәзар акы еиҧшым, амреи-амзеи реиҧш дкаҷҷоит, 

дкаҧхоит, лцәа-лжьы амсыр қьаадыш еиҧш иҟәашуп, адунеи аҟны 

аҧшӡаразы илыцназго ҳәа уаҩ дыҟам. Саҭанеи-Гәашьа лыҧшра-

лсахьа аарҧшразы ахархәара рызуп иҧсахрадоу аепитетқәа. Нарҭаа 

ран аепос зегьы дагәылсуеит иҧсахрадоу аепитет «Гәашьа» шлыцу. 

«Ари аепитет ҵакыс иамазаалак аҧсышәала уи агәашьа, ашьаҟа, 

аҵаргәа иадырҳәалоит. Аха изыҟалом уи аамҭақәа зегьы рзы иаку, 

иҷыдаҟазшьоу епитетны. Избан акәзар, иара Саҭанеи-Гәашьа 

лхаҿсахьа ахаҭа аҽаҧсахуеит, истатикатәым» (Аншба 2022: 106) ҳәа 

азгәеиҭоит А.А. Аншба. Иалкааны иуҳәар ҟалоит аепос раҧхьатәи 

ахәҭақәа рыҟны Саҭанеи-Гәашьа еиҳа амчра лыманы даабозар, 

аҵыхәтәантәи ахәҭақәа рыҟны кыр дыҧсыҽны ауп дышцәыргоу. 

Иҧсахрадоу аепитетқәа ирызкны Ш.Хь. Салаҟаиа иҳәоит: «В 

абхазском нартском эпосе постоянные эпитеты зачастую сливаются с 

именами, которые они определяют, и поэтому иногда они 

воспринимаются не как устойчивые сочетания слов, а как композиты 

(сложные, составные слова)» (Салакая 2008: 306). Насгьы Саҭанеи-

Гәашьа лхаҿсахьа аарҧшраҿы хархәара зызу аметафора Ахьы-Ԥсҳа 

Гәашьа иаанаго нарҭаа ран лҟазшьа зеиҧшроу аилкаароуп, лара 

лхаҭа ахьы далхуп ҳәа акәым. Аха уи аҩыза ҳазҳәом Нарҭ Сасрыҟәа 

изы. Избанзар аепос аҟны иуԥыло аметафора «аиха иалху», 

ииашахаҭаны ус еилкаатәуп, Сасрыҟәа еихала дыӡрыжәуп. 

Саҭанеи-Гәашьа лхаҿсахьа аарҧшраҿы ажәлар рхы иадырхәоз 

аформақәа иреиуоуп агиперболеи аиҿырҧшрақәеи. Ишдыру еиҧш, 

ажәлар рҳәамҭақәа, шамахамзар, зегьы рыҟны хархәара рызуп 

агиперболизациа – рфырхацәа рыҧшра-рсахьа, мамзаргьы рымч-

рылша аадырҧшырц анырҭаху. «Аепос Саҭанеи-Гәашьа лыҧшра, 

лсахьа, лгәамч, лџьа, лҟазшьа ирзышәаҳәоит, аидеализациа лзуны 

илыхцәажәоит. Адунеитә епикатә поезиа иадыруеит акымкәа, ҩбамкәа 

афырхаҵара дуқәа злоу аҳәса рхаҿсахьақәа. Аха типологиала 

Саҭанеи-Гәашьа илзааигәоу, илыцназгаҵәҟьо џьаргьы даабом» 

(Зыхәба 2009: 435). Уи шьақәнарӷәӷәоит аепос аҧызҵаз ажәлар 

Саҭанеи-Гәашьа лыҧшра-лсахьа аметафоратә епитет ахархәарала 

иахьаадырҧшуа:  

 

Мрада дкаҧхауеит, 

Мзада дкаҷҷауеит, 

Саҭанеи-Гәашьа  

(Нарҭ Сасрыҟәеи… 1962: 24–25). 

Саҭанеи-Гәашьа лпатреҭ иҵегь инҭырҳәцааны аарҧшраҿы 

ажәлар аметафоратә еиҿырҧшра ала илыхцәажәон: 

 

Лцәа-лжьы ашәаӡа еиҧш ишкәакәан, 

Ақаруа еиҧш деилҧхаауеит лара. 

Лыкәша-мыкәша амреиҧш илырлашон…»  

(Нарҭ Сасрыҟәеи… 1962: 24–25) 

 

Мамзаргьы агиперболатә епитет ахархәарала даарҧшхон: 

 

Ҟәбина аҧшаҳәа давалан днеиуеит, 

Шәҩык афырхацәа зыхшаз, 

Саҭанеи-Гәашьа  

(Нарҭ Сасрыҟәеи… 1962: 24–25). 

 

Ус акәымкәа, ажәлар Саҭанеи-Гәашьа лыӷәӷәара аадырҧшыр 

анырҭахыз рхы иадырхәон инеиҵыху агипербола: 

 

...Шә-ҟьантаз дук ахьылбо, 

Шьхәала днагәҭасны, 

Иара лыҵырҟәҿны, 

Лнапала длаха-ҩаханы, 

Амахәқәа ламхны, 

Дардӷәыс иҟаҵаны, 

Лшьамхы илықәылкуеит. 

Цаҟьа дук ахьылбоз, 

Лнацәала днагәҭасны 

Ус иаакылылҵәауеит. 

Дардхас иҟаҵаны, 

Ашыҩҳәа далахахауеит! 

Аҧшыџьҳәа дӡахуеит. 

Аҟьаҩҳәа дрышҳауеит, 

Ҽнак ала илхахауеит, 

Илсуеит, илрышҳауеит 

Лышәыҩ-ҷкәынцәа рыцәҩыча…  

(Нарҭ Сасрыҟәеи… 1962: 24 – 25) 

 

Хыхь ишазгәаҳҭаз еиҧш, уи лхаҿсахьа аҟны еизыркәкәаны 

иаарҧшуп амилаҭ рыбзиарақәа, рымчра, раҳракыра. «В цикле 

Сатаней-Гуаще, абхазские нартские сказания донесли не просто 

пережитки, а наиболее яркую картину живого матриархального 

общества сквозь призму мифологического восприятия жизни» (Инал-

ипа 1949: 112). 

Саҭанеи-Гәашьа дызну аамҭа хьанҭоуп, аҵгәара азныказы 

илзымариоушәа аабоит, аха нас еиҳа иаатуа иалагоит лымч зқәымхо, 

аҧсыҽрақәа узырбо ахҭысқәа. Маҷ-маҷ абас аб ишьҭра ахы цәырнаго 

иалагоит, уаанӡа лнапаҵаҟа иҟаз лышәҩы ракәзаргьы, лажәа 

ахаҵгылара ргәамҧхо рхы аадырҧшуеит, амала макьана адоуҳа 

шлымоу инхоит. Ишнеи-шнеиуа Саҭанеи-Гәашьа лымчра зынӡа 

илымпыҵӡаауеит, ҳаҧхьа даагылоит дыҧсыҽны, усҟан лара ажәлар 

даадырԥшуеит дыҧҳәыс ҩысҭааны. Ас еиҧш уи лхаҿсахьа ауаҩы 

ихаҿы аагара цәгьоуп, аха ус еиҧш даабоит ҭыҧк аҟны: Нарџьхьоу 

Гәында-ҧшӡа лҳәаразы инеира иатәу асиужет аҿы. Уаҟа Саҭанеи-

Гәашьа кыр дларҟәны ауп дшаарҧшу, ажәак ҩынтә илзмырҳәоз, 

лажәа лҳәаанӡа иахаҵгылоз лыҷкәынцәа зынӡагьы илҳәо ддырҳаӡом. 

Ари асиужет аҟны лыҧсрагьы аабоит. Лара лхы нықәҵаны дыҧсӡом, 

лыҧҳа илышьҭаланы иааиз Нарџьхьоу ахәшә илҭаз ауп дызго. Ари 

аҭагылазаашьа даара уархәыцратәы иҟоуп. Избан здоуҳа ҟалоз, 

адунеи аҵыхәан иҟало збоз, абас зхалыхьзеи? Аҭаацәара ду еикәаҭәы 

раагара зылшоз, арыцҳарақәа иацәызыхьчоз уажәы лара лхаҭа 

лыҧсҭазаара, ллахьынҵа лнапаҿы иҟам, лымч мхеит, дылиааит анкьа 

зны аӡы ирны лара лҟынӡа анеира злымшаз Нарџьхьоу (Зырҭыжә). 

Усҟан Зырҭыжә Ҟәбина аӡиас дырны лара лҟынӡа дзымааит дышхаҵа 

ӷәӷәазгьы. Илымшеит, дацәшәеит ихышхыҵәаны илеиуаз аӡиас. Усҟан 

аамҭа зтәыз Саҭанеи-Гәашьа лакәын, амчра лара илыман. Аха аамҭа 

кыр анҵы, аҭагылазаашьа аҽаҧсахит. Уи бзианы иубоит Нарџьхьоу 

изку асиужетқәа рҿы. «Аепос аҿы Саҭанеи-Гәашьеи Сасрыҟәеи 

(аматриархат ахаҭарнакцәа) заҟа иҧсыҽхо аҟара, Нарџьхьоу еиҳа-

еиҳа дыӷәӷәахоит. Ас еиҧш ала аперсонажцәа ррольқәа 

ахьырыҧсахыз, хымҧада, дара ирныҧшыз асоциалтә еиҭакрақәа 

ирыбзоуроуп. Уаанӡа “ахьчажә”, “ахәы қамсыс” ҳәа изышьҭаз, 

бзамыҟәс ирыҧхьаӡоз Нарџьхьоу, аҵыхәтәан хәарҭаҧшь змам 

фырхаҵаны даақәгылт» (Зыхәба 2009: 439). 

«В текстах адыгского эпоса Сатанай-гуащэ всегда молода, 

женщина неувядающей красоты. Народ наделил ее бессмертием» 

(Гадагатль 1987: 249) ҳәа азгәеиҭоит А.М. Гадагатль. 

Аепос ажәлар рҭоурых аҿы иҟаз ахҭысқәа аанарҧшуазар, 

хымҧада, уи ианыҧшуеит изнысыз аамҭагьы. Саҭанеи-Гәашьа 

лхаҿсахьаҿы иҳамоу атрансформациагьы зыхҟьаз шәышықәсала ан 

лышьҭреи аб ишьҭреи рыбжьара ицоз «аибашьроуп». 

«Ниспровержение материнского права было всемирно-историческим 

поражением женского пола» (Энгельс 1948: 66). Ҳәарада, Ф. Енгельс 

иажәақәа рҿы еилыхха иаабоит имҩасыз аҭоурых иатәу ахҭыс 

ауаатәыҩса рыҧсҭазаараҿы хымҧада аҭыҧ змаз акы шакәыз. 

Иазгәаҭатәуп, Саҭанеи-Гәашьа лхаҿсахьаҿы зынӡагьы ишаҳҧымло 

аҧсабара иатәым амчқәеи лареи аимадара рыманы. «В эпосе мы не 

видим тесной связи героини с божественными силами. Правда, 

Сатанай-Гуаша – прорицательница и чародейка» (Салакая 2008: 55).  

Кавказ ажәларқәа ирылаҵәаны иҟоу Нарҭаа репос иатәу 

аҳәамҭақәа зегьы рахьтә аҧсуаа репос аҟны ауп Саҭанеи-Гәашьа 

ҳәаа змаӡам амчра лыманы дахьҳҧыло. «Характерно, что во всех 

национальных версиях нартского эпоса наблюдается 

трансформация образа Сатанай-гуаще, обусловленная 

социальными переманами в общественной жизни народа, 

продолжавшейся веками борьбой между матриархатом и 

патриархатом и окончательной победой в этой борьбе последнего. 

<…> на смену мудрым советам и распоряжениям Сатанай-гуаще 

приходят решения хасэ нартов, на которые ее вообще не 

допускают. 

Однако народная мудрость не дошла до низведения женщины в 

унизительное положение. Лишив привелегий, она поставила 

женщину в фольклоре вообще, и в нартском эпосе в частности, 

рядом с мужчиной. При этом подчеркивается огромная роль 

женщины в семье и обществе» (Хут 2003: 80) ҳәа азгәеиҭоит 

аҵарауаҩ Ш.Х. Хут. 

Саҭанеи-Гәашьа ан лышьҭра ашәҭыкакаҷреи ахыбгалареи 

дырсимволзар, уи лыҧҳа Гәында-ҧшӡа аб ишьҭра ааира еиҳа 

датәышьҭроуп. Гәында-ҧшӡа аепос раҧхьатәи ахҭысқәа рҿы ҳара 

даабоит зашьцәа зыхӡыӡаауа, адгьыл зшьапы ықәмыркьысӡакәа 

изхылаҧшуа лакәны. Лара лашьцәа илзааргоз ашәарах рбаҩлаш 

мацара ала ддырчоит, илыздырӡом аҧсҭазаара иацу агәырҩақәа. 

Лара аҿаҭахьа лықәуп – илиааиуа ида даҽаӡәы дышицымцо. 

Илзымиааиз арҧарцәа рхыҧхьаӡара ҧшьынҩажәи зежәҩык рҿынӡа 

инаӡон. Џьоукы рлымҳақәа ҿылхуеит, егьырҭ рыбӷа адамыӷа 

анылҵоит (Хут 2003: 230). 

 Аҧсуа Гәында-ҧшӡа, адыгақәа рҿы Адыиф, ауаҧсаа р-Агәында 

рыҧшӡара ҿык-бзык иазҳәом, мрада икаҧхоит, мзада икаҷҷоит. Уи 

лыҧшӡара иацназго уаҩы дыҟам. Иаагап, инеиҵыху епитетла 

лҭеиҭыҧш ахьаарԥшу ацәаҳәақәа: 

Уи илымаз асахьа ҧшӡа еиҧш ажәҩан иамбацызт, 

Уи илымаз ацәеи-жьи реиҧш амра иамбацызт, 

Лыхцәы қамызуа асаара ишьҭасуан, 

Лыхцәы ҧыртны илықәлыҧсар, уапас илызхон, 

Иршанхагаз лыҧшӡара кәалӡыс илызхон  

(Нарҭ Сасрыҟәеи… 1962: 328). 

 

Аҧсуа нарҭҭҵааҩы Ш.Хь. Салаҟаиа ишазгәеиҭо еиҧш, Гәында-

ҧшӡа аепос аҟны илымаӡам ихадоу рольк, Саҭанеи-Гәашьа леиҧш 

лажәа акы ылнадо ҳәа џьаргьы иаҳҧылаӡом, аха ус шакәугьы уи 

дхәыдаӡам, маха-шьахала дыӷәӷәоуп, ианаҭаххо аамҭазы дуаҩы 

џьбарахоит, дхаҵамҧҳәысхоит, илылшоит ахацәа нага дуқәагьы 

риааира. Гәында-ҧшӡа лықәҧара атәы абас иаарҧшуп аепос аҟны: 

«<…> Зны Нарҭааи Аиргьи хьыӡрацара ианцоз, раҳәшьцәа Гәындеи 

Ханиеи рымацара аҟәашнкылараҿы иаанрыжьын, – “Ҳахәгьы ҟарҵап”, 

– рҳәан, иахьцоз ицеит. 

Аиргь аӷа дрыман. Аиргь раҳәшьа длышьҭан Хәаша Бырзықь. 

Ханиа уи дылҭахымызт азы диццомызт <…> Хәаша Ханиа лымариа 

џьара исоуазар ҳәа длышьҭамзи, Аиргьи Нарҭааи раҳәшьцәа 

аҟәашынкылараҿы иныжьны ишцаз ангәаиҭа, – аҳәсақәа ҳамч 

шҧарықәымхари игәахәын, Ханиеи Гәындеи ахьтәаз 

аҟәашынкылараҿы днеин дылҽыжәҵит, аҩызцәа рацәаны ицны… 

– Сара Хәаша сҽизыскуеит, егьырҭ бара брыжәыл, – лҳәеит 

Ханиа. 

Ишылҳәаз еиҧш, Ханиа лабала Хәаша дылижәлан, ихы 

дамыхәо дҟаҵаны дылҳәынҷеит. Гәында шьхәала егьырҭ дрысуа 

лҿаалхан, ашәҩыкгьы рхы иамыхәауа иҳәынҷаны инаганы Хәаша 

инаивалыҧсеит…» (Нарҭ Сасрыҟәеи… 1962: 119–120).  

Ара ҳара иаабоит тәамбашақә урҭ ишрызныҟәаз. Дара макьана 

ахаҵа иацлабуеит, рхы иақәгәыӷуеит, аҧхьагылареи амчреи рымоуп.  

Гәында-ҧшӡа лхаҿсахьа аарҧшраҿы зҽызмыҧсахуа 

епитетқәаны иаҳҧылоит «ҧшӡа», убас зны-зынла «ҧшқа». Уи 

лыхшыҩ, лымч, лгәымшәара, аӡахреи асреи рҿы илымоу аҟазара уҳәа 

гиперболала иаарҧшуп. Урҭ ибзианы иубарҭоуп хыхь иааҳгаз 

аҿырҧштәы аҟны. Убас Гәында-ҧшӡа лфырхаҵарақәа ртәы аабоит, 

лашьа Сасрыҟәа аҧсра аҟынтәи данеиқәлырхо: «Гәында-ҧшӡа лашьа 

Сасрыҟәа ацаҟьа аҵаҟа аӡыжь бааҧс даналаҳа, лара уахь 

дынхықәгылан, лмаҟа аалымӷыхны, ахы наиркны дҩаихан, дыҩҭылган, 

дҩаиҵагылан, ахра днаҿылгеит» (Нарҭ Сасрыҟәеи… 1962: 324–330). 

Иара убас аепос аҟны имаҷымкәа иаҳҧылоит илылоу амч ду атәы 

зҳәо асиужетқәа, иаҳҳәап, «Нарҭаа ашәҩык зықәтәалоз арымӡ ду 

хашәа имбаӡакәа ианеиҭалго», «нарҭаа ашәҩык ирзышьҭымхыз 

ампыл – лара илыҟаҵамҭоуп» уҳәа уб. егь. 

Иазгәаҭатәуп, Гәында-ҧшӡа аепос аҟны шамахамзар лымч 

кәаданы, ма лыӡбахә ишакәым иахцәажәаны дшаарҧшым. Иуҧылоит 

вариантқәак дырџьаны дахьаарҧшу, Гәында-ҧшӡа ахаҭыҧан Гынды 

ҳәа ахылзырҳәо, насгьы дыбзамыҟәны иахьлыхцәажәоу. Аха уи 

лхаҿсахьа арҿиараҿы иҟанамҵеит ҧырхага. Гынды илызкны З.Џь. 

Џьапуа иазгәеиҭоит: «Гынды – нарҭаа драҳәшьан. Ианҵаны иҟоу 

атекстқәа фба изларҳәо ала, Гынды, Гәында-ҧшӡа лаҳәшьа лакәын, 

«дгаӡашәа дшан», даара дауны, дышәпаны» (Џьапуа 2022: 158). Ш.Хь. 

Салаҟаиа излазгәеиҭо ала нарҭаа аҩбатәи раҳәшьа-гаӡа лхаҿсахьа 

ихьшәаны ицәырҵзар ҟалоит, Гәында-ҧшӡа лхаҿсахьа пародиара 

азызуа акы аҳасабала (Салакая 1969: 408). 

Гәында-ҧшӡа аепос аҟны адунеи аҿы абзиара ада ацәгьара 

ыҟоуп ҳәа дыҟаӡам, зегьы бзиа илбоит, дырзыразуп, еснагь аиаша 

дашьҭоуп, илҭахуп аҭынчра. Лашьцәа гәыкала илҭахуп, еилылхӡом, 

насгьы «Шәаҳәшьа дшәыкәыхшоуп» ҳәа ауп ишралҳәо. Илхылҵуа 

аҧхарра зегьы ирызхоит, убас алашара рыкәша-мыкәша зегьы 

арлашоит: «Лаҵкыс еиӷьыз уаҩы ицәа иалҵхьаз дыҟамызт, 

дынцәахшоуп уҳәарын. Лыҧшра-лсахьа, лычаҧашьа ҿык-бзык иазҳәо 

иҟамызт, ашәырҭаҭа иаҩызан лцәа, дшеи-шеиуа дкаҧха-каҷҷон 

мрада, мзада» (Салакая 1969: 398) – абас илыхцәажәоуп аепос аҟны. 

Лыҧшра-лсахьа аарҧшраҿы хархәара рызуп аиҿырҧшрақәа, уи 

лцәа-лжьы ашәырҭаҭа иаҿдырҧшуеит, лыҧшӡара амреи амзеи 

иадыркылоит. 

Нарҭаа, лара лашьцәа ашәҩыкгьы гәыкала бзиа дырбоит 

раҳәшьа. Аха ара ицәырҵуеит аамҭа иааиуаз иҟанаҵоз анырра 

иалнадаз даҽа шьҭа ҿыцкгьы. 

Зыӡбахә ҳамоу аамҭа еиҭасра аҧсҭазаара зегь рыла 

ианыҧшуан, ҳәарада. Аҳәса аҧыжәара ирымаз рымазкуаз ахацәа 

ацхыраара рырҭон дара аҳәсахәыҷқәа рхаҭақәагьы. Ус иҟаз 

аҭагылазаашьа атәы ҳбоит нарҭаа раҳәшьа Гәында-ҧшӡеи лара 

лашьцәа – нарҭаа дуқәа рыҳәсақәеи реизыҟазаашьа иазку асиужетқәа 

рҿы. 

Аҭацацәа адәахьала Гәында илҿынҵәаауашәа ҟарҵоит, аха 

гәаныла дырцәымӷуп, илыҵашьыцуеит, еснагь иашьҭоуп лышьра, 

лҭархара. Лымариа роур игәырӷьаҵәа дҭадырхоит, Нарҭаа аҩны 

ианыҟамыз, Гәында згьама лымбацыз ачыс – джьаны, аилаџь амацәаз 

алаҵаны илҿарҵоит. Лыҧсы анеихәлахалак, дганы атыша 

дҭарыжьуеит. Иаагоу асиужет ибзианы иаҳнарбоит зыӡбахә ҳамоу 

аиҿагылара атәы. 

Аҳәсақәа реиҿыхара, реиҿагылара рымчра ҵнашәаауеит, 

рыҧсыҽрақәа ирыцлоит, рымҩа ҭбааҭыцә аҭшәарахьы ахы архоит.  

«Гәында-ҧшӡа лхаҿсахьа цәырҵуеит аҧсуа нарҭтә ҳәамҭақәа 

рсиужеттә цәаҳәақәа ҩба рҿы. Акы – афырхаҵаратә мҵарсра атема 

иаҵанакуа, аепикатә шьаҭа хаҭа змоу ҳәамҭоуп, аҩбатәи – аҵашьыцра 

иазку анашанатә лакә аныррала ишьақәгылоу ҳәамҭоуп» (Џьапуа 

2022: 159) ҳәа азгәеиҭоит З.Џь. Џьапуа. 

Гәында-ҧшӡа лхаҿсахьа иахцәажәахьоу аҵарауаа аӡәырҩы 

иазгәарҭахьеит уи иуникалтәу хаҿсахьаны Нарҭаа репос аҟны 

ишалагалоу. Алакәҭҵааҩ В.И. Пропп нарҭаа раҳәшьа заҵәы 

длыхцәажәо иааигоит аҿырҧштәы: «Нарҭаа ашәҩык еҳәшьа заҵәык 

дрыман, Гәында-ҧшӡа лыхьӡын. Лашьцәа ракәзар, аҵәца-бааш 

дҭартәаны дрыман, лшьапы шьац иқәмыргылаӡакәа, дгьыли-жәҩани 

лмырбаӡакәа драаӡон лара» (Пропп 1946: 29). Анаҩсан иазгәеиҭоит 

Гәында-ҧшӡа лашьцәа аҵәца-бааш дҭакны дахьырбо адунеи аҟны 

иҟоу ажәларқәа рлакәқәа рҵасқәа руак – аҳцәа рхәыҷқәа аизолиациа 

рзура аҵас иадҳәаланы. Уи диҿагылоит аҧсуа нарҭҭҵааҩ А.А. Аншба: 

«В.И. Пропп ҳазиқәшаҳаҭхом акаҿы: уи Гәында аҵәца-бааш аҿы 

лааӡара, аҳцәа рхәыҷқәа изолиациа рзура аҵас ахь иадикылоит. Ҳара 

ҳгәаанагарала, ари иҵегь ижәытәу ҵасуп: аӡӷабцәа аншәлак рҭакра. 

Избан? Акы – аҳәамҭа излаҳәо ала, аҵәца бааш дҭартәаны дрымоуп, 

ашьац дықәдыркьысӡом, дгьыли-жәҩани лдырбаӡом, ҩба – лара 

ддырчоит фатә ҷыдала (“шәарах баҩлашала акәын дышдырчоз, уаҳа 

даҽа фатәык лыздырӡомызт, илырҭаргьы, афашьа лыздырӡомызт”). 

Ари аҩ-ҵаскгьы ирзеиҧшуп. Хҧагьы, (ари ауп зегь реиҳагьы ихадоу) 

урҭ рҭакра зыбзоуроу иааигәахо иалагаз ахаҵацара аҽазыҟаҵара ауп. 

Зыӡбахә ҳҳәаз аҵасқәа ирыдҳәалоуп ахырҟәыдра азин аҟамҵара 

аҵас. <…> Ахцәы мыч ду змоу шаноуп ҳәа ирыҧхьаӡон. Убри ауп 

ажәларқәа рыҟны ахцәы аныҟәгара аҧшӡара иатәуп ҳәа изырҧхьаӡо» 

(Аншба 2022: 110–111). Гәында-ҧшӡа лыҧшӡара ауп лҭацацәа 

дзыхдырҟьогьы, изхалыҵашьыцуагьы. Анаҩсан абааш дҭыганы, лҵас 

еилаганы, аилаџь лҿаҵаны дыршьырц зырыӡбогьы. 

Гәында-ҧшӡа илызку асиужеттә цәаҳәа ахыркәшамҭахь 

ианнеиуа, иаабоит уи ҿаҭахьаны ишлықәыз лара илиааиуа ида 

даҽаӡәы ицымцара. Уи лҿаҭахьа инақәыршәаны, илиааиз 

Хәажәарҧыс дизҳәаны дыштәаз, длышьҭалоит Нарџьхьоу ахаҵа. 

Нарџьхьоу дхаҵа ӷәӷәоуп, аџыр-ҧаҵа имоуп. Нарҭаа ашәҩыкгьы иара 

аӡәк изиааиӡом. Имч уаҩы имч иеиҧшым, иҽы акәзар – ҽы еиҧшым. 

Уи Нарҭааи Хәажәарҧыси дыриааины, Гәында-ҧшӡа диманы дцоит. 

Абри аҭыҧ аҿы даацәырҵуеит Хәажәарҧыс иан. Уи лҿаҳәатәы 

ҟалоит макьана, лышәиҧхьыӡ ҳәаны далгаанӡа инаӡоит. Ара 

иҟаҵатәуп згәаҭарак. Хәажәарҧыс иан лҿаҳәатәы еснагь иҟалаӡом, 

шықәсык ахьтә ҽнак ауп ианыҟало. Убри аныҟалоз аҽни лҭаца 

лымҵарсра амши еиқәшәеит. Лышәи наӡоит, Нарџьхьоу 

дҳашҳатәраханы, дзеиҭамҵуа даанхоит. 

Даҽа сиужетқәак изларҳәо ала, Саҭанеи-Гәашьа лыҧҳа заҵә 

дымҵарсны дызгаз абас еиҧш дылшәиуеит: «Нарџьхьоу, сыҧҳа 

насыҧ лызымҭаз, Хәажәарҧыс иҵәаабжьы ажәҩан аҟынӡа инеиуа 

изыргаз, аҩадагьы акы уакымкәа, аладагьы акы уҵыргәамкәа, 

уссирханы, усахьаханы, уҽгьы уаргьы, Гәында-ҧшӡа дмақьа 

ҧшқаханы, абыржәы дуҩыҵракны дшыукыу, уҳашҳатәараханы 

ухаҳәҵәцарахааит! Хырзаман аҽнынӡа акы уазымго аҳауа 

уалакнаҳаны уаанхааит!.. Гәында-ҧшӡа Нантәара абахә лыхьӡ 

ахызааит. Адунеи аҿы аҧшӡара ыҟанаҵы, адгьыл ҳазну, хаа-мыхаа 

аманаҵы лыхьӡ кашәара ақәымзааит. Фатәы-жәтәыс иҟоу ацха 

рыцкуп, урҭ лара хылаҧшхәыс дрымазааит! Урҭ рынцәахәы Анана 

Гәында лыхьӡзааит!» (Нарҭ Сасрыҟәеи… 1962: 348). Ажәакала, 

Гәында-ҧшӡа аҧшӡареи ашьхеи дрынцәахәны дҟалоит. Ус лыҟалара 

зыбзоурахазгьы лан лакәхеит.  

Адыгақәа репос аҟны Адыифи Шьҳафицеи алашара зхылҵуа 

ракәны иаарҧшуп. Адыиф лнацәкьыс иахылҵуеит уи алашара, 

Шьҳафица – лхы-лҿы. Аҧсуа нарҭтә епос аҿы ус иҟоу Нарҭ Сасрыҟәа 

иҧҳәыс, Аиргьаа раҳәшьа Нацәа Каҷҷа лоуп. Гәында-ҧшӡа лхы 

инаркны лшьапы аҟынӡа длашоит. Лхаҭа дымроуп. Атыша лҭацацәа 

данҭарыжьгьы, илхылҵуаз алашарала ауп дызларыҧшаазгьы.  

Аиргьаа раҳәшьа Нацәа Каҷҷа лсахьа ҭыхуа ажәлар абас рҳәеит: 

«Уи дызлаҟаз лыҧшӡара, лычаҧашьа абас ауп ҳәа ҳәашьак амамызт. 

Уи дажәуамызт, дҿахомызт, мшаҽнытәи лыҧшӡара еицакуамызт. 

Еснагь дышәҭуан, дкакаҷуан, ааҧынра еиҧш» (Нарҭ Сасрыҟәеи… 

1962: 268).  

Нацәа Каҷҷа аепос аҟны иаанылкыло аҭыҧ рацәамзаргьы, 

Сасрыҟәа иҧсҭазаара дабжоуп. Уи лыҧшәма дарӷьажәҩаны 

дивагылоуп, доуҳала илныруеит ацхыраара аниҭаху, еснагь 

дихылаҧшуеит.  

«Сасрыҟәа уаҳа неилымшо, дааҧса дкараха дхынҳәны даауеит 

џьарантәи, уахынлоуп, аҵх лашәуп, анаҟә хчылоуп. Уи аамҭазы 

иҧҳәыс лнацәкьыс луада аҧенџьыр инкыллырҳәҳәон. Лнацәкьыс 

алашара амрахәага еиҧш аҵх-лашә иналҧхон. Сасрыҟәагьы 

инеигәыдыҷҷалон. Убри инаркны, иашҭа дааҭалаанӡа, имҩа зегьы 

лаша-лашон. Иашҭа данааҭалалкь, иҧҳәыс лнацәкьыс ашьшьыҳәа 

наҟ днахон, Сасрыҟәагьы деибга-дызҩыда хәлыбзиа ҳәа аҩны 

дааҩналон» (Нарҭ Сасрыҟәеи… 1962: 318). Сасрыҟәа идыруан 

иҧҳәыс иҟалҵоз ацхыраара атәы, аха рацәак дазхьаҧшуамызт. 

Аамҭа цон, Нацәа Каҷҷа иҟалҵоз ацхыраара атәы здыруаз нарҭаа 

ашәҩык рашьа ҽыҧныҳәас ирҭо иалагеит, уи гәниган иаргьы иҧҳәыс 

илыдиҵоит уаҳа алашара илмырбарц. Уахык, ҵхы бааҧсык азы, 

Сасрыҟәа ауахьад иманы дшаауаз, иҧҳәыс лгәы иамузт лнацәкьыс 

нкыллырҳәҳәеит, уи акәхеит – Ҟәбина ацҳа иқәланы иааиуаз ауахьад 

алашара анаарылаҷҷа ирҳаны аӡахьы иҧеит лхаҵа дрыманы. Иҟалаз 

арыцҳара анылба дыҩны уахь лҿыналхеит. «Шьҭа лааҧшырас 

исықәузеи, сымшала уара уҭахеит! – абасгьы дааӷьаҵәыӷьаҵәын, 

арҵәаа-арҵәааҳәа хынтә ҩаҧхьа дыҳәҳәеит. Нас абахә даақәххын, 

дыҧеит аӡахьы. Дышлеиуаз хаҳә дуӡӡак аӡагәҭа иалыҳәҳәон, абни 

дақәҳаит. Аҳәала ахаҳә агәҭа ааиҩусазшәа, иааиҩсаны аӡы аҵа 

дналахәаша дцеит…»  (Нарҭ Сасрыҟәеи… 1962: 323). Нацәа Каҷҷа 

лҭахара иҳанаҳәоит ахаҵа иаамҭа ааира ишалагаз, насгьы имчра 

инамаданы ихьӡи ихьымӡӷи ирыҵаркуагьы шырацәахаз. Ахацәа ргәы, 

ргәаҵәа, рымч, рылша уҳәа зегьы рыла рҭакҧхықәра дуӡӡахеит. 

Ахьымӡӷ ргар ҟалаӡом рҩызцәа, рықәлацәа рҿаҧхьа, иара убас 

аҳәсахәыҷқәа рыгәҭангьы. Арицарцәа ираамҭахо иалагеит. Аҧҳәыс 

уажәшьҭа ахаҵа ишьашәыр аҿы ауп лҭыҧ ахьыҟоу. Ларгьы уи 

данаалар ауп. Лроль аҽаҧсахит, лҭакҧхықәра аҳәаақәа акыр 

иҭшәахеит. Аха ус егьа иҟазаргьы, аҧҳәыс лхы џьаргьы 

иаҵалырхаӡом. Илцәыӡыз аҭыҧ ахаҭыҧан даҽа ҭыҧк лзалхуп. Уи 

лҭыҧ ҿыц ишахәҭаз аҭырҭәаара лылшеит. Лымчра иамаз алшара 

ахырхарҭа аҽаҧсахит, аха амчхара маҷымкәа илзынхеит. 

Нацәа Каҷҷа лхаҵа Сасрыҟәа данҭаха, ларгьы лҽылшьуеит. 

Лаамҭа иатәыз аҧҟара дықәныҟәеит, илылшеит лхы аиааира. Иара 

убри алагьы ус баша ҧҳәыск шлакәмыз еилкаахеит. 

Нарҭ Дыд иҧҳәыс Лыӡаа рҭыҧҳа еиҳа ихьшәаны иҿиаз 

аперсонажцәа дреиуоуп. Уи лхаҿсахьа иаанарҧшуеит даҽа епоха 

ҿыцк, Аиргьаа рҭыҧҳа лепоха иеиҧшым. Лыҧшӡара анаҩсгьы ахаҵа 

игәы лызҭоуп: «Лыӡаа дрыман иаҳәшьак, аха аиаҳәшьа ззумҳәарыда: 

ашьеи ахши ааилаҭәо, лыҧшра, лычаҧашьа, лоура, лыҭбаара, днаӡа-

ааӡаны, зынӡа ссирӡак лакәын. Ахьшь аҭыҩра иааҭыҧрааз даҩызан, 

лыблақәа амаахыр еиқәаҵәа еиҧш иахьҭоу ичча-ччо, знык дызбаз 

уаҳа дихашҭуа ҳәа дыҟамызт» (Нарҭ Сасрыҟәеи… 1962: 72).  

Нарҭаа ашәҩык израҭәаз еиҧш ауп, рашьа Нарҭ Дыдгьы 

фырхаҵарыла аҭаацәарала дзалало. Ҵабыргуп, ҧхьаҟа 

инасыҧхараны иҟаз Лыӡаа рҭыҧҳаи иареи анеибаба, иаразнак бзиа 

еибабоит, блала еимырдоит рцәаныррақәа, аха аҵас ҵасуп, хьӡыда 

ҧҳәыс дигеит ҳәа рымҳәарц азы фырхаҵарак ҟаиҵар акәын. Уи аҩыза 

аҭагылазаашьагьы иоуеит, хара имгакәа ианеиқәшәа ашьҭахь. Лыӡаа 

рҭыҧҳа бзиа дибон Аҟәлан Аҟәланқьари зыхьӡыз даҽа хаҵа цәгьак, 

аха ибзиабара аницеиҩылымша иӡбеит мчыла дигарц. Ир иманы 

дрықәлеит. Убри аамҭазы ааигәа иҟаз Нарҭ Дыд рымҩа еиҩҵәаны 

ақәылацәа дырҧылоит: «Лыӡаа-ҧҳа Дыд ибжьы шаалаҳаз 

еиҧшҵәҟьа илдырит. Лгәы аалыҧсахын, арҵәааҳәа дыҳәҳәан, 

Аҟәланқьари длаихасын, иабџьар ааихылҧааит. Уи Дыд иаагәеиҭан, 

иаразнак даацәырҟьан, егьырҭ дылрыжәлан рабџьар аархихит. 

Аҟәланқьари иҟаиҵахуаз, дҭеислымхеит. Аҟәланқьари ицыз агәыҧ 

еиқәҧах иҿаҳәаны инышьҭарҵеит. Дыди Лыӡаа-ҧҳаи Аҟәланқьари 

дҿарымҳәеит, ус дынрыжьит, иҭахаз рыцҧхьаӡа уааҧсыра имырхит; 

аҧҳәызба лыхьымӡӷ-ҧса ҳәагьы ҩыџьаҟа ицәыргеит» (Нарҭ 

Сасрыҟәеи… 1962: 75–77).  

Лыӡаа рҭыҧҳа лхаҿсахьала ҳара иаабоит афеодализм 

аамҭазтәи ахҭысқәа рыҿиашьа. Араҟа ахаҵеи аҧҳәыси еиҟароума 

уҳәо аҟынӡа иаарҧшуп. Нарҭ Дыд дышхаҵа ӷәӷәоугьы, Лыӡаа-ҧҳа 

лымеида имамкәа дызжәылаӡом, лара лоуп имҩагьы аазыртуа. Аепос 

ишаҳәо ала, раҧхьа арҵәааҳәа дыҳәҳәоит лара, нас ауп лаӷа иабџьар 

анихылҧаауа. Ус анакәха, илхылҵыз абжьы цәгьа, аамҭа кьаҿӡак ала 

акәзаргьы, изаҳаз аргачамкит, иҿанаҳәеит, иашьаҳаит. Абџьар 

лнапаҿы ианаалгалак ашьҭахь ауп Нарҭ Дыдгьы данцәырҵуа. Ара 

ицәырҵуеит даҽа гәаанагарак. Аҧҳәыс леиҳа ахаҵа амч ӷәӷәа 

шимоугьы, макьаназы аҧҳәыс аҧыжәара шлымац илымоуп, 

раҧхьатәи ажәа лара илтәуп, раҧхьатәи аиааира лара дақәиҭуп. 

«Сам сюжет женитьбы Дыда – типичный образец поздних сказаний о 

набегах, который впоследствии, возможно, в силу большой 

популярности подобных сказаний, примкнул к нартскому эпосу» 

(Салакая 1976: 61–62) ҳәа азгәеиҭоит Ш.Хь. Салаҟаиа. 

Хыхь зыӡбахә ҳәоу Саҭанеи-Гәашьеи, Гәында-ҧшӡеи, Нацәа 

Каҷҷеи, Лыӡаа-ҧҳаи ҟазшьалеи, уаҩышьалеи, ҧшра-сахьалеи, 

хымҩаҧгашьалеи дырҿагылоит аҵанаа рҭыҧҳа, Нарҭ Кәын иҧҳәыс 

Зылха. Аҵанаа рҭыҧҳа ҧшралеи сахьалеи акгьы далаҟаӡам. 

Дызхылҵыз аҵанаа рыжәла уаа ссақәан, ларгьы лышәагаа маҷны 

даарҧшуп. Зылха ҷыдарак далаҟоуп, уи илылоуп амч ду. Нарҭаа рымч 

зқәымхо лара даиааиуеит. Аҵан зегьы реиҧш Зылха илыцәтәымӡам 

аусура, акрура дацәаашьаӡом, иахьа хәлаанӡа дымтәа-дымгыла аус 

луеит, днапҟазоуп, дӡахҩы бзиоуп: «Аҵан ҩныс ирызгылаз баатәы 

ҩнын. Аҩнуҵҟа раҳәшьа Зылха астәы даҿатәаны асра даҿын. Астәы 

даҿасцыҧхьаӡа абаа хыџхыџуан» (Нарҭ Сасрыҟәеи… 1962: 169). 

Лара шәагаала «ӡакы дзыҟамызгьы», лыжәлантә зегь реиҧш аума 

лырҿион. Араҟа ахҭысқәа злацо ала, Зылха аб ишьҭра дахаҭарнакуп 

ҳәа лзуҳәар ҟалоит, избанзар лара лхаҿсахьа зыҵәык ауп изыдҳәалоу 

аҭаацәара алалареи, нас уи алҵреи.  

Нарҭ Кәын аҵанаа дсасны дахьырҭааз, илаҧш дыҵашәоит аҵан 

ҭыҧҳа Зылха, иаразнакгьы игәаҧхеибашьоит дара. Араҟа ҳара 

иааабоит даҽа ҷыдаракгьы, уаанӡа аепос аҟны иаҳҧымлацыз: 

аҧҳәыс лаб иҩны ааныжьны лхаҵа ишҟа нхара диасуеит, дасу ихатә 

ҭаацәара иманы хазы дынхоит. Аҭаацәара еиҳабугьы аб, ма аиашьа 

иоуп. Зылха лаб ҳара дҳаздырӡом, аха лашьцәа хацәа џьбарақәак 

роуп. 

Зылха дызланагаз аҭаацәара – ҭаацәара дууп, шәҩык аишьцәа 

ыҟоуп. Урҭ зегьы фырхацәоуп. Нарҭаа ашәҩык адәахьы 

ирындмырҧшуазаргьы, рҭаца рацәак драҭәаршьом, аҵанаа рҟынӡа 

рашьа ихы ахьлеигаз хьымӡӷыршьоит. Аишьцәа рҭаца дҧыршәарц 

азы, ачараан иршьыз ашә-цәык рцәақәа наганы илырҭоит ампыл 

алылхырц. Ларгьы деиҵамхаӡакәа аҭак налыгӡоит – кәтыҿырҳасрак 

иалагӡаны, ашә-цәак ампыл хәҷы рылхны, инаганы лабхәындацәа 

инадлыркуеит. Зылха уаҩы изимбац ала лыбаҩ лцәыласуп, лнапы 

злалкуа аус лықәманшәалахоит. Аха уи лхаҵа инапы аҵаҟа ауп 

дахьыҟоу, илҳәо ажәа акы ылнадо иаабаӡом. 

Нарҭ Кәыни лареи рыгәқәа аннибарха ашьҭахьгьы, лхаҵа 

диҿагыланы дықәҧо, даӷьуа аабаӡом. Лысаби ҳәызбала даалыӷрыхны 

дизынлыжьуеит, лара лабраа рышҟа дцоит. Уиала иаалырҧшуеит 

лгәыжәла шыцәгьоу. Ларгьы Саҭанеи-Гәашьа леиҧш лыҷкәын 

дихӡыӡаауеит, дихылаҧшуеит. Уи шьақәнарӷәӷәоит, нарҭаа дуқәа 

ахәҷы дырзымбо ианалага аџыр иҿаҵара иалагарц ахьралҳәоуи, 

анаҩсан Цәыцә хьыӡрацара данцо ихаҵашьа ахьԥылшәоуи, насгьы 

ахьыӡ игартә еиҧш дахьымҩақәылҵо. 

Аҵанаа раҳәшьа Зылха лхаҿсахьа аарҧшраҿы ахархәара 

рымоуп абас еиҧш иҟоу аепитетқәа: Зылха-ҧшӡа, аҵан раҳәшьа 

Зылха (ибзианы ианлыхцәажәо), аҵан рҭыҧҳажә, аҵан ччыиақәа 

раҳәшьа (датәамбаӡакәа ианлыхцәажәо), лгәыжәла цәгьоуп (лхаҵа 

данизгәаалак лхәыҷы длыӷрыхны данцо). Уи илылоу амч ҷыда 

аарҧшраҿы агипербола ахархәара амоуп дансуа, данхахо: аҵан рбаа 

хыџхыџуеит, ашьҭыбжь цәгьахоит, нарҭаа ҭацас данаарга 

кәтыҿырҳасрак иалагӡаны шәцәык рцәа иалхны ампыл ҟалҵоит. 

Зылха лхәыҷы дааныжьны данцо иаабоит аҩбатәи аҷыдара: 

асаби иан лакәӡам дзааӡо, мамзаргьы лҭаацәара, дзааӡо иабраа 

роуп. Аҧҳәыс уаанӡатәи лзини лхақәиҭреи лымхуп ҳәа ауп уи иаанаго. 

Егьа ус акәзаргьы, Зылха абас илҳәахьаз ажәа дахымҧакәа лцара ус 

баша иалагалаӡам. Уи илзынханы иҟоу амчра атәы ауп иаҳәо. Ахаҵа 

макьана еиканра лылшоит.  

«Зылха анык лаҳасабалагьы роль дук налыгӡо дыҟам, лымгәа 

иҭаз ахәыҷы дзааӡо лара лакәӡам, дыршәны дзымҵалыршәуа нарҭаа 

роуп, наҟ-наҟ ифырхаҵа ӷәӷәахараны иҟаз Цәыцә дзааӡаз. Лымгәа 

рҟьаны лхәыҷы дзымҵалыршәуа, дыззынлыжьуа аҭаацәара 

патриархалтә ҭаацәароуп. Абраҟа Сасрыҟәеи Цәыцәи 

злеиҿҳарҧшыша, аинтерес зҵоу ҭагылазаашьак ыҟоуп. Сасрыҟәа иан 

(аҧҳәыс) лҭаацәараҿоуп ааӡара ахьиоуз, Цәыцә иакәзар, уи 

дахьырааӡаз иаб (ахаҵа) иҭаацәараҿоуп. Ас еиҧш иҟоу 

аҽеиҭныҧсахлара аҭоурыхтә еиҭакра дуқәа (аматриархат ақәӡаара, 

аилаҳара, уи аҭыҧан апатриархаттә еизыҟазаашьақәа 

рышьақәгылара) аепос иахьаныҧшыз ауп изыбзоуроу» (Зыхәба 1981: 

299–300) ҳәа азгәеиҭоит С.Л. Зыхәба.  

Ажәакала, иаҳҳәар ҳалшоит, Зылха агәаӷьра змоу, заҳракыра 

аҿы аҟазаара иазықәҧо персонажны дыҟоуп аепос аҿы ҳәа. 

Аепос иалагалоу аҳ-иҧҳа уи лыҵкар злоу лакәны даарҧшуп. Уи 

ҧсшьарак еиҧш илыҧхьаӡоит илышьҭанагалаз арҧыс х-ҧсҭазаарак 

иҭара. Лара асаркьа лымоуп. Асаркьа даныҧшыланы адунеи ахы-

аҵыхәа аҟны иҟоу зегьы лбоит. Абри асаркьала илзымҧшааз ауаҩы 

лыҧсҭазаара инапы ианылҵоит, ус акәымкәа данҧшылацыҧхьаӡа 

(хынтә) дылбар, аҧсра изыҧшуп, изаалгоит. Аҧҳәызба гьангьашра 

акәӡам ара иҟоу, ара иҟоу леиҳа зымчу ахаҵа иҧшаара ауп. Аҭыҧҳа 

Саҭанеираа дрышьҭроуп.  

Аепос иагәылоуп убас аҭаҳмада иҧҳа гәымшәа илызку асиужет. 

Уи излаҳәо ала, аҭаҳмада х-ҩык аҧҳацәа иман. Нарҭаа ашәҩык 

агәырқьҳәа еицҽыжәланы, ахацәа рашәа ҳәо хьыӡрацара 

иандәықәлалакгьы, иара дқәыҧсычҳауан. Уи иҧҳацәа еилыркааит 

иқәыҧсычҳара змааназ. Уи димамызт Нарҭаа ирыцҽыжәлашаз аҵеи. 

Иҧҳацәа еиҳабы еиҵбыла ирыӡбоит рыҽҧыршәарц, аха 

изылшо аиҵбы лоуп. Лара хаҵа маҭәала лҽеилаҳәаны нарҭаа 

хьыӡрацара дрыцны дцоит. Амҩан ашәырҵлақәа рацәаны изҭагылаз 

абаҳча рбоит. Аха уахь анеира аӡәгьы изыгәаӷьуам. Изтәу аҭакәажә 

илыцәшәоит, уи лышәиҧхьыӡ наӡон. Абаҳча уҭанаҵы дшәиир, 

хымҧада, лышәи наӡон. Аҭаҳмада иҧҳа ахьшәҭҳа аанда днахыҧан, 

леидара ашәыр лыманы шьҭахьӡа даахыҧон еиҧш, аҭакәажә 

«узлаҟам ала уҟалааит» ҳәа дылшәиит. Уи акәхеит ларгьы 

дыҷкәынахеит (Нарҭ Сасрыҟәеи… 1962: 158).  

Ас еиҧш иҟоу асиужетқәа ахьаҳҧыло анашанатә лакәқәа рҿоуп, 

урҭ роуп изҷыдаҟазшьоу аҽеиҭакрақәа. Уи ус шакәу шьақәирӷәӷәоит 

афольклорҭҵааҩы Ш.Хь. Салаҟаиа: «Что же касается сказания о 

храброй дочери старика, превратившейся по заклятию злой старухи из 

женщины в мужчину, то оно несомненно представляет собой не что 

иное, как абхазскую версию распространенной во многих странах 

мира сказки «перемены пола», глубоко и всесторонне исследованной 

венгерским фольклористом Мартоном Иштвановичем» (Салакая 1976: 

62). Ус егьа иҟазаргьы, абраҟагьы иааԥшуеит хыхь зыӡбахә ҳамаз 

ахшыҩҵак. Аҭаҳмада иҧҳа ахацәа драҩсуа дахьрылагылоу, дара  

драҟараны даабоит, аҵеи дызмам аҭаҳмада дзықәҧснычҳауагьы 

ахацәа раамҭа иахьҭагылоу ауп. 

Аепос аҟны убас иалагалоуп амифологиатә персонажцәа: 

афырхаҵа ацхыраара изҭоуи уи иҧырхагоуи. Урҭ аарҧшуп аҳәса 

рхаҿсахьала. Зегьы ҧшралеи-сахьалеи еиҧшым, рықәрахь 

инеихьеит, ибыргцәоуп, аха абаҩ ҷыда рылоуп.  

Саҭанеи-Гәашьа леиҧш аепос аҟны зҿаҳәатәы ҟало 

аперсонажцәа аӡәык-ҩыџьак ыҟоуп. Урҭ иреиуоуп Хәажәарҧыс иани 

аҭаҳмада иҧҳа дыҷкәыназтәыз аҭакәажәи. Хәажәарҧыс иан сиужетк 

аҿы мацароуп дахьцәыргоу аҭакәажә-шәиҩы леиҧш, аха уи ҳара 

даабаӡом ацәгьара дадгылаҩны. Нарџьхьоу дзылшәиуа лыҷкәын 

ахьымӡӷ ахииргаз азоуп. Аха иазгәаҭатәу, уи лҿаҭахьа ашықәсан знык 

акәын ианыҟалоз. Аҭакәажә аҧсҭазаара иасимволу абаҳча лыхьчоит, 

иҭаланы ашәыр згарц иақәызкуа зегьы лшәиуеит. Инеихьоу зегьы 

рыҟнытә аӡә деибганы длымшьҭыцызт аҭаҳмада иҧҳа заҵәык лыда. 

Аҧсҭазаара аетапқәа рҿы аҧҳәыс лроль, лҭагылазаашьа шаҟа 

еиҧшымыз, ирымаз аҷыдарақәа ралкааразы иаанылкыло аҭыҧ 

маҷым. 

«Образы злых ведьм и старух в нартском эпосе занимают 

весьма ограниченное место» (Салакая 1976: 62). Аепос иалагалоу 

амифологиатә цәа зыҟәну аҭакәажәцәа аешьцәа ираӷацәаны ауп 

ишаабо. Нарҭ Сасрыҟәа иашьцәа зегьы лбааздо аҧҳәыс омага 

илхаҿырбагоуп аҩсҭаара, аџьнышра, амцҳәара. Уи илылшоит Нарҭаа 

шәҩык ржьара, аха Нарҭ Сасрыҟәа дылзымжьеит, дылиааиуеит. Зегь 

реиҳа дшәарҭаны дыҟоуп арбаӷь иақәтәоу аҭакәажә-џьныш, уи лоуп 

нарҭаа аишьцәа иразҳәо Сасрыҟәа иҧсырҭа ахьыҟоугьы. Абар уи 

атәы дшахцәажәо З.Џь. Џьапуа: «Нарҭаа репос аҿы аҭакәажә 

дцәырҵуеит х-хаҿык, х-ипостасиак лыманы: нарҭаа аишьцәа лбааздо 

ҭакәажәы-омаганы (Нарҭаа… атом 2); Сасрыҟәа иҭархашьа здыруа 

ҭакәажәы-гызмалны (Нарҭаа… атом 3); Сасрыҟәеи егьырҭ нарҭааи 

рфырхаҵарақәа мҩақәызҵо, ирыцхраауа ҭакәажәызаҵәны (Нарҭаа… 

атомқәа 1 – 6)» (Џьапуа 2022: 154–155). Араҟа аҭакәажә-омага лыҟны 

епитет ҳасабла лыхьӡ иацлоит аҧҳәыс-омагажә, ҧҳәыс-омага дуӡӡак, 

аџьныш, мамзаргьы агәылшьап. Аҭакәажә-гызмал лыҟны: аҭакәажә 

бааҧс, аҭакәажә-ҟаимбарах, ҭакәажәы ҟәырҭлахк, адырыҩ-ҧҳәыс, 

аҧҳәыс-гызмал, аҩсҭаа, акаҷаа, аџьныш-ҭакәажә уб.иҵ. аҭакәажә-

заҵә лыхьӡ ҳҧылоит – Шьашә-раҳкәажә, Аџьан-раҳкәажә, 

ҭакәажәызаҵәык, аҧҳәыс уҳәа (Џьапуа 2022: 155). 

Аамҭа ахҵәаха дуқәа рыҟны, ҳәарада аԥҳәыс еицеиԥшны 

илыхәаԥшӡомызт. Уи дҳаракны дызмаз ажәлар ирылшон 

лыларҟәрагьы. «Аепос аҧызҵаз, изырҿиаз ажәлар амифтә ҭакәажә 

ҩбашәа илзыҟоуп: зны дҵоуроуп, даҽа зныхгьы дҵоурам, 

дцәыршәагоуп, дыцәгьаршҩуп ҳәа илыхәаҧшуеит. Уи ус машәыршақә 

иҟамлеит. Избан акәзар ажәытәӡа зны (аматриархат ахаан) дҵоураны 

илыхәаҧшуазҭгьы, анаҩстәи аепохазы (апатриархат ахаан) дҵоурам 

ҳәа дрыҧхьаӡо, дцәыршәаганы, дхәымгаршьо иалагеит» (Зыхәба 

2009: 477–478) ҳәа алкаа ҟаиҵоит С. Зыхәба. 

Нарҭаа репос инамаданы аҭоурых-фырхаҵаратә ашәақәеи 
аҳәамҭақәеи рҿы аҧсуа жәлар хықәкыла иззааҭгылоз, изыхьчоз, 

ианаҭахыз аамҭазы еиуеиҧшым афырхаҵарақәа аазырҧшуаз, дара 

рзы зхы-зыҧсы иамеигӡоз афырхацәа ракәын. Урҭ реиҳараҩык 

хацәоуп, ҳәсақәам. Аха иҟоуп хыҧхьаӡарала ирацәамзаргьы, ахацәа 

иаарываҟәыло афырхаҵарақәа маҷымкәа иаазырҧшуа 

аҭыҧҳацәагьы. Дара аҭыԥҳацәа зегьы злеиҧшу шыҟоугьы, дасу дара 

рҷыдарақәа рымоуп. Зегьы ҧшӡақәоуп, рыҧшӡара улақәа хнакуеит. 

Урҭ рҭеиҭыԥш, рыԥшӡара уҳәа раарҧшразы хархәара рымоуп 

еснагьтәи (зҽызымҧсахуа) аепитетқәеи итрадициатәу 

аиҿырҧшрақәеи. Иаҳҳәап: рыхцәы шьқьыруа, ихьҧшшәылаха, рӡара 

илахысуа ирықәуп, рцәа ржьы акәзар, амсыр қьаадыш еиҧшуп, 

рыблақәа ҭыҧхаауа иҟоуп.  

Аҭыҧҳацәа зегьы ирдыруеит ианаҭаххоз абџьар акышьа, 

аҽықәтәашьа, аибашьышьа, ажәакала еибашьцәоуп, мамзаргьы 

иамазонкацәоуп. Зегьы гәымшәақәоуп, ирыздыруам ахьаҵшьа.  

Афольклор аҿы аҧҳәыс-еибашьҩы лхаҿсахьа ацәырҵра 

аҭоурыхҭҵааҩцәа еиуеиҧшым агәаанагарақәа рыла иазнеиуеит. Убас, 

А.А. Лучинин ажәлар рпоезиаҿы аҧҳәыс-доумыжьха лцәырҵра мзызс 

иамоу ҳәа иибо – «аҧҳәыс ахьыҧшымзаареи ахаҵа лыҽиаҟаратәреи» 

(Лучинин 1895: 5) дахьрышьҭоу ауп. Уи диҿагыло Н.Л. Ианчук 

иазгәеиҭоит, аҧҳәыс-доумыжьха лцәырҵра зыбзоуроу аҳәамҭа 

аҧызҵаз рсоциал-ҭоурыхтә ҭагылазаашьа ауп ҳәа (Янчук 1900: 1). 

Ишдыру еиҧш, имеибашьыц, афырхаҵарақәа рацәаны иҟазымҵац 

ажәлар ирзаҧҵаӡом аҧҳәыс илызкыз, ма ахаҵа изкыз афырхаҵаратә 

ҳәамҭақәа. 

Аҭоурых-фырхаҵаратә ашәақәеи аҳәамҭақәеи рахьтә еиҳа 

иархаикатәуп ҳәа азуҳәаратәы иҟоуп «Шарыҭхәа-иҧа Мсаусҭи 

Иаҭыри» (Аԥс. фольк. 2003: 218–222) ирыхҳәаау ажәабжь. 

Иазгәаҭатәуп, ари аҳәамҭа варианткны мацара шакәу афольклор аҿы 

ишаҳҧыло. Иҟоуп ашәагьы, уигьы вариантк ала ауп ишцәыргоу. 

Ари аҳәамҭа аҟны иуҧылоит аҩныҵҟа иагәылоу ижәытәӡатәу 

амотивқәа. Шарыҭхәа-иҧа Мсоусҭ ар раҧхьа дгыланы еибашьра 

дцеит. Дызгашаз ахы иқәшәан, иҩызцәа дрыманы аҩны иааит. Уахыки-

ҽнаки иҧсы ҭан. Иаҭыр иҩызцәа ачара рзылуит. Ачара ашьҭахь иҧсы 

ихыҵуеит. Анышә данарҭоз ларгьы лҽылшьуеит. 

Иаҭыр лхаҿсахьа аханатәгьы ухнамхырц залшом: Мсоусҭ илахь 

еиқәны данылба, иазҵаара ахаҭыҧан, игәы арӷәӷәара далагеит. Игәы 

шьҭызхша ажәақәа изылҧшаауеит, еиуеиҧшым аҿырҧштәқәа 

аалгоит: «Аира иацишаз аҧсра мыжда уацәшәа-цәырҳацәар, 

узахыҧаӡом» (Аԥс. фольк. 2003: 219), «Ахаҵа бзиа иҵәыуара аҧҳәыс 

дақәиҭуп» (Аԥс. фольк. 2003: 219), «Сыҧхашьа-ҧхаҵуа, 

усзымҵәыуаӡакәа амӡырхықә саақәхап, снапы сгәыдыҧсала» (Аԥс. 

фольк. 2003: 220), «Саргьы сџьанаҭ ҧҳәысуп, Умҩа ныҳәан амҩа 

уықәысҵап, – лҳәит, Шарыҭхәа-иҧа Мсаусҭ ицәынхаз иҧҳәыс, – 

рҳәуа, Сара сыжькырҭа ааҧшуа, аамсҭа цәҳәы насыҧдак сыжькырҭа 

дахьҧшы-хьыҧшуа, адунеи сықәгылаӡом» (Аԥс. фольк. 2003: 220). 

Атекст аҟынтәи иаагоу абарҭ Иаҭыр лажәақәа иуарҳәоит ҧҳәыс 

еиҿамск, гәымшәак, агәаӷьра злоу аӡә шлакәу. Анаҩсгьы, аибашьраҿы 

дызгарыз ахы иқәшәаны, иҩызцәа дрыманы ианааигьы, 

лхымҩаҧгашьала урҭ зегьы шьақәлырӷәӷәоит. Арыцҳара ду 

дшақәшәаз шеилылкаазгьы, иаразнак дырҧымлеит, маҷк 

лҽаанылкылеит аҩны, нас иҩызцәа аҧсшәа раҳәаны аҩныҟа 

иаалыҧхьеит, насоуп лхаҵа даниазҵаа «улахь зеиқәузеи?» ҳәа. 

Ихәра ҿыӡәӡәааны днышьҭаҵаны, иҩызцәа ачара рзылуит. Иҩызцәа 

зегьы лырхысит. Мсоусҭ афырхаҵа ишихәҭаз еиҧш дныҟәылгеит. 

Данҧсгьы афырхаҵа ишиқәнагоу еиҧш аҵәыуара ҟалҵеит, нас: 

 

 «Сара гәнаҳара узызуам.  

Сара иҟасҵо агәнаҳара уара ушҟа имнеиааит. 

Амсаҟеи-ҟама лкыкӡӷара ибжьаҵаны илыман. 

Лкьаҿ лнапы ҩаҵшьны, иааҭӷәыцәааны, 

Ишьапаҿы дҩықәҧаланы, 

Лгәи-лгәаҵәеи иарбаны, 

Амсаҟеи-ҟама дәықәылҵеит. – 

Аҽыҩҳа лҟәаҟә иҩкыллырҟьеит. 

– Алеи, абгеи ҳарҿашәымҵан, ҳаивашәҵ, – лҳәит. – 

Шарыҭхәа-иҧа Мсоусҭ ишәақь ихәда ихшьны, 

Акыр-кырҳа ашәа ҳәо џьанаҭ дҭаны, 

Сара џьаҳаным сызҭагыломызт азоуп сыҽзысшьыз, – лҳәит…»  

(Аԥс. фольк. 2003: 222).  

 

Иаҭыр лыҽшьра иаанагаӡом уи дыҧсыҽуп ҳәа. Иаҭыр уи ала 

иаҳлырбеит лгәымшәара, лыгәаӷьра ду, гәыкала лхаҵа изыҟазаара. 

Ахаҵа иеиҧш ларгьы ахьӡи ахьмыӡӷи дрызхәыцуеит. Ари аҳәамҭаҿы 

Иаҭыр лхымҩаҧгашьа азы аҵарауаа ргәаанагарақәа рҳәеит. Иаҭыр 

лҽанылшьуа илҳәо ажәақәа «Уара узы сџьанаҭ ҧҳәысуп» 

дрыхцәажәо С.Л. Зыхәба иҳәоит, ари ашәа ихьшәоу аамҭақәа рзы 

аҧсылмантә динхаҵара ахьаныҧшыз ауп изызҳәоу ҳәа. Аха уи 

агәаанагара иашам ҳәа агәҩара уоуеит, избанзар аҧсылманреи 

ақьырсианреи аҽшьра иақәыӡбоит, аҧсылман динхаҵара излаҳәо ала 

«Аҽшьра еиҳау гәнаҳа ыҟам».  Иаҭыр лыҽшьра амотив аҧсылман 

динхаҵареи ақьырсиан динхаҵареи ирыдҳәалаӡам. Уаҟа иаҳҧыло 

ажәақәа «џьанаҭи» «џьаҳаными» ракәзар, ашьҭахь иаланагалаз роуп.  

Ари ахҭыс иугәаланаршәоит ажәытәӡатәи акультурақәа рыҟны 

афараон, аҳәынҭқар, ар рҧыза уҳәа аныҧслакгьы, рыҳәсақәа, 

рыхшара, рмаҵуцәа, рырахә-рышәахә уҳәа шьны ианрыварҵоз 

аамҭақәа. Ара иаабо – аҧсы шыҟоу, уи даҽа дунеик ишамадахо азы 

агәрахаҵара ауп. Иаҭыр лхаҵа дицны Нарцәыҟа дцеит. Уи ус ишыҟало 

агәра лымгозҭгьы, лҽылшьӡомызт. Иаҭыр лхымҩаҧгашьа, 

жәаҳәарада, ифырхаҵароуп, Мсоусҭ дааиваҟәыло дыҟоуп. 

Иаҭыри Мсоусҭи ирыхҳәаау аҳәамҭа иеиҧшуп «Ԥшькьаҿ-иҧа 

Манчеи Баалоу-ҧҳа Мадинеи» (АЖәР 1959: 123–136) рашәагьы. Аха 

абраҟа иазгәаҭатәуп фактк. Манча хаҵа ихҳәаау ажәабжьқәеи 

ашәақәеи рыҟны Мадина захьӡу аперсонаж даҳҧылаӡом. Зыӡбахә 

ҳәоу Асланыхәа Ҿаша лоуп. Аха Б. Шьынқәба ианҵамҭаҿы 

даҳҧылоит Баалоу-ҧҳа Мадина. Аҧсуа фольклор аҿы уаҳа џьаргьы 

уи даҳҧылаӡом. Убри азҵаара иазкны аҧсуа ҵарауаа рыбжьара 

иҟоуп аимак-аиҿак. Раҧхьаӡа акәны абри азҵаара дазааҭгылеит 

аҵарауаҩ А.А. Аншба. Уи излазгәеиҭо ала, Б. Шьынқәба иаҧиҵаз 

Манча изку атекст ада, егьырҭ аҳәамҭақәеи Шарыҭхәа-иҧа Мсоусҭ 

изку аепикатә ҳәамҭеи рсиужеттә схемақәа еиқәшәоит (Аншба 1982: 

201–202).  

«Баграт Шьынқәба иеиҿикааз аҧҵамҭаҿы аперсонаж Баалоу-

ҧҳа Мадина апоема лалагалара зыбзоуроу иара иакәхоит; ҩбагьы 

ахьӡ Мадина аҧсуа жәлар рҿаҧыцтә ҳәамҭақәа ирыздырӡом, уи 

Нхыҵынтә (адыгақәа еиҳаракгьы) иаагоу хьӡуп. Иҳаҩсыз ашәышықәса 

аҩбатәи азбжа аахыс ауп аҧсуаа рхәыҷқәа ирыхьӡырҵо ианалага ари 

ахьӡ. Ажәакала, ари ахаҿсахьа лыхьӡ апоет ирҿиара иадҳәалоу, иара 

иихәыцыз, иалихыз хьӡуп ҳҳәар, аиаша ҳацәыхарахом ҳәа ҳгәы 

иаанагоит. 

Уи анаҩсан, апоет ашәа аиҿкаашьа, апоетика ихы иархәаны 

асахьаркыратә литература иашьашәаланы иеиҿикааит ари апоема…» 

(Агрба 2013: 149). 

Виктор Кәыкәба ианиҵаз авариантқәа руак аҿы «Ханаа 

рыҭыҧҳак Зазы-Ҳаным» (Кукба 2007: 270–272) ҳәа даҳҧылоит. Уи 

асиужет зынӡа егьырҭ иреиҧшӡам. Ажәакала, Мадина лхаҿсахьа 

акәша-мыкәша иҟоуп еиуеиҧшым агәаанагарақәа. Иара убас зыӡбахә 

ҳәоу аҭоурыхтә ҭыҧқәагьы, иаҳҳәап, Ҳагәашә, конкретла иахҳәоу 

агәра унаргом, убас хархәара зызу ажәақәа, атерминқәа. Иааркьаҿны 

акәзаргьы, ҳазааҭгылап асиужет. 

Ԥшькьаҿ-иҧа Манчеи Баалоу-ҧҳа Мадинеи рыӡбахәқәа 

еиныҩхьан, ҧхыӡырла еибадырхьан. Ианеибаба, игәаҧхеибашьан, 

еибагеит. Хаха-хымш чаран Манча игәараҭаҿы, аҧшьымш рыҽны 

еибашьра дцар акәхеит, избанзар аҧсҭыр ақәлеит Аҧсны. Манча 

игәы каҳаны данылба, Мадина Иаҭыр леиҧш игәы лырӷәӷәо далагеит. 

Ар драҧхьагыланы еибашьра дахьцаз акыр иааирагьы игоит, аха 

дызгашагьы ахы иқәшәоит. Анышә данамарда ашьҭахь, Мадина лхаҵа 

имаҭәақәа лышәҵаны дцоит еибашьра. Аҧсуа еибашьцәа аҵахара 

ишаҿыз, Мадина лыбзоурала аиааира ргоит: 

 

Дшааиуаз аҧсҭыр даарылаххит, 

Дҵәиуа дхынҳәуа даарылагьежьт, 

Ҽыҳәҵәылагьы шьоукы кеиҟьон, 

Ихыҧша цәгьа шьоук арблаҟьон, 

Иҵәаабжьы гәыҭҟьагаӡан…  

(АЖәР 1959: 135) 

 

Абас еиҧш дыҧсеиқәырхагаха ирзааиз деилыркаарц рҭаххеит 

аибашьцәа. Еиҳарак аҳ иҭаххеит абри аҽыуаҩ деилкааны, ҳамҭак 

ианеишьарц. Аҽыуаҩ дызусҭоу еилыскаауеит ҳәа аҳ афырхаҵа 

иаҧхьа данааи, егьи ахьышәҭҳәа дыҩҽыжәҧан, иҳәеит дызусҭаз: 

 

«Акәалӡ хылҧа наҟ ихихит. 

Лыхцәы сымсым лакьы-лакьуа, 

Инықәҧсеит лыжәҩахырқәа. 

Лхы-лҿы гәыкы мра каҧхаран, 

Аҽеиқәа ҽыуаҩ, афрыҧҳәыс, 

Абжьҩеишьцәа раҳәшьазаҵәы, 

Ԥшькьаҿ-иҧа иҧҳәыс лаша, 

Баалоу-ҧҳа Мадина»  

(АЖәР 1959: 136). 

 

Мадина аибашьра адәаҿы иаалырҧшит афырхаҵара. Аҳәамҭаҿ 

аханатә Мадина даабоит дышгәымшәоу. Мадина лхаҵа ишьа ахьылуа 

дақәшаҳаҭым аҵарауаҩ А.А. Аншба. Аҧсуаҵасла аҧҳәыс лхаҵа ишьа 

луӡом. Азин лымоуп лашьа ишьа аура, мамзаргьы ажьрацәара ааигәа 

зыбжьоу рыбжьара. «Афольклор аҟны аҧҳәыс лхаҵа изы ашьа 

ахьылуа амотив ахьаҳҧымло абзоуроуп адат, уи излаҳәо ала ашьоура 

азин змоу ажьрацәара зыбжьоу роуп, мамзаргьы ахәҧҳара. Аҧҳәыс 

ианакәызаалакгьы лхаҵеи лареи жьрацәарала еизааигәаны ҳәа 

иҟамлаӡацт. Адунеитә фольклор аҿы иаҳҧылоит амотивқәа аҧҳәыс 

лхаҵа иҿы лашьцәа ршьа ахьылуа, аха лхаҵа ишьа луаны ҳәа 

иҟаӡам. Иаҳҳәап, исландиаа рашәақәа иреиуоу «Еддаа» аҟны («Атли 

изкыу ашәа») агәынцәа рҳәынҭқар Атли Гәыннараа рхьы иҧсы 

азыцәгьан азы, дааиҧхьан дишьит, аха Атли иҧҳәыс Гәыдруна, 

Гәыннараа раҳәшьа, лашьцәа ршьа луеит, лхаҵа дылшьуеит» (Аншба 

1982: 206). Аха араҟа иҟоу Манча ишьоура мацара акәӡам, араҟа 

Аҳәынҭқарра еиқәырхатәын, ус анакәха, ажәлар реиқәырхаразы 

еибашьтәын. 

Ишдыру еиҧш, аҧсуа фольклор аҿы аперсонажцәа зегьы 

аҵасқәеи ақьабзқәеи ирықәныҟәоит, шамахамзар, ирыцәхьаҵуа 

ҳбаӡом. Мадина ланхәа дылзымӡырҩыкәа, лхаҵа ишьа луеит. Ари 

еиҧш иҟоу аиҿартәышьа ажәлар рыпсихологиа, рҵас иацәыхароуп. 

Ус иагьа иҟазаргьы, ас еиҧш иҟоу асиужетқәа ҳҧылоит М. Лакрба 

иновелла «Абӷьыц иаҳәап», убас И. Коӷониа ипоема «Наҩеи Мзауҷи» 

рыҟны. Ус анакәха, конкретла автор дызмоу аҩымҭақәа рҿы 

аперсонажцәа рхаҿсахьа шхыҭҳәаау еиҧш ихыҭҳәаауп Мадина 

лхаҿсахьагьы. Избанзар, ажәлар ариаҟара гха рыхьрымызт ҳәамҭак 

аҿы. Аха уи иаанагаӡом аҳәамҭа бзиаӡам ҳәа. Ажәакала, Б. Шьынқәба 

иеизигаз асиужетқәа ирылхны иаҧиҵеит ажәлар рзы даҽа ҳәамҭак, 

убас даҽа фырҧҳәызбак лхаҿсахьа.  

Мадина лхаҿсахьа аҭоурых-фырхаҵаратә ҳәамҭақәа рҿы 

иаҳҧыло аҭыҧҳацәа ссирқәа ируакуп. Агәымшәара, ахаҵамҧҳәысра 

злаз аҳәсақәа, аҳәсахәыҷқәа аҧсуа ҭоурых аҿы имаҷӡам. 

Иаҭыри Мсоусҭи ирызку аҳәамҭа кыр иазааигәоуп даҽа ҳәамҭак 

асиужет. Уи «Ашахба Аҳмаҭи Раџьыбаа рҭыҧҳаи» (Аԥс. фольк. 2003: 

262–263) зыхьӡу аҭоурых-фырхаҵаратә ҳәамҭа ауп. Асиужет излаҳәо 

ала, Аҧсны ақәылацәа ақәлеит, Ашахба Аҳмаҭгьы иҩызцәа 

аибашьцәа дынрывагылеит. Уи еибашьҩы ӷәӷәак иаҳасаб ала иӡбахә 

хара инаҩхьан.  

Аҳмаҭ дҳәаны диман Раџьыбаа рҭыҧҳа Маашьа. Аха ас 

аибашьра ианалага, ихаҭа азин имхны Аҳмаҭ дивагыланы еибашьра 

дцоит. Аха аибашьра адәаҿы длывыршьаауеит: 

 

«Сара снапала уара усырҽеит, 

Аха сара сзырҽеиуа абра, лҳәит, 

Умацара ушьҭасҵом абра, лҳәит, 

Ахаҵа деилызкаауа хы мыжда, лҳәит, 

Ашҭуцар сумоу анышә усзаҭом, лҳәит, 

Са снапала иагьулысхуеит, лҳәит, 

Ахаҵа ичҳара уара иучҳароуп, лҳәит, 

Аҧҳәыс лыгәаӷьра сара изгәаӷьоит, лҳәит, 

Ҳазқәа ҭыҧгьы неизакыстәуеит, лҳәит. 

Ҳазқәа ҭыҧгьы ҳахьӡ азынхоит, лҳәит. 

 

Лҽылшьт. Анышә еицарҭеит. Уи ашьха нхыҵ ауп иахьыҟоу, 

хьӡысгьы иамоуп Аҳмаҭҵка, аҧсышәала “Аҳмаҭ ишьха” аанагоит» 

(Аԥс. фольк. 2003: 263). 

Араҟагьы иаҳҧылоит аҽшьра амотив. Иаҭыри лареи злеиҧшым 

шыҟоугьы, рлахьынҵақәа акоуп. Рҩыџьагьы рыҽшьарала 

иаадырҧшуеит рыгәаӷьра, убас бзиа ирбо ауаҩы иааигәа аҟазаара 

иазку аҵас шьақәдырӷәӷәоит.  

Аҧсуа жәлар рҳәамҭақәа, шамахамзар, ажанрқәа зегьы рҿы 

имаҷымкәа иаҳҧылоит аеҳәшьа лашьа ишьа анылуа амотив. Убас, 

«Аҧсҳа иаҳәшьа Мариа» (Аԥс. рфольк. 1995: 65–66) зыхьӡу аҭоурыхтә 

ҳәамҭаҟны ақырҭқәеи аҧсуааи шеибашьуаз, Аҧсҳа дычмазаҩхеит. Уи 

диман аеҳәшьа, дара иузеиҩымдраауа аҟынӡа ҧшра-сахьала 

еиҧшын. Иҧсымҭаз аҳәара ҟаиҵеит, имаҭәақәа лышәҵаны, 

лҽырҩашьаны, ар драҧхьагыланы ҳсанӡгәы Рухь абаа 

иахылмыжьырц Адиан ир. Иаргьы, уи акәхеит, дыҧсит. Адиан иакәзар, 

Аҧсҳа иаҳәшьа дыҧсит, аха имам иҳәан, идгьылқәа абжак 

еимиҵәеит. Лашьа ишақәнагаз еиҧш дымҩаҧылгеит. «Нас лыр 

даарыҧхьеит. “Аа, абааҧс ҳаибашьып” лҳәеит. Даргьы 

рҽаадырхиеит. Нас убыс адырра илҭеит Адиан: “Уара шәақь 

ҭмырҟьаӡакәа сыдгьылқәа угеит, саҳәшьа дыҧсын дызжуан, уи аха 

сумҭеит. Аха уажәшьҭа угәуҽаныз, ҳаибашьып, уара маӡала ур уманы 

уааит», лҳәеит. Лара лоуп ицәажәо, лашьа дцәажәошәа ҟалҵеит. Абас 

адырра илҭеит. Нас лыр лыман дааҵысын, Адиан ир дҩарыжәлан 

Рухь абаа иаахцаны икалцеит”» (Аԥс. рфольк. 1995: 66). Абас Аҧсҳа 

иаҳәшьа Мариа лашьа ишьа луеит, иуасиаҭ ажәа налыгӡоит. Аамҭала 

Мариа лхаҿсахьа абжьаратәи ашәышықәсақәа ирықәшәоит 

уҳәаратәы иҟоуп. Мариа лҩызцәа афырҧҳәысцәа XIX 

ашәышықәсазгьы иуҧылон. Урҭ дреиуоуп Асланбеи Чачба иҧҳәыс 

Гьеч-ҧҳа Дида, уи аханатәгьы лхаҵа дивагыланы деибашьуан, 

иаалырҧшуан афырхаҵарақәа. Убас лыӡбахә ҳамҳәар ҟалом 

аполитикатә арена аҟны зҭыҧ ӷәӷәаӡа иаанызкылаз Аҧсҳа лаша 

Ҭамара. 

Аҟабардақәа рҳәамҭа «Аҧҳәыс-доумыжьха» (Сказ. и сказ. адыг. 

1987: 137–143) зыхьӡу аҿы ҳаԥхьоит зашьцәеи зхаҵеи ршьа зуыз 

афырҧҳәыс илызку асиужет. Уи ахаҵа диаҩсуа, лыхьӡи лыхьымӡӷи 

еиҟараны даарҧшуп. Ихьымӡӷ дууп ҳәа иҧхьаӡан ауаҩы ишьа мукәа 

даанхар. Ашьа зуша ахаҵа даныҟам, аҧҳәыс илур акәхон. Аха зегьы 

ирылшомызт уи анагӡара. Анагӡара зылшоз – агәаӷьра змаз, уи аамҭа 

иақәнагоз, агәымшәара злаз, ахьӡи ахьымӡӷи еиликаауеит ҳәа 

иҧхьаӡаз аҟазшьақәа змаз ракәын.  

Абжьаратәи ашәышықәсақәа инадыркны ааигәанӡа аҧсуа 

жәлар, егьырҭ Кавказ ажәларқәа реиҧш, ирҷыдаҟазшьан қәылара 

ацара; уи фырхаҵароуп ҳәа ирыԥхьаӡон.  Гәыҧк рҽааидкыланы 

рааигәа, ма нхыҵ инхоз ажәлар ирықәланы идырҳәуан, арахә 

рыхцаны иааргон. Иҟалон ауаа ҳәынҷаны ианааргалозгьы. Уи 

шымцым шьақәдырӷәӷәоит аҭоурыхтә хыҵхырҭақәеи жәлар 

рҳәамҭақәеи. Ҳәарада, ас еиҧш иҟаз ақәыларақәа еиҿызкаауаз, 

ҧхьагылаҩцәасгьы ирымаз ахацәа ракәын. Аха иҟан ахаҵа 

иааиваҟәылоз аҳәсагьы. Урҭ рхыҧхьаӡара уамак ирацәамзаргьы, 

ргәымшәара иахҳәааны ашәақәа ажәлар ирзырҳәеит, рыхьӡи 

рыжәлеи еидкыланы жәлар ргәалашәараҿы иаанхеит. Урҭ 

рхыҧхьаӡараҿы иҟоуп жәлар ргәалашәараҿы иаанхаз аҳәса 

гәымшәақәа – ақәылаҩцәа рҧызацәа: абзыҧқәа рҿы еицырдыруа 

хаҵамҧҳәысын Гьач-ҧҳа Дида – Аҧсны аҳ Асланбеи иҧҳәыс; 

абжьуаа рҿы – Екатерина Ажәанба, Џьгьардатәи аҭауад Алимбеи 

Амаршьан иҧҳәыс, Екатерина Ануа, Тамшьтәи анхаҩы Камшьышь 

Шьаҳар-иҧа иҧҳәыс (Маан 2006: 359–370). 

К.Д. Маҷавариани 1884 ш. аҧсуа ҳәсақәа рҟазшьа аҷыдарақәа 

азгәаҭо абас иҳәоит: «Иарбанзаалакгьы гәаҟрак ҟалар, иаразнак ала 

иҿырҧшыгоу ҽыбӷаҟазацәахон, рхацәа реиҧшҵәҟьа – урҭ акы 

иацәымшәоз, игәымшәақәаз амазонкацәахон. Машәыршақә акәӡам, 

аҭауад Асланбеи қәылара данцози аӷацәа данрықәлалози иҧҳәыс 

еснагь дицын» (Мачавариани 1969: 353–354). К.Д. Маҷавариани ииҳәо 

аҭоурых иахылҵит. А. Мықәба иааиго ҭоурыхтә хыҵхырҭак аҿы 

Асланбеи иҧҳәыс лгәымшәара атәы абас иҳәоуп: «Асланбеи ҩынтә 

аҭаацәара далалахьан. Раҧхьатәи иҧҳәыс асаӡ ҭауадцәа Гьачаа 

дырҭыҧҳан, Дида лыхьӡын. Аҧсуа жәлар рфольклор аҟны иарбоуп уи 

ахаҵамҧҳәыс ззырҳәоз аӡәы лакәны дшыҟаз, лхаҵа имҩаҧигоз 

аибашьрақәа ларгьы дышрылахәыз, аҳәаҟьара, ахысра аҟны ахацәа 

дышрыҵамхоз, аҵыхәтәан еибашьрак аҟны аурысцәа иҭдырҟьаз 

абзарбзан хы дышҭанырхаз» (Мықәба 2005: 56). Аҧсҳа иаҳәшьа 

Мариа лхаҿсахьагьы ихыҭҳәаам, иреалтәу хаҿсахьоуп. Мариеи Дидеи 

рзы аҭаацәара акәӡам аҧхьа игылоу, аҧсадгьыл алахьынҵа ауп. 

Мариа деибга-деизҩыда далҵызар аибашьра, Дида дҭахоит. Урҭ 

рыхьӡ-рыҧша атәы здыруаз ажәлар еиқәдырхеит, ирыхьчеит, аҭоурых 

иазынрыжьит, аҿаҧыцтә рҿиамҭақәа рыла. 

Ажәлар рҭоурых-фырхаҵаратә ҳәамҭақәа зегьы шьаҭас ирымоу, 

изхылҿиааз аҭоурыхтә фактқәа роуп. Уа «имҩаҧысуа ахҭысқәа 

ареалтә ҭагылазаашьа иахылҵит» (Хут 1989: 39) иҳәоит Ш. Хут. 

Аҧсуа жәлар еснагь раӷацәа рҟынтәи рхы рыхьчалар акәын. 

Ианаҭахыз аамҭазы ахацәа ирывагыланы аҳәсақәагьы еибашьуан.  

«Шлар-ҧҳа Ҷырбеии Дамыри ражәабжь» (Аԥс. фольк. 2003: 246–

248) аҟны Дамыр Дадиан иҧҳәыс диҵхны аҭырқә ҳәынҭқар дигоит. 

Дамыр иҧҳәыс длышьҭаланы Ҭырқәтәыла дцоит. Уа иқәшәаз аҧсуа 

рҧыс ицхыраарала аҳәынҭқар дышьны, иҧҳәыс дирхынҳәуеит. 

Амҩахь иҧҳәыс дишьуеит аҭырқә «бхы инбырнаалеит» ҳәа. Аҧсны 

данааи, ицхрааз аҷкәын дсыҧшаауеит ҳәа дишьҭалоит. Аҩны дыҟан 

иаҳәшьа. Лашьа ицәа лхикаауеит, аха нас дзышьҭаз аҷкәын лхаҭа 

шлакәыз еиликаауеит. Ажәа анылниҵа, мап лкуеит. Џьара сцоит, уи 

аус еилумкаакәа суццом ҳәагьы наиалҳәоит. Лара дқәыланы, 

ҧҳәызбак ддәылганы, шьоукы дрылҭон. Иаргьы дхаҵа гәеилган, 

еиликаауеит ара маанак шаҵаз. Ақәылараҿы инапы рхәын, лара 

лчабрала иҿалҳәоит.  

Ҷырбеи дхынҳәны дааиуеит аҩны. Лара илыздыруамызт лус аҿы 

илыцхрааз Дамыр шиакәыз. Лгәы иҭаз ззеилымкааз лыҧсҭазаара 

имадара даҧсоуп ҳәа усгьы дихәаҧшуамызт. Ахаҵа еиҩсуаз 

афырҧҳәызба лзы уи ҧсык диҩызан. Лажәагьы еилалгар ҟаломызт. 

Ишьра лҽаназылшәоз аамҭазы илбоит инапы злаҿаҳәаз ачабра. 

Ачабра еснагь дырга ҷыдоуп. Аҭыҧҳа лчабра знапаҿы иҟалаз, 

ишнеиуа динасыҧхоит. 

Ари аҳәамҭаҿы ачабра акәӡам ихадароу, ихадароу аперсонаж 

хадацәа реизыҟазаашьа ауп, хымҧада. Аха ус егьа иҟазаргьы, уи атәы 

мҳәакәа узавсуам. Избан акәзар, Ҷырбеи лхаҭа лоуп ачабра Дамыр 

изҭо, лара лхаҭа лразҟы лчаҧоит, ачабра – напеимдахьоуп, ҳәарада. 

Ҷырбеи, иҟалап, амазонкацәа дырхылҵшьҭразаргьы. Избанзар, 

амазонкацәа ириааиз ида аӡәгьы рааигәара даарышьҭуамызт, дара 

зызиааиз ршьуан. Аҭаацәара ианалалоз, ирабашьны изырҭаслымыз, 

ириааиз иакәын рхы змардоз. Зыӡбахә ҳамоу аҧҳәызба Шлар-ҧҳа 

Ҷырбеи, Дамыр зегь рыла лгәы дшақәшәогьы дҧымшәакәа ҿа 

иалымҳәеит. Аҧҳәызба гәымшәа илҭахын лыҧсҭазаара зегьы знапы 

ианылҵоз лара леиҳа дҳаракызар. Аҭахрақәа рҳәааҿы дшыҟаз 

анеилылкаа, иҩызара дақәшаҳаҭхоит.  

Аҧсуа фольклор аҿы ахатә ҭыҧ ҷыда аманы иаҳҧылоит 

фырхаҵарыла аҧҳәысаагареи фырхаҵарыла хаҵацареи ирызку 

асиужетқәа. 

Ҷырбеии Дамыри рыхҭыс акыр иазааигәоуп адунеи аҿы 

еицырдыруа Троиатәи аибашьра зхылҿиааз Еленеи Париси ирызку 

асиужет. Уи иеиҧшу асиужет ҳҧылоит «Елена-ҧшӡеи аҧҳәыс-

доумыжьхани» захьӡу аҟабарда жәлар рҿаҧыц рҿиамҭаҿгьы. Дамыр 

иҧҳәыс Миназ дызлалеиҧшым ыҟоуп Елена. Актәи мчыла аҭырқәа 

дигазар, аҩбатәи лхала ҭуџьарк дицны дцоит. Аха рлахьынҵақәа 

еиҧшуп, насгьы асиужет аҟны иара убра ада уаҳа џьаргьы 

иаҳҧылаӡом ахҭыс ашьаҭа зҳаз дара шракәугьы. Избанзар, ажәлар 

еснагь еиҷаҳауан, ауаҩы идоуҳатә беиара, аҧшӡара хазы амацара 

иалыркаауамызт. «Адыги ценили силу и красоту тела, но не меньше – 

силу и красоту души, без которых не прочны и первые» (Шоров 1989: 

271). 

Аҟабардақәа рҳәамҭа В.Ф. Миллер дазааҭгылоит абас: «В 

окончании первой половины сказки, именно в рассказе о встрече 

кабардинского князя с таинственным юношей, который напрашивается 

ему в товарищи и помогает ему добыть снова беглую жену, акад. 

А.Н. Веселовский усматривает присутствие широко 

распростроненного сказочного мотива “благодарных мертвецов”. 

Содержание подобных сюжетов состоит в том, что за оказанное ему 

уважение мертвец, на время воскресая, руководит героем и в конце 

концов помогает ему овладеть какой-нибудь красавицей-царевной» 

(Миллер 1979: 350–351). Ас еиҧш аҧсы абза дахьицхраауа атәы зҳәо 

амотивқәа аҧсуа фольклор аҿы ирацәаны иаҳҧылоит, еиҳарак 

анашанатә лакәқәа рҿы. 

Дамыр ҩызара изызуаз Хьырбеии иареи анеиҧырҵуаз, диҳәоит 

хара имгакәа сасра дизнеирц; аҟабарда ҭауад ицхраауаз арҧыс данцо 

иеиҳәоит иара иқәнагахаша аҧҳәызба дшыҟоу. Уи быжьҩеишьцәа 

Барахәынаа раҳәшьа заҵәы шлакәу. Аҭауадгьы хара имгакәа уи 

длышьҭаланы уахь дцоит. Дамыр Хьырбеи дишьҭаланы даннеилак, 

иҧыло иаҳәшьа лоуп; аҟабарда ҭауад ииҧшаауа Барахәынаа 

раҳәшьа, иҧҳәыс лыҧшаараан ҩызара изызуаз аҷкәын иакәхоит. 

Ажәакала, аҧсуа ҳәамҭеи аҟабарда ҳәамҭеи даараӡа еиҧшуп. Ас 

еиҧш иҟоу ахаҵа иҧҳәыс лыҧшаараҿы ицхраауа, ҩызара изызуа 

«арҧыс» аҵыхәтәаны дҭыҧҳаханы, дахьиразҟхо узырбо амотив 

иатәуп. В. Миллер иҳәоит, ари аҩыза амотив аҟабарда жәлар 

рҳәамҭаҿы ада макьана уаҳа џьаргьы ишиҧымлац. Аҧсуа ҳәамҭақәа 

рҿы имаҷымкәа иаҳҧылоит хыхь иааҳгаз асиужет аҩызцәа. «…На мой 

вопрос акад. А.Н. Веселовский, замечательный знаток сказочных 

сюжетов, отвечал мне, что он также не знает такого мотива, чтобы 

лицо, помогающее мужу добыть беглую жену, оказалась потом девой-

богатыршей. Быть может, впоследствии будут найдены параллели и 

этому мотиву, но теперь можно только заметить, что в кабардинской 

сказке весьма искусно спаяны обе половины, представляющие 

развитие двух независимых друг от друга сюжетов» (Миллер 1979: 

351–352) ҳәа азгәеиҭоит В.Ф. Миллер.  

Дамыр Ҷырбеи дигарц азы ажәа анылниҵагьы, иаразнак 

дақәшаҳаҭхом, дзакә хаҵоу еилылкаанӡа. Барахәынаа раҳәшьа 

аҟабарда ҭауад, аибашьҩы Ҟарабаҭыр Зана данҧылшәалак ауп 

даниццо. Лара, аҳәамҭа излаҳәо ала, мызла қәылара дцон, амч ду 

лыман, дгәымшәан. Аӡәгьы ажәа лниҵаӡомызт, илыцәшәаны. Аха 

Ҟарабаҭыр мчыла данылиааилак, дақәшаҳаҭхоит ҩызара изура. 

Иазгәаҭатәуп ара ишцәырҵуа даара аинтерес змоу даҽа 

ҭагылазаашьак: Барахәынаа раҳәшьа данаҵахалак ашьҭахь 

илцәыӡуеит лымч-лылшара. «До сих пор я была богатырь-женщиной; 

но, найдя богатыря-мужчину, превосходящего меня своей силою, я 

покоряюсь ему, бросаю свои прежние привычки и возвращаюсь к 

занятиям, свойственным другим женщинам: домашнему хозяйству, 

пряже и рукоделиям. Я хочу быть слабой женщиной; так будет лучше 

как для тебя, так и для меня!» (Сказ. адыг. нар. 1978: 191), ҳәа 

иалҳәоит Ҟарабаҭыр данылиааилак. Аҟабарда ҳәамҭаҿы иҟоу амотив 

аҟны еиҧш Ҷырбеигьы Дамыр даниццалак нахыс лымч лхы 

ишалмырхәо, лхаҵа инапаҵаҟа дшыҟазаауа агәра ҳгаратәы иаабоит. 

Аҧсуа жәлар рҳәамҭаҿы дыҟоуп Дамыр раҧхьатәи иҧҳәыс 

ҧшӡа Миназ, аҟабарда жәлар рҳәамҭаҿы – Елена. Аха урҭ ракәӡам 

ажәлар бзиа ирбаз, ажәа ззыркыз. Ражәа ҧхылда зызку, аҭоурых 

иазынрыжьыз аҩынтә раан аҭаацәара ианалала рхы здыркылаз 

афырҧҳәысцәа роуп. Уи иаҳәаӡом аҧҳәыс ҧсабарала Анцәа 

илзишаз анра еиҳау акы ажәлар ирыдыргалеит ҳәа. Мап, ажәлар урҭ 

рбоит фырҧҳәызбара згым анацәа ракәны. «Подобный исход, вполне 

соответствует взгляду народа, среди которого записано это сказание, 

на роль женщины в семье. Народные симпатии с самого начала 

оказались не на стороне первого женского образа – красавицы Елены, 

потерявшей к тому же некоторые привлекательные стороны 

эллинской Елены: кабардинец сочувствует второй жене-богатырке, но 

такой, которая в титанической силе богатыря-мужчины нашла 

противовес своей силе и покорилась семье, семейному началу, 

ревниво оберегаемому вековыми устоями черкесского народа» 

(Лопатинский 1979: 389) ҳәа азгәеиҭоит 1889 шықәсазы раҧхьаӡа 

акәны аҟабардақәа рсиужет ақьаад ианызҵаз Л.Г. Лопатински.  

Аҧҳәыс гәымшәа илызку асиужетқәа рҿы, акцент ахьыҟаҵоу ан 

лышьҭра ацареи аб ишьҭра ааиреи рҿоуп. Урҭ ахааназгьы 

еинышәашьа змам факторқәоуп. Аҧҳәыс лхаҵа дааныжьны даҽаӡәы 

дицны дахьцогьы иаҳнарбо уи ауп, макьана цқьа иҭышәнымтәалац аб 

ишьҭра ҧсыҽуп, уи ауп ларгьы лхы иалырхәо, лыбналарагьы 

зыбзоуроу илымоу аҧыжәара ауп. Аха аб ишьҭра иӷәӷәаны ашьапы 

ианықәгылалак ашьҭахь, ахьымӡӷ изыргаз, датәазымбаз аҧҳәыс лҿы 

ишьа иуеит. Уи моу, иара иеиҳа амч ду змоугьы, хатәы ҧҳәысс дигоит, 

иара уи алагьы аб ишьҭра аҧыжәара шагаз агәра ҳиргоит. 

Кавказ ажәларқәа рҿы аҧҳәыс лҭагылазаашьа бзиазҭгьы, 

аҭырқә жәлар рҿы иуадаҩын. Уаҟа иаиааиз ишиҭахыз ала аҧҳәыс 

длызныҟәон, иҟалон ҧҳәысс данигозгьы, аха мап лкыр дыргәаҟны 

дишьуан. Аҧҳәыс араҟа илымаӡам ахақәиҭра, баандаҩык диҩызоуп. 

Аибашьраҿы иаиааиз ар рҧыза дихашәалаҩуп уи, ҳамҭак дизаҩызоуп. 

Знапаҿы днеиз ар рҧыза, иҳәатәы халымҵар, ма дылшьуеит ҳәа 

далагар, усҟан илзыҧшыз гәаҟран. Аха иҟалалон, дызгаз ишьра 

анлылшозгьы, усҟан лхы дақәиҭхон, илылшон лыжәлар рахь агьежьра. 

Аҭоурых иадыруеит даҽа ҵакык змоу ахҭысқәагьы. Атәылақәа 

еимабзиахарц азы атәыла ахадацәа рыҧҳацәа ар рҧызацәа ирырҭон. 

Уи аҭагылазаашьа еиҳа аполитикатә ҟазшьа аман. «Аҧҳәысҳәара» 

иатәу аепос асиужетқәа еиҳарак ихыркәшахоит аҭаца лҭахарала. Уи 

зыхҟьогьы лҭагылазаашьа дахьанымио ауп. Зны-зынла лаб 

диҿагыланы, бзиа илбаз аӷа дицны дыбналоит. Иаҭаххаргьы лаб 

диҿагыланы деибашьуеит. Ус иҟоу ажәлар рыбзиабара даҧсаны 

иаабаӡом. Лхаҵа ари лҟазшьа анибалак, длыцәшәо далагоит, мап 

лцәикуеит, дишьуеит (Липец 1983: 12). 

Аҭырқә ҭоурых аҿы аҧҳәыс-баандаҩы ллахьынҵа, лхаҵа 

илахьынҵа иахьҧшын. Лыҧсы ҭоуп лхаҵа дахьынӡаҟоу. Уи 

данҭахалак, ма данҧслак, ларгьы дышьны дицыржуан. С. А. Плетнева 

иазгәалҭоит, атиуркцәа рҿы ажәытәан аибашьҩы ицыржуаз иҧҳәыс-

баандаҩы лакәын, иҧҳәыс хаҭа илкьысӡомызт. «В целом парные 

погребения весьма напоминают одиночные захоронения воинов, 

потому что женщина положена в камеру умершего мужчины в 

качестве его имущества так же, как вещи или лошадь. Эти погребения 

были не семейными склепами, а захоронениями богатых воинов со 

всем необходимым, что может понадобиться в загробной жизни» 

(Плетнева 1967: 204). 

Аҵыхәтәаны, еихшьаалак аҳасабала иаҳҳәар ҳалшоит, 

раҧхьатәи ауаажәларратә шьақәгылашьа аамҭа аазырҧшуа 

аҳәамҭақәа рҿы, еиҳаракгьы аепос, аҧҳәыс лхаҿсахьа аарҧшраҿы 

ацхыраара ҟанаҵоит амагиа ахархәара, адоуҳа, аҿаҳәатәы аҟалара, 

аҧшӡара уҳәа агиперболизациа ӷәӷәаны ирызуп. Абжьаратәи 

ашәышықәсақәа ирыҵаркуа аҭоурых-фырхаҵаратә ҳәамҭақәеи 

ашәақәеи рҿы аҧҳәыс иҷыдоу амч лылоуп, ахаҵа диааиуеит, 

дгәымшәоуп, дамазонкоуп, ақәыларақәа еиҿылкаауеит, ҧхьагылара 

луеит, иҟалалоит ахацәа реиҧш мызла хьыӡрацара данцогьы. Урҭ 

ирышьҭаланы иааиуа аҳәамҭақәа – алакәқәа рҿы аҧҳәыс даҽа ганкы 

ала даарҧшуп: уи илымоуп ахшыҩ ҷыда, деилҟьоуп, илылшоит ахаҵа 

изымӡбо аусқәа рыӡбара. Ажәакала, аамҭа цацыҧхьаӡа аҧҳәыс 

ламплуа лыҧсахуеит лара еиҳа излалзыманшәалоу ала. 

Иазгәаҭатәуп, аҧҳәыс лыҧшӡара атәы иалкааны ажәак ала 

иҳәаӡам, иаарҧшуп ажәлар иаҧырҵаз итрадициатәу рформулақәа 

рыла, мамзаргьы аепитетқәеи, аметафорақәеи, аиҿырҧшрақәеи 

рыцхыраарала. Иҟан иара убас аамҭа, аҧҳәыс лыҧшӡара лымчраҿы 

ианырбозгьы. 

Алкаақәа. Актәи ахаҿы иарбоу атемақәа рыҭҵаара иаҳнарбеит 

аҧсуа фольклор аҟны аҧсуа ҧҳәыс лҭагылазаашьа, лҷыда 

ҟазшьақәа, лаҳракырақәа ртәы, иара убас лыҧсыҽрақәагьы. Урҭ 

зегьы аамҭа иқәнаргылоз апроблемақәеи асоциалтә ҧсҭазаараҿы 

дара рхаҭақәа иааныркылоз аҭыҧи ирыдҳәалан. Урҭ цәырҵуан 

алакәқәа, амифқәа, алегендақәа уҳәа рыҟны хадара зуа 

персонажцәаны. Шамахамзар алашара, абзиара, ахәышҭаара 

аиқәырхара ирсимволны акәын ажәлар ишаадырҧшуаз аҳәса 

рхаҿсахьа. Аха апатриархат ашьаҭа есааира иӷәӷәахацыҧхьаӡа, 

ахәышҭаара еиқәырхаҩыс иҟаз аҧҳәыс лҟазшьа аҟны ицәырҵуа 

иалагеит ауаҩы иҧырхагоу, дызмырҿио аҷыдарақәа. Ара аҧҳәыс 

дҟалеит дыџьнышны, дҩысҭааны, дҭакәажәы-омаганы. Аҧҳәыс 

лҭеиҭыҧши лҟазшьеи ирыхҭысуаз аԥсахрақәа ибзиаӡаны ирныҧшит 

алакәқәа, еиҳарак анашанатәи абзазаратәи. 

Аепос аҿы иаҳҧыло аҳәсақәа зегьы еидызкыло аҟазшьақәа 

рымоуп. Амала урҭ рцәыргашьа еиҧшым, ҳәарада. Ара иҟоуп: 

Саҭанеи-Гәашьа, Гәында-ҧшӡа, Лыӡаа рҭыҧҳа, Нацәа Каҷҷа, Зылха. 

Зегьы дырхыҳәҳәоит Саҭанеи-Гәашьа. Уи лхаҿсахьаҿы еизгоуп лара 

лаамҭа иатәыз аҧҳәыс идеал лыбзиарақәа зегьы – адоуҳа, амчра ду, 

анра, аҧшӡара, ахаара. Аԥсуа нарҭтә епос аҟны Саҭанеи 

аҵыхәтәантәи лымчра ахьаҳбо лыԥҳа Нарџьхьоу дымҵарсны даниго 

иҟалҵо ашәира аҟноуп. Ажәакала, Саҭанеи-Гәашьа шә-ҩык дранзар, 

егьырҭ ахаҿсахьақәа еиҳа аҭаацәара маҷ иадҳәалоуп. Урҭ хьыӡра ицо 

афырхацәа рыҳәсақәа роуп. Аха уи астатус аҿы мацара 

иаанырмыжьӡеит ажәлар. Ҳара иаабоит урҭ аҩызара, арӷьажәҩара 

ныҟәырго, џьара-џьара цәгьа ирымбо иҟоуп ахаҵа иҿагыларагьы 

(Зылха лхаҿсахьа). 

Урҭ ирышьҭанеиуеит абжьаратәи ашәышықәсақәа ирааӡаз 

афырҧҳәызбацәа. Аҭоурых-фырхаҵаратә ҳәамҭақәа рҿы урҭ 

рхаҿсахьақәа аарҧшуп фырхаҵарыла «аҧҳәысаагара» амотив иатәу 

асиужетқәа рыҟны. 

АҨБАТӘИ АХЫ: 

АԤҲӘЫС ЛХАҬАРА АЕВОЛИУЦИА АԤСУА ЕПИКАТӘ 
ЛИТЕРАТУРАҾЫ  

(1930-тәи – 1950-тәи ашықәсқәа) 
 

2.1. АҦҲӘЫС ЛСОЦИАЛТӘ ХАҬАРА ААРԤШЫШЬА АԤСУА ПРОЗАҾЫ 

 

Аҧсуа сахьаркыратә литература аҿиара атенденциақәа 

уанрыхәаҧшуа, иузгәамҭарц залшом уи иахҭысуа аҽыҧсахрақәа. 

Асахьаркыратә литература раҧхьа ашьаҭа анакы, Асовет мчра 

ашьақәыргыларазы ақәҧарақәа мҩаҧысуан аҟынтәи, уи 

аҭагылазаашьа ӷәӷәала ианыҧшит. Ашьҭахьгьы, асоциалисттә 

ҧсҭазаара, аколнхарақәа реиҿкаара уҳәа ирыдҳәалоу атемақәа роуп 

ихадоу аҭыҧ змоу. Нас Аџьынџьтәылатә еибашьра ду атема цәырҵит. 

Иара убас XIX ашәышықәсазы аурыс царизми аҭырқәа сулҭани 

имҩаԥыргоз аполитикатә мчрала еиҿкааз аҧсуа-адыга жәлар мчыла 

рхырҵәара тематика ҭбаала ирныҧшит аҧсуеи адыгеи 

литературақәа. Ажәакала, алитература иҟаз аамҭеи адоуҳатә 

ҭагылазаашьеи аҽрықәыршәаны иҿиауан. 

Аҧсуа сахьаркыратә литератураҿы аҧҳәыс лхаҿсахьа 

инарҭбааны иахьцәыргоу аҩымҭақәа маҷым. Урҭ иреиуоуп Д. Гәлиа 

«Камаҷыҷ», И. Папасқьыр «Аҧҳәыс лыпату», «Ҭемыр», Ал. Џьениа 

«Анымираҳ – ҩыџьа рынцәахәы», Ал. Гогәуа «Елана», «Аси 

амацәыси», «Асду», «Ашыцра», Н. Ҭар-ԥҳа «Маҵиса», «Бзыԥтәи 

аповест», Шь. Ҷкадуа «Аԥҳәыс ласы…», «Аччара баҩы алоума?!», 

Шь. Аџьынџьал «Амзаҿа ангыло» уҳәа ирацәаны. 

Аамҭа цацыҧхьаӡа, атрадициагьы аҽаҧсахуеит, иатәым – 

аднакылом, имыцхәу – алнахуеит. Жәытә-натә аахыс аҧсуа ҵасқәа 

ируакуп ашьоура. Иҳаҩсыз ашәышықәса алагамҭазы, иахылҿиаауаз 

атрагедиақәа инарымаданы аҽазышәарақәа ыҟан уи 

аҧырҟәҟәааразы. Ари азҵаара раҧхьаӡа акәны инеиҵыхны 

дазааҭгылеит Л. Кәыҵниа ипоема «Шьаризан» (Кәыҵниа 1955: 430–

508) аҟны. Уи ишьҭахь ари апроблема иҵегь инарҭбааны иаарҧшхеит 

И. Папасқьыр ироман «Ҭемыр» (Папасқьыр 1955: 3–258) аҟны.  

∗ ∗ ∗ 

Л. Кәыҵниа ипоема «Шьаризан» аҟны иааирҧшуеит ифырхаҵа 

хада Шьаризан, ақыҭаҿы еиҿкаау акомҿартә организациа 

амаӡаныҟәгаҩ Асҭана иҩызцәеи иареи рыбзоурала, ажәытә ҵасқәа 

мап рыцәкны, асоциалисттә ҧсҭазаара ду дарӷьажәҩаны дшаҵагыло.  

Апоема асиужет излаҳәо ала, анхаҩы Шьмаҭи иҧшәмаҧҳәыс 

Ҳарихани ирыӡбоит рыҷкәын Иасон ҧҳәысс дизааргарц дара 

иргәаҧхаз аҭыҧҳа. Иасон усҟан даҽаӡәы игәы лызцон, аха иани иаби 

рҿагылара илымшазт, дара ирҭахыз дизааргоит. Рацәак 

изеидынхалом, еилыҵуеит дара. Иасон «иабхәараа» ихьымӡӷыршьоит 

ари аус, рыхьымӡӷ рхырхырц азы рымаҳә дыршьуеит. Иасон иани 

иаби быргцәоуп, ишьа руртә еиҧш иҟаӡам, ирылшаӡом. Аха рыҷкәын 

ишьа зушагьы хаҵа-ҭынха дырмоуит убасҟан. Аха Иасон иаҳәшьа 

еиҵбы Шьаризан илбон лани лаби шаҟа игәжәажәоз, убри аҟнытәи 

илыӡбоит лашьа ишьа лара илурц: «Сара сыҟоуп, сара сшьоуҩуп! / 

Сара изуеит сашьа ишьа!» (Кәыҵниа 1955: 491–492) ҳәа ҳәаны, лаб 

имаҭәақәеи иабџьари аашьҭыхны, ддәықәлоит лашьа ишьа аура. Аха 

амҩан диргьежьуеит Асҭана. Шьаризан лыҧсҭазаараҿы Асҭана 

ихадароу ароль ааникылоит. Ҭемыр иеиҭашьақәгылараҿы Миха 

ишыҟаиҵаз еиҧш. Арҭ аҩ-фырхацәак ианраамҭаз ироуыз ацхыраара 

иабзоураны амҩа иаша ианылеит. Ирылшеит рхы иаиааины ахьхьа-

џьџьаҳәа инхоз аџьажәлар рылагылара.  

Л. Кәыҵниа ифырхацәа Шьаризани Асҭанеи рыбзоурала 

иҿаҧиҽуеит аҧсҭазаара иацәтәымхаз, иҧынгылаз аҵасқәеи 

ақьабзқәеи, анарха змам аҟазшьа бааҧсқәеи. Зина леиҧш 

Шьаризангьы луаажәлар дҵәатәы шьаҟаны даарыҵагылоит. 

Ажәакала, Л. Кәыҵниа илшеит ипоема ала ашьоура ақәыӡбара, 

аҿагылара. Уи ишьҭеиҵаз ауасхыр алҵшәа ҳбоит И. Папасқьыр 

ироман «Ҭемыр» аҟны. Арҭ аҩ-ҩымҭак аҧсуа ипсихологиа аҧсахраҿы, 

ифилософиа арҭбаараҿы, ҳәарада, иҟарҵаз анырра маҷӡам. 

∗ ∗ ∗ 

И. Папасқьыр ироман «Ҭемыр» еиҳарак изызку ауаҩ ҿыц 

(Ҭемыр) ихаҭара аарҧшра ауп. Ҭемыр ихаҿсахьала, уи 

ишьақәгылашьала иаарҧшуп ажәытә ҵасқәа, ашьоура назлоу мап 

рыцәкра шаҭахыу. Афырхаҵа хада ихаҿсахьа инаҷыданы, араҟа 

ицәыргоуп аинтерес зҵоу ахаҿсахьақәа жәпакы. Урҭ рахьтә ирылҳкаар 

ҳалшоит аамҭа ҿыц азықәҧаҩ Зинеи, амал иарцәыцәыз, цәгьарамзар 

бзиа ҟазымҵо, ажәытә аамҭа адгылаҩ Катиеи. 

Зина, ароман аҟны иаҳҧыло абзиабара атема зыкәша-мыкәша 

иҿио хаҿсахьоуп. Лара аҿыц аамҭа ааира дадгылаҩуп, дырзықәҧоит 

аҧшьгара ҿыцқәа, аколнхара ашьақәыргылара уҳәа реиҧш иҟоу 

азҵаарақәа жәпакы рыӡбара дазхиоуп, лгәы былуеит, ауаҩы 

дизааигәоуп. Лара лсахьа абас иҭихуеит ашәҟәыҩҩы: «Қәрала дмаҷын 

Зина, аха лоура, лыҭбаара наӡахьеит уҳәаратәы дыҟан. Аҟармашәа 

дҟат-ҟато дҩеиуан, ахшцәа лхьыкәкәо. Аҧшькы, лхы-лҿы 

аазыгьежьны, еинааланы, лыла ҭбаақәа ллакыҵа иныҵҧыр-

ааҵҧыруа рхала иҭыҷҷаауан. Лыхцәы ҧшқа лмаҟҿаҳәара аҟынӡа 

егьагымхо инаӡахьан. Лажәа хаакәакәараӡа угәы инаҟәынҷабло, 

инадӡыҭло ахәша нықәнашьуан» (Папасқьыр 1955: 7).  

Автор Зина лхаҿсахьа анцәыриго нахыс аҧхьаҩ дизааигәахоит, 

избанзар аҧсҭазаараҿы зегьы иреиҳау ацәанырра – абзиабара 

лыҧсҭазаараҿы акыр гәаҟра лзаанагоит, аха иџьоушьаша, 

аҵыхәтәанынӡа уи ахьчаразы дықәҧон, иагьлылшоит аиқәырхара. 

Зина илҿаргыланы иаарҧшуп Катиа лхаҿсахьа. Автор Катиа 

лхаҿсахьа хықәкыла ишааимырҧшуагьы, лхымҩаҧгашьақәеи 

лцәажәашьақәеи рыла иаразнак еилкаахоит ҩнуҵаҟалагьы, 

адәахьалагьы анегатив мацарала еибарку аӡә шлакәу. Катиа 

дыҧҳәыс хҧароуп, дазгәышьуеит апартиеи анхаҩыжәлари 

реибарфара, аколнхара аҟалара аҧырхагахара, иалшозар ҧыҭҩыкгьы 

ауаа реибаршьра. Катиа лҟазшьа ҷыдақәа ируакуп ашьыцра, ауаа 

реичырчара уҳәа реиҧш иҟоу ацәаҩа бааҧсқәа. Катиагьы 

«илзыҧҵәаз» аҳәаа дахыҵуеит, уи иалҵшәахоит лҭакрагьы, уи 

дааннакылом, аха лгәы калыжьуам, лгәыӷрақәа рацәоуп. Уаҵәтәи амш 

дазыҧшуп. Зинагьы згәы камҳауа, гәыӷрала иҭәу агәы зызҭоу 

ҧҳәызбоуп. Аха Зина лгәыӷрақәа зегьы абзиабара ауп изыдҳәалоу. 

Ароман аҟны иаарҧшу ахаҿсахьақәа рахьтә автор еиҳа 

иқәманшәалахақәаз иреиуоуп Мыкыҷи Зинеи рхаҿсахьақәа. Мыкыҷ 

ароман ахы инаркны аҵыхәанӡа ииуо-ииҳәо бзианы идыруеит, 

дақәшәоит ахымҩаҧгашьа, ҧсабарала агьангьашра илоуп умҳәозар. 

Акырынтә иус хәымгақәа рыла игәы иҭеикхьан, иҽазишәон Зинеи 

Ҭемыри реиҟәҟьара. 

Зина Ҭемыр иаҧхьагьы ажәытәрақәа ркаҧсара далагеит. Лара 

илылшоит аҵасқәа рҿаҧхьа лхы аиааира, блаартыла амҩа иаша 

аныҧшылара. Ароман аҟны раҧхьа данцәырҵуа инаркны, џьара 

дтәоны даабаӡом, зны аӡы аалгоит, зны лҭаацәа рхәы ҟалҵоит, зны 

асасцәа пату рықәылҵоит, зны аколнхараҿы аус луеит. Ажәакала, 

тәамҩахәк лыманы даҳбаӡом, еснагь џьара уск лнапы алакуп. Қәрала 

кыр дышмаҷугьы леилкаара дууп, агәырҵҟәыл бзиа лымоуп, 

аколнхара аамҭа иатәу акәны илыдылкылоит, лаб уи далалҵоит, 

уимоу лхаҭа акомҿареидгылагьы далалоит. 

Иазгәаҭатәуп, Зина лыла аҧсуа сахьаркыратә литература 

раԥхьаӡакәны ишалагалаз аколнхаҩ ҭыҧҳа, акомҿареидгыла 

алахәылаҩ лхаҿсахьа. Абар, уи азы В.П. Анқәаб ииҳәо: «Аҧсуа 

сахьаркыратә литература аҭоурых аҟны Зина раҧхьатәи колнхаҩы 

ӡӷабуп… Зина лхаҿсахьала И. Папасқьыр аҧсуа ҧҳәыс аколнхарахь 

лнеира аарҧшра инаваргыланы, ицәыригоит раҧхьаӡа акәны, аҧсуа 

ҧҳәыс ауаажәларра-зеиҧштә ус аҟны лактивистрагьы» (Анқәаб 2014: 

206–207). Ҳәарада, автор Зина дызҵеиҵаз аидара хьанҭан, аха ҳгәы 

иаанагоит ишахәҭаз еиҧш уи ашьҭыхра лылиршеит ҳәа. 

Иазгәаҭатәуп, Л. Кәыҵниа ипоема аҟынгьы аколнхара атема цәыргоуп, 

аха арҿиара атәы ҳәаӡам, убри аҟнытәи аколнхаҩԥҳәыс лхаҿсахьа 

аарԥшра илшеит ҳәа ҳазҳәаӡом. 

Зина зегьы бзиа деицырбоит лыразреи лҟәышреи рзы. 

Шь.Д. Инал-иҧа иазгәеиҭоит: «Ашьха ӡыхь еиҧш дыцқьоуп, 

дыгәрагоуп Зина лхатә ҧсҭазаараҿгьы. Абзиабара, агәыкра-цәа 

лхьыкәкәоит дшынеимоу, далаҵәаны дыҟоуп аҧсҭазаара, дгәырӷьахә-

ҧсҭазаароуп лхаҭа» (Инал-иԥа 1987: 296–297). Аҵарауаҩ ишазгәеиҭаз 

еиҧш, Зина лхы инаркны-лшьапаҟынӡа абзиабара лылыжжуеит, 

лгәыла ҷкәын Ҭемыри лареи рыгәқәа еизыбылуеит, еиҿынҵәаауа 

бзиа еибабоит, ажәагьы еимырдахьеит рыҧсҭазаара шеиларҵо ала. 

Аха ирҧырхагахоит аҵас бааҧс – ашьоура. Зны, акгьы ихараӡамкәа, 

Ҭемыр иашьа дыршьхьан. Ҭемыр ашьа идын, ишьаҧса ишәарц азы 

ашьҭақәа дшырхыз Зина лаб иҟны днанагоит. Зашьа ишьоура 

иазгәышьуаз, Ҭемыр иӡбоит Зина лаб дишьырц, иара убри алагьы 

«ихьымӡӷны» иду ашьоура наигӡарц. Аха настәи ахҭысқәа иаҳдырбоит 

иҩыза бзиа Михеи аамҭа ҿыци рыбзоурала игәҭакқәа мап шырцәикуа. 

Ииашоуп, Ҭемыр ашьоура даҟәыҵит, аха иҧсы еиҧш бзиа иибоз Зина 

наунагӡа мап лцәикыр акәхоит, ақьабз излаҳәо ала ус иахәҭоуп. «Зина 

– натура нежная и вместе с тем решительная, она более склонна к 

освобождению из-под власти обычаев и готова стать опорой Темыру, 

войдя в его смятенный душевный мир. Но он отвергает помощь 

девушки, из-за «чести» он готов заглушить и свою любовь» (Бгажба, 

Салакая 1968: 45). Зина лхаҿсахьа Ҭемыр ихаҿсахьа аасҭа акыр 

игәылырҭәаауп. Уи еснагь илҭаху лдыруеит. Ҭемыр макьаназы цқьа 

дазыҟаҵаӡам аҿыц ҧсҭазаара шьаҿа ӷәӷәала дагәылагылартә еиҧш. 

Ус даабоит Москва аҵара данҭалалак ашьҭахьтәи иҧсҭазаараҿгьы. 

Зина аҵара шлымамгьы, ҧсабаратәла еиҳа еилылкаауеит 

аҧсҭазаара иаҭаху, имыцхәу, ма уи иаҧырхагоу. 

Зина илықәыӷәӷәоз аҧсҭазаара аҭагәҭасрақәа еиҳагьы 

ддырӷәӷәоит, анхара-анҵыра лгәы азыҳәо дҟарҵоит, аколнхараҿгьы 

иреиӷьу аусуҩцәа дырхырҧхьаӡалоит, изныкымкәагьы агазеҭ «Аҧсны 

Ҟаҧшь» лсахьа ҭыхны ианырҵоит, убас аҳамҭақәагьы ланаршьоит. 

Абри зегьы лзырҟаҵо Ҭемыр иахь илымоу абзиабареи агәыӷреи роуп, 

избанзар Зина агәра лгон мышкымзар-мышкы Ҭемыр лара лышҟа 

дшыгьежьуа. Ус шакәызгьы, Зина аҿаҭахьа лықәылҵоит, Ҭемыр 

аҭаацәара далалаанӡа џьаргьы лхы шылмырхо азы. «Пенелопа 

Одиссеи дизыҧшын, иҧсреи ибзареи ртәы лзымдырӡо, убри аиаша 

еилылкаанӡа ҳәа. Зина Ҭемыр дизыҧшын уи иҩнуҵҟатәи ашьоуратә 

еибырххара аҵахәтәы дахькылнаго лзымдырӡо, иара даҽаӡәы 

дааиганы, аиаша еилылкаанӡа ҳәа» (Анқәаб 2014: 203). Ҭемыр 

аҵарахьы дахьынӡаҟаз, Зина баша аамҭа лырӡуам, аколнхараҿы 

лусурақәа ирылҵшәаны лыхьыӡ-лыҧша шьҭыҵуеит, зегьы 

деицырдыруа дҟалоит, лышьҭазааҩцәа рацәаҩхоит, аха лара 

раҧхьатәи лыбзиабара лгәы иҭаҵәахны дааиуан. 

Аамҭа цон, аҧсҭазаара иарблаҟьоз, ажәытәреи аҿатәреи 

рыбжьара иҟаз шьҭа ирдыруан изхаҵгылатәу, изхаҵгылатәым. Ҭемыр 

иакәзар, еиликаауеит Зина лыда ҧсҭазаара шимам. Иҩыза гәакьа 

Миха ибзоурала ирыбжьаз ашьоура ажәытәра инаҭаны, Зинеи иареи 

рыҧсҭазаарақәа еиларҵоит, уи алагьы ашьоура ааныркылоит.  

Автор ус баша ароман анҵәамҭа чарала ихыимыркәшаӡеит. 

Миха шәақьла дахьирхысуеи уи данхысуа «Наунагӡа абри ахысрала 

ишьызааит ашьоура!» ҳәа ииҳәо ажәақәеи ирыҵоуп асимволтә ҵакы. 

Миха ихысрала «ишьуеит» аҧсҭазаара иацәтәыму аҵасқәа. Убри 

инақәырццакны уи ахысрала ишьақәгылоит аҭаацәара ҿыц. 

Ажәакала, И. Папасқьыр ироман «Ҭемыр» афырхацәа Зинеи 

Катиеи рхаҿсахьақәа рҿы иаабоит еинышәашьа змам аҟазшьақәа: 

ацәгьеи абзиеи. Катиа лҩызцәа еснагь иҟоуп, урҭ аҧсҭазаара 

ашәытара анырҵоит, ана-ара иаацәырҵлоит, аха Зина лҩызцәа 

ахьыҟоу урҭ ирымам нҵыра. Зина лхаҿсахьа иазкны В. Дарсалиа 

иҩуеит: «Образ Зины приобретает в романе и самостоятельное 

значение: на ее примере писатель показывает духовный рост 

девушки-абхазки в условиях происходящего перелома в абхазской 

деревне» (Дарсалия 1980: 71). Убри инаҷыданы Зина лхаҿсахьала 

ҳара даабоит традициала иааӡоу аҧсуа ҭыҧҳа, агәамч змоу, еилҟьоу, 

ауадаҩрақәа ирцәымшәо, еснагь аҩадара икыду, ҧхьаҟа аизҳара мҩас 

измоу. Зина, типла дугозар, аҧсуа сахьаркыратә литератураҿы 

илышьашәалоу ахаҿсахьақәа маҷӡам, аха лара лаамҭазы даӡәын. 

Камаҷыҷ дахьлеиҧшқәоу ыҟоуп. Камаҷыҷ леиҧш Зинагьы лгәы 

еилыхха дыҟоуп, дыҧшӡоуп, деилҟьоуп. Аха Камаҷыҷ леиҧш 

даҧхьагылаҩны, зегьы лара илзыӡырҩуа, дҽыбӷаҟазаҩны, 

дфырҧҳәысны даарҧшӡам. Ари аҭагылазаашьа иҧырхагамхаӡеит И. 

Папасқьыр еиҳа типра зуа аҧҳәыс лхаҿсахьа аарԥшраҿы. Уи акыр 

иқәманшәалахеит иҟәымшәышәу, иҧхоу, аенергиа бзиа зхылҵуа 

аҧсуа ҭыҧҳа лхаҿсахьа аҧҵара. Камаҷыҷ лхаҿсахьаҿы 

ахьшәашәара аҧыжәара амоуп.  

Автор ирҿиараҿы еиҧш, аҧсуа сахьаркыратә литератураҿгьы 

ихадароу аҭыҧқәа руак аанызкыло Зина лхаҿсахьа ҧхьаҟа аҿыц 

ҧсҭазаарахь ирыҧхьон аҧхьаҩцәа. Аҧсуа ҭыҧҳа лҟәышра 

иабзоураны еиқәхеит аижәлантәқәа, иаҧҵахеит аҭаацәара ҿыц. Зина 

лхаҿсахьала И. Папасқьыр аҧхьаҩ еиҳәеит аамҭақәа зегьы ирнаало 

аҧсуа ҭыҧҳа бзиа еснагь дшыҟоу. 

Аҧсҭазаара ҿыц, ауаа дара-дара реизыҟазаашьақәа, Асовет 

мчра ажәлар ирнаҭаз алшарақәа, ҧхьаҟа алахтырахь ишцатәу уҳәа 

азҵаарақәа жәпакы азҿлымҳара рзиуан И. Папасқьыр (Куҵниа-ԥҳа 

1977: 85). Ашәҟәыҩҩы ироманқәа «Ҭемыри» «Аҧҳәыс лыпатуи» рҿы 

хықәкыс иман ауаҩ ҿыц иааӡара, иҽеим аҵасқәа раҧырҟәҟәаара, 

аҧсуа – асоветуаҩ амҩа иқәҵара. «Аҧсуа ҧҳәыс лхаҿсахьа 

иаҵанакуа шьарда ирацәоуп, крыҟоуп ҳажәлар рҭоурыхтә 

ҧсҭазаараҿы, рдоуҳатә культураҿы, ажәакала, ҳабзазара аҵкарқәа 

зегь рҿы уи лышьҭамҭа ӷәӷәаӡа даларсуп» (Қапба 1996: 95) ҳәа 

азгәеиҭоит акритик Р.Хә. Қапба. 

∗ ∗ ∗ 

Ароман «Аҧҳәыс лыпату» раҧхьа «Хьмур лымҩа» ахьӡны 

иҭыҵит 1949 ш. Ашьҭахь, 1960-тәи ашықәсқәа рзы ароман харҭәааны 

еиҭаҭыжьын, ахьыӡгьы ҧсахын. Уи хьӡыс иаиуит «Аҧҳәыс лыпату» 

ҳәа. Ароман шьақәгылоуп х-шәҟәык рыла, иуҳәар ҟалоит хаз иҟоу х-

романк романк аҿы еилагӡоуп ҳәа. Иагьа ус иҟазаргьы, ҳгәанала, 

автор актәи ашәҟәаҿы даангылазҭгьы еиҳа ароман ахаҭабзиара 

еиӷьхон, избанзар араҟа инырҵәоуп ҧхьаҟа иҟалап ҳәа угәы иаанаго 

ахҭысқәа зегьы.  

Автор иҭахын Асовет аамҭа илнаҭаз амчра иабзоураны аҧсуа 

ҧҳәыс ҧхьаҟа ишлызҳаз ҳарбара. 

Ароман ахьӡ аҧсахра атәы ҳҳәозар, автор ихаҭа абас иҩуан: 

«После выхода в свет “Пути Химур” я подумал о том, что было бы 

неплохо, если б, изображая события из абхазской жизни, попытаться 

поставить и вопросы общечеловеческого значения. С таким 

намерением я и принялся за работу, одновременно решив дать 

название роману “Женская честь”, так как оно больше отвечало сути 

моего замысла» (Папаскири 1967: 3). Ииашаҵәҟьаны, ароман ахьӡ 

ҿыци аханатәтәи агәҭаки еиҳа еиқәҿырҭуа иҟалеит. 

Акритик Вл. Аҵнариа «И. Папасқьыр ироман “Аҧҳәыс лыпату” 

аҟынӡа “аҧҳәыс лызҵаара” аҧсуа литератураҿы асҟак амҽхак аманы 

ишьҭыхмызт» (Аҵнариа 1973: 89) ҳәа дахәаҧшуеит. Уи иашоуп 

ганкахьала, аха даҽа ганкахьала уахәаҧшуазар, Д. Гәлиа ифырхаҵа 

Камаҷыҷ лыҩаӡара еиҳа еиҳауп Саида лаасҭа. Избанзар, ҳзыхцәажәо 

ароман аҟны конкретла автор иаҳирбаӡом Саида аибашьраҿы 

иаалырҧшыз афырҧҳәысра, ииашоуп, уи аибашьра дахьцогьы 

акраҵанакуеит, аха уеизгьы, маҷк дланарҟәуеит зны дымҵазырсхьаз 

иахьырхәра ахаҭыҧан, аусура длыдкыланы, «иааӡара» даналаго. 

Камаҷыҷ лакәзар, лшьа луеит лыҧсҭазаара еиқәызмыршәаз иҿы. 

Саида илылшон даҽакала лхы мҩаҧылгар. Лхаҭа ашьоура 

анлылымша, лхаҵа илиршар акәын уи аус аӡбара. Аха ус иҟамлеит. 

Ашәҟәыҩҩы уи азҵаара даҽакала иӡбеит, Камаҷыҷ лхаҿсахьа ари 

азҵаараҿы аҧыжәара аго иҟоуп.  

Ароман ахы инаркны аҵыхәанӡа изыхьӡынҩылоу, изызку Саида 

Арӡын-ҧҳа лоуп. Ахҭысқәа рӷьырак лара лыкәша-мыкәша 

имҩаҧысуеит, иаҳҳәар ҟалоит, лара лоуп ҳәа изыдҳәалоу аҩымҭа 

агәыцә хада. 

Ароман раҧхьатәи адаҟьақәа инадыркны иалагоит Саида 

лымҵарсра ала. Саида дымҵазырсыз рҟынтәи дрымхны дааргоит 

Леуарса Гәынба дзаҧхьагылаз, илзымдыруаз арҧарцәа. Леуарсеи 

лареи гәаҧхеибашьоит. Абарҭ ҧхьаҟа еинасыҧхар ҟалап ҳәа аҧхьаҩ 

игәы аназҩо аамҭазы, автор ахҭысқәа ирҵәиуеит даҽаџьара. Саидеи 

Леуарсеи раб аӡә иакәзаап! Аамҭа кьаҿк ала ариаҟара хҭыс 

зыхҭыгәлаз Саида кыр илцәыуадаҩхеит дызлашәаз аҭагылазаашьа 

алҵра.  

«Бара, ахаҵамҧҳәыс ззырҳәо аҧҳәызба боуп, зыпату ахьчара 

зылзыршаз. …Бара ибылшаз аҟара, бықәла зықәлоу аҳәсахәыҷқәа 

қәыҧшқәа зегьы ирылшауам» (Папасқьыр 2008: 33) ҳәа данымҵадырс 

ашьҭахь леиқәырхаҩцәа руаӡәк – Леуарса ииҳәо ажәақәа заацәоуп, ус 

лзуҳәар ҟалон аибашьрахьтә даныхынҳәы ашьҭахь, аколнхара ҩ-

напык рыла данахагыла. Автор игхақәа иреиуоуп Саида ашәаҳәареи, 

акәашареи, ачамгәыр арҳәареи, аӡахреи, аибашьреи, анхареи-

анҵыреи уҳәа зегьы дрызҟазаны, дырзыманшәаланы лаарҧшра. 

Усҟан иаразнак ҳхаҿы дааиуеит Д. Гәлиа и-Камаҷыҷ, ҳәарада, арҭ 

раҧхьатәи ароманқәа излареиуоу ала иахьеиқәҿырҭқәогьы маҷӡам. 

Иааидкыланы иаҳҳәозар, Саида лхаҿсахьа ацәыргашьа 

цәгьаӡам, иаразнак ухы-угәаҿы дааиуеит, зны-зынла иҟалҵо 

мыцхәцәоума шуҳәогьы. Аха аҧсуа ҧҳәыс лхаҿсахьа инарҵауланы, 

мҽхакы ҭбаала автор хықәкыс ианышьҭих, ифырхаҵа лыхьӡгьы 

дазхәыцыр акәын, еиҳа еиӷьхон, ҳәарада, ҧсыуа жәытә хьӡык 

лымазар. Усҟан аҧхьаҩгьы еиҳа гәыблыла дидикылон. Убри аҟнытә, 

еиҳа ииашахон раҧхьатәи лыхьӡ Хьмур лзааныжьызҭгьы. Даҽа 

ганкахьала уанахәаҧшуа, Саида лыхьӡ еиҧш илылоу аҧсуарақәагьы 

маҷуп, дырцәыхароуп аҵасқәеи-ақьабзқәеи, уи – дсовет уаҩуп, дуаҩ 

ҿыцуп.  

Ароман раҧхьатәи адаҟьақәа инадыркны аҧхьаҩ иаразнак 

еиликаауеит автор ифырхаҵа дышлеиҷаҳауа, бзиа дшибо. Урҭқәа 

рныҧшуеит лара данлыхцәажәо, ма лпартреҭ анааирҧшуа. 

И. Папасқьыр ҟазара дула иҭихуеит ифырхаҵа лпатреҭ: «Амза-ҿа 

еиҧш ипаӡа ллакҭа инацәхыкны икыдыз лыџьымшь кахәхәақәеи, 

лӡамҩа аҭашәашәара хәыҷқәа иамази, амалагьы агәкыра зҵаз лхы-

лҿы ахьынеимоу иацхраауан. Даныччоз, лылақәагьы, лӡамҩагьы, 

лыџьымшьқәагьы, лхы-лҿы ауразоуроу еицыччозшәа убон. Лыци 

лышәи мыцхәы иҧшӡан, еинаалан» (Папасқьыр 2008: 87).  

Саида лымҵарсра атәы далацәажәо Вл. Аҵнариа иазгәеиҭоит: 

«Лхы дақәиҭымызт аҧҳәыс лынасыҧ аӡбараҿгьы, избанзар ихы 

дақәиҭымызт ахаҵагьы доуҳала» (Аҵнариа 1989: 116) ҳәа. Ари 

агәаанагара ҳара ҳзақәшаҳаҭхом, избанзар аҧҳәыс ианылҭахха 

лынасыҧ лара ишылҭаху еиҧш илыӡбон, ахаҵа иакәзар, 

ианакәызаалакгьы ихы дақәиҭын доуҳала. Угәы еихьызшьуа, Саида 

леиҧш иҟаз аҭыҧҳа бзиа дымҵазырсыз лара илықәнагамызт. Аха 

автор ҧхьаҟатәи игәҭакқәа раарԥшразы урҭ ацхыраара ду ҟарҵеит. 

Саида дызхылҵҵәҟьаз рышҟа данырга ашьҭахь лҭагылазаашьа 

уадаҩхеит. Дацәшәон ауаа «акашәарах» ҳәа лзырҳәар, ишакәым 

илыхцәажәар ҳәа. Илыздыруамызт ҧхьаҟатәи лыҧсҭазаара 

зеиҧшрахоз, бзиа дызбоз Заур мап «сцәикрыма» ҳәагьы дхәыцуан. 

Ажәакала, аҧҳәызба аҧсҭазаара лгәы ахшәаны дыҟан. Ииашоуп, 

лаби ланҧсеи гәыкалаҵәҟьа дрыдыркылеит. Лхаҵкы камыршәуа 

илывагьежьуан. Уи аамҭазы ацәгьаршҩы Патыхә еиҵаҟәаҟәарақәа 

ирыхҟьаны Саида лнапала лашьа дылшьырц маҷк ауп иаалыгхаз. Аха, 

Патыхә дзакәыз анеилылкаалакгьы, аусқәа даҽакала иҳәаақәҵахоит. 

Абраҟоуп Саида деиҿамсны, дыӷәӷәаны, згәы былуа, аиаша иашьҭоу 

ҧҳәызбаны дахьаҳбо. Уаанӡа, уи даарҧшын «ӡӷаб еиҵахак, здырра-

згәамч маҷу, зхатәы гәырҩақәа ҵәыуо аҩны итәоу лакәны» (Инал-иԥа 

1987: 299). Ароман афырхаҵа хада ас еиҧш лҽыҧсахра даараӡа 

акраҵанакуеит аҧхьаҩ изы. Авторгьы уи еиликаауан, убри азоуп 

ароман ахы инаркны аҵыхәанӡа Саида лахь имоу абзиабара убо 

изыҟаиҵогьы. 

Саида еиҳа аҧхьаҩ дизаигәаахоит аҭаацәара даналалакгьы. 

«Лдоуҳа ашьақәгылараҿы акырӡа аҵанакуеит абзиабара» (Аҵнариа 

1973: 93), ииашоуп автор иааирҧшӡом бзиабара дук Заури Саидеи 

рыбжьара. Еиҿынҵәааны бзиа еибабо, еиразҟхандаз ҳәа урызхьаауа 

иҟам.  

Саида лхаҿсахьаҿы еиҿагылоит зынӡа еицәтәыму ҩ-ҟазшьак: 

аӷәӷәареи аҧсыҽреи, аиашеи амци, агәрамгара, азаҵәра, аҵәыуареи 

аччареи уҳәа. Урҭ еснагь рҽеиҭнырыҧсахлоит, зны-зынла 

имыцхәцәоума уҳәо аҟынӡа. Саида ароман аҟны, аҧхьа данаабо 

леилкаара маҷушәа, ауаа лзеиҩымдраауашәа дахьаарҧшу ауп лара 

ҩныҵҟалатәи лдоуҳа ахьеизҳауа, аҽахьарҭбаауа. Урҭ аҽеиҭакрақәа 

адәахьала уамак илынлырҧшуамызт, избанзар уи илдыруан лара 

аҧсҭазаара дҵәатәышьаҟаны данаҭаххашаз аамҭа макьана 

ишымааицыз. 

Иҟалеит уи аамҭагьы. Саида ахацәа ӷьеҩқәа реиҧш лхы 

аалырҧшит аҭаацәараҿы, аколнхараҿы, аибашьраҿы, аҭынч 

ҧсҭазаараҿы. Саида аибашьра ацара даназхәыцуазгьы иаартны 

илҳәаӡомызт лҭаацәа рҿы, аха лазҵаара ианалагалакгьы, «…ажәытә 

ашьхаруаа анхдырҵәоз, жәпаҩык аҳәса ахацәа ирывагыланы шәақь 

мцала еибашьуан ҳәа исаҳахьаз ҧыҭ-чыҭқәак сгәалашәеит» 

(Папасқьыр 2008: 528) ҳәа иахылгон. Иаарласны аибашьра дцоит, 

фырхаҵаралагьы лхы аалырҧшуеит (ииашоуп, лфырхаҵарақәа ртәы 

автор иаҳирбаӡом, ус зеиҧш ажәалоуп ишҳәоу акәымзар), иӷәӷәангьы 

дырхәуеит, аха лыҧхала далҵуеит аибашьра адәы.  

Аҧхьаҩ Саида иланаимыжьуа акәны иҟоуп аибашьраҿы 

лхымҩаҧгашьақәа: акы, ақырҭуа ҷкәын Левани лареи реизыҟазаашьа; 

ҩба – ӷәӷәала ихәыз лхаҵа дааныжьны, «сара издыруеит, схаҵа 

аҧсреи абзареи дышрыбжьоу… Суҳәоит сахьыҟаз ар хәҭахь 

сурхынҳәрацы!» (Папасқьыр 2008: 715) ҳәа леиҳабы иҿы аҳәара 

ҟаҵаны, афронт ахь лцара. Ас еиҧш ахымҩаҧгашьа – амазонкацәа 

рҷыда ҟазшьоуп. Ҳәарада, ари ахҭыс Саидеи Заури ҧхьаҟатәи 

рыҧсҭазаараҿы ирнымҧшырц залымшеит. 

Саида лыгхақәа ртәы хыхь ҳаналацәажәа, иазгәаҳҭар ҳҭахыуп 

автор имыцхәны иалеигалаз аперсонаж Левани Саидеи 

реизыҟазаашьа атәы. Аҧхьаҩ азныказы урҭ реицәажәашьақәа, 

рхымҩаҧгашьақәа уҳәа ртәы данаҧхьо урҭ игәаҧхеибашьоит ҳәа 

агәаанагара имоурц залшом. Иҟалап уи иашазаргьы, избанзар автор 

араҟа иаҳирдыруа Леван ицәаныррақәа заҵәык роуп, Саида лтәы – 

маӡаны иаанхоит. Аибашьра адәаҿы, аҧсреи абзареи рҳәаа 

ибжьагылаз ҩыџьа афырхацәа ирызцәырҵыргьы ҟалон ацәанырра 

ҧха. Уи агәра имгозҭгьы, Леван ицәыригарымызт Саида лахь имаз 

абзиабара аӡбахә. Иаартны ианлеиҳәагьы аҭакс иҟалҵаз «Берлин 

ҳаннеилак ҳаицәажәап» ҳәа ауп. Аха Берлин ианнеи, аҭакс илырбоит 

лхаҵеи лхәыҷи рпатреҭ. Аҧхьаҩ изцәырҵуеит азҵаара, избан Саида 

усҟан аҭак зыҟалымҵаз? Гәҭакыс илымази? уҳәа уб. иҵ.  

Саида аибашьра аҟынтәи даныхынҳә, луаажәлар, лқыҭаауа 

зегьы леигәырӷьаны, афырхаҵа ишлықәнагоу еиҧш илҧылеит. 

Ларгьы дшааизҵәҟьа, ҧшрак ҳәа ҟамҵаӡакәа лҩызцәа аколнхацәа 

дынрывагыланы аусура далагеит. Зегьы дџьаршьон, абриаҟара амч 

лылазҵеи ҳәа. Аха лара бзиа илбон лус, дацҧыҳәаны акәын ачаи 

шхылхуаз. Уи илбон аколнхараҿы иҟаз аиҵахарақәа, еилылкаауан 

зегьы зхараз аиҳабы шиакәыз. Имаҷӡам лара илыллыршаз. Арадио 

амҩангара инаркны, амҩа ахықәқәа рыҟны аевкалиптқәа реиҭаҳара 

аҟынӡа. Саида абриаҟара лылзыршо, амч лызҭо лашьа Леуарса иоуп. 

Уи доуҳала иҟаиҵо ацхыраара иабзоураны аколнхара ахантәаҩра 

аҟынӡа днеиуеит. 

Саида илџьушьаша иреиуоуп, аибашьра аҟынтәи даныхынҳә, 

раҧхьатәи амшқәа инадыркны, еинылахьаз лчаиҭра ҿыц напы 

адкыланы иахьеиҭашьықәлыргылаз. Аха угәы унамырхьырц залшом 

аамҭала дымҵазырсыз аҷкәын Аруҭан ауаҩра илылхуеит ҳәа 

длыдкыланы дахьлымоу. Автор иажәақәа рыла, Саида илылшоит 

ауаҩрахьы икылгара. Аха уи агәрагара цәгьоуп. Заур уи агәра игом, 

даҿагылоуп: «Иҟалап бгәы иаанагозаргьы, бараӡәзаҵәык 

быҧсҭазаара аҧсуа ҳәсақәа зегьы рҭоурых аныҧшуашәа. …Зегь 

реиҳа бара ибдыруашәа бхы шыбыҧхьаӡо, ажәытәреи аҿатәреи 

реиқәҧара бара быда ҧсыхәа амамшәа бшахәаҧшуа» (Папасқьыр 

2007: 370–371). Заур иажәақәа риашара шьақәдырӷәӷәоит Саида 

анаҩстәи лхымҩҧгашьақәа. Автор ирмыцхәцәеит Саида зегь здыруа, 

зегь зылшо лакәны лаарҧшра, уи аҧхьаҩ игәы ҧнаҵәоит. Насгьы уи 

изгәамҭаӡеит Д. Гәлиа ихьыз агха иаргьы ишихьыз: Камаҷыҷ заҟа 

дҳаракхоз аҟара, ароман аперсонажцәа, еиҳарак ахацәа зегьы 

лаҟәхон, араҟагьы Саида дҳаракхацыҧхьаӡа, Заури Леуарсеи, убас 

егьырҭ аперсонажцәагьы налаҵаны илаҟәхоит. Ҳәарада, ари аҩыза 

аҭагылазаашьа ароман кыр иарҧсыҽит. 

Саида ҟазшьала дышуаҩыџьбароугьы, еснагь лҳәатәы 

шылылхуагьы, илымоуп аҧҳәыс дзырҧшӡо «аҧсыҽрақәа». Урҭ 

иреиуоуп агәыҭбаара, аразра, ауаҩышәара, урҭ ҧхьаҟатәи 

лыҧсҭазаараҿы даараӡа кыр илыцхраауа ракәны иҟоуп. Вл. Дарсалиа 

иазгәеиҭоит: «В образе Саиды мы обнаруживаем самое трудное и 

важное в литературе – эволюцию характера, воссозданную писателем 

во всей психологической достоверности» (Дарсалия 1980: 92).  

Ароман афырхаҵа хада Саида даалываҟәыло даарҧшуп Заур 

иаҳәшьа Мактина. Мактина лхаҿсахьа гәылырҭәааны аарҧшра автор 

еиҳа илшеит ҳәа азуҳәаратәы иҟоуп. Уи илдыруеит илуша, илҳәаша, 

Саида леиҧш дҧоит, дхахоит, дықәҵоит. Лгәы цқьоуп, иаартуп, 

дразуп, еснагь абзиа ауп дзышьҭоу. Лара лоуп Заури Саидеи разҟыла 

иахьеиқәшәаз зыбзоуроу. «Лыҧштәхәы аикәаҧхареи, лыци-лышәи 

рыҧшӡареи, аҟаитан еиҧш икахәхәа икыдыз лыџьымшьқәеи, абҳәа 

еиқәаҵәа еиҧш ллакыҵа иҵҧшуаз лылагәқәеи, абарҭ зегьы 

ирныҧшуан агәыразреи, аҳалалреи, абзиабареи» (Папасқьыр 2008: 

315) абас иҭихуеит автор Мактина лхаҿсахьа. 

Мактина ароман аҟны лассы-лассы дшуҧымлогьы, аҧхьаҩ 

дхызхуа, Саида дызлалеиҧшым аҟазшьа ҷыдақәа лылоуп. Мактина 

лыбзиабара цқьоуп, ихәашьӡам, лгәыҧшқара инаваргыланы илызҭоуп 

имшәо, ихьамҵуа агәы, насгьы аҟазшьа бзиаӡа лымоуп, 

дҟәымшәышәуп, ҩбара лылаӡам. 

Уи қәрала зынӡа дышмаҷызгьы илхылгоит иакымкәа-иҩбамкәа 

агәаҟрақәа. Патыхә ахәымга инапаҿы иааигаз Дамеи игәҭакқәа 

рынагӡараан, Заур иҿы ишьаҧса ишәарц азы, Мактина лхаҵацара 

аҽны ӷәӷәала дихәуеит. Акраамҭагьы аиарҭа даман. Лшьапы 

данықәгыла еиҭа ачара аҿҳәара ҧырҵәараны ишыҟаз, Мез арра 

иҧхьоит. Усҟан Мактина лцәа ианыруеит лаҧхьаҟа разҟыла 

дшеиқәымшәо. Мез арра данцоз аҽны Мактинеи иареи «ҭоуба 

еидырулеит, иага гәаҟреи, хҭыс бааҧси ирықәшәаргьы 

рыбзиеибабара ҵыхәаҧҵәареи, еицакреи шақәмыз, иара лара лзы 

иҧсы шҭоу, лара – иара изы» (Папасқьыр 2008: 504). 



88 
 

Мактина Мез арра данца нахыс лгәалаҟазаара бжьысуеит, лгәы 

каҳауеит, еиҳарак аибашьра ишалагаз анлаҳа. Уи иахҟьаны Мези 

лареи уарла-шәарла акәын асалам шәҟәқәа шрыбжьысуаз. Ишнеиуаз 

Мез лысалам шәҟәқәа зынӡагьы рҭак аҟаҵара даҟәыҵит. Мактина 

дыгәжәажәон, усҟан лара илыздыруамызт Мез дшырхәыз, насгьы 

иҭыҧ шиҧсахыз, уи иахҟьаны лысалам шәҟәқәа шимауаз. Мактина 

бзиа илбоз иахь илымаз ацәаныррақәа дыртәыртәуеит, иагьылыӡбоит 

аибашьра адәаҿы длыҧшаарц. Аибашьра данцо илоуеит уаҳа 

дзыхнымҳәрашәа ацәалашәара бааҧсы. «Сеибганы сызхынҳәуазар, 

ҽааны уажәааны, иахьатәи амш аҽны, абра чара уны агәырӷьара ду 

ҟасҵоит» (Папасқьыр 2008: 590) ҳәа илҳәо ажәақәа уи 

шьақәдырӷәӷәоит. 

Мактина дызлаз архәҭа дҵас ирыман мшынла Одесса ицаны 

амшын Еиқәа ахьчара. Аха аҵыхәтәантәи амш азы ирыҧсахит 

рыпланқәа. Дәыӷбала ҩаха-ҩымш раахыс адәкаршәра иқәланы ицон. 

Аӷа иҳаирпланқәа иангәарҭа, урҭ иларышьҭыз абомба аиҳабыра зҭаз 

авагон иақәшәоит. Убасҟан Мактина лгәы мыҭрыскәа илылшоит аӷа 

иҳаирплан аҭархара. Ари иааира дуун лара лзы, даҽа шьаҿак Мез 

ишҟа днанагон. «Амҩа иқәыз архәҭа ирылаҩит, апулемиот рхысҩы 

данырхә, ицынхәра ныҟәызгаз дшаҧсыуа ҧҳәызбаз, уи шлакәу 

афашистцәа рҳаирплан лазышьҭыз» (Папасқьыр 2008: 597).  

Ажәакала, аҧсуа ҧҳәызба лфырхаҵара амҩа абас ахы акит. 

Аибашьра адәаҿы иаалырҧшуаз агәымшәара зегьы илџьыршьон, 

лхы-лыҧсы дамеигӡакәа ахәцәа рыҧсы еиқәлырхон. Аибашьцәа 

дрывагыланы дцон, ргәы шьҭылхуан, илырӷәӷәон. Аӡәырҩы ажәа 

лнырҵахьан, аха раҧхьатәи лыбзиабареи лареи аҵыхәтәаны ажәа 

еибырҳәаз дзагәҭасуамызт, зегьы мап рцәылкуан. Архәҭа иалаз зегьы 

бзиа дырбон, пату лықәырҵон, еиҳарак кавказаа. Аха аҧсуаа 

ишырҳәо еиҧш, «ашьыжь ишьацәхныслаз, шьыбжьаанӡа 

дшьацәхныслалоит». Аҧсны зразҟы зцымааиз Мактина Карпаттәи 

адгьыл лызқәаҭыҧхеит.  Аҵыхәтәантәи асекундақәа рызгьы лыла 

ихгылаз, лыҧсы зегьы злаз – лашьеи, лҭацеи, ахәыҷи, Мези роуп. Мез 

ихьӡ лқьышә ишықәкыз ауп лыҧсҭазаара дшалҵуагьы. 

Мактина Саида дызлалеиҧшым, лара лаҵкьыс еиҳа 

дызлаҳараку автор иааирҧшит наҧшыхақә акәымкәа, Мактина 

реалла иҟалҵаз афырхаҵарақәеи аибашьра адәаҿы лхымҩаҧгашьеи 

рыла. Аха афырхаҵа хада Саида лхаҿсахьа иҵегь игәылыршәахарц 

азы дацымхрааӡеит, иҳаимырбаӡеит аибашьра адәаҿы иарбан 

фырхаҵарақәоу иаалырҧшыз, насгьы аҵыхәтәанынӡа аҧхьаҩ 

изеилымкааӡакәа иаанхеит «Аеҵәа Ҟаҧшь» зхалырҭаз. 

Автор аҧхьанатә ишьҭихыз ахықәкы – Саида лхаҿала аҧсуа 

ҧҳәыс лхаҿсахьа аарҧшра залымшаӡеит. Избанзар, Саида лхаҿала 

иааирҧшыз, аҧсуа жәлар жәынгьы-ҿангьы иҳацәтәыму ауаҩ ҿыц, 

асовет уаҩ лхаҿсахьоуп. Егьырҭ аҳәынҭқаррақәа рҿы иҟаз апроблема, 

аҧҳәыс лыларҟәра иаҵаз ауадаҩрақәа, аҧсуа ҳәсақәа ирыцәтәымын. 

Аҧсуараҿы аеншьа ианакәызаалакгьы аҭаацәараҿы зегь реиҳа пату 

змоу иоуп. Уи илакьысра, ишакәым изныҟәара еиҳау гәнаҳа ыҟаӡам, 

убри аҟнытәи агәрагара цәгьоуп Нуца лхымҩаҧгашьа. Аҧсҭазаара 

иацәтәыму, иазышьҭымхуа, иаднамкыло адгалара, ма сахьаркыратә 

литературала аларҵәара иашаӡам. Егьа ус иҟазаргьы, ароман автор 

илшеит аҧсуа ҧҳәыс лхаҿсахьа даҽа ганкала аарҧшра, маҷк 

ареалра иацәтәымзаргьы, иаҵоу аромантика маҷӡам. «Саида лхаҿала 

ароман сахьаркыратә ажәала иҳанаҳәоит ҧсра зқәым ахшыҩ ҵак ду: 

ауаҩы дуаҩыҵәҟьазарц, иаргьы дладмырҟәуа, иаргьы аӡә 

длаимырҟәуа дҟаларц азы уи идоуҳа иаҭатәуп аҩнуҵҟатәи ахақәиҭра, 

амҩа иаша ианҵатәуп» (Аҵнариа 1973: 93). Ауаҩра ауп аҧсҭазаара 

ахышәареи аҵышәареи. 

Иҳаҩсыз ашәышықәса 30–50-тәи ашықәсқәа рзы аурыс 

литератураҿы тенденциак аҳасаб ала иҿиауан ауаҩ ҿыц иааӡара. 

Ҳәарада, ицоз атенденциа изацәымцеит аҧсуаа реиҧш ҳашьцәа 

адыгақәагьы. Урҭ, шамахамзар, рырҿиамҭақәа зегьы рҿы 

иаадырҧшуан реалла ирбарц ирҭахыз, рыжәлар ҧхьаҟатәи 

ирҧеиҧшхап ҳәа ргәы иаанагоз абзиа. Урҭ зегьы гәазыҳәарак 

аҳасабала акәын ишыҟаз. Насгьы, иазгәаҭатәуп, аурыс литературеи 

адыга литературеи ахьеиқәҿырҭуаз шырацәаз, еиҳарак аҧҳәыс 

лхақәиҭтәразы. Уи шьақәнарӷәӷәоит Р.К. Ортабаева лажәақәа: «В 20-

30 годы были созданы многие произведения писателей Северного 

Кавказа. <…> направленные своим острием против жестоких обычаев 

адата, унижавших горскую женщину, низводивших ее до положения 

вещи, которую можно продать и купить» (Ортабаева 1968: 220). 

Аҧсуа сахьаркыратә литература уи аҩыза атема иазгәаҟуа иҟамызт, 

аха уеизгьы рҩызцәа ирҿыҧшны даргьы рҽазыршәон. Убри азоуп И. 

Папасқьыр и-Саида лхаҿсахьа иҟаз аидеологиа мыцхәы изаныԥшыз. 

∗ ∗ ∗ 

Аедыгь шәҟәыҩҩцәа акоммунисттә ааӡара иадгыланы, 

рырҿиамҭақәа рыла драаӡон ауаҩ ҿыц – асовет уаҩ. Убас, Т. Керашев 
ироман «Анасыҧахь амҩа» (Керашев 1953: 3–296) аҟны 

ифырҧҳәысцәа хагаланы иааирҧшуеит, дреигәырӷьоит, иааиз аамҭа 

ҿыц иабзоураны, урҭ иахьроуз ааӡара ҿыц. Ароман аҟны иаарҧшуп 

аколнхарақәа реинылара амҩа, аха иазгәаҭатәу, ароман афырхацәа 

рытрадициақәа ирыцәхьаҵны, урҭ ирҿагыланы ауп ишаарҧшу, уи 

аҩыза аҧсуа сахьаркыратә литератураҿы иҳамаӡам. Акоммунисттә 

идеологиа иахҟьаны аҧсуа-адыга жәлар рҵас-қьабзқәа 

ирыланагалеит ирыцәтәымыз аҟазшьақәа. Ҳәарада, уи ажәлар 

рыпсихологиагьы ианыҧшуан, иҵнашәаауан зқьышықәсала 

иеиқәырхаз аҵасқәа. Урҭ ирзеилкаауамызт аҵас иаҵанакуаз адыга 

иҧсҭазаараҿы. «Принцип почитания старших был не только 

моральным, но и правовым и тем самым оказывал заметное влияние 

как на нравственную (этикетную) культуру адыгского общества, так и 

правовую» (Бгажноков 2003: 231). Абарҭқәа зегьы бзианы иаарҧшуп 

Т. Керашев ироман аҟны, аха иазгәаҭатәу, автор уи аҩыза атенденциа 

дадгылоушәа, апропоганда азиуашәа даабоит араҟа. Ус иҟам егьырҭ 

ирҿиамҭақәа рҟны. 

Асовет мчра ишьақәнаргылоз «аиҟаратәра» аидеиа иабзоураны 

иҟалаз аҭоурыхтә ҭагылазаашьақәа, ҳәарада, ажәлар 

рдунеихәаҧшышьагьы анырра азнауан. Убас аколхоз аусузҩуцәа 

рыбжьара иҟалаз аиҭакрақәа автор ибзиаӡаны ироман аҟны 

дазааҭгылоит. Еиҳарак уи дыззааҭгыло аедыгь ҧҳәыс лоуп. «Раньше 

адыгейская женщина не решалась вступать в борьбу за свои 

человеческие права, в спор с мужчинами, учить их уму-разуму. Теперь 

же национально отличительными свойствами ее стали не покорность 

и безропотность, а смелость, решительность и самостоятельность, 

соединенные с душевной мягкостью и чуткостью» (Куваева 1967: 252) 

ҳәа азгәалҭоит Г.Ш. Куваева.  

Ароман «Анасыҧахь амҩа» ифырхацәа хаданы иалоу 

акоммунист Биболети, аҧсҭазаараҿы кыр аџьабааи, агәаҟреи 

зхызгахьоу х-ҩык аҭыҧҳацәа Амдехани, Аишьаҭи, Нафисеҭи роуп. 

Рыхҩык амҩа иаша ианиҵоит, аҧсҭазаара ҿыц агьама диркуеит 

Биболет.  

Аҧҳәыс ҿа Амдехан Асовет мчра шьақәгылаанӡа лҭаацәа 

мчыла, ишылҭахымыз хаҵа дрышьҭуеит, дирҭоит акыр зықәрахь 

инеихьаз, ҟазшьалагьы уамак иманшәаламыз ҭаҳмадак. Аҧсҭазаара 

лгәы ахшәаны дыҟан, илзышьҭыхуамызт илхылгоз амыҟәмабарақәа. 

Лхаҵа дилҵны дцар хьымӡӷ дуун лҭаацәа рзы, аҵас азин 

лынаҭаӡомызт. Аха аиааира згаз аҿыц аамҭа – асоциализм урҭқәа 

зегьы ирҿагылон, илыҵанаҳәон лгәы ишаҭаху дныҟәарц. Ус 

егьыҟалҵоит. Аха макьаназ ажәытәра аҽырӷәӷәаны иҟан, 

илҧықәсылон. Аҵыхәтәан лхаҵа дилҵырц азы ашәҟәы алалҵоит 

ақыҭантәи аӡбараҿы. Лара аӡбарҭаҿы лхы мҩаҧылгон ишьақәгылан 

иҟаз аҵасқәа дырҿагыланы, итәаз аҭаҳмадацәа 

дырцәыҧхашьаӡомызт. Ус еиҧш ахымҩаҧгара акоммунизм азин 

лынаҭон. Абыргцәа дырзеилкаауамызт, избанзар дара рҵасқәеи 

рқьабзқәеи иреиҷаҳауан, ирбон иааиз аҿыцра шырҧырхагаз, 

ишханарбгалоз зегьы. «Мы, адыги, жили до сих пор, дружно, имея 

свои законы и обычаи, свою совесть друг перед другом <…> Не 

бросали мы своих обычаев до сих пор и не бросим <…> Ты 

черкешенка и мусульманка и должна знать стыд – должна мириться с 

тем, что предначертано аллахом <…> Сиди на своем женском месте и 

не наживай проклятий от людей и аллаха» (Керашев 1953: 54) ҳәа 

аӡбарҭаҿы иларҳәо иашоуп ганкахьала, аха даҽа ганкахьала, аҵас 

иахырҟьаны лыҧсҭазаара зегьы ҿаҟәахеит. Акыр шықәса илычҳаз 

зегьы хыжжуеит арҭ рҩыза ажәақәа анлаҳалак ашьҭахь. Уи ауп 

изыхҟьогьы анаҩстәи лхымҩаҧгашьа. Лкасы аалхыхны, ҵаҟа 

инкаршәны, лыбжьы ҿаца ҩалыргоит: «Посмотрите на него и на меня! 

Где же ваша справедливость?!» (Керашев 1953: 54) ҳәа. Ас еиҧш аҭак 

иазыҧшымыз аӡбацәа ирҳәара рҿамшәо иаанхоит азныказы, аха лус 

иахаҵгылаӡом, лхаҵа илҵразы ашәҟәы лырҭаӡом. Асовет мчра азин 

лынаҭон ахақәиҭра аиура, убри аҟнытәи асоветтә ӡбарҭа ашҟа 

ашәҟәқәа алалҵоит, хара имгакәангьы ишылҭахыз еиҧш ирыӡбоит.  

Амдехан лхы дшақәиҭхаз еиҧш иаразнак дахьынхоз аул аҟны 

лара леиҧш еиҵахаз аҳәсақәа ацхыраара рылҭо далагоит. Амдехан 

аизараҿы раҧхьатәи лықәгылараан даара дшәон, илыздыруамызт 

лхы шымҩаҧылгарыз, аха нас иаалырҟьаны абжьас еиҧш лхы 

шьҭкәыцәаа лажәахә дналагоит. Ҳәарада, ари ахҭыс иаразнак Саида 

дугәаланаршәоит. Уигьы ақыҭа реизараҿы раҧхьатәи лықәгылараан 

ус акәын дшыҟаз, избанзар илыздыруамызт аӡырҩцәа 

ишрыдыркылашаз лцәажәара, хазы атрадициақәа дҿарҳәон. Аха 

уигьы Амдехан леиҧш зегьы дыриааины, илылшоит ажәлар рҿахәы 

аиҳабыра рҟынӡа анагара. Ажәакала, Саида неиҩымсрада зегьы 

лыхьчозҭгьы, Амдехан аҳәсақәа рзы дықәҧаҩны, ринтересқәа зыхьчо 

лакәны даабоит. Леихьӡарақәа азгәаҭаны, иаарласны аулсовет 

еиҳабыс дарҭоит.  

Амдехан адәахьтәи леизҳара ауп автор иаҳирбаз, доуҳалатәи – 

ҧсыҽны иаарҧшуп, зынӡа игәыгәҭажьуп аамҭа кьаҿк иалагӡаны 

иҟалаз аиҭакрақәа илзааргаз лыпсихологиатә ган.  

Амдехан кыр длеиҧшуп арҿиамҭа даҽа хаҿсахьакгьы – Аишьаҭ. 

Уи дызланагалаз аҭаацәара аамсҭацәоуп. Лара – анхаҩҭыҧҳа 

датәарбаӡом, дырҭахӡам, лыҧшәма иакәзаргьы, убас. Ланхәа лҭаца 

ҭаха лылҭомызт, лқьышә дықәҵаны длацәажәон, аҩны азин ҳәа акгьы 

лымаӡамызт. Ииашоуп, лара аҭаацәара далалеит бзиабарала. Усҟан 

лгәы иаанагон иалылхыз зегьы дреиӷьуп ҳәа. Аха атәамбареи, 

ахыччареи, аӷыӷибагареи згәы ҧнаҵәаз Аишьаҭ лашьа Биболет 

ианиалҳәа, илабжьигоит ажәытәра мап ацәылкырц, аамҭа ҿыц 

азықәҧарахь игоу амҩа даныларц. Акыр дыбжьажьазаргьы ус 

егьыҟалҵоит. Лхаҵа дилҵуеит, данылоит аҧсҭазаара ду амҩа ҿыц. Уи 

азы лара макьана лҧышәа маҷуп, аха уеизгьы лҽазылшәоит. Ароман 

анҵәамҭаҿы Аишьаҭ даабоит ҳара Краснодар ачерқьес-ҭыҧҳацәа 

актәи реизара аделегат лакәны. Аха араҟагьы автор еиҭах инарҭбааны 

иаҳирбаӡом уи анаҩстәи лыҧсҭазаашьа, лыпсихологиатә 

ҭагылазаашьа, лдунеихәаҧшра уҳәа. Урҭқәа зегьы хыхь-хыхьла, 

инықәырҧшны ауп ишааирҧшуа.  

Т. Керашев ироман «Анасыҧахь амҩа» уанаҧхьо иубоит 

ифырхацәа зегьы заҟа бзиа ибо, дреиҷаҳауа. Иаразнак улаҿы 

дааиуеит Нафисеҭ. Уи автор далкааны дышимоу мҩашьахуа 

иубарҭоуп. Нафисеҭ лхаҿсахьала автор иаҳирбоит аедыгь ҧҳәыс 

дызнысыз лҭоурыхтә мҩа зегьы. Автор «игәазыҳәарақәа» зегьы лара 

лҿала иҳәоит, уи иара дизааигәоуп доуҳалагьы психологиалагьы. Ус 

шакәу шьақәлырӷәӷәоит Г.Ш. Куваева: «Писатель не только 

воссоздает весь путь героини, он сопутствует ей, словно боится 

оставить одну. И когда она погружена в раздумье, и когда она 

радуется, за ее спиной незримо вырастает фигура писателя» (Куваева 

1967: 256). 

Амдехани Аишьаҭи акыр ҽеиҭакрақәа рыхҭысзаргьы, 

рыҧсҭазааратә мҩа рацәак иӡыргам. Нафисеҭ лхаҿсахьаҿы зегьы 

ккаӡа иубарҭоуп. Урҭ дызлареиҧшым аҟазшьа ҷыдақәа лылоуп, зегь 

раҧхьаӡа иргыланы илымоуп агәаҳәара – ахақәиҭра аиура, илҭахуп 

лхала лыҧсҭазаара шьақәлыргылар, лразҟы лчаҧар, аҵара лҵар. 

Лҭаацәа лҿагылоуп, ирҭахым рыҧҳа илоуыр аҵара-дырра, уи 

иацәшәоит дара, ирыздыруам илзаанаго. Ус шакәугьы, лышәҟәқәа 

калыжьуам, лҵара иазлырҳауеит. Аҵасқәа дырҿагылоит, урҭ 

иҵоурам, ихырҵәагоуп ҳәа илыҧхьаӡоит. «Адат и шариат столетями 

узаконили бесправие адыгейской женщины. Неприметной тенью мужа 

проходила она всю свою жизнь. Покорность, выносливость, терпение 

были мерилом ее достоинств» (Керашев 1953: 7) ҳәа азгәеиҭоит 

автор.  

Нафисеҭ лгәыӷрақәа зегьы наӡарц азы дықәҧалар акәын, уи 

лдыруан лара. Избанзар, лара леиҧш ахақәиҭра зҭахыз аҳәсақәа 

рацәаҩын, аха ирылымшеит анагӡара, аҵас иааннакылон, уи алагьы 

ргәыӷрақәа баша изгәыӷраз иаанхон. Нафисеҭ лҟазшьа ус иҟамызт, 

аҧсра ма абзара ҳәа акәын ари азҵаара дшазнеиуаз. Уи егьырҭ 

лҩызцәа Амдеханрааи Аишьаҭрааи дызлареиҧшымыз ахақәиҭра зцыз 

аҧсҭазаара еиҳа бзиа илбон, еиҳа дҟәыбҷан, дыӷәӷәан, еилылкаауан 

лара лымч зду ада егьырҭ акгьы нҵыра шырмауаз. Аҧсҭазаара 

дагәылаҧшыцыҧхьаӡа, илбон иҟаз аиҟарамра, аиашамра, уи 

иаҧсахуан лдунеихәаҧшышьа, ахақәиҭрахь илыҧхьон. 

Нафисеҭ есааира лхақәиҭра аиқәырхарахь днаскьацыҧхьаӡа 

леиҳабацәа рхымҩаҧгашьақәеи рцәажәашьақәеи уамашәа илбон, 

зны-зынлагьы дахыччалон, аҵас лара лзы акгьы аанагаӡомызт. 

Ҳәарада, ари аидеологиа ҿыц акәын илзырҳәоз, илзырҟаҵоз, аха аҵас 

ишакәым ала ахцәажәара, ма азныҟәара зынӡагьы иашаӡам, уи 



95 
 

Нафисеҭ лыгхақәа иреиуоуп. Автор Нафисеҭ ллахьынҵеи ажәлар 

рлахьынҵеи еидкыланы дахәаҧшуеит, лара лоуп мҩақәҵаҩыс иҟоу. 

Лус аҿы ацхыраара лынаҭоит доуҳалатәи леизҳара. Еиҳарак уи 

ааҧшуеит данымҵадырслак илҳәо лажәақәа рҿы: «Счастье женщины 

отныне не связано с благоволением мужчины. Ни ты, никто другой не 

сломит моей решимости добиваться этого счастья!» (Керашев 1953: 

215). Араҟа ҳара иаабоит Нафисеҭ зхы ахьчара зылшо аӡә лакәны 

дшышьақәгылахьоу. Ари аҩыза аҟазшьа лыдаҳбалом Саида, уи 

макьана дазыҟаҵаӡам аҧсҭазааратә цәқәырҧа ду, ахақәиҭра 

шлымоугьы.  

Нафисеҭ Саида леиҧш акомҿарра далалоит, дарӷьажәҩаны 

асоциализм аргылаҩцәа даарылагылоит. Ииашоуп, Амдехани, 

Аишьаҭи, Нафисеҭи рҿиаҩцәоуп, ргылаҩцәоуп, аҿыц 

иазықәҧаҩцәоуп, иеиҵагыло аҿар рзы ҧхьаҟа амҩақәа аадыртуеит, 

аха атрадициақәа мап рцәыркит, аҵасқәа ирҿагылоуп, 

рхымҩаҧгашьаҿы иугәамҧхо рацәоуп. «Жизненная судьба героинь 

Керашева, сорвавших с себя ржавые оковы ветхозаветного адата, 

типична для молодого поколения горянок первых лет советской 

власти» (Стефанеева 1957: 154). Урҭ реидгылареи реиҩызареи 

ирыбзоураны рҿаҧхьа иаатуеит, рҩызцәа аразҟымҩахь иназго амҩа 

ҭбаа. 

Ароман «Анасыҧахь амҩа» аҟны автор еиҳарак дыззаҭгылаз 

аедыгь ҧҳәыс лызҵаароуп. Иҟалап, уи зыхҟьаз Асовет мчра 

анышьақәгыла ашьҭахь аедыгь ҧҳәыс ахаҵа дааиваҟәыло амаҵура 

ҭыҧқәа аанылкыло дахьалагаз акәзар. Уаанӡа ажәа змамыз, аҩнуыс 

ада акгьы знапы алакымыз аҧҳәыс, уажәы ахақәиҭра анлоу, аамҭа 

ҿыц лдунеихәаҧшра анаҧсах, ахақәиҭра анлынаҭа, шьаҭанкыла 

аҽаҧсахит уи лҭагылазаашьа. Уи бзианы иаабоит Нафисеҭ 

лхаҿсахьаҿы. Амдехани Аишьаҭи раҵкыс, лара еиҳа аҧхьаҩ 

дизааигәоуп, убас дылзааигәоуп лҩыза – аҧсуа ҧҳәызба Саида. Урҭ 

рразҟқәеи рдунеихәаҧшышьақәеи кыр еишьашәалоуп, аамҭатә 

еивыгарақәа шрымоугьы. В.И. Ленин иажәақәа рыла иуҳәозар: 

«Советская власть в одной из самых отсталых стран Европы сделала 

для освобождения женщины, для равенства ее с “сильным” полом 

столько, сколько за 130 лет не сделали все вместе передовые, 

просвещенные, “демократические” республики всего мира» (Ленин 

1955: 100). 

Абасала «Ароман “Аҧҳәыс лыпату” иазынхоит уи асахьаркыратә 

ҩымҭа ҳәа ахьӡ ацәызмырӡуа, ироманны иҟазҵаз агәыцә хада: уи 

раҧхьаӡа иргыланы ҷыдала аҧсуа ҧҳәыс ллахьынҵоуп изызкыу, 

иаанарҧшуа, иахьчауа» (Аҵнариа 1973: 98). Ароман «Анасыҧахь 

амҩа» ахықәкы хада – аамҭа ҿыц ааиреи, аедыгь ҧҳәыс ахақәиҭра 

лоуреи раарҧшреи рышьақәырӷәӷәареи ауп. Аедыгь ҧҳәыс лзы гимнк 

иаҩызоуп ари ароман, уи ахы инаркны аҵыхәанӡа иагәылганы игоуп 

аҧҳәыс лразҟымҩа. 

∗ ∗ ∗ 

Аҧсуа жәлар рфырхаҵаратә епос аперсонаж хада, Нарҭаа 

ашәҩык ран Саҭанеи-Гәашьа, аепос даалҵны Д. Гәлиа ироман 
«Камаҷыҷ» днагәылагылазшәа угәы иабоит азныказы. Урҭ 

сахьаркыратә мчхарала, доуҳала кыр еизааигәоуп. «Аскульптор ҟаза 

ааҧсарак ҟамҵаӡакәа, уахгьы-ҽынгьы аҧхӡы аҵәҵәаҳәа икаҭәо, 

форма змам ахаҳә шәыгәра иблахкыгоу асахьа шалицәаауа еиҧш 

ауп, Д.И. Гәлиагьы Камаҷыҷ лхаҿсахьа ажәлар рыҧсҭазаара 

ишалихыз. <…> Камаҷыҷ ҭаацәадуӡӡак еиламырсӡакәа изааӡоз 

Нарҭаа ран Саҭанеи-Гәашьа лхаҵамҧҳәысра лылоуп, уи лҟәыӷара 

аиуа лылоуп, илҳәо-илуа дақәшәоит, ҧшрала-сахьалагьы дкаҧха-

каҷҷоит Гәында леиҧшҵәҟьа» (Гәыблиа 2009: 232) ҳәа иҳәоит Гь. 

Гәыблиа. Саҭанеи ареалра дацәыхаразар, Камаҷыҷ Асовет мчра 

шьақәгылаанӡатәи аҧсуа ҧҳәызба гәымшәа лҟазшьа ҷыдақәа 

дырхаҭарнакуп. Автор иҽазишәеит, излауаз ала, ареалтә хаҿсахьа 

лыҭара, аҧсҭазаара лазааигәатәра. Аха уеизгьы џьара-џьара инханы 

иҟоуп амиф иатәу аҧҳәыс лхаҿсахьа ацәаарақәа: «ара иубоит 

аепикатә фырхаҵа ишьашәалоу зегьы: имеицакуа аҧшреи асахьеи, 

абџьар, аҽы» (Аҵнариа 1989: 9). Ԥхьаҟагьы, лыҧсҭазаараҿы ҩызцәа 

гәакьас, зыгәра лго ракәны иаарҧшугьы лабџьари – лҽи роуп. Урҭ 

роуп аҵыхәтәанынӡа илыцугьы. 

Камаҷыҷ, аҩымҭа гәыцәс иамоу персонаж хадоуп, ахҭысқәагьы 

лыкәша-мыкәша ауп иахьҿио, реиҳарак мзызс ирымоугьы лара лоуп. 

Иарбанызаалакгьы аус, лара ишылҭаху ала илырҵәиуеит, иагьа 

ҟаларгьы аҵыхәтәантәи ажәа змоу лара лоуп. Лгәы ҧшқоуп, зегьы 

дрызхьаауеит, дҳәатәхаҵаҩуп, аха иара убри аамҭазы иҟалалоит, зны-

зынла, иаалаҭәоумшьаратәы дыхжәаны, ма лара лтәы ианалырго. Ус 

шакәугьы, автор иҭахуп лыбзиарақәа рган мацарала даҳирбарц. Ас 

еиҧш аҟазшьақәа лхаҿсахьаҿы реиҿагылара зыхҟьо, ҳәарада, 

аперсонаж дызлиааз аамҭеи, насгьы автор ихықәкы хада, 

дхаҵамҧҳәысны лаарԥшреи роуп. Хазы, иҟаз аамҭа ахыҧша 

лнымҧшыр амуит уеизгьы, ана-ара ицәырҵуан ареволиуциа 

ахыҧшақәа. Урҭгьы рыхҟьа-ҧҟьа убаратәы иҟоуп. Раҧхьа дины адәы 

данықәлагьы, цқьа еилкааны ианрымамыз дыҷкәыну дыӡӷабу, абас 

дырныҳәон ахацәа: «Наҧҳа Кьагәа иеиҧш дхаҵа ӷәӷәаны, Кәаӷәаниа 

Абас иеиҧш дҽыбӷаҟазаны, Чаҵә Чагә иеиҧш длафҳәаҩны, 

Барганџьиа Гәдиа иеиҧш дуаҩдырны дҟалааит…»; аҳәса: «Ануа-ҧҳа 

Ҳауидеи, Аӡын-ҧҳа Ҟаимыҭхани, Ӷәыџьыџь-ҧҳа Ҭакәынеи реиҧш 

ахьӡи-аҧшеи лыманы, убарҭ реиҧш дыҧшӡаны, дара убырҭ реиҧш 

лашәа рҳәо даҧсаны дҟалааит» (Гәлиа 2011: 10–11). Ииашаҵәҟьаны, 

ашьҭахь излаабо ала, дҽыбӷаҟазахоит, длафҳәаҩхоит, дшәаҳәаҩхоит, 

дкәашаҩхоит, ҧшралеи-сахьалеи акәзар, зегьы ираҧылго дҟалоит, 

данысабиз илзырҳәаз ажәақәа зегьы лырҵабыргуеит. Зегьы 

ланаршьеит аразҟы бзиа ада. Ара иҟоуп аҧсуаа рмифологиа, 

рдунеидкылашьа, ргәыӷра. 

Иазгәаҭатәуп, Камаҷыҷ лиреи Нарҭаа репос афырхаҵа хада 

Сасрыҟәа ииреи символла ишеизааигәоу. Рыҩџьагьы рира асимволтә 

ҵакы амоуп: аҧхьаҩ иаразнак, ианиы нахыс, игәеиҭоит урҭ ҧхьаҟа 

руаажәлар рҿаҧхьа кыр зылшоны иҟало шракәхо. Сасрыҟәа даниы 

«…Зиишьа иишьа еиҧшымхаз абри ахәҷы, ахәҷқәа зегьы 

ирыламҩашьо ахәҷы, хьӡыс имазааит Сасрыҟәа!...» (Нарҭ 

Сасрыҟәеи… 1967: 40) лҳәоит Саҭанеи-Гәашьа; Камаҷыҷ лзы ирҳәоит: 

«…шәааи Камаҷыҷ ихьӡаҳҵап. Камаҷыҷ захьӡу ахаҵагьы дыҟоуп, 

аҧҳәысгьы… Абри аӡӷаб хәыҷы иахьа ииз, аҳәсақәа рзы, ижәбап, 

дыхьӡырҳәаганы дҟамлозар, аҳәсақәа ҳзынмоу, ахаҵамусхә аҿгьы 

ахацәа ӷәӷәақәагьы лыҵашьыцуа дҟамлозар» (Гәлиа 2011: 9–12). 

Ажәакала, араҟа иубарҭоуп, Сасрыҟәагьы Камаҷыҷгьы рира акыр 

ишеиҧшу, ииаанӡа аус дуқәа рыӡбара дара ирыдырҳәалоит. Ахьӡ 

аҭара аритуал иамоуп ахатә ҩныҵҟатә ҵакы. Ахьӡ ианакәызаалакгьы 

иамоуп аенергиа, уи ауаҩы иҧсҭазаараҿы ианиҧырхагахогьы ыҟоуп, 

иҟалоит уи иаамҭаӡамкәа иҧсҭазаара ҿахнаҵәаргьы, мамзаргьы 

днасыҧданы даныҟанаҵо, ма уаанӡа уи ахьӡ змаз иразҟы ҿыц 

изыхьӡырҵаз иахь ианиасуагьы. Абас, Камаҷыҷ ахьӡ лыҭараан 

абарҭқәа зегьы ирзымхәыцт ҳазҳәом. Ахьӡ лызҭаз илыдыркылаз 

аҟазшьақәа зегьы шьҭылхит. Ахьӡ амагиа амчра дуны иҟалеит. 

 Ахәыҷы даниуа идукыло наӡоит рҳәоит. Араҟагьы ҳәсеи-хаҵеи 

иаразнак ала асаби «ауаҩдурахь» ддырхеит, илызҳар 

дыхьӡырҳәаганы, лыӡбахә жәлар ирҿакны дшыҟало ҳәа агәра ганы 

иалацәажәон. Ажәакала, асаби, агәырӷьареи, аччареи, аҧсҭазаара 

бзиеи ладҳәалара ахаҭыҧан, уи ахьӡ – лразҟы арцәгьеит: 

ауадаҩрақәа, аҧсҭазааратә ҧықәсыларақәа, афырхаҵарақәа уҳәа 

дрыдыркылеит. «Мызқәак анаалхыҵгьы, дызбоз, дзаҳауаз аҳәсақәа 

“ахәыҷы инамӡаша агара дакуам” – рҳәоит еиҧш, абри ахәыҷы 

бааҧсык лҧеиҧшымзааит, мыцхәы дыбзиацәахеит» (Гәлиа 2011: 35) 

ҳәа маӡа, аргама еибырҳәон. 

 Автор, иҩымҭаҿы инарҭбааны, инарҵауланы дазааҭгылоит 

Камаҷыҷ даниы инаркны лыҧсҭазаараҿы иҟалаз хра злоу ахҭысқәа 

акакала. Уи иабзоураны еиҳагьы еилкаахеит афырҧҳәызба хада 

лҟазшьа, лцәаҩа, лыгәҭакқәа, аха еилкаамкәа инхеит аҵыхәтәанынӡа 

– лыбзиабара. Камаҷыҷ қәрала акырӡа данмаҷызгьы 

иаалџьумшьаратәы деилыҷҷан, дызбоз-дзаҳауаз зегьы уамашәа 

дырбон, илыддырҽхәалон лҟыбаҩ. Лаб аҵара данизҭамҵагьы, лгәы 

калмыжьӡеит, иналыгӡоит лаб игәҭакы. «Ареволиуционерцәа» Леуани 

Ивани лыцырхырааны илҵоит аҩышьеи-аҧхьашьеи, аурыс бызшәеи. 

Аха угәы унамырхьырц залшом, Д. Гәлиа иааирԥшуа ахҭыс 

аҵарадырра азҵаара аганахь ала аҭыԥ шамаз Кавказ ажәларқәа 

зегьы рыҟны. Уи атәы ибзианы дазааҭгылоит В.А. Бигәаа: «В XX веке 

женщина-горянка получила широкий доступ к образованию, духовному 

развитию; а в прошлом считалось, что ей необязательно учиться. 

Если заглянуть, скажем, в историю литературы и культуры народов 

Северного Кавказа и Абхазии до 20-х гг. XX в., то очень редко 

встречаются имена горянок-просветителей, ученых, писательниц и 

других деятелей культуры. В основном одни мужчины. Однако с 

“эмансипацией женщины”, как принято было говорить, исчезли какие-

то таинства, и даже ценные национальные обычаи и традиции, 

которые способствовали гармонизацией семейных отношений, 

отношений между мужчинами и женщинами, возрастными группами 

людей, матерью и ребенком и т.д.» (Бигуаа 2003: 135). Ииашоуп, 

иҟоуп аҵарауаҩ уахьиқәшаҳаҭымхаша аҭыԥқәа, иаҳҳәап аԥҳәыс 

ахақәиҭра анлоу, убас аҵарадырра аҵасқәа дрыцәхьаҵуа далагеит 

ҳәа ахьиҳәо. Аха иааидкыланы иуҳәозар, хыхь зыӡбахә ҳәоу 

аҟазшьақәа роуп Камаҷыҷ леизҳараҿгьы илԥырхагахаз.  

Камаҷыҷ даныҩеидыс аҽыбӷаҟазараҿы илыцназгоз ааигәа-сигәа 

уаҩ дыҟамызт. Иара убас ахысраҿгьы дыӷәӷәан. Абарҭқәа зегьы збоз 

лаб Алиас иажәақәа агәыҩбара урҭоит: «Уи лҽыззылкқәо ҳасаб рзуур, 

машәырк лымгар, ҧсыхәа лоушам» (Гәлиа 2011: 60). Избан, абри 

аҩыза аб изиҳәара? Ароман аҿы, машәыршәа иҟалоу, автор ихықәкы 

хада иақәшәарц азы иҟаҵоу аилкаара уадаҩны, цәаҳәа ҟаҧшьыла 

иагәылгоуп Камаҷыҷ лҭаацәеи лыуа-лҭахыреи илыдыркыло 

«амашәыр», «анасыҧдара». Урҭ ирҳәо шьақәзырӷәӷәо ракәны, автор 

иалеигалеит адыргақәа: аҵыс, амра. 

 Аҩымҭаҿы, автор иажәақәа џьара-џьара угәы иааҵаххратәы 

иҟоуп, иаҳҳәап, аҵара аиура атәы ахьиҳәо, мамзаргьы лара 

афырхаҵа хада данлыхцәажәо. Уи ифырхаҵа лахь имоу абзиабара 

изыҵәахӡом, мыцхәы ицәаатцәоит, убарҭқәа ирыхҟьаны иара ииҭахыз 

аидеал аҟынӡа дизҩамгеит ҳәа ҳҳәар ҳалшоит.  

Алитератураҭҵааҩ В.А. Бигәаа иазгәеиҭоит Д. Гәлиа ироман 

«Камаҷыҷ» ала иҽазишәеит ҳәа, аиндивидуалтә хаҭара «Сара» 

аарҧшра, аетникатә хдырра «Сара» иузыҟәымҭхо изыдҳәалоу. Уи 

иҩуеит: «Он затронул сложную философию этноса, этнософию, 

изнутри создавая этнический портрет народа, который с течением 

времени может измениться под воздействием изменяющейся 

действительности (Бигуаа 2003: 119). Ииашаҵәҟьаны, автор илшеит 

усҟантәи аамҭазы иҟаз жәлар рфилософиеи ркультуреи рӷьырак 

еиқәырханы раарҧшра. Аҧсуа ҵасқәа изларҳәо ала, аҧсуаа аҵеи 

данилак мацара акәын ианхысуаз, аӡӷаб лаан ихысуамызт. Аха Д. 

Гәлиа илшеит убри иҟаз астереотип аилагара, Камаҷыҷ даниы 

лыжәлантәқәа зегьы хысит, убас Алиасгьы. Ииашоуп, усҟан цқьа 

еилырганы ирыздыруамызт ииз дыҷкәыноу дыӡӷабу, аҵеи диир 

бзиоуп, аха аҵеи ихаҭыҧан аӡӷаб диир аҵеи диаҩсуа дҟалоит ҳәа 

игәыӷуан, ус иҟалар рҭахын.  

Камаҷыҷ дҭыҧҳаха данаақәгыла нахыс зегьы мыцхәы ддырҽхәо 

иалагеит. Ҭауади-аамсҭеи рыхшара ракәзар илыдҽырбалон, аха 

дахьынхаҩ-ҭыҧҳаз азы иаартны ихьымӡӷшьаны ирзыгәаӷьуамызт ргәы 

иҭаз аҳәара. Анхацәа рыҷкәынцәа ракәзар, мап рцәылкыр ҳәа ишәаны 

лааигәара инеиуамызт. Ароман уанаҧхьо иумбарц залшом шаҟа 

автор ифырхаҵа бзиа дибо, жәа лыҧшаахла длыхцәажәо. Камаҷыҷ 

лхаҿсахьа еиҳагьы еилыкка ихадырҭәаауеит автор ихы иаирхәо 

аепитетқәеи аиҿырҧшрақәеи. Иаҳҳәап: «Лыкәашарала ауаа 

лыргачамкит. Ԥшралеи сахьалеи уи илыцназгоз уа уаҩ дыҟамызт. 

Лыҿцәажәара зынӡак уаҩ дархагон. Лыуаҩышьа уеизгьы ибзиан. 

Лычаҧашьа наҳәак аҭахымызт» (Гәлиа 2011: 148), «…Нас 

ахьышәҭҳәа, аҵыс еиҧш, лҽы дынҽыжәҧалан, агәашә дынҭҟьа 

дцеит» (Гәлиа 2011: 164). «Зегьы дџьаршьон лыҧшӡареи лыхьӡ 

аҭашьеи зегьы еидкыланы ианрыхәаҧшлак» (Гәлиа 2011: 34). 

Ашәҟәыҩҩы излауала ифырҧҳәыс зегь рыла дҳараикуеит. 

Ароман аҿы ҳара иаабаӡом Камаҷыҷ бзиабара дук лыманы, 

мамзаргьы аӡәы лгәы изцо, еиҳа ииашахоит дхаҵамҧҳәысны 

дахьааӡази лхамаҧагьареи ирыхҟьаны лыҧсҭазаараҿы абзиабара 

цқьа лԥымлеит ҳәа аҳәара. Алхас ажәа анылниҵалак, лара 

дақәшаҳаҭхоит. Аха уи лақәшаҳаҭра мзызс иаҵоу аабаӡом, иҳәаӡам 

абзиабара аӡбахә. Харантәи ауп лара дшылдыруа. Еилкаам, иара 

убас, лани лаби ас рыҧҳа лхаҵацара изахыццакуа, изацәшәо. 

Ииашоуп, ҭауади-аамсҭеи анхацәеи рыҷкәынцәа лазҵаауеит, аха 

уигьы цәажәаран аҟароуп изалагалоу, агәылаҧҳәыс Рафида 

лажәақәа ртәы умҳәозар: «Акәац жәы акраамҭа ишузымҵәахуа еиҧш, 

аӡӷабгьы данҭыҧҳахалак акраамҭа лырҧшра акгьы иаҧсам… 

Иаҳҳәап, аҵәца ҧҽызаргьы, хәыҷык ихәашьны аӡы ҭаҭәаны аӡәы 

иблыркыр, егьа бӡышозаргьы, ажәра дук ибгәаҧхом. Убри азоуп 

«аҭыҧҳаи аҵәцеи» – ззырҳәо» (Гәлиа 2011: 154) ҳәа илҳәо 

агәҽанызаара узцәырнагоит, иара убас агәыҩбара. Агәҽанызаара, 

избанзар зхашәа хы зымбо Камаҷыҷ лыҧсҭазаара лара лымада 

ианырчаҧо, ианеилылкаалак лхы шҧамҩаҧылгари, насгьы 

дақәшаҳаҭхома?! Агәыҩбара – ароман аҿы хықәкы хадас иҟоу аҧҳәыс 

лкульт ашьақәырӷәӷәара шакәугьы, апатриархалтә зыҟазаашьа иамоу 

ашьаҭа ӷәӷәоуп. Убри аҟнытәи араҟа иаартны ишҳәамгьы еилкаауп 

акы – ани аби роуп рыԥҳа лыҧсҭазаара, ллахьынҵа зыӡбо, 

иҳәаақәызҵо. Иабанӡаиашоу уи?!  

∗ ∗ ∗ 

Д. Гәлиа ироман «Камаҷыҷ» аҟны Камаҷыҷ лразҟаҿы лани лаби 

рроль азы ицәырҵуа азҵаарақәа ибзианы аҭак ҟанаҵоит, ҧшралеи-

сахьалеи, ҟазшьалеи, разҟылеи кыр Камаҷыҷ илеиҧшу, А. 
Шогенцуков ипоема «Мадина» (Шогенцуков 1976: 3–30). «Фабула 

поэмы проста – трагическая судьба прекрасной девушки, которая 

стала жертвой “неравного брака”. Очаровательный портрет героини 

написан в романтическом стиле с привлечением экспрессивных и 

простых сравнений и метафор: 

 

Помню я – или мне грезится? – 

Царственный стан лебединый. 

Помню я два полумесяца – 

Тонкие брови Мадины. 

Радуя искрами черными, 

Очи сверкают, как пламя. 

Зубы жемчужными зернами 

Вспыхивают меж губами. 

Длинными, пышными косами…»  

(Шогенцуков 2011: 48)  

 

А. Шогенцуков ипоема афырхаҵа хада Мадина чаҧашьала 

даара иҧшӡоу, игәкыу, бжьыла аҟармаҵыс иаҧызго, амреи амзеи 

ирацлабуа, аеҵәеиҧш илашо адыга ҭыҧҳауп. Камаҷыҷ леиҧш, 

Мадинагьы лани лаби лыда дрымаӡам. Лани лаби лыхӡыӡааны 

иҧсуеит. Мадина аразҟы змоу аӡә лоуп, бзиа илбо, бзиа дызбо Заур 

захьӡу ауаҩы дыҟоуп.  

Аха нҵыра аимуит Мадина лыбзиабара, уи даҧырхагахоит 

ланшьа гәакьа. Уи иаҳәшьаҧҳа лыхә ыҵхны хаҵа лышьҭра напы 

аиркуеит, ацхыраара ииҭоит Мадина лабгьы. Зыҧсҭазаараҿы 

абзиарада акгьы зымбацыз, анасыҧдара ыҟоуп ҳәа иҟамыз Мадина, 

даҿагылоит ҳәа даналагагьы акгьы алҵуам. Уи илҧырхагоуп 

апатриархалтә хдырра, араҟа аҧҳәыс илымам абжьы, илҳәо акгьы 

аанагом. Мадина лан иҟалҵаз аҽазышәарагьы акгьы алымҵит. Амал 

ихнахыз Мадина лаб ибомызт иҧҳа дзиҭоз дзеиҧшраз, 

дазхәыцуамызт уи ҧхьаҟатәи лҧеиҧш, лразҟы: 

 

«Как бы заплакала тяжко, 

Как бы рыдала она, 

Если бы знала, бедняжка, 

Что старику продана! 

Будет Заур чернобровый 

Юной невесты лишен… 

Страшен был жребий суровый 

Девушек наших и жен! 

Дочери были товаром, 

Их продавали отцы 

И некрасивым, и старым, – 

Лишь бы платили купцы»  

(Шогенцуков 2011: 14) 

 

Ас еиҧш аҭагылазаашьа иҭагылаз Мадина лан лабжьгарала 

илыӡбоит дыбналаны Заур диццарц, аха уигьы акгьы алҵуам. Лымч 

мырхакәа амалуаҩ-ҭаҳмада дирҭоит. Камаҷыҷ, Алхас данизырҳәоз 

лажәа амеида рымамкәа аус ҟарымҵаӡеит, данақәшаҳаҭха ауп 

анапеимдахь анрыбжьырга. Араҟа Мадина лаби ланшьеи роуп аусқәа 

зегьы еиҿызкаа, усҟан аҳәса ражәа зынӡагьы иазхьамҧшӡеит. Иҟалап 

уи зыхҟьаз, усҟантәи аамҭазы Нхыҵ-Кавказтәи ареспубликақәа рҿы 

аҧҳәыс дларҟәны дахьгылаз акәзар. Аҵарауаа, аныҟәаҩцәа уҳәа 

акырынтә иазгәарҭахьан аҧсуа ҧҳәыс еиҳа ахақәиҭра шлымаз адыга 

жәларқәа рҿы аасҭа. Аҧсуа ҧҳәыс илгәамҧхо, дзықәшаҳаҭым акы 

ыҟазар, иахьахәҭоу лыбжьы неиртә, илхаҵгылартә еиҧш дныҟәон. 

 Мадина лҟазшьала иаабоит, зани заби рҳәатәы иахымҧо, насгьы 

иҟоу аамҭа иқәныҟәо аӡә шлакәу. Илҭаххаҵәҟьазҭгьы лыбзиабара 

аиқәырхара лылшон, лан лабжьгара дахаҵгыланы ианаамҭаз 

дыбналазҭгьы.  

Мадина мчыла дзырҭаз аҭаҳмада дызицынхаӡом. Лыбзиабара 

дшахӡыӡаауа, дшазхәыцуа, ацәашьы еиҧш дӡыҭуа далагоит: 

 

«…Блекнет цветок полевой, 

Тлеет в песках суховея. 

Яркий румянец погас, 

Кожа осталась да кости…»  

   (Шогенцуков 1976: 14) 

 

Апоет, ашәҭ иадиҳәалоз ифырхаҵа, ҧшралеи-сахьалеи 

илыцназгоз уаҩ дмаҷызҭгьы, уажәы, иҟаз атәамбареи аҧсыцәгьареи 

ирыхҟьаны ишәҭы-какаҷуаз Мадина, лыҧшра лыҧсаххьан, 

лыбзиабара агәырҩеи лаб дызҭаиргылаз аразҟыдареи ддырчмазҩит. 

Уи игәнылгон, илыхшаз лыҷкәын хәыҷы ишақәнагоу еиҧш абара 

имоур ҳәа. Лара илбон лхәыҷы иааӡара дышзахьымӡоз, дгәаҟуан… 

 

«Старым обычаем, знаю, 

Чистые души загублены. 

Бедная жертва адата, 

Кто над тобою сжалится? 

В землю ушла без возврата 

Юная наша страдалица… 

Мальчик оставлен Мадиной, 

Мальчик, ребенок единственный, – 

Пусть же он станет мужчиной, 

Смелым защитником истины»  

   (Шогенцуков 1976: 28) 

 

Аҵасқәеи ақьабзқәеи, апатриархалтә еизыҟазаашьеи нҵыра 

арымҭеит Мадина лразҟы. Иршьит, иркәаҳаит лыбзиабара, 

илхамҵгылеит лаби ланшьеи, рахәҵас илызныҟәеит. Мадина заҟа 

мчымхарыла даарҧшу аҟара, Камаҷыҷ еиҳа амч лыманы, алшара 

лыманы даабоит.  

Камаҷыҷ, хыхь ишаҳҳәахьоу еиҧш, Алхаси лареи бзиабарак 

рыбжьаны ишыҟамызгьы, иҭахара даара игәнылгоит. Уи 

зыхҟьо, ҳгәанала, автор иаԥсам ҳәа иԥхьаӡазар акәхап Камаҷыҷи 

Алхаси реизыҟазаашьа атәы цқьа дахьазааҭымгылаз. Лҭаацәа дганы 

џьабара ҳәа илабхәараахараны иҟаз рыҩнаҭаҿы дганы ддыртәоит. 

Аригьы ҵасуп, насгьы ус зыҟарҵаз – рыҧҳа «аӷацәа», «абызҳәацәа» 

дырцәырыхьчарцазы акәын. Камаҷыҷгьы Мадина леиԥш, лани лаби 

рҿаҧхьа дымчыданы даабоит араҟа. 

Ицәырҵуеит азҵаара, Камаҷыҷ лани лаби Ҭаҭласҭан абриаҟара 

изхаицәшәози ҳәа. Цыгәаа зегьы имчыданы ауп ишаарԥшу аамсҭа 

ҷкәын иҿаԥхьа. Автор иҩымҭаҿы аамсҭа ҷкәын инапала цәгьарак 

ҟаиҵо даҳирбом, аха урҭ рхаҿы игылоу иара шиакәу аҟара 

ҳаилиркаауеит. Ахацәа ирзымыӡбо аус аҭыԥ ақәҵара зылшогьы 

Камаҷыҷ лоуп. Камаҷыҷ лахь имоу абзиабара цқьоушәа ауп аҧхьа 

ишаҳирбо. Иҟалап ус иҟазҭгьы аханатә, аха нас аҭагылазаашьақәа 

рҽанырыԥсах, даҽакала ихы ааирԥшызар. Камаҷыҷ хатәы ҧҳәысс 

данигогьы, аҵасқәеи ақьабзқәеи ишырҳәоз ала ауп дышныҟәо. Уи 

илшон дымҵарсны дигаргьы, аха ус ихы иаҭәаимшьеит, бзиа иибоз 

лгәы анырхарагьы иҭахымхеит. 

Камаҷыҷ Ҭаҭласҭан дахьиццо мзызс иамоу, лыжәлантәқәа рҿы 

имҩаҧигоз аӷьычрақәа раҧырҟәҟәаара ауп ҳәа агәра ҳиргарц иҭахуп 

автор. Камаҷыҷ лхы дамеигӡаӡеит лашьцәеи лҭаацәеи рзы. Ԥхьаҟа 

илҧеиҧшхоз шылдыруазгьы, иаалырҧшуеит аԥҳәызба 

иаалџьумшьаша агәаӷьра. Аха уи аамҭазы Цыгәаа рхаҭарнакцәа ируа, 

ма ирҳәо автор иаҳирбаӡом. Ҭаҭласҭан, автор ишиҳәо еиҧш, дынхаҩ 

ҭыҧҳауп ҳәа Камаҷыҷ дыҧхеишьозҭгьы, иабаӡӡеи иҟны днаганы 

диртәарымызт. Насгьы, ари аҩыза аҭагылазаашьа аԥсуа жәлар рыҟны 

иҿыцмызт аҭауад ма аамсҭа анхаҩ ҭыԥҳа ԥҳәысс данигоз, ҿырԥштәык 

аҳасаб ала даагар ҳалшоит Аԥсны аҳ Қьалышьбеи иԥшәма ԥҳәыс Леи-

ԥҳа (Сафарбеи иан). Анаҩстәи Камаҷыҷ лҭагылазаашьа уадаҩ ашьаҭа 

ахьынтәаауа Ҭаҭласҭан иаамсҭара аҟынтәи акәӡам, ҳәарада, иҟазшьа 

цәгьеи игәымбылџьбарареи рҟынтәи ауп.  

Камаҷыҷ лхаҵацара атәы заҳаз лҭаацәа агәра ганы иҟан, рыҧҳа 

дызланагалаз лгәы ндырхар, ацкы шылуаз. Уи ашьҭахьгьы, лани 

лареи реицәажәараан лабхәараа рзы илҳәоит: «Ибзиахар, са сызгьы 

ибзиахап, дара рызгьы, мап анакәха, са сызгьы ибзиахарым, дара 

рызгьы» (Гәлиа 2011: 218). Лан длылабжьо даналага, Камаҷыҷ лгәы 

иныҵаххны ус лҳәоит: «Иакәым быхьыр, аӡәы биҵамхан, бхы ашьа уы 

ҳәа сабҳәо џьысшьон, бара уахь бажәа ахы хаӡам» (Гәлиа 2011: 218) 

ҳәа. Ажәақәа ирҳәоит, Камаҷыҷ даара иџьбароу аҟазшьа шлымоу, 

насгьы уи лхықәкы хада – Ҭаҭласҭан иахьырхәра лҭаацәеи 

лыжәлантәқәеи ҭаха ахьримҭоз азы дшацәхьамҵыц. Хазы агәылацәа-

азлацәа уҳәа Камаҷыҷи Ҭаҭласҭани рразҟы нҵыра маиурашәа акәын 

ишахәаҧшуаз. Араҟа автор иаҳирбаӡом Камаҷыҷ уаҩы длывагыло, ма 

длыҵгәо.  

Камаҷыҷи Ҭаҭласҭани рыбжьара иҟаз ацәанырра, ашьыжь амра 

ангылоз иацгылаз, ахәылбыҽха амра анҭашәоз иацҭашәеит. Автор 

цқьа иҳаилиркааӡом рыгәқәа зеицәыхьшәашәахаз. Иҧҳәыси иҷкәыни 

шыҟаз, аҭауад ҭыҧҳа дҳәаны диртәеит. Абарҭ ахҭысқәа зегьы 

реидҳәалара маҷк иуадаҩхеит, агәыҩбара аҧхьаҩ изынхаратәы, 

аҵыхәтәа ццакцәоуп, ахҭысқәа ракәзар мыцхәы еибарххацәоуп. 

Иазгәаҭатәуп, Ҭаҭласҭан имҩатәны акәзаргьы Камаҷыҷ 

лынхаҩ ҭыԥҳара шлаҽԥнимҳәаз: «Любопытно, что Татластан и 

раньше, и сейчас, когда резко обсотрились семейные отношения, ни 

разу не упрекнул Камачич в ее крестьянском происхождении. Сама же 

героиня нередко напоминала об этом. Иногда слегка обсуждали 

данную социальную проблему неперсонифицированные персонажи» 

(Бигуаа 2003: 147).  

 Ҭаҭласҭани Камаҷыҷи анеилыҵ, рхәыҷы длымпыҵкәкәааны 

дигоит. Ҭаҭласҭан анреи аҧареи дрыӷрагылоит, иатәеибом.  Иҭаацәа 

зегьы шиҳәогьы, ани аԥеи еиҟәимыкәкәаарц, иҳәатәы дахыԥом, 

ахәгьы-аҿгьы иқәиргылом аӡәгьы. Ҭаҭласҭан ас иаарласны 

иҽыҧсахра зыхҟьаз еилкаам. Уаанӡа дыцәгьаны џьаргьы иӡбахә 

ҳәамызт, уажәы иаалырҟьаны дгәымбылџьбарахеит иԥҳәыси ихәыҷи 

рганахь ала. «Абасала лынасыҧ аҵыхәтәа ааҧҵәеит Камаҷыҷ 

бзиахә, зегьы идырҽхәоз, абри зыҩны дыҩнагылоу инасыҧ бзиоуп ҳәа 

ззырҳәоз аҧҳәызба, ахаҵамҧҳәыс ҳәа хьӡыс измаз» (Гәлиа 2011: 

244). Камаҷыҷ лхаҵамҧҳәысра ахаҭыҧан ара иаабоит лыҧҳәысра 

мацара. Аха аҵыхәтәан, лысаби, лара лыда ҧсыхәа змамыз дгәыкны, 

мышқәак рыла аҧсра далагоит. Камаҷыҷ, лыҷкәын иҧсы 

дахьырыгӡоит, иҧсҭазаара далҵуеит иан лнапаҿы. Лхәыҷы 

данеиқәылкуаз «Уара иумҩахаз уабгьы имҩахааит, дынушьҭаргалааит 

дук мырҵыкәа!» (Гәлиа 2011: 246) ҳәа дшәиуеит. Усҟан ауп ҳара 

данааба анкьатәи Камаҷыҷ-гәымшәа. Аҧхьаҩгьы ҽеи шыҟамлоз аҟара 

ицәа ианыруан. Камаҷыҷ дыздыруазгьы еилыркааит Ҭаҭласҭан хир 

шизыҧшым. Уи нахыс ларгьы дзызхәыцуа лшьа злалуша ауп. 

Иазгәаҭатәуп, аинтерес шаҵоу Камаҷыҷ лажәақәа: «Сара 

бзиарак сақәшәаргьы, уи дуӡӡак шәамеигәырӷьан; цәгьарак 

сақәшәаргьы, <…> гәалас сҟашәымҵан, сара исхароу аус сара ахы 

асҭап» (Гәлиа 2011: 201). Ус анакәха, Камаҷыҷ хаҵа дцаанӡагьы 

илдыруан лаҧхьаҟа бзиарак дшақәымшәоз, нас избан ари аҩыза аус 

лхы занлыриа?! Еилкаауп, уи лхаҵацарала лҭаацәа ирзеиӷьхашаз ҳәа 

акгьы шылзымӡбыз. Насгьы иџьоушьаратәы иҟоуп, лыуа-лҭахыра 

илҳәари, иҟалҵари ҳәа иҧшуа иахьтәоу. Аӡәгьы рыӡӷаб лхаҵгылара 

илымшеит.  

Камаҷыҷ аҵыхәтәан илыӡбоит Ҭаҭласҭан ишьра. Аӡын агәҭаны, 

иӷьеҩны ианҵаауаз амш аҽны лгәы иҭалкыз налыгӡоит. Ажәакала, 

афырҧҳәыс илылшоит лразҟы иалахәмарыз, тәамбашақә 

лыҧсҭазаара иазныҟәаз Ҭаҭласҭан иҟны лшьа аура. Иҟалаз ауаҩшьра 

иахылҿиааит атрагедиа ду, избанзар аҧсуа ҵасқәеи ақьабзқәеи, иара 

убас адунеи ахьынӡа-наӡааӡо атрадициатә культурақәа изларҳәо ала, 

аҧҳәыс лшьа лур ҟалоит, лшьа зуша аӡәгьы даныҟам. Аха араҟа 

дыҟоуп лаб, иҟоуп убасгьы лыешьара. Урҭ зегьы еиқәных ишыҟаз, 

лара лхала лшьа лируеит автор. Камаҷыҷ ауаҩы дылшьит! 

«Ашәҟәыҩҩы, <…> аханатә Камаҷыҷ дхаҵамҧҳәысны 

дааирҧшырц иҭахын. Ари агәҭакы иара заманалаҵәҟьа иқәҿиеит, аха 

аҧсуа ҧсҭазаараҿы иагьа социалтә залымдара ыҟазаргьы – аҧҳәыс 

лыхьымӡӷ иахаҵгылаша, ашьа зқәызҵашаз хаҵак дыҟамкәа аарҧшра 

лара лыкәша-мыкәша игылоу ауаа хьысҳанатәуеит, уи моу, 

иланарҟәцәозар ҟалап» (Аҵнариа 1989: 10) ҳәа азгәеиҭоит Вл. 

Аҵнариа.  

Ароман аҟны ихадаз Камаҷыҷ лхаҿсахьа харҭәааны, аганқәа 

зегьы рыла инарҵауланы аарҧшра акәын. Автор, ҳәарада, уи илшеит. 

Камаҷыҷ лхаҿсахьаҿы мыцхәы еизыркәкәацәоуп афырҧҳәысра. Уи 

мыцхәы дҳаракны лаарҧшра автор игхақәа иреиуоуп, ганкахьала. Аха 

убри аан иазгәаҭазар ахәҭоуп аԥсуа ҵарауаа Камаҷыҷ лхаҿсахьа аира 

иазкны ирҳәо.  

Аԥсуа литератураҭҵаараҿы иҟан еиуеиԥшымыз агәаанаграқәа 

Камаҷыҷ лхаҿсахьа ацәырҵра иазкны. Иаҳҳәап, М. Папасқьыр 

иазгәеиҭон Ф. Достоевски иҩымҭа «Бедные люди» анырра ӷәӷәаны 

иҟанаҵеит ҳәа (Папасқьыр 1970: 138). Уи агәаанагара даҿагыло Вл. 

Анқәаб иазгәеиҭон Д. Гәлиа дызҿыԥшыз аҩымҭақәа иреиуоуп А. 

Пушкин «Евгени Онегин», Л. Толстои «Война и мир», «Анна 

Каренина», «Воскресение», А. Островски «Гроза» ҳәа (Анқәаб 1979: 

217 – 218). Аҵарауаа узрықәшаҳаҭхом, избанзар Камаҷыҷ лхаҿсахьа 

ацәырҵра зыдҳәалоу аурыс классикатә литература акәым, еиҳа 

ииашахоит аԥсуа жәлар рыбзазара аҟынтәи иаауеит ҳәа ҳҳәар. 

Насгьы, XX ашә. 30-тәи ашықәсқәа раан аԥсуа сахьаркыратә 

литература даҭахын Камаҷыҷ илеиԥшыз ахаҿсахьа лцәырҵра. Ари 

апериод азы лымкаала аԥсуа ԥҳәыс илызкыз хазы ҩымҭак ҭымҵыцызт, 

ус анакәха ароман аҭыҵра иалнаршон алитература арҵаулара. Ус 

егьыҟалеит. 

Аҩымҭа иалагалоу аперсонажцәа реиҳараҩык, иҧсыҽны ауп 

ишаарҧшу. Анхацәа еизарак ҟарҵаргьы, «ишәаны» џьаргьы 

иӡырыргаӡом, ирызҭаӡам агәаӷь. Автор ганкахьала иҭахуп ифырхаҵа 

иҟоу апатриархалтә знеишьа дацәхьеикыр, дихьчар, аха даҽа 

ганкахьала длеиҷаҳаӡом, аус дуқәа зегьы лара лоуп нагӡаҩыс знапы 

ианиҵо. 

Иахьа Кавказ ажәларқәа зегьы рҿеиҧш, аҧсуа жәларгьы 

ирымоу ахаҵа икульт ауп. Ииашоуп, уи иахьа ишьақәгылахьоу 

традициак иаҳзаҩызоуп, аха иаҳхамышҭлароуп аҧҳәыс лкульт 

шҳамазгьы. Уи ахҟьа-ҧҟьақәа иахьа уажәраанӡагьы еиқәханы иҟоуп, 

еиҳарак аҭаацәарақәа ҩныҵҟала реизыҟазаашьақәа рҿы.  

Д. Гәлиа ироман аҿгьы дызлацәажәо аҧҳәыс лкульт иамоу 

аҩаӡара ауп. А. Шогенцуков ипоема аҟынгьы дыззааҭгыло 

апатриархалтә знеишьа иамоу аҧыжәареи, ахацәа аҳәса рахь ирымоу 

атәамбареи ирхылҵыз атрагедиа ауп. Камаҷыҷи Мадинеи акыр 

еиҧшуп, еиҩызго аҟазшьақәагьы ыҟоуп. Камаҷыҷ лыгәаӷьра Мадина 

илымаӡам, избанзар лыкәша-мыкәша иҟоу аҭагылазаашьақәа бзианы 

илбон, илдыруан аӡәгьы дшизеилымкаауаз. Камаҷыҷ лыҧсҭазаараҿы 

илҧымлаӡеит абзиабара цқьа, ауаҩы данылшь ашьҭахь, еиҳагьы иубо 

иҟалеит лыҧсҭазаара зынӡа ишышьақәҟьаз, уи уаанӡеиҧш шьҭа 

нхашьа шылмоуа.  

Камаҷыҷ лыҧсҭазаара «аиӷьтәра» иахьынӡазалшо 

дазықәҧозар, Мадина аамҭа лҽамариашаны дцоит, лыкәша-мыкәша 

иҟоу рацәак дашьҭам. Камаҷыҷ леиҧш, ларгьы лыҧсҭазаара 

здылҳәало лысаби иоуп, иара изоуп дзыҟоу, аҵыхәтәаны аҧсра 

данаҿугьы дзызхәыцуа уи иоуп. 

Мадина дызлиааз аепоха дзацәымцеит, дафеит, илылымшеит 

аҿагылара. Автор апоема анҵәамҭаҿы гәыӷрак алакҭа ҳҭаирҧшуеит. 

Мадина лыҷкәын изҳар даҽа аамҭак изаатуеит, даҽа ҧсҭазаарак 

иоуеит. Мадина цәаҩалагьы, ҟазшьалагьы адыга жәлар 

дырхаҭарнакуп. Камаҷыҷ лхаҿсахьаҿы акыр хархәара рызуп 

амифологиатә ҟазшьақәа.  

Ароман алагамҭагьы анҵәамҭагьы фольклортә хыҵхырҭақәоуп. 

Амистикатә ҵакы амоуп. Иара уи ауп аҩымҭаҿы иаарҧшу ахҭысқәагьы 

ҳәаақәызҵо. Камаҷыҷ лыҷкәын иҧсрала, иҟалап, автор иҳаиҳәарц 

иҭахызар ҭаҭласҭанраа репоха аҵыхәтәа шыҧҵәаз, рыҵәҩаншьап 

шықәӡаауа. Камаҷыҷ Ҭаҭласҭан ашара адәы ианаақәлоз ауп 

данылшьуа. Уи ала автор иҳәарц иҭахуп шьыжьнатә, амра абыз ашьха 

ианавҵнахуа инаркны Камаҷыҷ аҿыц ҧсҭазаара данылоит ҳәа. 

Ҳәарада, арҭқәа зегьы иаҳдырбоит аамҭа аҽшеиҭанакуа, ишыҟало 

даҽа аамҭак – аҧсҭазаара еиҳа иахьыласу, ауаҩра ахьаҳараку. 

2.2. АԤСУА ԤҲӘЫС ИТРАДИЦИАТӘУ ЛҞАЗШЬАҚӘА М. ЛАКРБА 
ИНОВЕЛЛАҚӘА РҾЫ 

 

Аԥсуа сахьаркыратә литература иамоу абеиара ӡырызго ракәны 

иҟоуп М. Лакрба иновеллақәа. М. Лакрба даныхәҷыз инаркны 

дазҿлымҳан ажәлар рҿаԥыцтә рҿиамҭақәа, иуаажәлар рыцәгьа-

рыбзиа далахәын, урҭ дырзааигәан. Даныҩеидыс инаркны афольклор 

еизиго далагоит. Ус дышнеиуаз, ирҿиараҿы ихадоу аҭыԥ аманы 

иҟалоит ажәлар рҿаԥыцтә рҿиамҭа. Ииашоуп, уи иаԥиҵеит имаҷымкәа 

апрозатә, апоезиатә, адраматургиатә рҿиамҭақәа, аха ажәлар иахьа 

уажәраанӡагьы дрылаҵәаны дызлаҟоу иновеллақәа рылоуп. 
 «Ажәабжь ҳаҭыр зқәу, атрадициа ду змоу жанруп. Аҧсуаагьы 

жәытәнатә аахыс ирдыруеит ажәабжь, бзиа ирбоит ажәабжьҳәара. 

Зехьынџьара – аҭаацәа ахьааилатәо, цәажәара ҳәа уаха агәылара 

иахьнеиуа, аҷаԥшьараҿы, аԥсраҿы, абзараҿы, аимҭахара дуқәа рҿы, 

иара ус ҩыџьа ааидтәаларгьы – ирҳәоит ажәабжьқәа» (Инал-иԥа 2009: 

31) ҳәа азгәеиҭоит Шь. Инал-иԥа. М. Лакрба иновеллақәа зегьы 

шьаҭас ирымоуп ажәлар рҿаԥыцтә рҿиамҭа аҟынтәи иаагоу 

асиужетқәа, шамахамзар, урҭ зегьы иҟалаҵәҟьаз ахҭысқәа роуп. 

М. Лакрба иновеллақәа ирныԥшуеит аԥсуа ҵасқәеи ақьабзқәеи. 

Ара ицәыргоуп аиҩызара, абзиабара, аиуара, ауаҩра, ачеиџьыка, 

асасдкылара уҳәа аԥсуара зыда ҧсыхәа амам аԥсҭазаара аганқәа. 

«М. Лакрба ирҿиамҭақәа рҿы ицәыргоу атемақәа хадарала 

излаарԥшхо хҭыск аиҭаҳәарала, сиужет маҷк ала шакәугьы, 

ашәҟәыҩҩы илшеит иҵаулаӡоу, ажәлар рҭоурых-доуҳатә бзазара 

ирылҵшәоу илԥшааху аилкаарақәеи, аҵасқәеи, ақьабзқәеи рахь 

рхьарԥшра. Аконфликтқәа рыӡбраан еиҳарак ахархәара рымоуп 

иҿырҧшыгоу, иҵоуроу, иааӡагоу ахымҩаԥгашьақәа, аха иаҳԥылоит, 

иара убасгьы иҵоурам, ирԥхашьагоу, ицәаԥҽыгоу ртәы зҳәо 

ахҭысқәагьы» (Аҩӡба 2009: 117–118) ҳәа азгәеиҭоит У.Ш. Аҩӡба. М. 

Лакрба иновеллақәа рҿы иаҳԥыло ахҭысқәа реиҳарак ӡбахоит ацәгьеи 

абзиеи, ахәахәеи аиашеи реиҿаргыларала. Урҭ рыӡбараан 

еилкаахоит аламыс ахьыҟоу. Ановеллақәа иқәдыргыло азҵаарақәа 

рацәоуп, урҭ рҟынтәи иалҳкаар ҳалшоит аԥҳәыс лызҵаара 

аарԥшышьа.  

М. Лакрба иновеллақәа рҟны аԥҳәыс ихадоу рольк лыманы 

даабаӡом, насгьы мыч ҷыдак, ма доуҳак далаҟаны. Ановеллақәа рҟны 

иаҳԥыло аҳәсақәа зегьы аԥсҭазаара аҟынтәи иаагоу роуп. Ҳәарада, 

урҭ рхымҩаԥгашьақәагьы дасу рыԥсҭазаашьа иадҳәалоуп, 

иҳәаақәызҵогьы изҭагылоу аамҭа ауп. Иаҳҳәап, иалҳкааз ановеллақәа 

«Аламыс» (Лакрба 2009: 39–43), «Ҩ-шәык» (Лакрба 2009: 90–96), 

«Шькәакәа» (Лакрба 2009: 119–126), «Хаҿы-мра Феруза» (Лакрба 

2009: 132–138), «Есма-Ҳаным» (Лакрба 2009: 156–166), «Ҳауида» 

(Лакрба 2009: 173–178), «Қәеиза» (Лакрба 2009: 233–235), «Аҧсра 

еиӷьылшьеит» (Лакрба 2009: 318–323), «Адушьа» (Лакрба 2009: 396–

406), «Аҭаца лбара» (Лакрба 2009: 468–470) рҟны иалоу афырхацәа 

зегьы, шамахамзар, еишьашәалоу роуп, еидызкылогьы – Аламыс ауп. 

Иаагоу ановеллақәа рҟны еиҳарак иззааҭгылоу аҧҳәыс 

лысасдкылашьеи, лыуаҩышьеи, лыламыси, лыгәаӷьреи, лгәеилгареи 

роуп. 

«Миха Лакрба иновеллақәа рҿы ихы иаирхәо аҧсҭазааратә 

материал еиуеиҧшым азнеишьақәа рзиҧшаауеит» (Аҩӡба 2009: 123), 

уи ифырхацәа рыбжьара иҟоуп адунеи ус баша ақәзаара акәымкәа, 

аламыс ахә ҳаракны изшьо, аҧхашьареи ааӡареи аҧхьа изыргыло. 

Убас иҟоу ановеллақәа иреиуоуп «Аламыс» (Лакрба 2009: 39–43) 

зыхьӡу. Уаҟа еизыркәкәаны иаарҧшуп Аԥсуара азҵаарақәа зегьы. 

Араҟа зықәра макьана имнаӡац аӡӷаб хәыҷы атәым милаҭ 

рхаҭарнакцәа иреиллыркаауеит аҧсуа иламыс аҳаракыра ахьынӡаҟоу.  

Ановелла аҟны ахҭыс еиҭеиҳәоит аҭаҳмада. Уи иажәақәа рыла 

ҳара еилаҳкаауеит иаҳәшьеиҵбы лыблақәа акы рхыслан, ихҭәасаауа, 

длашәхо дшалагаз. Аҳақьымцәа дуқәа ҳәа иҟаз зегьы дыддырбеит, 

аха акгьы шылмыхәоз анеилылкаа, лашьа иҟамзаара лхы иархәаны 

адәыӷба лҽаҵажьны лҽылшьуеит. Ари аҩыза арыцҳара аныҟалаз – 

Ԥуҭ ҽыхәшәтәра ҳәа ицаны ианыҟаз ауп. Аӡӷаб хәыҷы дыҧсны 

дахьықәыз, дзырҽеиуаз агәыла ҳәсақәа уамашәа ирбон ахаҵеиқәа 

ахьлышьаз. Еиҳагьы ирзымбатәбарахеит аиқәа аҵаҟа лымаҭәақәа 

цқьакәакәараӡа илышәҵаны ианырба. Аха усҟан лашьа ида уи 

иаҵанакуаз аӡәгьы изеилымкааит. «Уи адәыӷба анылхыслакь, дыхтыр 

ҳәа дшәеит. Убри азакәын ахаҵа-еиқәа злышьалҵазгьы. Иџьазшьогьы 

дҟалап, аха уи абас аума лгәы ианҭалк: “Санҧслакь сыхтны ауаа 

сырбоит” ҳәа дхәыцит. Аҧсра аиҳагьы иӷәӷәоуп, дад, аламыс!» 

(Лакрба 2009: 40) иҳәоит аҭаҳмада. Аӡӷаб хәыҷы аҽшьра лгәы 

ианҭалк, раҧхьа иргыланы дзызхәыцыз данҧслак ашьҭахьтәи 

ахҭысқәа роуп. Уи илҭахымхеит атәымуаа ишакәым лцәа-лжьы рбар. 

Аҧсра анакәхагьы, ламысла имҩаҧысааит ҳәа азылыҧхьаӡеит, уи 

азоуп лызын-маҭәа хыхь лашьа иеиқәа зақәылҵазгьы. 

Сиужетла акыр «Аламыс» иазааигәоуп ановелла «Аҧсра 

еиӷьылшьеит». Араҟа зыӡбахә ҳәоу Амра қәрала дмаҷуп, жәибжь 

шықәса роуп илхыҵуа, аха зеилкаареи зынамыси акыр иҳараку аӡә 

лоуп. Амра лан лаҳәшьа лҿы аангылара ҳәа дыҟан аҧхынтәи 

аҧсшьарамшқәа рзы. Уи лыҧшӡара ихнахыз Гаграа рарҧарцәа зегьы 

лышьҭан, аха аӡәгьы лгәы дақәшәомызт. Избанзар лгәы изцон 

лқыҭантәи аколнхараҿы аус лыцызуоз арҧыс Синаҭ. Уи ҧшрала-

сахьала арҭ арҧарцәа дреиӷьӡамызт, аха уаҩышьалеи, ааӡашьалеи, 

намыслеи ицназгоз дмаҷын. Амра лыҧсҭазаара здылҳәалозгьы Синаҭ 

заҵәык иакәын. 

Амра лан лаҳәшьа лҿы дахьынӡаҟаз Синаҭ дышизхәыцуаз акәын 

цәамҭхаа дшынҭанагалалоз. Уи аухагьы убас аҵх алгеит. Аҵх агәазы 

иҟалеит ахлымӡаах. Гагра ахахьы, Жәаҩакәара хыҵын аҧсҭа иҭанхоз 

зегьы амшын ахь иагеит: «Хәыҷы, ду, хаҵа, ҧҳәыс, ҭаҳмада, иацәцаз 

ҳәа, даараӡа шамахамзар, уаҩ даанымхакәа, зегь агеит» (Лакрба 

2009: 320). Ианша, ахаан аӡәгьы днымхозшәа Жәаҩакәара аҧсҭа 

зегьы ҭацәын. Аҭыҧантәи ауаа цхыраара рзыҟамҵо, амшын ахықә 

аҿы игыланы ирзыҧшуан амшын иагаз, амшын акәзар уамашәа 

игәааны ицәқәырҧон, ааигәара аӡәгьы днанашьҭуамызт.  Иахьҧшуаз 

ирбон – амшын иақәҧо гәыҧҩык ауаа шхыз, убас арахә-ашәахә. Ус, 

рылаҧш дааҵашәоит амшын цәқәырҧа ду аҩада иаршәыз аӡәы. 

«Зегьы игәарҭеит дшыҧҳәызбаз лыхцә ду ала. Ас лыҧсы данақәыҧш 

– дақәҧагәышьон ларгьы уи ацәқәырҧа ишлылшоз ала» (Лакрба 

2009: 321). Аҟәараҿы игылаз зегьы гәыблыла илзыҧшуан, аха 

илыцхраартә еиҧш алшара рымамызт. Ус еиҭа амшын цәқәырҧа дук 

дҩышьҭнахын, ишалшоз ала даршәит аҟәарахьы. Ауаа игылаз 

рааигәараӡа дҿықәнажьит. Ларгьы дгәырӷьаҵәа илкыз аӷәы ыршәны 

амшын иналҭеит. Шьаҿак акәын илыгыз, амшын зынӡа далҵуан, 

лгәырӷьара иамамызт ҳәаа. Усҟан лара зынӡагьы лхаҿы имааиӡеит 

амшыни лареи анеисоз, уи лымаҭәақәа шлышәнахыз. Ари аҧҳәызба, 

зегьы бзиа ирбоз Амра шлакәыз анырба, еиҳагьы илеигәырӷьеит. Аха 

уи аамҭазы иахьеи-уахеи ҭыҧ лызымҭоз аҭыҧантәи аҷкәынцәа руаӡәк 

ибжьы наиргеит: «Нодари! Нодари, дубома дҟьантазӡа дшыҟоу?! Ҳа-

ҳа-ҳа-ҳа! – ҳәа иччо иааилалеит дара зегьы… 

Убасҟаноуп лхаҿы цқьа ианааи дшыҟьантазҵәҟьаз, ишыҧсроу ас 

ауаа дырбар. Иаразнак длатәеит дахьгылаз. Илышәхалырҧара, 

лыҽзлалҵәахра лымамызт аҟнытә, лыхәда аҟнынӡа амшын 

дӡааҟәрылан, лцәа-лжьы лҵәахит. Ус, анҭ ацәқәырҧақәа 

илышьҭаххны иааин, ес, дҩышьҭҧааны дрыманы ицахт амшын 

агәахьы. Уаҳа уаҩгьы димбеит уи аҧҳәызба» (Лакрба 2009: 321–322). 

Амра лхы амшын иалҭеит, избанзар уа игылаз ауаа ишақәнагаз еиҧш 

рхы мҩаҧырымгеит, аҧҳәызба дзықәшәаз арыцҳара ду авагылара 

рылымшеит. Урҭ ирзеилымкааит аҧсуа ҧҳәызба лзы аламыс 

иааннакылоз аҭыҧ.  

Амра лхымҩаҧгашьа азы Вл. Анқәаб иазгәеиҭоит: «Аҧҳәызба 

дыриааит аӡхыҵра-ӡеибафара, аӷбақәа ӡаазырҟәрыло амшын 

цәқәырҧа, аха Аламыс аҵкьыс дзымиааит. Насгьы иазгәаҭатәуп даҽа 

ганк: аҧҳәызба лыҧсҭазаара убасҟак бзиа илбоз, дыззықәҧоз, амаҷ 

азын илырӡит» (Анқәаб 2014: 253) ҳәа. Аха араҟа аҵарауаҩ 

ҳазлаиқәшаҳаҭымхо – ииашаӡам амаҷ азыҳәан ҳәа аҳәара, избанзар 

аламыс ламысуп, амаҷ аду ҳәа аздырӡом. Ҳәарада, Амра акгьы 

лыхьӡомызт иаразнак дхызҩоз акы ааганы илырҭазҭгьы, аха ауаҩымра 

риааит аҭыҧантәи ауааҧсыра. Дара рзыҳәан ацәахтра акгьы 

аанагаӡомызт, избанзар Амра лыламыси леилкаареи ирцәыхаран.  

Аӡы данҭаз илхыччоз, дҭыҵыр, ишлызныҟәозгьы лыздыруамызт, 

рыгәрагара уадаҩын. 

Иаагоу аҩ-новеллак рфырхацәа рнапы ианын дасу рыҧсҭазаара, 

дара ирылшон уи даҽакала аӡбарагьы. Уаҳа царҭа змамыз 

аҧсҭазааратә мҩа ҭшәаӡа иананыла, ргәы мыҭрыскәа рымҩа 

ҿахырҵәоит, избанзар урҭ ламыс уаауп, аламыс рызкажьуам. Дара 

рзы еиҳау насыҧуп иҟоу имырхәашьыкәа ааныжьра. Уи азоуп 

ановелла «Аламыс» афырхаҵагьы лыла иабоз алашара зынӡа 

иацәыӡаанӡа, лашьа имаҭәақәа лышәҵаны адәыӷба 

лыҽзаҵалыжьуагьы. «Аҧсра еиӷьылшьеит» Амра лакәзар, уи 

лыҧсҭазаара гәыцәс иамаз Аламыс дзавымсит, лҭагылазаашьа зегьы 

хнаҩон, аха лара илзымгәаӷьит лыламыс аӷрагылара, еиҳа 

еиӷьылшьеит аҧсра. Ажәакала, дара рҭахарала ирҳәар рҭахуп: 

Аламыс еиҳау шыҟам, ианамуо аҽны ухы ақәуҵароуп акәымзар, 

агәҭасра, акажьра шыҟамло. Ӡәырҩы иҟарҵоит афырхаҵарақәа, нас 

урҭ рыхьӡ-рыҧша ахара инаҩуеит, аха арҭ рыҩџьагьы рыгәаӷьреи 

рыламыси зегьы ирыцкуп, иреиҳауп, иааӡагоуп. 

Ановелла «Шькәакәа» аҟны Қаҩы Џьгәанаҭ аҵасқәа дырҿагыло 

иӡбоит ицәқәа руак шьны иҭаца заҵәы дирцәажәарц. Уи игәы 

иаанагон лыҧшреиҧш гәаҭалагьы дыбзиоуп ҳәа. Игәҭакы 

иаарласынгьы инаигӡоит, ачара уны иҭаца дирцәажәоит. Дгәырӷьаны 

дыҧсуан знык иаашаны сызхара сналацәажәандаз ҳәа. Аха 

адырҩаҽны иҭаца даӷьуа аҩны дыҩнан. Џьгәанаҭ «абасҵәҟьагьы 

абжьы бааҧс ҧҳәыс ҿак илханы длықәымшәацызт даагылеижьҭеи» 

(Лакрба 2009: 122), ииҳәара изымдыруа дышгылаз, иҭаца Шькәакәа 

лыбжьы ырцәгьаны изҿылҭуеит «усыцхраа» ҳәа. Абхәа ари аҩыза 

дазыҧшымызт, даара дархәыцт. Аҵыхәтәаны иӡбоит иаанхаз ицә 

шьны иҭаца ацәажәара даҟәихырц. Уи дымҩашьо ибеит иацы 

дзықәшаҳаҭмыз амцәажәара-ақьабз шқьабыз бзиоу, ааӡаратә ҵакы 

шамоу, дасу рҭыҧқәа рҿы ишыҟанаҵо, абхәеи аҭацеи рыбжьара 

зхыҧара ҟамло аҳәаа ахатәы бзиара шамоу. 

Амцәажәара ақьабз бзиаӡаны иаарҧшуп ановелла «Қәеиза» 

аҟынгьы. Ҿыц еиднагалаз Қьаазыми Қәеизеи зынӡа иқәыҧшқәан, 

рынасыҧ алагәырӷьаха раӡаанӡа ахлымӡаах рзыҟалоит: ҵхы лашәык 

азы Саӡба Рашьыҭ дааины дишьуеит Қьаазым. Уи алагьы 

рыжәлантәқәа ирыбжьаз ашьоура наигӡоит. Занхәеи забхәеи рҿы 

имцәажәоз аҭаца ҿыц Қәеиза лыбжьы лмыргеит, лхаҵа дышьны 

лаҧхьа дшышьҭазгьы, алакәқәа рыҟнеиҧш ачамгәыр аакныхны 

амыткәма аҳәара далагоит. Лыбжьы заҳаз анхәеи абхәеи еилыркааит 

цәгьарак шыҟалаз. «Еилыркааит рҭаца абри еиҧш арыцҳара ду 

анылхаҧагьы, усҟан иаҧыз аҧсуа қьабз илыднаҵаз луал 

шылхалмыршҭыз. Ачамгәыр ала идлырдырит ацәгьара шыҟалаз» 

(Лакрба 2009: 234).  

Абасала, аҧсуа ҧҳәыс лразҟы аҧхьатәи амшқәа рзы арыцҳара 

ду шылзыҟалазгьы лҽаҵалмырхеит, илхалмыршҭит арыцҳара 

уанҭагылоугьы аҵас ишахәҭоу аныҟәгара шаҭаху. Иаагоу ановеллақәа 

рыҟны ҳара иаабоит еиҿагыло ҩ-хаҿсахьак: Шькәакәа – ахәҷы-аду 

зегьы лзеиҟароуп, ахымҩаҧгашьа ззымдыруа, аҵасқәа ирцәыхароу 

лоуп; Қәеиза, уи дышқәыҧшӡоугьы илдыруеит абзиеи ацәгьеи рҿы 

ахымҩаҧгашьа, ибзиаӡаны илдыруеит аҵасқәеи ақьабзқәеи. 

Ажәакала, еиҿагыло Шьашькәеи Қәеизеи рхаҿсахьақәа иҳарҳәо 

маҷӡам, еиҳаракгьы ааӡаратә ҟазшьа аганахь ала. 

Анаҩстәи ановеллақәа иаадырҧшуеит аҧҳәыс леиҿамсра, 

лгәырҵҟәыл абзиара, лгәеилгара. Ановелла «Аҭаца лбара» захьӡу 

алакә иеиҧшуп. Аҧхьаҩцәа еицырдыруа алакә «Аҭаца ҟәыш» 

угәаланаршәоит. Акызаҵәык, уаҟа Аҳмаҭ ихала иҷкәын ҧҳәыс 

дизааигозҭгьы, араҟа Қәаблыхә иӡбоит иҷкәын бзиа иибоз аҭыҧҳа 

илылоу ҧишәарц. Ус дхәыцуан иара: «Идыру усуп, аҭаацәараҿы 

анасыҧ бзиа аазго аҧҳәыс лыхшыҩ ауп, лыҧшӡара аҵкьысгьы» 

(Лакрба 2009: 468) ҳәа. Уи иҭахын иҭацахараны иҟаз иблала дибар, 

лгәеилгара зеиҧшроу гәеиҭар. Рахәык ицәыӡны дашьҭоушәа ҟаҵаны 

аҧҳәызба лҭаацәа рҿы днеиуеит. Маанала ацәажәара далагоит, аха 

аҧҳәызба еилыҷҷак лакәын, илылшоит зегьы рҭак аҟаҵара. 

Аҵыхәтәаны, аҭаҳмада Қәабзач агәра нагӡаны игоит, аҧҳәызба-ҟәыш 

имаҭа дышинасыҧхо. Уи дгәырӷьон, имаҭа арӷьажәҩа диоуеит ҳәа. 

Аҭаҳмада идыруан аҭаацәараҿы аҧҳәыс ҟәыш лылшара шмаҷым. 

Хшыҩла Қәабзач иҭаца даалываҟәыло дыҟоуп ановелла 

«Адушьа» аперсонаж хадагьы. Адушьа ҧшрала-сахьала даарӡа 

еиҿкааз аӡә лакәын, убас хшыҩлагьы дхәыдамызт. Лҳәаразы иаауаз 

арҧарцәа зегьы мап рцәылкуан. «Сара зегьы мазеины измоу 

иакәымкәан, анхара-анҵырала еиқәшәам дынсырхар, дсырхандеиыр 

еиӷьасшьоит» (Лакрба 2009: 398) ҳәа лыҧхьаӡон, лмапкрагьы убри 

акәын мзызс иамаз. Ус дшааиуаз дагьиццоит рҧыс ҟьалак, зынхареи-

зынҵыреи ыҟамыз. Ҿыц еиднагалаз мызқәак ирылагаӡаны 

идыргылоит ҩын хәыҷык, уимоу ацәаӷәара, арашәара инапы рылеикит. 

Ажәакала, зегьы рылаҽхәартә еиҧш рҳәоу еиқәшәаны иҟан Адушьа 

лхаҵеи лареи. Аха лара еснагь игәнылгон, лхаҵа ишахәҭоу еиҧш пату 

ахьиықәмыз. Даалаган уас дҟалҵоит зегьы ҳаҭыр зқәырҵоз абырг, 

ацәажәаҩ ду – абырг Есҳаҟ.  

Ауа иҟәышра аҭаацәа ирныҧшит. Адушьа лхаҵеи Есҳаҟи еицны 

аизарақәеи аӡбарақәеи рышҟа аныҟәара иалагоит. Ус ишааиуаз, 

лхаҵа ауаа ихаҵгыло иалагоит. Зегь зыбзоураз Адушьа лакәын. Лхы 

ӡырымгаӡакәа, лхаҵа ауаа рышҟа дцәырылгоит. Абасала, Адушьа 

алакә аҿеиҧш дуаҩылтәуеит ахабжьаҟьала. Ауаҩы ауаҩра илылхуеит.  

Ажәакала, аҭаҳмада иҭацеи Адушьеи ҧсабарала Анцәа ахшыҩи 

ауаҩреи рылеиҵеит еиҟараны. Изхыҧшылогьы, принципс ирымоу ауаҩ 

иааӡароуп, уи азы дара ирымоуп иахәҭоу алшара. Ргәы аҟәышра 

иранаҳәоит аҭаацәараҿы ихадароу ҳәа изықәныҟәатәу.   

Хыхь иаагоу ановеллақәа рфырхацәа маҷк иреиҧшӡам 

ҟазшьала Есма-Ҳаными Ҳауидеи. Урҭ еиҳа афырхаҵареи агәаӷьреи 

рылоуп, иара убас ахшыҩгьы. Ановелла «Есма-Ҳаным» (Лакрба 2009: 

156–165) аҟны гәыҧҩык аҧсуа мҳаџьырцәа Ҭырқәтәыла иахьнанагаз 

ирыхҭысуаз азалымдарақәа руак атәы аанарҧшуеит. Аҧсуа ҧҳәызба 

Есма-Ҳаным хатәы ҧҳәысс дызгәаҧхаз аҭырқәа визир ивараҿы иҟаз 

ирыӡбоит, ишакәхалакгьы, урҭ реибагара иаҧырхагахарц. Избанзар, 

Есма лашьа мыцхәы ҳаҭыр иқәын авизир иҿы. Иара иҿы аус иуан, 

еиуацәахар аиҳабыра ирҭар, насгьы аҧсуаа ивараҿы иҟалар 

рҭахымызт. Убри аҟнытәи Есма ишакәым ала лхы мҩаҧылгошәа 

авизир иарҳәоит, лашьа ирӡразгьы аусқәа еиҿыркаауеит. Ашеф-

шериф Шьуқри авизир иеиҳәоит илала ибахьазшәа, уи лыласра атәы, 

насгьы аамҭала ихаҭа лара димазшәа. Уи акәхеит, авизир 

ихьымӡӷыишьеит аҧҳәыс лас ихы дахьадикылаз, Есма лашьа 

дизгәааит «сижьеит» ҳәа. Уи иқәиҵоит ашьра. 

Есма зынӡа дышқәыҧшӡазгьы, арҭ аусқәа рыӡбахә анлаҳа, 

ҩызцәақәак аашьҭыхны авизир ишҟа амҩа дықәлоит. Лара илылшеит 

авизир иҿаҧхьа ашеф-шериф Шьуқри имцқәа зегьы раартра. Есма 

лыхшыҩҵарра иабзоураны, илхараӡамкәа илхырҵаз ахьыӡгьы 

лхылхуеит, лашьагьы деиқәлырхоит, убас лҭаацәагьы. Авизир 

иакәзар, аиаша анеиликаа иаразнак абаандаҩы ихы дақәиҭыитәуеит, 

ацәгьаршыҩ ауыс даиҭоит. Ажәакала, Есма лыгәаӷьреи лҟәышреи 

ирыбзоураны лыхьӡгьы лыхьчоит, убас дызлыҵыз аҧсуа жәларгьы. 

Есма-Ҳаным еилкаарылеи гәымшәарылеи кыр длеиҳаума уҳәо 

дыҟоуп ановелла «Ҳауида» (Лакрба 2009: 173–177) аперсонаж хада. 

Аҧҳәызба Ҳауида «убас дыҧшӡан, алашьцараҿы дгылазар, лааигәа-

сигәа лырлашон. «Ҳаи, ланаџьалбеит, аҧсы дааихагылар, 

дыбзалтәуеит лыҧшӡашьала!» – ҳәа лзырҳәо саҳахьан 

егьараангьы» (Лакрба 2009: 175) ҳәа азгәеиҭоит Ҳауида данқәыҧшыз 

хаҭала дызбахьаз абырг. Аҧҳәызба лыҧшӡара аӡбахә хара инаҩхьан, 

ачамгәыр ианҵаны лыхьӡ рҳәон, ҭауади-аамсҭеи рыҷкәынцәа зегьы 

лышьҭан, аха лара макьана аӡәгьы лгәы изцомызт. 

Ҳауида илышьҭаз ҭауад ҷкәынак иӡбоит ииулакгьы дигарц, аха 

ахьымӡӷ лиргар ҳәа дшәан, иҟамала дламхашьуеит. Ашьра зыҟалҵаз 

анылҳәа, дҭаркит. Лус аӡбара иалагеит. Уаҟа лара имӡакәа иралҳәеит 

иҟалаз зегьы ак аанмыжькәа: «Ахьымӡӷ сиргаҵәҟьар ҳәа сшәан уаҳа 

изурыз ансзымдыр – исҧыхьашәаз иҟамала дысшьит. 

Дысзымшьыргьы, сара сҽысшьыр акәхон нас усгьы» ҳәа нацылҵеит. 

Аӡбаҩцәа аҧҳәызба лыхьӡ шылхьчоз, акгьы шылхарамыз хьаас 

имкӡакәа, жәохә шықәса ахгара лықәырҵоит. Ауаҩшьра ихахьы игоит 

анхаҩ ҷкәын еиҿамс Ҷыҷын. Уи Ҳауида бзиа дибон. Аӡбаҩцәа ираҳаз 

рыдыркылоит, анхаҩ ҷкәын ашықәс рацәа иқәҵаны дҭаркуеит. Ҳауида 

лыҧсы ҿызхыз арҧыс дгьежьаанӡа лхы насыҧ алымҭеит. «Ҳауида 

дизыҧшын жәохә шықәсагьы. Нас деибганы данаа, еибагеит, ачара 

руит» (Лакрба 2009: 177). Рҩыџьагьы ирылшеит аҭаацәара ҧшӡа 

аҧҵара. 

Ииашоуп, Ҷыҷын Ҳауида лҟынтәи анасыҧ дазыҧшӡамызт аара 

ихахьы ианигоз. Аха иҧсеиҧш бзиа иибоз аҧҳәызба, ила шааҧшуаз 

абахҭахь дизымшьҭит. Аҧҳәыс аҭакра лықәшәар лыпату ҧҽуан. 

Абасала, Ҷыҷын акраамҭа бзиа иибоз аҧҳәызба илхараӡамкәа ари 

аҩыза арыцҳара данақәшәа, хьаҳә-хьачарада иӡбоит леиқәырхара. 

Ҳауидеи Ҷыҷыни рцәанырреи рыхшыҩи еимадан, убри ауп иалзыршаз 

жәохә шықәса рышьҭахь рыҧсҭазаара аилаҵара. «Арҭ рҩыџьагьы 

ҟазшьала еизааигәаз шракәыз гәыла еилибакааит, еибамбаӡакәа 

рыбзиабара цәырҵын, еиднаҳәалеит. Агәаӷьреи ачҳара дуи 

рыбзиабара анасыҧ гәырӷьахә ашҟа икылнагеит» (Анқәаб 2014: 300) 

ҳәа азгәеиҭоит Вл.П. Анқәаб. 

Ҳауидеи Есма-Ҳаными раамҭазтәи фырҧҳәысцәоуп, 

игәымшәақәоуп.  

Ажәакала, М. Лакрба иновеллақәа рҿы ицәыргам зҵаара 

ыҟаӡам, уи араҟа ҧыжәара аиҭеит аҭоурых-фырхаҵаратә пафос, уи 

иабзоураны иҳауит арҿиамҭа шьахәқәа. М. Лакрба ирҿиара 

дазааҭгыло У.Ш. Аҩӡба иазгәеиҭоит: «Иааидкыланы ҳахәаҧшуазар, 

Миха Лакрба иажәабжьқәа аҧҵоуп, аҵарауаа А. Аншбеи 

В. Дарсалиеи ишазгәарҭахьоу еиҧш, еицырдыруа ановеллист 

Боккаччо ирҿиамҭа “Декамерон” ала ихацыркыз, европатәи ановелла 

ажанр иашьашәаланы» (Аҩӡба 2009: 126) ҳәа. Аҧсуа новеллист 

ирҿиара иамоуп даҽа хырхарҭа хадак – Аламыс. Уи ибзоураны 

еиқәхеит аҭоурых иазымдыруа, ажәлар рҿаҧыцтә рҿиараҿы инханы 

иҟаз ахаҿсахьақәа жәпакы. 

АХԤАТӘИ АХЫ: 

АКОНФЛИКТ ҾЫЦҚӘА – АԤСУА ԤҲӘЫС ЛХАҬАРА ААРԤШРАҾЫ 
  

3.1. АҦҲӘЫС ЛМОРАЛ-ПСИХОЛОГИАТӘ ПРОБЛЕМА ҾЫЦҚӘА 

АУААЖӘЛАРРАҾЫ 

 
Асовет аамҭазоуп аҧсуа сахьаркыратә литература аинылара 

амҩа иананылаз. Ари апериод иалагӡаны алитература ажанр хкқәа 

зегьы аҿиара роуит. Апоезиа, апроза, адраматургиа аганқәа зегь 

рышҟа рҽырҟьеит, ицәырҵит хәы змам арҿиамҭа лыҧшаахқәа.  

Аҧсуа жәлар ари аамҭа кьаҿ аҩныҵҟа ирхыргаз агәаҟрақәа 

маҷӡам, рыҧсадгьыл ахыӡаара ахықә аҿы игылан, шамахамзар 

аинтеллигенциа хыҧхьаӡара рацәала ахара рыдҵаны ишьын, 

иахыган, имаҷымкәа аибашьра ду иалаӡит, иаанкылан аҧсышәала 

аҵараҵара. Ус шакәызгьы, инханы иҟаз аинтеллигенциа рхаҭарнакцәа 

ирылшеит аамҭа еиқәаҵәа атәы, иааиуа абиҧарақәа рзы аҭоурыхи 

асахьаркыратә литературеи рҿы ааныжьра. 

Аҭоурыхтә усумҭақәа иузырҟәымҭхо ирыдҳәалоуп аҧсуа жәлар 

рҿахәы исахьаркны изҳәо, иҭоурых-культуратә баҟақәаны ирзаанхаз 

аҩымҭақәа: Б. Шьынқәба «Ацынҵәарах» (Шьынқәба 1974: 3–366), Шь. 

Аџьынџьал «Аҳәа зыҟәну аџьныш» (Аџьынџьал 1989: 3–398), Ал. 

Гогәуа «Аҽыкәаҳа» (Гогәуа 1966: 3–412), «Асду» (Гогәуа 1985: 3–640), 

В. Амаршьан «Аҧсҳа» (Амаршьан 1994: 3–456), Б. Ҭыжәба «Аҧсырҭ» 

(Ҭыжәба 1991: 3–444) уҳәа уб. иҵ.  

Арҭ аҩымҭақәа иаадырҧшуеит аҧсуа ахыӡаара ахықә 

данхықәгалаз еиуеиҧшым аҭоурыхтә аамҭақәа. Епохацыҧхьаӡа 

аҧсуаа ирылиаауан ачҳара змаз, агәымшәара злаз, агәаӷьра ду 

аазырҧшуаз афырхацәа. Иҟалап, урҭ рцәырҵра аамҭа иабзоуразҭгьы, 

избанзар аамҭеи аҭагылазаашьеи ракәын ҧхьаҟа ақәҧарахь изгоз. 

Урҭ афырхацәа рыгәҭа игылан аҭыҧҳацәагьы. Урҭ иаадырҧшуаз 

агәаӷьра иахылҿиаауан аиааира.  

Асовет аамҭазы иаҧҵаз аҩымҭақәа рфырхацәа иахьа 

уажәраанӡагьы иҳацуп, цәала-жьыла акыр иаҳзааигәоуп, ҳҭоурых ауп. 

Аҧсны аҳра ашьақәгылара аӡбахә анаҳҳәо иаразнак ҳала 

дааины даахгылоит Мсым хәыҷы иҧҳәыс Хьыбла-ҧшӡа, амсыр 

қьаадеиҧш лыхәда ҵҟәашааӡа, лыблақәа лхаҧхо, аҧшӡара дакны 

даго, аҧсуала иааӡаз, ақәылацәа ахьымӡӷ илдыргаз зызхымгакәа 

ахра зҽазҭаз… 

Абжьаратәи ашәышықәсақәа рзы, атәыҭира ачымазара ҿкны 

Кавказ иангәараз анаҳгәалашәо, лыҧшӡара дакны даго, лыблақәа 

аҧсадгьыл агәхьаагара рхыҳәҳәыло, Вольтер «ачеркесцәа рнимфа» 

ҳәа дзышьҭаз аҳкәажә Аиссе даацәырҵуеит… Аҧсуа-адыга 

биҧарақәа азеижәтәи ашәышықәсазы ирхыргаз ахырҵәара атәы зҳәо 

аҭоурых адаҟьақәа анааҳартуа даҳбоит Заурҟан Золак иан. Асовет 

мчра ашьақәгылареи уи ҟалаанӡатәи ахҭысқәеи анҳгәалаҳаршәо, 

иаацәырҵуеит Камаҷыҷи, Саидеи, Зинеи, Мадинеи, Шьаризани. 37-

тәи ашықәс еиқәаҵәақәа ирызку аҭоурых адаҟьақәа аахуыртаанӡа 

еилақьыз-қьызуа иаацәырҵуеит хыҧхьаӡара рацәала аҧсуаа. Рханы 

игылоуп Нестор Лакоба иҭаацәа ҧшӡеи иареи. Хара-хара ирышьҭоуп 

аамҭа иарӡрыжәыз, арҭ ашықәсқәа зыҧсҭазаареи зыбзиабареи 

нахәлабга ицаз Назиреи Шьамсиеи. Шаҟа гәырҩа рхыузеи аҧҳәыс 

бырг Шьахәсна лыблақәа. Ҟыт лыхәылшәом, аҵыхәтәанынӡа зхаҵа 

изы ажәа наак зымҳәаз, амаҭқәа ирыларкыз аҳкәажә Сариа-ҧшӡа… 

Еиуеиҧшым аамҭақәа рзы абзиабара иасимволхаз ахаҿсахьақәа 

Марҭа, Мзиа, Хьыбла, Адица, Маҵиса, Асида, Аишьа, Макрина уҳәа 

иузцәырыргоит агәыӷра, аҧсҭазаара ҧхьаҟа ишцо, аус шауа.  

Ҩымҭацыҧхьаӡа иҟоуп ашәҟәыҩҩы иҩнуҵҟатә дунеихәаҧшышьа, 

ипсихологиа, ифилософиа, уи иалҵшәахоит аҧхьаҩ инапаҿы иҟало 

арҿиамҭақәагьы. Зегьы иуникалтәқәоуп, иаадырҧшуеит иҭбааҭыцәу 



123 
 

аҧсҭазааратә ганқәа, урҭ иӡырыргоит ауаатәыҩса реизыҟазаашьақәа, 

асаркьеиҧш ҳаныҧшылоит рхаҿсахьақәа, дасу ргәаҵа ҳҭаҧшны 

иаабоит рымаӡақәа. 

Хыхь ишазгәаҳҭаз еиҧш, еиуеиҧшым аҭоурыхтә аамҭақәа рзы, 

аҧсуа жәлар ирхыргаз атәы зҳәо аҩымҭақәа зегьы рҿы иуҧылоит 

игәылырҭәаау аҧҳәыс лхаҿсахьа. Урҭ иаадырҧшуа аамҭақәа 

шыхазугьы, дара зегьы еиднакылоит амилаҭтә хаҿра – аҧсуара 

азнеишьа: анамыс – апату, ахьӡ – ахьымӡӷ уҳәа раарҧшра. 

Аамҭала рҽырыҧсахуеит, иҿиауеит амилаҭтә традициагьы. Аха 

атрадициа аамҭа иаанаго аҿыцрақәа зегьы аднакыло иалагар, усҟан 

зынӡа иацәыӡыр ауеит амилаҭ агәаҭа. Иҟалоит атрадициеи аамҭеи 

еиҿыбааны, еиқәшәаны ианцогьы. Атрадициеи аамҭеи реиҿыбаара, 

хымҧада, ирныруеит урҭ рырҿиара иалагылоу ауаа, аҳәса, ахацәа уб.         

иҵ. 

 Атрадициеи аамҭеи реиҿыбаара иабзоураны, аҧсҭазаараҿы 

иҟалоз аиҭакрақәа, ҳәарада, ианыҧшуан асахьаркыратә 

литературагьы. Ари аҩыза атенденциа аабоит Асовет ҳәынҭқарра ҿыц 

ашьақәгылара ианалага аамҭазы, еиҳарак иҳаҩсыз ашәышықәса 30 – 

50-тәи ашықәсқәа рзы. Аурыс литература зегьы амҽханакит ауаҩ ҿыц 

иааӡара, аколлективизациа ашҟа аидеологиа ҿыц ауаа рызнагара, 

шамахамзар, аурыс шәҟәыҩҩцәа рҩымҭақәа рҿы аҧыжәара рыман 

аибашьра атемеи, аибашьра ашьҭахьтәи аҧсҭазаара аарҧшреи, ауаҩ 

ҿыц иааӡареи, ишьақәгылареи. Уи аҩыза аидеологиатә знеишьа 

рныҧшит аҧсуа шәҟәыҩҩцәа рырҿиамҭақәагьы. Уи аидеологиа 

ҳәынҭқаррак аҩнуҵаҟа ишьақәыргылаз акәын. Иара аҧсҭазаара 

иалазырҵәоз иреиуан асахьаркыратә литературагьы. «Большая 

ответственность в борьбе за сохранение и развитие ростков нового 

ложилась на художественную литературу; призванную бороться с 

пережитками прошлого в сознании людей, реакционной идеализацией 

феодально-патриархальных семейных отношений» (Ортабаева 1968: 

220). 

Аурыс литератураҿы, Асовет мчра анышьақәгыла инаркны, 

шамахаӡак акәымзар, аҧҳәыс лхаҿсахьа аарҧшра еиҳагьы 

игәцаракхеит. Аамҭа иҟанаҵаз аиҭакрақәа ирыбзоураны уаанӡа ажәа 

змамыз, аусура ада, еизарак аҿы иқәгыланы ацәажәара азин змамыз 

аурыс ҧҳәыс илоуит ахақәиҭра. Ахаҿсахьа ҿыцқәа ицәырыргеит 

апроблема ҿыцқәа, урҭ рынагӡаразы иааҧшит имариамыз амҩа, аха 

ашәҟәыҩҩцәа ирылшеит ишьҭырхыз апроблема аӡбара. 

«Художественные шедевры определяют главное в художественном 

процессе эпохи» (Ист. рус. совет. лит. 1980: 4). Ииашаҵәҟьаны, 

аамҭа цацыҧхьаӡа, асахьаркыратә литература иалалон аҩымҭа 

шьахәқәа, иаадырҧшуан еиуеиҧшым аепохақәа ирыҵаркуаз аамҭа, 

ахааназ жәра зқәым апроблемақәа зныҧшуаз. Урҭ рахьтә иҟалон 

иалкаахоз аҩымҭақәа. Ус еиҧш иҟоу асахьаркырытә ҩымҭақәа маҷым 

аҧсуа литератураҿы, дара зегьы гылоуп дасу иахьахәҭоу аамҭеи 

аҭыҧи рҿы. 

Аедыгь литератураҿы, аурыс литератураҿы еиҧш, ашәҟәыҩҩцәа 

лымкаала иашьҭоуп аедыгь ҧҳәыс итрадициатәу лҟазшьақәа 

мыҧсахӡакәа раарҧшра, убри инаҷыданы ахақәиҭра лыҭара, лхаҵа 

истатус аҩаӡара аҟынӡа лхагалара. «На новом этапе исторической 

жизни адыгов меняется природа конфликта произведений, 

посвященных образу нового человека. Путь женщины обусловливают 

теперь новые противоречия, которые определяются как столкновение 

новых явлений и старых традиций. Из возросшего интереса к 

нравственным истокам личности обозначаются новые творческие 

тенденции, выраженные в стремлении дать полнокровный образ 

современницы» (Схаляхо 2001: 106–107).  

Аурыси аедыгьи литературақәа рҿы ауаҩ ҿыц иааӡара 

fпроблема хадас ирымазҭгьы, аҧсуа сахьаркыратә литератураҿы, 

иҟалон иазхьамҧшыргьы. Избанзар, аҧсуа ҧҳәыс ианакәызаалакгьы 

илыман ахақәиҭра, атрадициа џьара-џьара дҿанаҳәозаргьы, 

ҩныҵҟала, доуҳала лхы дақәиҭын, ианаалҭаххоз ахаҵа имаҭәа 

лышәҵаны қәылара дцар ҟалон, ма еибашьра, иара убас аизараҿы 

днықәгыланы ажәа лҳәар. Аха ус изыҟамлеит, аамҭа ахыҧша 

изацәымцеит аԥҳәыс лхаҭарагьы. Ҳашәҟәыҩҩцәагьы егьырҭ 

алитературақәа рҿеиҧш рҽазыршәеит ауаҩ ҿыц иааӡара, аҧсуа 

ҧҳәыс еиҳау аҩаӡарахь лхагалара. 

Аҧсҭазаара ахышәареи аҵышәареи ахьыҟоу абзиабара аҟноуп. 

Абзиабара ауп иҳәаақәызҵо удунеихәаҧшра, удоуҳа, уҧсҭазаара, 

ухныҟәгашьа, утәашьа-угылашьа уҳәа уб. егь. Абзиабара ахкқәа 

рацәоуп, аха зегь реиҳа ихадоу, адунеи еибаркны измоу арҧызбеи 

аҧҳәызбеи рыбзиеибабароуп. Уи аныҟам аҧсҭазаара агьама 

уцәыӡуеит, иааукәыршаны ихьшәашәарахоит, илашьцарахоит. 

Ажәакала, абзиабара атема жәынгьы-ҿангьы имҧсуа атемақәа 

иреиуоуп аҟазараҿы. Уи еснагь иазҿлымҳауп, игәыгәҭарыжьуам 

асахьаҭыхыҩцәеи, апоетцәеи, ашәҟәыҩҩцәеи, акомпозиторцәеи уҳәа 

аҟазара хкқәа знапы рылаку зегьы. 

∗ ∗ ∗ 

Иалкааны, хыла абзиабара атема иазку аҩымҭақәа еиуеиҧшым 

амилаҭтә литературақәа рҿы, рцәырҵреи рыҿиареи аҭоурых ду 

амоуп. Аҧсуа литература акәзар, ҷыдала уи атема мацара иазку 

инеиҵыху алитературатә ҧҵамҭа ҭыҵуеит 1960 ш. азы. Уи Ҷ. Џьонуа 
иажәабжь «Ахра шкәакәа» ауп. Аиашазы, ари хҭыс духеит аҧсуа 

литература абзиабаҩцәа рзы. Иара иахылҵит акыр аимак-аиҿакқәа, 

лассы-лассы имҩаҧыргон аилыргара иазку аиҧыларақәа, аҩымҭа 

иалацәажәон, еилдыргон. Уи зыхҟьоз аҩымҭа ҟазара дула 

иахьынагӡаз, ажәабжь асиужет аинтерес ду аҵаны иахьеиқәыршәаз 

ауп. Асиужет ахаҭа ажәлар рҳәамҭақәа рахьтә иаагаз ак акәын, аха 

уеизгьы зегьы ақәшаҳаҭмызт ажәабжь анҵәашьа. Асиужет иазкны Б.А. 

Гәыргәлиа иҩуан: «Ари аҩымҭа ҵаҵӷәыс, гәыцәс иамоуп, ҧсыс иахоуп 

аҧсҭазаараҿы иҟалаҵәҟьахьоу хҭыск, аҧсуа шьха қыҭақәа ирхылҵыз 

арҧыски ҧҳәызбаки рыбзиабара цқьа, рыбзиабара ду зыниаз 

аҧынгылақәеи урҭ ирыхҟьаз атрагедиа хлымӡаахи рҭоурых» 

(Гәыргәлиа 2013: 115). 

Иааидкыланы, Ҷ. Џьонуа иажәабжьқәа сахьаркырала ибеиоуп, 

идеала иҵаулоу рҿиамҭақәоуп, аха асиужет-композициеи 

реиҿкаашьалеи, урҭ иаадырҧшуа атрагизми рыла аҭҵааҩцәа 

иалыркаауеит «Ахра шкәакәа».  

Раҧхьаӡа акәны ажәабжь анҭыҵ зыбжьы ақәзыргаз Шь. Инал-

иҧа иҩуан: «“Ахра шкәакәа’’ темас иамоуп хәашьра зқәым абзиабара. 

Ишдыру еиҧш, ари ҵҩа змам, жәра зқәым темоуп. Уи азы шаҳаҭра 

ауеит ажәларқәа зегьы рлитература аҭоурых. Иҵам акәымзар, иара 

ҳаҧсуа литература аҟынгьы уи иамоуп шьҭа акыр уаазырхәыцны 

узырцәажәаша аҭоурых. Арҧызбеи аҧҳәызбеи, ахаҵеи аҧҳәыси 

реизыҟазаашьа аҧсуа литература ишаныҧшуа азҵаара знымзар-зны 

ҷыдала аӡәыр дахцәажәараны дыҟазар, уи “Ахра шкәакәа” ааныжьны 

дзаҩсуам» (Инал-иԥа 1987: 372) ҳәа. 

Автор ишьҭихыз асиужет даараӡа иқәҿиеит. Сахьаркыратә 

ҟазара ҳаракыла иааирҧшит иалоу афырхацәа рхаҿсахьақәа. 

Ииашоуп, урҭ рацәаӡам, имыцхәу хаҿсахьа уҧылаӡом, дасу иахьыҟоу 

иатәны иаарҧшуп. Ажәабжь ахҭысқәа зыкәша-мыкәша имҩаҧысуа, 

изызкугьы Далтәи арҧыс Асҭанеи аҧҳәызба Марҭеи роуп. Урҭ 

рыбжьара ицәырҵыз ацәанырра ҧха иаимуит анарха, трагедиала 

ихыркәшахоит. Ус шакәу автор заа адырра ҳаиҭоит, аҧсабара асахьа 

аҭыхрала: «Ажәҩан алу дуӡӡа аҳәылы-ҳәылыҳәа асырҳәы алагон; 

аҧсабара ахарҧ хьшәашәа иашәнаҵаз иҟәашккараӡа ушьамхы 

инаҵаҧсон» (Џьонуа 2013: 408).  Ҳәарада, ари асахьа аҧхьаҩ 

игәиҽаннаҵоит ҧхьаҟа рыцҳарак шизыҧшу азы. 

Асҭанеи Марҭеи рыбзиеибабара ашьха ӡыхьеиҧш ицқьоуп, 

иамам хәашьра. Ажәабжь аҿы излеилаҳкаауа ала, Асҭана акрааҵуан 

Марҭа лбара дазгәышьуеижьҭеи. Машәырла, ашьхатәылан, аӡыхь 

аҿы реиқәшәарагьы символтә ҵакуп. Урҭ иаразнак Абаҭаа Беслани 

Ҳаниф ҧшӡеи реиҧш рыгәқәа неилаҵәа ицоит.  

Автор ифырхацәа рсахьа ҭихуеит хыхь-хыхьла, ажәак ҩ-ажәак 

рыла, Марҭа даҳирбоит ажәлар рҳәамҭақәа рҟынтәи иаагоу 

аепитетқәа рхархәарала: «ҧҳәызба фархьк», «зӡамҩақәа џьоуҳару», 

«зыблақәа маахыру», «зыхцәы кьларқәа зызқәа икыдҵаны, 

аҽарҳаиҧш игылоу» аӡә лакәны. Асҭана иакәзар, «акьалантар еиҧш 

деихышәашәо» дыҟоуп. Арҭ аепитетқәеи аиҿырҧшрақәеи азхеит 

рхаҿсахьақәа аҧхьаҩ игәаҿы иаанхартә еиҧш аҟаларазы. Марҭеи 

Асҭанеи аҧсуа традициақәа рыла иааӡоу, урҭ ирықәныҟәо ракәны 

иаабоит аҵыхәтәанынӡа. Дара реиқәшәарақәа, реицәажәарақәа 

харҟьаӡам аҩымҭаҿы. Урҭ ирызцәырҵыз абзиабара ду иеиҷаҳаны 

ирыхьчон, лашьа Маџьга ихирбгалаанӡа.  

Марҭа лашьцәа даара зыуаҩышьа бааҧсыз, иџьбараз 

арҧарцәан. Ишыхәыҷқәаз рани раби ҧсхьан. Марҭа лзы дара 

анрагьы абрагьы руан. Ус аламала аӡә длацәажәаргьы руӡомызт, рхы 

дубеи ирбон, малла иреиҵаз драҭәаршьомызт. Лашьцәа руаӡәк – 

Маџьга захьӡыз идыруан Асҭанеи Марҭеи реизыҟазаашьа. Асҭана 

асендыс данаҵаха, ашьабсҭа аҧсы шҭаз иманы дааит Марҭа лҿы. 

Маџьга уи наҟ иауижьуеит. Уи лынасыԥ шлыцәцоз, ишаԥырхагахоз 

иадырган. Марҭа еилылкаауеит лашьцәа ргәы дшақәымшәаз, насгьы 

урҭ Асҭана дзыхдырҟьоз атәамбара шакәыз. Лашьцәа ирызгәамҭеит 

ара абзиабара ду шыҟаз, уи аҿаҧхьа мчы шрымамыз: «Асҭанеи 

Марҭеи рыбзиабара аҧсы ҭан; иара ахаҳәатәы иара иныҟәнагон, 

адацқәа аҳахьан, урҭ адацқәаа мраҵас рыгәқәа ирықәҵәиаашон, 

еиднаҳәалон!» (Џьонуа 2013: 416). Зышьаҭа ӷәӷәаны изҳахьаз 

абзиабара адацқәа роуп аӡынра агәҭаны, асы еимгәҳәо Асҭана Марҭа 

лышҟа дназгазгьы. Марҭа дӷьаҵәы-ӷьаҵәуа «уахьцозаалак саргьы сга, 

Асҭана, сааныжьны умцан, суҳәоит» ҳәа диҧылоит. Ауха 

иагьырыӡбоит ибналарц. Марҭа лашьцәа аҩны рыҟамзаара лхы 

иархәаны, хаҵа маҭәала лҽеилаҳәаны, бзиа илбоз, лыҧсы зыҿҳәараз 

Асҭана дицны ддәықәлоит. Урҭ ргәы иаанагон Сузари Маџьгеи аанӡа 

Ԥанаҩ ашьха изхыҵрызшәа. Аха Сузари Маџьгеи аҧсабарагьы 

рыдгылеит. Ахра иаҿыбганы зҿылазхаз асыҧса наунагӡа еиҟәнагеит 

ҩыџьа бзиа еибабоз агәқәа. Марҭа дҭахоит, Асҭана иакәзар, 

дагьҧсымкәа-дагьбзамкәа ихала адәы даақәхоит. Абар, уи азы У.Ш. 

Аҩӡба ишиҳәо: «Марҭа – цәала-жьыла, лыҧсҭазаара далҵит; Асҭана – 

доуҳала, уи анаҩсантәи иҧсҭазаара хықәкыдахеит, игьамадахеит, 

иара зегьы иашьҭахьҟа (Марҭа лыҧсы анҭазтәи аамҭахь) иаанхеит» 

(Аҩӡба 2009: 198). Ари аҩыза атрагедиа ҟалеит Марҭа лашьцәа, 

лыҧсҭазаараҿы лара леиҳа дара аҧшәмара ахьааныркылази, рцәа-

ржьы иалаз атәамбареи, рыуаҩышьатә ҟазшьа бааҧсқәеи ирыхҟьаны. 

«Лыҧсы сымалдеит… Саргьы сыҧсы ҭан лараӡәзаҵәык 

лзыҳәан», – иҳәоит Асҭана. Ииашаҵәҟьаны, адәахьы иаанхаз инаур 

акәын, ихаҭаҵәҟьа Марҭа длыцыҧсит. Ажәабжь асиужет ала иаҳбоит 

Марҭа лыҧсыбаҩ ааганы анышә иахьамардаз аҭыҧ азааигәара 

ақәацә ргыланы «анхара» дшалаго Асҭанагьы. Аӡынра зегьы уа 

ихигон, аҭыҧ ахала инижьуамызт.  Уаҟа игәы раҳаҭын, избанзар 

иныруан Марҭа иааигәара дшыҟаз. «Аҭаца ҧшӡа – Марҭа длахҿыхӡа, 

лкасы шкәакәа лхаршәны, дкахәхәа дгылан длыхәаҧшуашәа игәы 

иаанагоит ахра данахәаҧшуа» (Џьонуа 1988: 21).  

Асҭанеи Марҭеи реизыҟазаашьа атәы иугәаланаршәоит ашәуаа 

рлегендак: «Ԥсыӡки ҵыски бзиа еибабауан. Аҵыс ҧыр-ҧыруа иааины 

аҟәараҿы аӡы аҿықәаҿ инықәтәеит. Аҧсыӡгьы иӡса-ӡсо аҿаанахан, 

уа иааины иаадтәалт. Еидтәалоуп, рыҧсқәа еилахеит, изеиҧырҵуам. 

Акы ныжьны, егьи џьаргьы изымцеит. Иара убас мацара ишыҟаз уа 

инеидыҧсыла ицеит» (Инал-иԥа 1987: 376). Аҵыси аҧсыӡи 

рыбзиабара иахылҿиааит атрагедиа ду, избанзар рыҩбагьы 

ҧсабарала зынӡа иеинаалаӡомызт, дасу ирызшан рхатәы дунеиқәа, 

урҭ ҩба ыҟан – аҳауеи аӡи. Урҭ ирыхҳәҳәаны ирзыҟаҵомызт ашьаҿа, 

иҧсуан. Убри шырдыруазгьы, рцәаныррақәа ирмеижьеит, 

аҵыхәтәанынӡа инаргеит, еицыҧсит. Урҭ рразҟы Асҭанеи Марҭеи 

рразҟы кыр иеиҧшуп. Абзиабара цқьа аиқәырхаразы зегьы иалырхит 

– аҧсра, шьоукы цәала-жьыла, егьырҭ – доуҳала.  

Ажәабжь аилыргараан автор уахьиқәшаҳаҭымхаша ыҟоуп, 

еиҳаракгьы Асҭанеи Марҭеи реизыҟазаашьаҿы. Избанзар аҧсуаа ҳҿы 

ианакәызаалакгьы ҩыџьа бзиа иеибабо рҧырхагахара гәнаҳа дуӡӡаны 

ирыҧхьаӡоит, насгьы Марҭа ажәа лыманы, ак лыӡбо, лхы дақәиҭны 

адәахьала автор даҳирбаӡом, аха уи ҩнуҵҟала лхы дақәиҭуп, 

ахақәиҭразы дықәԥоит – Асҭана дицны дыбналарцгьы далагоит. 

Аҵыхәтәан лхала илыдылкылаз аӡбарагьы иахылҿиаауеит атрагедиа 

ду. Лашьцәа бзиа дырбоит, аха џьара акы илазҵаауа, ма илыххәыцуа 

иаабаӡом. Араҟа атәамбара инаваргыланы иаҳбоит аҧҳәыс мыцхәы 

лыхӡыӡаара иарҿиаз агәнаҳа. Иҟалап, Ҷ. Џьонуа И. Папасқьыр иеиҧш 

асоветтә литератураҿы иҟаз аидеологиа иҧырхагахазар. Асовет мчра 

ҟалаанӡатәи аамҭазы аҧҳәыс ажәа лымамызт, аамсҭацәеи 

аҭауадцәеи анхацәа тәыс иҟаҵаны ирыман ҳәа иҟаз аидеологиа 

дзацәымцеит. Убри аан аҧҳәыс лсоциалтә ҭагылазаашьа 

уаналацәажәо алитературеи аҭоурыхи еиқәҿырҭуа иҟазар ауп. 

Ҭоурыхла ишаадыруа еиҧш, Кавказ ажәларқәа зегьы раасҭа зхы 

иақәиҭыз, абжьы змаз аҧсуа ҧҳәыс лакәын. Аха ус ишыҟазгьы, ахатә 

ҧсҭазаара алхраҿы шамахамзар, аҧҳәыс илазҵааӡомызт. Убри азоуп 

Марҭа лашьцәа дзырҿагылаз аҵыхәтәан. Асҭана иакәзар, мыцхәы 

дирҧсыҽцәеит автор: «…иара Асҭанагьы убра дҭахароуп, убас 

аҭахуп, ажәабжь аидеиа убрахь ихоуп, уаҳа царҭа амаӡам уи 

аҭагылазаашьа иархаз амҩа. Ари аиҧш аан зыҧсы ҭаны инхо, 

еиҳараҩык рықәҧараҿы, рыҧсҭазаараҿы иаҵахоит. Аха абри аиҧш 

аан иҭахо, зыҧсы ақәызҵо, шамаха, еснагь аиааира ргоит. Избанзар, 

урҭ ирҭынхоит ахра шкәакәеиҧш ишыцқьоу инхаз рыбзиабара» 

(Џьонуа 1966: 10) ҳәа азгәеиҭоит ашәҟәыҩҩы А.Н. Гогәуа. Асҭанагьы 

дҭахазҭгьы усҟан ажәабжь иахьа иаҵоу атрагизм зыҟаломызт, насгьы 

Асҭана иқәԥараҿы дшаҵахаз абраҟоуп автор иахьаҳирбо.  

∗ ∗ ∗ 

Асҭанеи Марҭеи рыбзиабара ду иашьашәалоуп Т. Керашев 
иповест «Ашаҧсыӷцәа рҭыҧҳа» (Керашев 1954: 3–104) афырхацәа 

хадақәа Анчоки Гәылези рыбзиабарагьы. Асиужет шьаҭас иамоуп 

аедыгь жәлар рҳәамҭа, аамҭалагьы иаҵанакуеит ажәаатәи 

ашәышықәса анҵәамҭа. Ҳәарада, арҭ аҩымҭақәа рыҩбагьы аамҭалеи 

ҵакылеи еиқәҿырҭӡом, убас еиҧшӡам афырхацәа рҭоурыхгьы: «Ахра 

шкәакәаҿы» иҟоу атрагедиа ду ҳҧылаӡом «Ашаҧсыӷцәа рҭыҧҳа» 

аҟны, аха иҟоуп еидызҳәало акы – абзиабара. Урҭ зегьы 

аҵыхәтәанынӡа рыбзиабара аиқәырхара иашьҭоуп. 

Т. Керашев иповест «Ашаҧсыӷцәа рҭыҧҳа» афырхаҵа Гәылез 

лхаҿсахьа епикатә хаҿсахьоуп. Аҧсуа-адыга жәларқәа рҿы 

ианакәызаалакгьы пату рықәын, бзиа ирбон, ашәақәа рхырҳәаауан 

афырхацәа. Урҭ ҿырҧшыган иҟалон ажәлар зегьы рзы. Аҧҳәыс 

лфырхаҵара аарҧшхон ажәлар рсоциал-ҭоурыхтә ҭагылазаашьа 

инамаданы, уи адҳәалазар ҟалон ақәылара, аибашьра. Убас иҟоу 

дреиуоуп Керашев и-Гәылезгьы. «Рисуя образ этой замечательной 

девушки, писатель как бы собирает воедино разбросанные в 

различных жанрах фольклора черты народных героинь, блиставших 

остроумием, неженской смелостью, гордостью, чувством 

принадлежности к народу. Эти глубоко народные черты идеала 

женского характера воплощены в собирательном образе Гулез» 

(Бекизова 1974: 197) ҳәа азгәалҭоит Л.А. Беқьизова.  

Гәылез лгәы зызцоз Анчоки лареи ишыхәыҷқәаз иеицрызҳаит, 

реиҩызара иавагыланы иазҳауан ирымаз абзиабарагьы. Аха уи 

иаҿагылан Гәылез лашьцәа. Урҭ Марҭа лашьцәа реиҧш 

драҭәаршьомызт, датәарбомызт Анчок. Аха Гәылез лыбзиабара 

аиқәырхаразы, ажәлар ирылалҳәоит аицлабрақәа шымҩаҧылго, уаҟа 

иаиааиз лгәы шилҭо. Араҟа иҳәатәуп, Гәылез лыбзиабара ахьчара 

адагьы, хықәкы хадас ишлымаз лыжәлар реиқәырхара. Урҭ еснагь 

ақәылацәа рықәлон, еимырҵәон, илбон ашәарҭара ду ишҭагылаз, 

убри аҟнытәи илҭахын урҭ лырцыхцыхыр, рыдгьылқәа реиқәырхара 

еиҳагьы ргәы азыҳәо иҟаларц. Уи лхатә зинқәа рыхьчара инамаданы 

илылшоит лыжәлар рразҟгьы аӡбара. Зҵаарак, ма лхатә уск лыӡбар 

анылҭаху, ақыҭаҿы ҳаҭыр змоу абыргцәа рыхшыҩ адгаланы илыӡбоит, 

еснагь леиҳабацәа дразҵаауеит. Убри азоуп ларгьы лыжәлар зегьы 

неиҩымхрада бзиа дзеицырбо. 

Гәылез иаҧшьылгаз аицлабрала арҧарцәа афырхаҵарақәа 

раарҧшрахь ихьалырҧшуан, уи алагьы аҧсадгьыл ахьчаҩцәа лааӡон. 

«С одной стороны, она скромна, сдержанна, немногословна, 

отзывчива, но с другой – в нужный момент храбра, воинственна, 

тверда» (Схаляхо 2012: 274).  Лара ҧсабарала илымаз аҧшӡара 

иацназгоз агәы лызҭан, дҟәышын, ачҳара ду лыман. Илдыруан 

лыжәлар ақәылаҩцәа рҿаҧхьа ршьамхы шадмырсуаз. Хаҭала Гәылез 

абџьар лымкызаргьы, ажәала зегьы ргәы шьҭылхуан, ианаҭахызгьы 

дара рзы аҭак ҟалҵон. Аамсҭа хамаҧагьа Болотоков ажәа анылниҵа, 

мап ицәылкуеит. Иара уи хьымӡӷшьаны дымҵаирсуеит, лахьырхәразы 

хықәкысгьы иман маҵуҩыс лыҟаҵара. Аха лара уи дацәымшәакәа 

аҭакс илҭоит абас: «Человека, рожденного свободным и носящего в 

сердце стремление к свободе, невозможно поработить, – только 

умервить можно его» (Керашев 1954: 92). Арҭ ажәақәа рыла аамсҭа 

иеиллыркаауеит лыжәлар ахааназгьы инапаҿы ишизаамгоз, рхы 

ақәырҵон акәымзар. Лара лзы ауаҩра еиҳау ыҟаӡам, уи азоуп аамсҭа 

иеиҳа анхаҩ ҷкәын дзеиӷьалшьозгьы. Агәра лгон ауаҩра шаиааиуаз, уи 

азоуп дымшәа-дмырҳа амчра змаз ҭауади-аамсҭеи иаартны 

дзырҿагыло.  

Аепикатә фырхацәа ишырзыҟазшьоу еиҧш, Гәылез илылшоит 

лымҵарсыҩцәа рҟынтәи абналара. Уи алыршахоит Нарҭ Сасрыҟәа 

иҽы иеиҧшу Анчок иҽы Нальмес абзоурала. Абарҭқәа зегьы 

уанрыхәаҧшлак иубарҭоуп Гәылез лхаҿсахьа Нарҭаа ашәҩык ран 

Саҭанеи-Гәашьа ишылзааигәоу. Уи леиҧш илымоуп ацәалашәара, 

заа илдыруеит иҟалараны иҟоу. Уи иабзоураны Анчок еснагь амҩа 

иаша дықәылҵоит. 

Гәылез лхаҵацаразы ирылылҳәаз аицлабра иҳанаҳәоит 

даҽакгьы: «Черкешенки любят славу и доблесть, молодость мужчины, 

его красота и богатство ничего не значат в глазах черкешенки, если 

ищущий ее руки не имеет храбрости, красноречия и громкого имени.  

Черкешенка при выборе жениха всегда предпочитает седого удальца 

юноше богатому и красивому» (Сталь 1900: 124). Араҟагьы Гәылез 

илыбзоураны, Анчок иакымкәа афырхаҵарақәа ҟаиҵоит, уи алагьы 

ижәлар рҿы еиҳагьы ихьыӡ шьҭыҵуеит, ақәылаҩцәагьы шәаны уаҳа 

имааиуа иҟалоит. Абарҭқәа рышьҭахь ауп Анчоки Гәылези 

рыҧсҭазаара анеиларҵо. Уажәы уаанӡа иҿагылаз лашьцәа акгьы 

рызҳәаӡом. Избанзар иацы иатәарымбоз, иахьа ажәлар зегьы бзиа 

иеицырбо иакәны дҟалеит. 

Хыхь ишаҳҳәаз еиҧш, Гәылез лхаҿсахьа кыр иазааигәоуп 

ажәлар рҭоурых-фырхаҵаратә ҳәамҭақәа рҟынтәи афырхацәа-

еибашьцәа рхаҿсахьа. Марҭа, уи абзиабара дасимволны даарҧшуп, 

еиҳа дырзааигәоуп абырзен ҳәамҭақәа рҿы зыӡбахә ҳәоу анимфақәа. 

Ишаабо ала, аҩ-рҿиамҭакгьы рсиужетқәа ажәлар рҳәамҭақәа рҟынтәи 

иаагоуп, ажәлар рыбзиабара ала ихыркуп, шьаҿа цыҧхьаӡа иубоит 

авторцәа рфырхацәа шаҟа ирзааигәоу, шаҟа ирыхӡыӡаауа.  

Ажәабжь «Ахра шкәакәаҿы» аццакра иахҟьаны иҟалеит 

атрагедиа ду, Асҭана ихарала уи ҟалеит ҳәа ҳҳәаргьы ҟалоит. Иара 

иоуп изхароу иҟалаз ахҭыс, иҟалап уи азы акәзар авторгьы ифырхаҵа 

доуҳала дышьны, ихы еилаганы дзаанижьуагьы. Марҭа лакәзар, 

илҭаххеит ахақәиҭра, дызҭакыз абааш хьыҵәцара лцәыҭшәахеит, 

иалылхит абзиабара.  

Аповест «Ашаҧсыӷцәа рҭыҧҳа» аҟны Гәылез лҟәышреи 

ахарахәыцреи ирыбзоураны аиааира агеит абзиабара. Анчоки 

Гәылези ирылшеит иҟаз аҧынгылақәа зегьы ириааины рынасыҧ 

ахьчара, аҧсҭазаара ҿыц аҧҵара. 

Ажәакала, аҩ-рҿиамҭакгьы ирныҧшуеит аҧҳәыс лыҵаулара, 

лҟәышра, лыҧшӡара, лыгәаӷьра, лгәымшәара, лфырхаҵара. 

Рыҩџьагьы фырхацәоуп, аӡәы лыбзиабара лхы ақәылҵоит, егьи 

ампыҵахалаҩцәа рҟынтәи лыжәлари лыбзиабареи лыхьчоит. 

Ирывагылоу ахацәагьы доуҳала дара ирзааигәоуп, иҳәаақәызҵогьы 

дара роуп. 

Зыӡбахә ҳҳәаз ахаҿсахьақәа ирҿаргыланы иаарҧшуп Ш. Ҷкадуа 

ифырхацәа. 

∗ ∗ ∗ 

Ш. Ҷкадуа иҳаҩсыз ашәышықәса азбжазы аҧсуа шәҟәыҩҩцәа 

рыгәҭа даалагылеит. Акьыҧхь аҿы раҧхьаӡа дцәырҵит 

ажәеинраалақәа рыла, аха иаарласны деицырдыруа дҟалеит 

ипрозатәи идраматәи ҩымҭақәа рыла. Идраматә рҿиамҭақәа атеатр 

асценаҿы имаҷымкәа иқәдыргылахьеит, ахәаҧшцәагьы гәахәара дула 

ирыдыркылахьеит. «Аҧсҭазаара иахьеи-уахеи ауаҩытәыҩса иҿаҧхьа 

иқәнаргыло, хкырацәала иеиларсу азҵаарақәа – аӡбатәқәа рызхәыцра 

ауп ашәҟәыҩҩы ихықәкы хада ахьиҧшаауа. Ауаҩытәыҩса дызлагылоу 

аҧсҭазаара абстрактла акәымкәа, лабҿаба икылкааны, игәаҭаны 

ашәҟәыҩҩы игәы-иҧсы, ишьа-ида иалшьны ауп ишаҧиҵо 

исахьаркыратә ҩымҭақәа. Урҭ: икьаҿу аиумори асатиреи 

рминиатиурақәа ракәзааит, инеиҵыху аҧсҭазаара амҽхак акәзааит, 

зегьы автор ибзианы дызлаҧшхьоу, даара инҭкааны аҧсҭазаара 

аҟнытә иаагоу роуп, ихыҭҳәаа мацарам» (Агрба 1980: 47) ҳәа иҩуеит 

Вл. Агрба Ш. Ҷкадуа ирҿиамҭақәа рзы. 

Ш. Ҷкадуа иҩымҭақәа ртематика даара иҭбаауп, аҧсҭазаара 

аганқәа зегьы аҵанакуеит, аха еиҳа дрыцклаҧшуеит аҭаацәаратә 

еизыҟазаашьақәа. Уи ибзиаҵәҟьаны идыруеит аҭаацәараҿы шакәу 

рышьаҭа ахьырҳауа ауаҩытәыҩса иҟазшьа, ицәаҩа хадақәа зегьы – 

абзиақәа реиҧш, ацәгьақәагьы. Аҭаацәара, уи дызлахәаҧшуала, 

ҳәынҭқарра хәҷык иаҩызоуп. Аҭаацәарақәа реизыҟазаашьа аҟынтәи 

ауп ауаажәларра реизыҟазаашьагьы ахы ахьакуа. Убри аҟнытәи Ш. 

Ҷкадуа ипрозатәи идраматәи рҿиамҭақәа зегьы рҿы, аҧсҭазаара 

иазааигәоу асахьақәа ихы иархәаны, иаҧиҵеит арҿиамҭа шьахәқәа. 

Убас, апрозаик ицәтәымым абзиабара атемагьы. Нҵәара зқәым 

абзиабара атема, шамахамзар, аҧсуа шәҟәыҩҩцәа зегьы 

азааҭгылахьеит. Дасу иара ишибо еиҧш идикылоит. Зыӡбахә ҳамоу 

ашәҟәыҩҩы изынамӡаз абзиабара иацу атрагедиа ду инарҵауланы 

аарҧшра илшеит.   

Апрозаик Ш. Ҷкадуа ирҿиамҭақәа рҿы аҧҳәыс лхаҿсахьа, 

лыпсихологиа, лҟазшьа уҳәа инарҵауланы иааирҧшит. Убас, 

иповестқәа «Аҧҳәыс ласы…» (Ҷкадуа 1982: 172–254), «Аччара баҩ 

алоума?!» (Ҷкадуа 1982: 254–290), ирныҧшуеит атрадициақәа 

ирыхҟьаны иҿыцәааз аҧҳәыс лыбзиабареи лыҧсҭазаареи рҭоурых. 

Араҟа автор инарҭбааны дазааҭгылоит ауаҩы иразҟы имыхьчар, уи 

азы иааимырҧшыр алшара ду, иҧсҭазаара гьама аманы ишыҟамло 

атәы. 

Аповест «Аҧҳәыс ласы…» иаанарҧшуа апроблематика атәы 

далацәажәо Д.С. Аџьынџьал иазгәалҭоит: «Аповест “Аҧҳәыс ласы…” 

азкуп аҭаацәареи абзиабареи рыпроблема. Аконфликт ахылҵуеит 

абзиабареи аҵаси реиҿагылара. Иҵасым, пату ақәым аҧсуаа рҿы 

жәытәнатә аахыс аҭаацәара изныкымкәа алалара. Ҩынтә-хынтә 

хаҵацара аҧҳәыс лаҳаҭыр ланарҟәуеит ҳәа иҧхьаӡоуп» (Аџьынџьал 

лнапылаҩыра). Аповест афырхаҵа хада Мзиа ҧсабарала даара 

иҧшӡоу, иҟәышу, зыуаҩра кыр иҭбаау, аха зынасыҧ зцымныҟәаз 

ҧҳәыс-ҿоуп. Мзиа раҧхьатәи лхаҵа аибашьра дҭахеит, аҩбатәии 

лареи ҟазшьала еиқәымшәеит. Ианеилыҵ ашьҭахь дгьежьит 

раҧхьатәи лхаҵа иҩны ашҟа, ихәышҭаара лмырцәарц азы. Есыҽны уа 

алҩа ҩалышьҭуан. «Шьҭа ара иҟалароуп сара снышәынҭра. Уаҳа 

џьаргьы сцом» (Ҷкадуа 1982: 175) лҳәоит лара. Хазы инеиқәырццакны 

лани, лаби, лашьеи лыҧхеит, ажәакала зыҧсҭзаараҿы кыр гәаҟра 

зхызгахьоу лакәны даарҧшуп. Аха лара длықәшәоит қәрала 

илеиҵбоу, гәаҭала кыр илзааигәоу арҧыс Шамил. Урҭ реизыҟазаашьа 

даара ҟазарыла иааирҧшуеит автор. Мзиа дгәыӷуан Шамил 

ибзоураны лыҧсҭзаара арыӷьарахь игьежьып ҳәа, аха 

илыздыруамызт иҭаацәа реизыҟазаашьа ишазнеиуаз. Ииашоуп, 

Шамил илеиҳәахьан «сара исгәаҧхо, сҭаацәагьы дыргәаҧхоит» ҳәа, 

аха уи баша ажәақәазаарын. Арҧыс илымшеит «Сара исҭахыуп 

аҭаацәара аҧысҵарц. Исҭахыуп сгәы аартны сзацәажәо, гәык ала 

исзыҟоу аӡәы дсымазарц. Аҩныҧҳәыс дысҭахым, дысҭахыуп абас 

иҟәышу, <…> исҭахыуп ҩызара сзыбурц» ҳәа илеиҳәахьаз ажәақәа 

рыхьчара. Уи ахаҭыҧан иани иаби рҳәатәы дықәныҟәоит. Уи ихы-

иҧсеиҧш бзиа иибо аҧҳәыс Мзиеи иареи ирҧырхагахоит ажәытә 

знеишьақәа. Ари азҵаара дазааҭгыло, Ш.Хь. Салаҟаиа иазгәеиҭоит: 

«Здесь свою неблаговидную роль сыграли пережитки древней 

традиции, взгляд на вдову или разведенную женщину, как на особу 

сомнительного поведения» (Салакая 1968: 131). Аҧсуа жәлар ҳҿы ари 

азҵаара иахьа уажәраанӡагьы аҭыҧ амоуп. Дасу иразҟы иара 

ичаҧароуп, иара ихьчароуп, аха Шамил илшаӡом атрадициа 

дахыҧаны иразҟы ахьчара, уимоу иара иҟынтә зцәа зтәым Мзиа 

лыҽҧлыргарц лыдиҵоит. Иара уи ала иҭахын Мзиа вба лымамкәа 

иашҭа дҭаларц, насгьы иабацәа рҵасқәеи рқьабзқәеи ихьчарц. Уи 

азоуп «ахәҷы дымироуп, <…> саб агәра иҳаргап бара быцқьаны 

бышсыццо ала» ҳәа злеиҳәогьы. Аха усҟан иара изеилымкааит урҭ 

ажәақәа рыла наунагӡа ишишьуаз иразҟы.  «Шамиль не свободен 

оттого, что ему никогда не приходилось отвечать за свои слова и 

поступки. Ш. Чкадуа выявляет ту грань свободы, которая связана с 

мерой ответственности и активности личности, а ведь именно их и не 

хватало нашему герою. Потому он и не может принять на себя 

ответственность перед родителями за Мзию несмотря на то, что 

любит ее» (Дарсалия 1980: 163). Ажәакала, Шамил иааикәыршаны 

иҟаз ауаа ргәаанагара еиҳа дзашьҭаз, иразҟы ицәыӡуеит. Ҳәарада, 

зегь раҧхьа иргыланы, уи зхараз аамҭа ишькланаҳәуаз ақьабзқәа 

реиҳагьы, иара ихаҭа ихатә зҵаарақәа ахьизымыӡбоз ауп. Аповест 

асиужет излаҳәо ала, Шамил иҭаацәа ишырҭахыз еиҧш дааигоит 

«аҩны ҧҳәыс», аха гәнаҳарыла иҭәыз, иҭацәыз иҧсҭазааратә мҩа 

иаарласны иҿахҵәоит, ишьҭахьҟа ихьӡ зҳәашаз ҳәа аӡәгьы 

диҭнымхаӡакәа. 

Аповест аҟны, угәаҵанӡа инеиуа, угәы ҭызшьаауа «аҧҳәыс 

ласы» ҳәа ззырҳәо Мзиа лхаҿсахьа иазкны М.Т. Лашәриа иҩуеит: 

«Мзиа азалымдарақәа зҧыло, аха зхы рыҵамырхакәа ақәҧара иаҿу 

ҧҳәысуп. <…> Мзиа лхаҿсахьа – иахьатәи аҧҳәыс леизҳа-зыӷьара, 

лдунеи ҭбааҭыцә аазырҧшуа хаҿсахьоуп» (Лашәриа 1973: 154 – 155) 

ҳәа. Ииашаҵәҟьаны, Мзиа лхаҿсахьа игәылырҭәааны иаанарҧшуеит 

аҧсуа ҧҳәыс лхаҿсахьа. Лара лхымҩаҧгашьаҿы илывубо ҳәа акгьы 

ыҟаӡам, аҧсҭазаара дазгәышьуеит, бзиа илбоит, дазшоуп анра. 

«Сара дысҭахыуп дсымазарц ахылҵ. Снапала исааӡаша, еиласҳәаша, 

аџьа сзырбаша, сзахәмарша, сзыхӡыӡааша, ди ҳәа сазҳәаша ахылҵ. 

Ари сазыҧшиижьҭеи иҵуеит жәохә шықәса!» (Ҷкадуа 1982: 196), – 

лҳәоит Шамили лареи реицәажәараан. Мзиа лажәақәа зегьы ирыҵоуп 

ахаара, аразра, уи деиҧшуп ажәҩан агәҭа ишапшапуа икыду аеҵәа. 

Зегьы лара дрылыҳәҳәоит, дҳаракуп намыслеи патулеи.  

Мзиа дылхылҵуеит ахәыҷы, уи алагьы ҩ-ҭаацәарак, ҩ-

ҧсҭазаарак еиқәлырхоит. Шамил данҧсы ашьҭахь, аҧсҭазаара згәы 

ахшәахьаз иани иаби, аамҭала ирыдрымкылаз «аҧҳәыс ласы» 

лыбзоурала ҿыц рыҩнашәқәа аатуеит, ирзыгьежьуеит аччара-

ахәмарра. Иатәарымбоз, «аҧҳәыс ласы» илыбзоураны Шамил 

ихәышҭаарамца еиқәырхахеит. Мзиа лыӷәӷәара абраҟа ауп аҧхьаҩ 

еиҳа иахьибарҭахо, избанзар лгәы нзырхахьаз, лынасыҧ еиҵазҟьаз 

Шамил иани иаби ирыхьыз арыцҳара анлаҳа лыҽҧхьалымкит, 

иаалырҧшит ауаҩра, арыцҳашьара. Мзиа лыгәаӷьра атәы аҳәара 

уадаҩуп, уи аҩыза зегьы ирылшом. Аха иазгәаҭатәуп, автор иааиго 

аҿырҧштәы аҧсҭазаараҿгьы аҭыҧ шамоу, ари аҩыза ахҭысқәа 

лассы-лассы иҳаҩсыз ашәышықәсазы ишаҳҧылоз.  

Абызшәадырҩы Ҭ.П. Шьаҟрыл-ҧҳа зыӡбахә ҳамоу аповест азы 

илыҩуан: «Интересно и убедительно рассказывает автор о 

столкновений больших и настоящих чувств со сложными понятиями о 

чести. Героине повести Мзии уже дважды не повезло в личной жизни, 

и тем не менее, она горячо и доверчиво полюбила Шамиля Марыхуба. 

Этому способствовало настойчивое внимание к ней молодого 

человека. Но настойчивость Шамиля не выдержала испытания. 

Добившись любви замужней женщины, он не сумел отстоять право на 

их счастье. Смелый и искренний в любви, он струсил перед лицом 

устаревших понятий о чести и потребовал от любимой лишить жизни 

их будущего ребенка» (Шакрыл 1962: 4). Ажәакала, Шамиль зыхьчара 

илымшаз рразҟы, лара еиқәлырхеит рҵеи ила. Ииашоуп, Шамиль 

ихаҭа дылзеиқәмырхеит, избанзар урҭ рдунеихәаҧшышьақәа зынӡа 

ихаз-хазын. Мзиа лымра ашәахәақәа Марыхәаа рашҭа инықәҷҷан, 

аҳаракырахь маҷ-маҷ аҽышьҭнахуа иалагеит. Уи нахыс «аҧҳәыс лас» 

деиқәырхаҩны, дыҧсҿыхыҩны дҟалеит аҭаацәара зегьы рзы. 

«Гәылацәак сымоуп – сагьдырҽхәоит, иагьсызкылҧшуеит. Сла шыр, 

сара саҧхьа дара дәылҵуеит» ҳәа ззылҳәоз зегьы дырхыҳәҳәоит 

доуҳалагьы, дырралагьы, уаҩралагьы. Аповест иалагалоу 

аперсонажцәа зегьы Мзиа лҟынӡа аҩаӡара рылымшеит. «Аповест 

“Аҧҳәыс ласы…” аҿы автор изҩыдоу ипозициа злаҟоу ала, даҽа 

зныкгьы агәра ҳгоит абзиабара амч шдуу, иҟәымшәышәу, 

иуашәшәыроу, иахӡыӡааны ахьчара зҭаху уаҩытәыҩсатә цәанырра 

лашак, ссирк шакәу. Уи агәымбылџьбарареи амҽыӷреи анаалом, 

иеигӡатәуп, иеиҷаҳалатәуп» (Зыхәба 2006: 312). Ус анакәха, 

абзиабараҵәҟьа зылшаз, иеиқәзырхаз Мзиа лоуп, уи лыбзиабара цқьа 

иахылҵыз иоуп ҩ-ҭаацәарак рҿы ахәышҭаара мца еиқәзырхогьы. 

Ажәакала, Мзиа лхаҿсахьа даара иӷәӷәоу хаҿсахьоуп. Мзиа 

илхылҵуа аҧшӡареи, аҧхарреи, аразреи инарҷыданы уи игәымшәоу 

агәы лызҭоуп, илымоуп агәаӷьра ду. Аҧсҭазаара илзаанаго 

ауадаҩрақәа дрыцәшәаӡом, ҧышәарак аҳасабала илыдылкылоит. 

Лара илдыруеит ацәгьеи абзиа закәу, аҧсҭазаара дарӡрыжәхьеит, 

насгьы дазыҟаҵоуп иҵегь аҳаракырахь ахалара. Мзиа лхаҿсахьа 

иаҵоуп ааӡаратә ҵакгьы, уи илыбзоураны аҧсаҭазаара даҽа блакы 

ала ҳахәалырҧшуеит, иҳаиллыркаауеит ианакәызаалакгьы агәкаҳара 

аарҧшра ауаҩы ишиҧырхагоу, ҧхьаҟа ихықәкы ашҟа дшамышьҭуа. 

Иуҳәар ҟалоит, Мзиа, аҧсҭазаара ицәырнаго апроблемақәа зегьы 

дрызхиоуп ҳәа, убри азоуп аҵыхәтәанынӡа дыӷәӷәаӡа дзаабогьы. 

Аповест «Аччара баҩ алоума?!» аҟны тема хадас иқәгылоу 

абзиабара ауп. Абзиабара ззымыхьчаз, иззеиқәмырхаз изы 

аҧсҭазаара шыҟам атәы иҳәоит автор. Ари аповест кыр иеиҧшуп 

«Аҧҳәыс ласы…». Рыҩ-повестк рыҟны аҭаацәа рымшала ихыбгалеит 

ауаа рыҧсҭазаарақәа, рынасыҧқәа, актәи аҿы абзиабара 

дахыҧсаауазар Шамил, аҩбатәи аҟны Нана илылшоит илыхьыз 

азалымдарақәа еилкааны, лхаҵа дааныжьны, аҵарадырра аиурахь 

лхы архара. 

Аповест «Аччара баҩ алоума?!» афырхаҵа хада Нана лыкәша-

мыкәша ауп ахҭысқәа ахьымҩаҧысуа. Нана дышқәыҧшӡаз, лгәылара 

ҧсшьара иаалоз арҧыс Валодиеи лареи бзиа еибабеит, еибагарцгьы 

еибырҳәоит. Аха урҭ рыбзиабара цқьа даӷрагыланы илырхәашьуеит 

Нана лан. Уи Валодиа датәалбомызт, лыҧҳа лзы илҭахыз анасыҧ 

хазын. «Аӷьараҳәа бҟалоит! Ацыфа ду ҳамоуп! Бахан ифала, амаҭәа 

бара ибымоуп, бҽеилаҳәала, аҵара ҵала, бан дыҟоуп, баб дыҟоуп, 

башьа асаланҭеиҧш дбывагылоуп. Ианаҭаххо ҳара бҳашьҭуеит хаҵа» 

(Ҷкадуа 1982: 284) ҳәа ауп лыҧҳа илалҳәо, лыбзиабара зынӡагьы 

дазхьамҧшӡакәа. Нана лан насыҧс илыҧхьаӡо афатәи, ажәтәи, 

амаҭәеи роуп, аизыҟазаашьа зынӡагьы хьаас илымаӡам. Уи лгәы 

иаанагоит абзиабара шьцыларак иаҩызоушәа. Убри ахшыҩҵак алоуп 

Нана лани, лаби, лашьеи лразҟы шырчаҧогьы, амал ду змаз, 

аколнхара аҿы кассирс иҟаз Мшәылды дирҭоит. Уи алагьы иршьуеит 

Нана лызбжак – иччоз, игәырӷьоз, аҧсҭазаара иазгәышьуаз, иаанхеит 

лынауыр, лылахь еиқәышьшьы, ачча лҿықәбаны. 

Нана илылшон зегьы дыриааины лхатә ҧсҭазаара ишылҭахыз 

еиҧш ашьақәыргылара, аха дқәыҧшцәан, илымамызт аҧышәа, 

насгьы мыцхәы лгәы ҧшқацәан. Убарҭқәа рхы иархәаны лҭаацәа, 

иуҳәар ҟалоит, рахәык еиҧш илызныҟәеит ҳәа. Аповест 

аҵыхәтәанынӡагьы агәнаҳа дуӡӡа ҟазҵаз лашьа Парҭен изеилкааӡом 

инапала иаҳәшьа лынасыҧ шишьыз, иара изы ихадоу амал ауп. Абар, 

уи шьақәзырӷәӷәо иажәақәа: «Нана лхаҵагьы даара дбеиоуп. Қыҭала 

ус ибеиоу иҧшаара даара иуадаҩуп. …Ашькаҧқәа, ауарҳалқәа, 

адиуанқәа ҳәа ирзыҩнажьыз убо? …Нана абас анасыҧ лоуп ҳәа 

уҟазма? Аха лара лзын зегь дара роуп. Аччараҵәҟьа лылшом» (Ҷкадуа 

1982: 288 – 289). Ииашоуп, Нана дызланагалаз аҭаацәара кыр змоу 

роуп, аха рыҩнаҭа хьшәашәаӡа иҟоуп, иҩнам аҧхарра. Дара рзы 

аҧҳәыс ҩнеилыргаҩуп, ма фатәҟаҵаҩуп, уаҳа акагьы. Нана ланхәа 

лакәзар, аџьабаа цәгьа дафахьеит, лгәы бзиаӡам, дыхьшәашәаӡа, 

ҧхарак лхыҵуам, илныруам аччареи агәырӷьареи закәу лхашҭхьеит, 

урҭ дрылхәыдаауп. Анхәеи ҭацеи доуҳала кыр еизааигәоуп, аха 

ирылшом аҭагылазаашьа аҿагылара, ақәҧара, уи азы дара 

ҧсыҽцәоуп. 

 Нана лынасыҧ анлыцәдырӡ аҽны, наунагӡа иналҿықәбеит 

аччарагьы. Ииашоуп, аҭаацәараҿы насыҧ лыманы иаабаӡом, аха 

шәахәак аауеит лҵаҩцәа рҟынтәи. Ашкол аҿы лусура ауп иахьа 

деиқәырханы дызмоу. Нана бзиа илбоз арҧыс Володиа иакәзар, 

кыргьы дылзыҧшын, аха ишзеиразҟымхоз анеиликаа, иаргьы 

аҭаацәара далалеит, ҩыџьа ахшара драбуп. Нана лымшынҵа аҟынтәи 

еилаҳкаауеит лара лҭаацәа рзы шаҟа дыхьшәашәоу: «Саб иҩнаҿоуп 

сара сгәы аисра иахьалагазгьы иахьаҟәыҵызгьы» лҳәоит лара. 

 «Архьшәашәага иҭарҵаз ашәҭ еиҧш акәын уи лыҧшӡара 

шьалашәны, ишьақәханы ишыҟаз, дгәкы-ҵәыкуа ажәа лымҳәаӡеит. 

Лашьа изынгьы дзымгәырӷьеит. Аҧхьан дылбахьазшәа акәын 

дышихәаҧшуаз. Иаалбоз зегь лара лзын еиҧшын, акакәын. 

Лыҧшӡара, лгәкыра, лгәырӷьа-лычча зегь ҵааршәыраха акы иакын» 

(Ҷкадуа 1982: 261), – иҳәоит ахҭысқәа еиҭазҳәо, Парҭен иҩыза. 

Избанзар уи лгәырӷьа-лычча зегьы лышьҭахьҟа инхеит, иҧсит, 

иаӷрагылеит лҭаацәа. Уажә дызланагалазгьы хьаас ирымаз 

дахьымыччоз акәын, гәалас илымоу, ма лгәы иҵхо иазҵаатәуп ҳәагьы 

иҟамызт, дара рзы ихадараз, дара ргәы иақәшәо, ргәы иаҭаху аҟалара 

акәын. 

 Ҳәарада, Нана уахьлықәшаҳаҭымхаша рацәоуп, иаҳҳәап, 

лҭаацәа Валодиа данирымҭагьы, илылшон даҽаӡәы дицымцар. 

Ииашоуп, Мшәылды дылгәаҧханы дицымцаӡеит, лашьа иоуп 

ишылҭахымыз дизҭаз, аха уеизгьы абраҟа илыман алшара лынасыҧ 

азықәҧара. Лара уи ахаҭыҧан, аӡы ахьцо сагааит ҳәа дыҟоушәа 

ҳирбоит раԥхьа автор. Аха анаҩс ҳара Нана даабоит, илоуыз 

аҧсҭазааратә ҧышәа лхы иархәаны, даараӡа кыр еизҳаз хаҿсахьаны. 

Уи илымоуп ахықәкы – лҵара аизырҳара. Лхаҵа дилҵны хазы анхара 

лгәы иҭоуп. Илҭахым лхаҵа Мшәылды днасыҧдалтәыр: «Сыҟаз 

схала. Ауаҩ ихы даназныжьтәхо ҟалалоит аҧсҭазаараҿ. Усҟан мап 

ицәукыр, иҟалоит иара иеиҧш аҽаӡәгьы днасыҧдеитәыр» (Ҷкадуа 

1982: 287). Нана, дызхылҵыз лҭаацәеи дызланагалази дрылҳәҳәоит 

дырралеи, еилкаарылеи. Уи илдыруеит анасыҧ ахьыҟоу абзиабараҿы 

шакәу, уи ахьыҟам амал ишамам амч, ишҭацәу. Убри азоуп адәылҵра 

лыҽзазылкуагьы. М.Т. Лашәриа ибзиаӡаны иазгәеиҭоит Нана лхықәкы: 

«Нана лиааира – ари азалымдарақәа дызҭадыргылаз нагӡаны 

иахьеилылкааз, насгьы дук мырҵыкәа, Мшәылдраа рыҩнаҭа аҧырҵра 

лгәы иахьҭалкыз ауп» (Лашәриа 1973: 163). Ҳәарада, ари Нана 

лиааирақәа ириааироуп. 

 Автор агәыӷра ҳаиҭоит, ифырхаҵа лыҧсҭазаара ус баша 

ишымҩамсуа, лҵара анеизлырҳалак ашьҭахь, лара илықәнагоу 

анасыҧгьы шлауа. Хымҧада, ас еиҧш иҟоу аҧҳәызба ссир 

илыхәҭоуп аразҟ бзиа аиура. Нана дзаҵәӡам иахьатәи 

аҧсҭазаараҿгьы, имаҷым ас еиҧш иҟоу аҿырҧштәқәа. Аҧҳәызбеи 

арҧызбеи рҭаацәа рнапала рразҟқәа анхдырбгало маҷӡам, рыцҳарас 

иҟалаз, уи зегьы зыхҟьо атәамбароуп, аӡә иаҵкьыс егьи ихы ҳаракны 

иахьибо, ма ажәлақәа ахьеилихуа.  

∗ ∗ ∗ 

Нана разҟыла даараӡа длеиҧшуп Ал. Џьениа иповест 
«Ашәҭқәа кәаҳатәым» афырхаҵа хада Хьыбла. Нана леиҧшҵәҟьа 

Хьыблагьы лыбзиабара даӷрагылоит лашьа гәакьа Сааид, 

изыхҟьазгьы – атәамбара, аҽырхықәымҵара ауп. 

 Аповест «Ашәҭқәа кәаҳатәым» аҟны бзиа еибабо Аншба Адгәыри 

Ахьиба Хьыблеи рыҧсҭазаара еиларҵарц рыӡбоит. Урҭ рразҟы 

аӡәгьы даҧырхагам, аргама ирҳәом акәымзар, Хьыбла лҭаацәагьы 

ақәшаҳаҭуп урҭ реизыҟазаашьа. Адгәыр иганахь ала акәзаргьы ус. Аха 

Хьыбла лашьа Сааид диаҭәаишьом имаҳәхараны иҟоу арҧыс, малла 

дахьӷару дахҭниҟьоит, дара дрышьашәаланы дибом. «Аповест 

«Ашәҭқәа кәаҳатәым» аҟны аҧсҭазааратә хҭысқәа жәпакы ирылганы 

иааирҧшуеит ашьыцреи, амцқьареи, егьырҭ аҵас бааҧсқәеи 

ирыхҟьаны изышьақәымгылаз арҧызбеи аҧҳәызбеи рыбзиеибабара» 

(Гәыблиа 1990: 517) ҳәа аповест аидеиа дазааҭгылоит Гь.К. Гәыблиа. 

Ажәакала, Сааид иӡбоит иаҳәшьа лразҟы еиҵеиҟьарц, ихықәкы 

анагӡараҿы зыгәра игоз аӡәгьы дибомызт, убри аҟнытәи иҭаацәа аҩны 

ианыҟамыз иақәыршәаны, Хьыбла джьаны иҩызак иҟны дганы 

даанижьуеит. Хьыбла зҿы дыҟаз лашьа иҩыза игәҭакқәа 

анеилылкаалакгьы, илыхьыз зегьы хьымӡӷшьаны ахәшә лжәуеит, аха 

ирулакгьы лыҧсы еиқәдырхоит.  

 Хьыбла лыбзиабара дазықәҧартә еиҧш илыман амчи алшареи. 

Нана лаасҭа лара лҭагылазаашьа еиҳа еиӷьуп: лашьа ида, лҭаацәа 

зегьы лара илыдгылаҩцәоуп. Аха аҧхьаҩ изы еилкаамкәа иаанхеит 

Хьыбла абас еиҧш дыҧсыҽны лхы ахьаалырҧшуа зыхҟьо. Адгәыр 

иакәзар, иҧсы еиҧш бзиа иибо аҧҳәызба лыхьчара ахаҭыҧан, уҳәан-

сҳәанқәа дзырцәымцеит, илымшеит иахьынӡахәҭаз ауаҩра аарҧшра. 

«Ибзиабара ашәҭыц дегьызмаха ршьапы иаҵамшәартә еиҧш 

дзымныҟәеит, уи зыхҟьаз афактқәа ируакуп инасыҧхә азы 

дахьзымқәацаз, иҽахьирҧсыз, уҳәан-сҳәан дахьаанахәаз, 

дахьарлашәыз» (Гәыблиа 1990: 518). Адгәыргьы дыҧсыҽуп Валодиа 

иеиҧш. Уигьы Нанеи иареи рразҟы азықәҧара илымшакәа дцеит 

Ленинградҟа. Адгәыр иакәзар, ауаа ирҳәарызеишь ҳәа дкылҧшуа 

дтәоуп. Уи аамҭазы Хьыбла «абра бтәа ҳәа дахьынауртәаз, иахьа 

хәлаанӡа думыргыларгьы, илцәыӡыз лыбзиабара лыҧшаарц 

лҭахушәа асаараҟа дышьҭаҧшуа дтәан» (Џьениа 2010: 353). Уи 

аҵыхәтәанынӡа агәра лгон Адгәыр деиликаап ҳәа, аха уҳәан-сҳәан 

аиааира агоит. Илымшеит ашәҭыц иаҩызаз Хьыбла лыхьӡ ахьчара, 

лыдгылара, лхаҵгылара, акыр ихьшәаноуп ианеиликаагьы, усҟан 

Хьыбла лыҧсадгьыл ааныжьны Урыстәылаҟа лҵарахьы амҩа 

дангылан. 

 Ажәакала, Нанеи Хьыблеи иҵоурам ахәыцрақәа рхарала зразҟы 

зцымааиз ҧҳәызба ҿарацәоуп. Зегь реиҳа бзиа ирбоз рашьцәа 

рнапала рыбзиабара кәаҳан. Аҧҳәызбацәа рхымҩаҧгашьақәа рҿы 

иуоуеит агәыҩбара, избанзар реиҳараҩык ианакәызаалакгьы ирыман 

ахақәиҭра. Хьыблеи Нанеи ирыман аҭагылазаашьа рашьцәа 

ирҿагылартә еиҧш, аха урҭ рҿагылара ахаҭыҧан, ҿымҭӡакәа 

ирыхьуа иазыҧшуп. Дара ирхароу шыҟоу ихьшәаны иазааиуеит. Нана 

уи азы иаллымхӡеит аҽшьра амҩа. Еиҳагьы аҧсҭазаара лгәы 

ацҧыҳәо дҟалеит лхықәкы хада дазааигәахо даналага. Хьыбла 

лакәзар, ауадаҩрақәа дрыцәшәаны иалылхуеит еиҳа имариоу амҩа – 

аҽшьра. Аха лыгәҭакы анылзынымгӡагьы илылшом раҧхьатәи 

ашьаҿа аҟаҵара. Аҷкәын изы игәаӷьыуацәан «ахьӡ зхылаз» аҭыҧҳа 

лышҟа раҧхьа ашьапы аихгара, аха иара ишьаҿала илшон иҟаз 

ацәажәарақәа зегьы раанкылара. Дара ирыхьӡеит рҿара, 

риемоциақәа риааит, рцәаныррақәа рзымыхьчеит, ирыгхеит 

аилибакаара. 

 Иаҳҳәар ҳалшоит, Мзиа, Нана, Хьыбла реиҧш иҟоу аҳәсақәа 

аҧсҭазаара ишацәтәымым, ишахәҭаку. Урҭ реиҧш иҟоу роуп 

иахьагьы уахагьы иҳалагылоу, ҳаҧсҭазаара еибаркны изку. Мзиа 

лҩызцәа роуп ахәшҭаарамца мырцәаӡакәа иаазго. Нанеи Хьыблеи 

рҩызцәа ирааӡоит изызҳауа аҿар. Зегьы ирылшоит абзиабара, ус 

анакәха аҧсҭазаара еибаркны измоу рыгәҭа игылоуп. 

 
 
 
 
 
 

 



144 
 

3.2. ААМҬА ҾЫЦИ АҦСУА ҦҲӘЫС ЛДОУҲАТӘ ШЬАҚӘГЫЛАРЕИ  

 

Аҧсуа милаҭтә культура зхагьежьуаз аҧсуара итрадициатәу 

культураны иҳаман, иҳамоуп иахьагьы. Хылҵшьҭрала иаҳзааигәоу 

адыга жәлар Адыгъагъэ/Адыгэ хабзэ ишазыҟоу еиԥш, уи ҳазыгәдуны, 

ҳазҧагьаны, ҳаҵаҽырбо иҳарҿион. Уи аҵагылара шымариамызгьы 

еидарак аҳасабала ҳахәаҧшуамызт. Избан? Избан акәзар, Анцәа 

дхаҳҵон, Аҧсуара ҳалааӡан. Убри аҟнытә ҳуаҩышәара аҧыжәара 

агон ҳаҧсҭазаара зегьы аҿы, ҳанхараҿы, ҳабзазараҿы. Ауаҩышәара 

иҳалаз аҧхашьарагьы ацын, иарҧшӡон. Аҧхашьара иабзоураны ауаа 

реизыҟазаашьаҿы аҧыжәара агон ауаҩышәара зныҧшуаз 

ахымҩаҧгашьақәа. Аҧсуара абзиара акәын изыдҳәалаз, насгьы 

амилаҭ зегьы рхымҩаҧгашьаҿы уи ақәныҟәара ихымҧадатәыз акы 

акәны иахәаҧшуан. Уи аҳәаақәа реилагара амилаҭтә хаҿра мап 

ацәкра акәын иаанагоз. 

Аӡәы уирҽхәар бзиоуп, аха ухы урҽхәар – ҧхашьароуп, 

иаҧсыуарам. Узырҧхашьаша зегьы аҧсуара иатәӡам. Иҧхашьо 

идоуҳа еиҳа иҳаракуп, избанзар уи дхәыцуеит, ауаҩра еиҳау мал 

ыҟаӡам ҳәа дахәаҧшуеит. Аҧхашьара шаҟа имаҷхо аҟара, 

аҧсуарагьы хьысҳахо иалагоит. Ажәакала, иахьатәи ҳаамҭазы ҳара 

ҳатрадициа гәыцәс иамаз адоуҳатә ҩаӡара – Аҧсуара ашәарҭара 

иҭагылоуп. Уи ашәарҭара шаҟа аҳәаақәа ҭбаахо аҟара, ҳмилаҭ рдоуҳа 

амчра хьысҳахо иалагоит, гәыцә ӷәӷәа змам аҵла ахжәара ласхоит. 

Адоуҳатә гәыцә амчра амилаҭ рхеиқәырхага ауп. Агәыцә амчра 

хьысҳахар, ҳакзаара, ҳҧеиҧш ирыдҳәалоу азҵаарақәа рыӡбара 

уадаҩхоит. 

Атрадициа азы аиҭакра аасҭа аилагара еиҳа ишәарҭоуп. Аиҭакра 

аамҭа иатәуп. Аамҭа ианакәызаалак атрадициа анырра азнауеит, 

аҧсахрақәа аланагалоит, аха шьаҭанкыла ахаҿра аҧсахӡом, 

адоуҳатә ҩаӡара азынхоит. 

Аилагарақәа атрадициа зықәгылоу ауасхыр иацааиуа апозитивра 

ҵыршәаауеит. Иахьа рацәак хырҩаа заҳамҭо уаҵәы аҽарҭбаауеит, 

аҧашә арӷәӷәоит. Здоуҳа маҷхаз амилаҭ ҧеиҧш бзиа рымаӡам. Убри 

аҟнытә, ҳара зегьы раҧхьа еилҳаргар ҳахәҭоуп иарбан ҧсахрақәоу 

ҳдоуҳатә культура ианыҧшуа, ианыҧшыз, ианыҧшырц зылшо, иара 

убас ишьақәҳаргылар ауп иҟаҳҵо аилагарақәа арбанқәоугьы. Усҟан 

аамҭеи атрадициеи еиҿагыло иҟалаӡом, ихеибарҭәаауа, еицхырааны, 

ҧхьаҟа еибарҧшӡаны инеибаго иҟалоит акәымзар. Даҽакала 

иаҳҳәозар, аамҭа иқәнаргыло апроблема ҿыцқәа риааира амилаҭ 

ирылшо иҟалоит рдоуҳатә код еицамкӡакәа, ҧхасҭа амҭаӡакәа. 

Аамҭа аҽыҧсахрақәа аныҧшуеит атрадициагьы. Аха атрадициа 

еснагь аамҭа иаҳзаанаго аҽеиҭакрақәа ахҭысуа иалагар, иҟалоит 

зынӡа иацәыӡыр иаҟәну ацәа. Иҟалоит атрадициеи аамҭеи 

еиҿыбааны, еиқәшәаны ианцогьы. Атрадициеи аамҭеи реиҿыбаара, 

хымҧада, ирныруеит урҭ рырҿиара иалагылоу ауаа, аҳәса, ахацәа 

уб.иҵ. 

Аԥсуа сахьаркыратә литературагьы, ҳәарада, ианыԥшит 

атрадициа ианыԥшуаз аҽыԥсахрақәагьы. Иазгәаҭатәуп, еиҳа аамҭа 

ԥхьаҟа ицацыԥхьаӡа аԥҳәысгьы еиҳа дыӷәӷәаны дшаҳбо, ицәырҵуа 

апроблема ҿыцқәа рыҵгәара зылшо аӡәы лакәны. Ауаажәларраҿы 

ицәырҵуа аҿыцрақәа еснагь дрызҟазаны асахьаркыратә 

литератураҿы лассы-лассы дцәырыргауа иалагеит ашәҟәыҩҩцәа. Уи 

бзиаӡаны иубарҭоуп Н. Ҭар-ԥҳаи, Шь. Аџьынџьали, Ал. Џьениеи 

рҩымҭақәа рыҟны. 

∗ ∗ ∗ 

Н. Ҭар-ҧҳа аҧсуа сахьаркыратә литератураҿы дцәырҵит поетк 

лаҳасаб ала, аха иаарласны апрозеи адрамеи ржанр аҟны аҧсуа 

литература имаҷымкәа ихатәроу арҿиамҭақәа алалгалеит. 

Ашәҟәыҩҩы иаҧылҵаз аҩымҭақәа рҿы дырзааҭгылоит имажәуа, 

ҧсра зқәым азҵаарақәа, угәы шьҭызхуа, угәы зырҧшаауа, ахаан 

иухамышҭуа ацәанырра узаанрыжьуа. Убас иҟоу аҩымҭақәа иреиуоуп 

лповестқәа «Маҵисеи» «Бзыҧтәи аповести». 
Н. Ҭар-ҧҳа лыпрозатә ҩымҭақәа зегьы иаарылукаауеит аповест 

«Маҵиса». Уи зыбзоуроу аҩымҭа абызшәеи астили рнаҩс, асиужет 

аибаркышьа ауп. Араҟа автор лҽазылшәеит иахьынӡазалшоз 

инарҵауланы аҧсуа ҧҳәыс лхаҿсахьа аарҧшра. 

Аповест аҟны ажәабжьҳәара мҩаҧысуеит афырхаҵа хада 

Маҵиса лхаҿала. Лара лхаҿалоуп аҧхьаҩ ишеиликаауа лыҧсҭазаара 

аҭоурых. 

Аповест асиужет излаҳанаҳәо ала, Маҵиса ҩынҩажәа шықәса 

лхыҵуеит, аха арҭ ашықәсқәа рыҩнуҵаҟа лыҧсҭазаараҿы акыр гәаҟра 

лхылгеит. Еиҳарак урҭ рышьаҭақәа аауеит ажәытәи аҿатәи 

дунеихәаҧшышьақәа еинышәара ахьрымамыз аҟынтәи. Ганкахьала, 

ҭаацәарала деиқәымшәеит: лхаҵа аибашьра данҭаха ашьҭахь, лхала 

илааӡоит ҩыџьа арҧарцәа, даҽа ганкахьала – ихьаа мцаха илыӷроуп 

рцәашьа змам, инамӡаз раҧхьатәи лыбзиабара. Аха аамҭеи агәырҩеи 

еицарымкит Маҵиса лыҧшӡара. «Уаалыҵашьыцп аиашаз, аҭыҧҳа-

нага леиҧш ацәа хаа зыҟәну, ҧшралеи, сахьалеи, чаҧашьалеи 

еинаалаӡа, иҧшӡаӡа, зҩынҩажәа шықәсагьы рымч змырхоз аҧҳәыс» 

(Ҭар-ԥҳа 1985: 3) ҳәа лзылҳәоит автор. Ҳәарада, уи зыбзоураз Маҵиса 

аҧсҭазаарахь илымаз агәаҳәареи абзиабареи роуп, уи илыцәтәымуп 

агәкаҳара, ахьаҵра. 

«Маҵиса – есааира изызҳауа, аҧсҭазаара ацәа зыҟәну 

хаҿсахьоуп. … Анархеи агәамчи змоу фырҧҳәыс еиҿамсуп. Лыҟазшьа 

лҭагылазаашьа иаӡрыжәуеит, лыҽрыҵалырхом ауадаҩрақәа» 

(Бӷажәба 1977: 289). Маҵиса лхаҿсахьа даараӡа иманшәаланы 

иҭыхуп, лхымҩаҧгашьеи лыҧшреи-лсахьеи еиқәнаго иаарҧшуп. 

Автор илҳәаӡом Маҵиса илыҧшроу, илсахьоу, аха лҭаацәа рахь 

имҩахыҵуа арҧарцәа рыла еилаҳкаауеит даараӡа иҧшӡоу, иссиру 

аҟазшьа змоу ҭыҧҳаны дшыҟоу. 

Маҵиса лаб д-Чычбан, аамсҭара иамеикуа дыҟан. Асовет мчра 

шышьақәгылахьазгьы, иҭахымызт иҧҳа анхаҩы дииҭар, маҳәыс 

диҭахын иара иеиҧш амал змаз, ма зышьҭра бзиаз аӡәы. Лнапы 

иашьҭаз рацәаҩын, иахьеи уахеи илзаауан, аха лгәы иақәшәоз ҳәа 

аӡәгьы дыҟамызт. Раҧхьаӡа бзиа дызбаз дреиуоуп ақыҭсовет 

ахантәаҩы Едараҭ. Иҟалап ларгьы лгәы маҷк изцозҭгьы, аха уи цқьа 

илныраанӡа илызцәырҵуеит абзиабара иашаҵәҟьа. Уи аколнхара 

арӷәӷәаразы, араион аҟынтәи рқыҭахь иаашьҭыз Қәҭарба Бегәа 

иакәын. Маҵиса лыҧсҭазаараҿы агәырҩеи ахьааи закәу 

лыздыруамызт, аха ахыҭҟьареиҧш илзааз ацәанырра 

илызцәырнагеит ахьаа ду. Бегәа иахь илымаз абзиабара ишакәхалак 

иаҧырхагахон бзиа дызбоз Алдемыр Чаабалырхәеи лаби.  

Бегәеи Маҵисеи рыҧсҭазаара аилаҵараҿы ацхыраара ду 

ҟаиҵоит рқьаӷьариа Едараҭ. Уи Маҵиса ажәа лиҭахьан иҧсы 

ахьынӡаҭоу дылҩыза гәакьаны дшаанхо ала. Аха ачара ауха Алдемыр, 

30-тәи ашықәс еиқәаҵәақәа раан иҟаз аполитикатә ҭагылазаашьа ихы 

иархәаны, Бегәа «Асовет мчра даӷоуп» ҳәа дирӡуеит. Маҵисагьы хаҵа 

“дымцаӡакәа” деибахоит. Хә-шықәса Бегәа иҩны дыҩнагылан, аха 

дшыҧсыз ала ашәҟәы анлоу лҭаацәа рахь дгьежьуеит. Уи ашьҭахь 

диццоит Едараҭ. Аха рацәак изеиднымхалт, аибашьраҿы дҭахоит. 

Лара илыхшоит ҩыџьа ахацәарҧар. Абас Едараҭ иҵәҩаншьап 

еиқәлырхоит. 

Маҵиса лыҧсҭазаара зегьы ҿаҟәаны, ибжамҽамны иаанхоит. 

Лара илылшоит дзықәшәаз арыцҳарақәа зегьы дыриааины лхәыҷқәа 

рааӡара, лыҩны-лгәара аихаҳара. Аколнхараҿы зыхьӡ нагоу усуҩны 

дҟалоит, ажәлар рус аҿы акы лхы аҵалырхоны даабаӡом. Хазы 

илыллыршоит Бегәа ихьӡ ариашара. Бегәа иҿаҧхьа илыдыз «аареи», 

насгьы уи иҭакра хыҵхырҭас иамаз Ачаабалырхәа шиакәыз здыруаз 

Маҵиса, Бегәа дышдыриашаз ала ашәҟәқәа анлоу, Алдемыр 

иусураҿы днеины диҿасуеит, уи алагьы лҭоуба налыгӡоит. Ииашоуп, 

уи фырхаҵара дук акәны иҟам, аха уеизгьы лыгәаӷьреи лгәымшәареи 

акыр дҳаранакуеит. 

 Маҵиса лыҧсҭазаара зегь ҳәаақәызҵо лабхәа иҧсымҭаз 

«сыҵәҩаншьапы бмырӡын» ҳәа илеиҳәаз ажәақәа ракәны иҟалеит. Уи 

акәхеит анаҩсан лыҧсҭазаарагьы ҳәаақәызҵаз. Едараҭ данҭаха 

ашьҭахь, дызҭахыз зегьы илабжьаргон аҭаацәара далаларц, зегьы 

ирҭахын лхәыҷқәа лыцзааӡо аҩыза длымазар. Аха лара Бегәеи 

Едараҭи раамышьҭахь ахааназ даҽаӡәы лхы идылкыларцгьы лгәы 

иҭамызт. Урҭ рыҩџьагьы мыцхәы рыхьӡ деиҷаҳауан: «Арҭ аҩыџьа 

исзааилымго исзеилан сгәалашәараҿы. “Бегәа” анысҳәоз уа 

даҵанакуан Едараҭ, “Едараҭ” анысҳәоз – уа даҵанакуан Бегәа», – 

лҳәон еснагь. 

Маҵиса лхымҩаҧгашьақәа рҿы вбак луҭо џьаргьы дубаӡом. 

Автор убраанӡа лфырхаҵа дылзааигәоуп, иаалҳәалак, иаалулак зегьы 

лара илцәаҩоуп, илнаалоит. Иџьоушьаратәы иҟоуп Бегәа иҧсӡы 

анылзаа ашьҭахь, бжь-шықәса ааҵуаны Едараҭи лареи реицәажәара. 

Усҟан илыздыруамызт Едараҭ иан дышиҧхаз, насгьы анкьа зны 

ииҳәаз ажәа дшамеижьаз, «лылымкаа» дҭаацәараданы дшыҟаз, хаз 

иаб аҭаҳмада дчымазаҩ гәаҟны дшышьҭаз. Абарҭқәа зегьы 

анеилылкаалак аҳаҷаҳәа уи иаалгәалашәоит усҟан илеиҳәаз: «Схы-

сыҧсы еиҧш бзиа бызбоит, сгәы бзыбылуеит, ҳәашьа амамкәа, аха 

ахаан бнапы саҳәараны сыҟам, бара бхаҭа ибгәамҧхакәа» ҳәа. 

Маҵиса илдыруан Едараҭ аибашьра ацара игәы ишҭаз, ҩынтә-хынтә 

арзаҳалқәа шалеиҵахьаз, аха акгьы хьаас имкыкәа лхы ималдоит. 

Маҵиса лхымҩаҧгашьеи лыгәаӷьреи иҳарҳәо акоуп: илзеиқәмырхаз 

Бегәа ихәышҭаара ацымхәрас, Едараҭ ихәышҭаара аиқәырхара. Ус 

егьыҟалҵоит, илырцәом Едараҭ ихәышҭаарамца.  

Маҵиса лыҧсҭазаараҿы дыззыҧшымыз аџьашьахәы ҟалоит, 

ҩажәа шықәса рышьҭахь, иҟоу зегьы ихыганы дгьежьуеит Бегәа. 

Ҳәарада, рҩыџьагьы рцәаныррақәа анкьеиҧш ауп ишыҟоу, аха 

Маҵиса ажәа анылниҵа? мап лкуеит. Уи илҭахым лхәыҷқәа ргәы 

длырхьыр, насгьы лабхәа иуасиаҭ дзахыҧом. Бегәа зегьы еиликаауан, 

уи азоуп ихшара реиҧш дреиҷаҳаны дзырхылаҧшуа Маҵисеи 

Едараҭи рхәыҷқәа. Иуҳәар ҟалоит, Маҵиса лахь имоу абзиабара зегьы 

лхәыҷқәа рышҟа ииаигеит ҳәа.  

Маҵиса илҭахуп, дызлиааз аҧсуа ҵасқәа инарықәыршәаны лхы 

мҩаҧылгар, аха иҭышәынтәаланы изыҟамлаз лыҧсҭазаара 

аҳәаақәҵашьа дақәшәом. Хә.С. Бӷажәба иусумҭаҿы иазгәеиҭоит: 

«Маҵиса лыҟазшьа иҵегь иарҭбаауеит, насгьы аҧсуа милаҭ-цәа 

аханаҵоит уи Бегәа дахьицымцо» ҳәа. Иазгәаҭатәуп, Маҵиса 

ишлылшаз Едараҭ иҵәҩаншьап аиқәырхара, аха даҽа ганкахьала 

ҳанахәаҧшуа, иаабоит Бегәа дзықәшәаз арыцҳарақәа рҿы лара 

илхароугьы шыҟоу. Аха Маҵиса џьаргьы гәыбӷан узлыҭом. Аханатә 

аҧсуа ҵасқәеи адати изларҳәо ала дныҟәон, иныҟәылгеит ҩ-

ҭаацәарак рҵасқәа, рқьабзқәа, азеиҧш ус аҿы акәзар, аӡә ишьҭахь 

дымгылеит. Убри аҟнытә аҵыхәтәаны бзиа илбози лареи еиразҟханы 

ашәҟәыҩҩы иаалырҧшызҭгьы, аҩымҭа иҵегьы иҳаракхон, иаҵоу 

аемоциагьы еиҳа иҭышәынтәалахон. «Аҵыхәтәан Бегәеи Маҵисеи 

рыҧсҭазаара еиларҵеит ҳәа иаахҵәаны илҳәом автор, аха аҧхьаҩ 

агәра игоит ус ишыҟало. Избанзар, Маҵиса лхәыҷқәагьы ауаҩ қьиа, 

ауаҩ бзиа Бегәа игәра рго, ргәы изыбылуа иҟалахьеит» (Зыхәба 2006: 

299) ҳәа азгәеиҭоит С.Л. Зыхәба. Ари агәаанагара атәы иҳәахьан 

А.А. Аншбагьы (Очер. ист. абх. лит. 1974: 231–232). Ганкахьала, арҭ 

аҵарауаа иашоуп, избанзар автор уи аҩыза агәыӷра аҧхьаҩ 

имылхӡом, изаанлыжьуеит рҩыџьагьы еиразҟхоит ҳәа иҵазҳәо 

агәыӷра. Аха даҽа ганкахьала, еиуеиҧшым адырга ҷыдақәа рыла, 

иаҳҳәап, Бегәа исааҭ аҧҽра, аӡынтәи аҵаа, асы алеира уҳәа рыла 

автор иҳаҵалҳәоит Маҵисеи Бегәеи рыбжьара аиҩызара еиҳау даҽа 

еизыҟазаашьак шыҟамло. Асы хьшәашәоуп, иҵаауп, аха уи цқьоуп, 

изҩыдоуп, аҧсҭазаара ҿыц ашьаҭаркра иасимволны иаарҧшуп. 

Аҧсҭазаара ҿыц зыдҳәалоу Маҵисеи Едараҭи рыхшаара роуп. Бегәеи 

Маҵисеи рыбжьара зхыҵра ҟамлоз абзиабара аҳәаа ыҟоуп. Уи 

хьчатәын, иеиҷаҳатәын, шьҭа даргьы уи акәын хеиқәырхагас ирымаз. 

Афырхацәа реизыҟазаашьақәа рнаҩс, аповест аҟны Маҵиса 

лыҧсҭазаара иадҳәаланы иаарҧшуп Асовет мчра ашьақәгылара иацу 

азҵаарақәа жәпакы. С.Л. Зыхәба иҩуан: «Сложные социальные 

преобразования, происходившие в абхазской деревне в эти годы, 

показаны через взаимоотношения Мацисы с окружающим миром» 

(Зухба 2006: 55). Иара убас лыҧсҭазаара иаҟәырҷахоуп 30-тәи 

ашықәсқәа раантәи арепрессиақәа, Аџьынџьтәылатә еибашьра ду 

ахыҧша. Уи ашьҭахь иҟалаз аамҭа бзиа аманшәалара шылзаанаго 

атәы ауп иаанарҧшуа Бегәа деибга-деизҩыда ихынҳәра.  

Ажәакала, автор Маҵиса лхаҿсахьа аҧхьаҩ ихы-игәы 

иҭымҵәаратәы еиҧш аарҧшра лылшеит. Маҵиса лхаҿсахьа 

хыҭҳәааӡам, ари аҧсуа ҧҳәыс лхаҿсахьоуп, лдунеи ауп, лыҧсҭзаара 

ауп. Хә.С. Бӷажәба ииашаҵәҟьаны иазгәеиҭоит: «Ҳара иаабоит уаҩы 

акыраамҭа ихамышҭыша, аҧсҭазаара акыр иалаҧшхьоу иахьатәи 

аҧсуа ҧҳәыс лхаҿсахьа» ҳәа. Угәы унархьуеит Маҵиса лыҧсҭазаара. 

Маҵиса ааҧхьара ҟалҵоит агәышьҭыхрахь, аҧсҭаазаарахь. Аҧсуа 

сахьаркыратә литератураҿы Маҵиса дҳаракуп Ерцахә ашьхеиҧш, 

уаантәи лыбзиабара ҧсаҟьаны аҧсуа жәлар ирылалыҧсоит. 

Н. Ҭар-ҧҳа лырҿиараҿы еснагь лҽазҵәылхны дашьҭоуп аҧсуа 

ҧҳәыс лҭагылазаашьа, лынхашьа-лынҵышьа, лыуаажәлар рыгәҭаҿы 

ҭыҧс илымоу, илыгу-илыбзоу, лдунеихәаҧшра уҳәа ртәы аарҧшра. 

Ашәҟәыҩҩы иаалго ахаҿсахьақәа зегьы аҧсҭазаара иагәылылхуеит, 

ажәлар ирзааигәоуп. Убри азы ауп аҧхьаҩцәа зегьы бзиа еицбаны, 

гәахәара дула изрыдыркыло лыпрозатә ҩымҭақәа. Убас аҧсуа ҧҳәыс 

лсоциалтәи лҭаацәаратәи ҭагылазаашьақәа ирызкуп аповест 
«Бзыҧтәи аповест».  

Автор лповест аҟны дазааҭгылоит иҳаҩсыз ашәышықәса аҩбатәи 

азбжазы аҧсуа қыҭақәа рҿы аколнхара аҿиареи аизҳареи рыҟны аҿар 

иааныркылоз аҭыҧ. Аҧсуа ҿар ианакәызаалакгьы, анхараҿы аума, 

аспорт аҿы аума, акультура аӡыргараҿы аума ирыман аҧхьагылара. 

Аха зегь реиҳа иацклаҧшуан аҧҳәыс лҭыҧ. Уи ианакәызаалакгьы 

дҳаракын, илцәыҧхашьон, илзыӡырҩуан.  

Аҧсуа ҧҳәыс лҭаацәаратә еизыҟазаашьақәа рылҵшәа знапы 

ианыз лара лакәын. Лара ишеиҿылкаауаз еиҧш акәын ҧхьаҟа цашьас 

иаиуозгьы. Аҧҳәыс илыӡбоз рацәан аҭаацәараҿы, лара лакәын 

еибаркны изкыз, имҩақәызҵоз. Ажәакала, аҧҳәыс илыбзоураз рацәан 

аҭаацәара арманшәалараҿы, аколнхарақәа реиҿкаараҿгьы. 

Аповест азкуп, хыхь ишаҳҳәаз еиҧш, аҧсуа қыҭа Бзыҧ 

аколнхара аизҳа-зыӷьареи, уи акәша-мыкәша игылоу аҿар 

реизыҟазаашьеи. Араҟа лымкаала иаарҧшуп ақыҭаҿы аколнхаратә 

ҧсҭазаара зеиҧшраз. Иаарҧшу ахаҿсахьақәа рацәоуп, аха зегьы 

иаарылукаауеит Хьымцеи Асидеи, Зосими Шареи. Хьымца ақыҭаҿы 

акомҿареидгыла хантәаҩыс дамоуп, Зосим абригада деиҳабуп, 

Шарагьы убас, Асида дырҵаҩуп. Ажәакала, зегьы ауаажәларратә 

усқәа рнапы алакуп. Арҭ ахаҿсахьақәа роуп аҩымҭа иагәыцә хаданы 

иаарҧшу. Урҭ рыла ҳара еилаҳкаауеит аҩажәатәи ашәышықәса 

аҩбатәи азыбжазы аҧҳәыс лроль, лҭыҧ, лдунеихәаҧшышьа, 

лыпсихологиа. 

Афырхацәа хадақәа иреиуоу Хьымцеи Асидеи рыҧсҭазаарақәа 

анеиларҵа адырҩаҽны, Хьымца машәырла длашәхоит иҩыза гәакьа 

Зосим ихҟьаны. Хьымца дзықәшәаз арыцҳараҿы ихала даанырмыжьит 

иҭаацәеи иҩызцәеи, еиҳаркгьы иҧҳәыс Асидеи иҩыза гәакьа Зосими. 

Урҭ ирыбзоураны Хьымца ишьапы дықәгылоит, игәы каижьуам, 

ажәлар ирыхәо аӡә иакәны даақәгылоит. Уи аҧхьарца арҳәашьа 

иҵоит, убас иаҧиҵо далагоит ашәақәа. Ҳәарада, «ауаҩыбжа» Хьымца 

ибзоурала иааигәа-сигәа игылаз ауаагьы аҧсҭазаара иеигәырӷьо, 

ргәы ацҧыҳәо иҟалоит. 

Хьымца ишьақәгылараҿы ихадароу аҭыҧ аанылкылоит иҧҳәыс 

Асида. Урҭ реизыҟазаашьа ссиршәа иҟоуп, Хьымца дрыцҳаишьоит 

аҭаацәара ҿыц алалаха змаӡаз иҧҳәыс Асида. Игәы иалоуп 

дахьразҟыдеитәыз, аҩныҟа дцарцгьы лабжьеигоит. Аха урҭ ажәақәоуп, 

дцар длыхҧсаауеит. Избанзар лара лыбзоуралоуп аҧсҭазаара 

аҵыхәтәантәи ахацқәа дзырхьынҳалоу. Аха ҧсабарала иҟәышу, 

иаамысҭашәоу Асида лыҧшәма аҵыхәтәанынӡа дылбоит, ишьапы 

дықәлыргылоит. «Истинно человеческие чувства, их прочность и 

устойчивость раскрываются через отношения Химцы Цимцба и 

Асиды» (Бгажба, Салакая 1968: 133) ҳәа азгәеиҭоит Ш.Хь. Салаҟаиа. 

Хьымцеи Асидеи реизыҟазаашьаҿы иаабоит, ауаҩы агәаҟра 

дақәшәаны даныҟоу ивагылара, ауаҩреи агәаӷьреи аарҧшра уҳәа 

азҵаарақәа жәпакы. 

Аповест аҟны Асида лыбзоурала иҟало ахҭысқәа маҷӡам. 

Лыҧшәма арыцҳара данақәшәа ибара инаҷыданы, дызланагалаз 

аҭаацәа дрывагылоуп, ашкол аҿтәи лусура иахаршәланы ланхәа 

длыдгыланы ачаи хылхуеит, аколнхараҿы длыцхраауеит. Асида 

луаҩышьа даара ибзиоуп, ауаҩы дизааигәоуп, дарбанызаалак ииҭаху 

иаразнак еилылкаауеит, илуо-илҳәо дақәшәоит, ахымҩаҧгашьа 

лдыруеит, дызлоу зегьы бзиа дырбоит. Хьымца амашәыр данақәшәа, 

Зосим изхымгакәа иҽишьуеит ҳәа далагоит, аха Асида деиқәлырхоит: 

«Ҩ-былрак иалашәан игылаз аҧҳәызба ашәақь агаха иалымраӡеит. 

Иаашьҭылҧаан, лыблақәа рыцәгьаны Зосим инеиҿалырҧшын, 

ажәакгьы мҳәакәа днеин, ааигәа ишьҭаз ахаҳәшәагәра ирыҳәҳәа 

илагәыдылҵан, амҿы ахәы иамаз аахылжәеит. Аха уигьы азмырхакәа, 

али-ҧси рыбжьара атыша ду дынхықәххылан, ишлылшоз илыршәит 

ашәақь» (Ҭар-ԥҳа 1985: 217).  

Асида лхымҩаҧгашьа иҳанаҳәо рацәоуп. Зегь раҧхьа иргыланы 

иаанарҧшуеит ауаҩра, аилкаара, агәбылра. Иҟалон даҽакала лхы 

мҩаҧылгаргьы, усҟан гәыбӷан аӡәгьы илимҭар ҟаларын, избанзар 

Зосим ихарала лыҧсҭазаара змалдаз ауаҩы наунагӡа алашара 

ицәыӡуеит. Аха амашәыр машәыруп. Ишакәым аныҟәара иахылҿиаар 

алшоит еиҳау арыцҳара, абарҭқәа зегьы лгәаҟәышра иланаҳәон, уи 

азоуп ас еиҧш лхы зымҩаҧылгогьы. 

Амашәыр зыхьыз Зосим зынӡагьы гәыбӷан илҭаӡом, ашьа 

зҿыкьаса ишьҭоу Хьымца иан, гәыбӷан зылҭо лыҷкәын иоуп: «Уан, с-

Хьымца, уан, уцәырылгаанӡа, ухала уцәырҵма, нан, уцәырзымгар ҳәа 

ушәама!». Зыҧсы уажәы-уажәы еилахәо игылаз Асида, ланхәа 

лҟынтәи арҭ ажәақәа анлаҳалакгьы еилылкаауеит лхымҩаҧгашьа 

шиашам. Лхьаа ауаа ирбар лҭахым, лгәырҩа аҟажара лылшоит аҧсуа 

ҵасқәа инарықәыршәаны. Лылаӷырӡ аӡәы ибар лхаҵа длырҧхашьар 

ҳәа дшәаны лҽааиқәылкуеит. Абри аҭыҧ аҟны автор аганқәа зегьы 

рыла аҧсуа ҧҳәыс лҟазшьа аҷыдарақәа аалырҧшуеит. Уи, Физеи 

Асидеи рхаҿсахьала иаҳлырбоит аҧсуа иламыс аҳракыра, аҧсуара 

амчхара шдуу, аҧҳәыс лдоуҳа ауаатәыҩса рышьақәгылараҿы акырӡа 

шаҵанакуа. Анхәеи аҭацеи рхымҩаҧгашьа ауп изыбзоурахаз 

ҧхьаҟатәи аизыҟазаашьақәагьы, иҟалаз уҳәан-сҳәанқәа ирмоуит 

нҵыра, Зосим иахь ирымаз абзиабара ҧымкхаӡеит, еиҳагьы 

аҽарҭбааит. 

Ачымазаҩ ахәышәтәырҭа аҟны дахьышьҭаз уахгьы-ҽынгьы 

иааиыдымшәо идтәалаз Асидеи Зосими зегьы иџьаршьон, еиҳарак 

уамашәа дырбон Асида. Урҭ илакәыршьон уи лфырҧҳәысра, 

дзықәшәаз арыцҳара лҽаҵамырхакәа, гәкаҳара ҟамҵакәа, лыҧшәма 

игәы ахьышьҭылхуаз, дахьыгәцаралкуаз. Хьымца «лыда ҧсҭазаара 

имамызт, аха лара длеигӡон, дрыцҳаишьон», зегьы агәра идыргон 

дшыбзиахоз ала, аха иара агәра изгомызт, убри аҟынтәи дшәон 

адунеи аҿы зегь реиҳа бзиа иибоз, дзыхӡыӡаауаз иҧҳәыс 

дразҟыдеитәыр ҳәа. Лҭаацәа рахь дгьежьырц анлабжьеигалак, лара 

лҟынтәи еснагь иаҳауа ажәакоуп «суцыҧсыроуп». Хьымца изы ари 

аразҟқәа зегьы иреиҳан, убри ажәа абзоурала ишьапгьы дықәгылоит, 

аӡәы ҳәа иқыҭа даарылагылоит. 

Асидеи Хьымцеи аҧсҭазаара ашҟа иҟарҵаз раҧхьатәи ршьаҿа 

маншәаламхазаргьы, рыбзиеибабара абзоурала зегьы 

ҭышәынтәалахоит, Хьымца иакәзар, еицырдыруа ҧхьарцарҳәаҩны 

дҟалоит, Асида лхы-лыҧсы дамеигӡа ахәыҷқәа аҵара длырҵоит. 

Аҵыхәтәаны, аҧсҭазааратә «ҧышәарақәа» ирхыжьны, Ҳазшаз 

драҭәеишьоит ахшара – ахаҵарҧыс. Уи Хьымца иблақәа ихоуп, 

иҧсҭазааратә мҩа еихазҳауа иакәны дыҟоуп. Ари аҩыза анасыҧ 

аҟалара алшеит Асида лҟәышреи лычҳареи ирыбзоураны. Баша 

ирҳәом, аҧҳәыс лоуп ахәышҭаара еиқәырхаҩыс иҟоу ҳәа, 

ииашаҵәҟьаны аҧҳәыс лыбзоурала еиқәхеит ҭаацәарак, уи иаиуит 

анарха. 

Асида лхаҿсахьа аҭаацәара реизыҟазаашьа иадҳәаланы 

иаарҧшызар, Шара – акомҿареидгылаа раҧхьагылаҩык, ажәлар 

рынхашәа-чашәа иагәылагылоу лакәны, асовет ҧҳәыс гәеиҵамха, 

Саҭанеи-Гәашьа длыфцырҟьаны даарҧшуп. 

«Бзыҧтәи аповест» аҟны Шара ихадарӡоу арольқәа руак 

налыгӡоит, лара лхаҿсахьала иаабоит асовет ҧҳәыс илымаз амчхара, 

аҩаӡара. Лара зегьы лзыӡырҩуеит, афбатәи абригада еиҳабыс 

дамоуп, лара лоуп аҳаблаҿы афымцалашара аазго, амҩа ҟазҵо, убас 

лҳабла иахәаша аусқәа рацәаны еиҿылкаауеит.  

Зосим Хьымца ахәшәтәырҭахь диманы данцо, аамҭала ҳәа 

илзаанижьыз абригада, иаарласны еиҳабыс дарҭоит, зегьы еицҿакны 

бзиа деицырбоит луаҩышьеи, лааӡашьеи, ллафҳәашьеи, лусушьеи 

рзы. Раҧхьатәи амшқәа инадыркны напы алыркуеит ихадоу аусқәа 

рынагӡара. Урҭ ирылҵшәахоит Хьымца амашәыр дақәшәаанӡа 

дзышьҭаз афымцалашара амҩангара. Усҟан Шара ахацәа 

дрывагыланы аус луан, ашьаҟақәа раагараҿоума, афымца ацәаҳәақәа 

рымҩангараҿоума, иахьабалак дрывагылан. «Лмагә дуқәа ҟылҧ-ҟылҧ 

рыхга, аҳәынҵәеи аси реилақашьра далан иахьа хәлаанӡа Шара» 

(Ҭар-ԥҳа 1985: 318), – лҳәоит авторгьы. Аколнхацәа ирыхәаша 

дашьҭоуп еснагь, аха уи аамҭазы лыҧсеиҧш бзиа илбо Зосими лареи 

аицәыхьшәашәахара иаҿын, уи зыхҟьазгьы лымҵарсра ауп. Шара 

дымҵазырсыз Рамиз Бганба дшылҭахымыз анеиликаа, ихала 

диргьежьуеит, уи лыцқьареи лыуаҩреи ртәы бзиаӡаны идыруан, 

насгьы Шара лҟазшьа дацәшәон, хазы иҭахымхеит бзиа иибоз аҭыҧҳа 

лыҧсҭазаара аҿаҟәара. Аха Зосим дизеилымкааит Шара, 

иланаимыжьит ари аус, ихьшәашәахара иабзоурахоит Шара анаҩстәи 

лыҧсҭазаарагьы. 

Шара илџьаушьаша иреиуоуп, дымҵазырсыз Рамиз 

акомҿареидгыла далырцарц азы азҵаара анықәдыргыла, дидгыланы 

дахьцәажәаз, избанзар усҟан амҵарсра, ашьоура, аӷьычра уҳәа рзы 

акомҿареидгыла иалырцон, ашьауӷа рықәдыршәаргьы ҟалон. Аамҭа 

ус иҟан. Шара илыбзоураны «еиқәлырхаз» ауаҩы анаҩстәи ахҭысқәа 

рҿы зыхьӡ-зыҧша неиуа аӡә иакәхоит. Уи иуаҩреи ибзиабареи 

аҧыжәара ргоит идунеихәаҧшраҿ еиҧш, ихатә ҧсҭазаараҿгьы. 

Шара лыбзоурала рколнхара аҧхьагылара аман, лдыррақәеи 

леилкаареи ҵаулан, насгьы илдыруан аколнхацәа ирыгыз-ирыбзаз, 

урҭ ирҭахыз. Уи иалҵшәахоит аколнхацәа реизараҿы дымшәа-дмырҳа 

дықәгыланы ақыҭсовет аиҳабыра рыгхақәа ахьралҳәо. Бзыҧ ақыҭазы 

ари раҧхьатәи хҭысын. Аџьажәлар рҿаҧхьа аҧҳәыс дықәгыланы 

раҧхьаӡа акәны уажәы дцәажәон. Уи лықәгылара гәышьҭыхган, 

имҩақәҵаган илышьҭанеиуаз аҳәсақәа рзы, хазы ахацәа рзынгьы 

иҿырҧшыган. 

Аповест аҟны иалкаау аҭыҧ змоу, разҟыла аханатәгьы еизшаз 

Шареи Зосими рымҩақәа хазхоит, ажәытә ҵасқәа ирызхәыцуаз, 

аҧыжәара рызҭоз Зосим аҧсҭазаара дацәхьаҵцәеит, инапы иакыз 

иразҟы ицәцоит наунагӡа. Бзиа иибоз аҭыҧҳа, дымҵадырсын ҳәа мап 

лцәикуеит. Аха нас дахьхәын ҿыц данлышьҭала, иаҳауеит Шареи 

Рамизи рыҧсҭазаара шеиларҵаз атәы.  

Шара аҧсҭазаара ҿыц иашьашәалоу, ианаало ҭыҧҳауп, аамҭа 

лҽақәыршәаны лхы мҩаҧылгоит, уи азоуп илаҽҧнукылаша акгьы 

зыҟам. Агәымшәареи афырҧҳәысреи злоу Шара илоуеит аразҟы бзиа, 

иара убас дызланагалаз ақыҭаҿы ақыҭсовет еиҳабысгьы далырхуеит. 

Ажәакала, Шара иӷәӷәоу, агәамчи алшареи змоу ҧҳәызбоуп. 

Лыҧсҭазаараҿы акыр уадаҩра лхылгазаргьы, зегьы дыриааины амҩа 

иаша анылара лыллыршоит. Луаажәларратә усура инаваргыланы, 

иаҧылҵоит аҭаацәара бзиагьы, уи абзоурахеит леилкаара аҵаулара. 

Аҧсуа сахьаркыратә литератураҿы ицәыргоу ахаҿсахьақәа 

зегьы еиҧшым, ак аҵкьыс ак еиӷьуп, дара аагоуп иахьеи уахеи 

ҳазлагылоу ҳаҧсҭазаара аҟнытәи, ҳдунеихәаҧшышьагьы 

иаҟәырҷахоуп. Аҧсҭазаара аҟнытәи иаагоу хаҿсахьақәоуп Маҵиса, 

Асида, Шара. Урҭ ҧсабарала рыӷәӷәара инамаданы доуҳалагьы 

ибеиоуп, иҵаулоуп, ирдыруеит иахьатәи амш анаҩс уаҵәтәи амшгьы 

шыҟоу. Аамҭа ҿыц иацааиуеит, рытрадициақәа иреиҷаҳаны, 

ишьҭыхны иркуп. Урҭ роуп рыҧсҭазаарагьы ҳәаақәызҵо. Аламыс, 

абзиеибабара, аҭаацәара рызхәыцра, ҧхьаҟа анаҧшра – абарҭ роуп 

урҭ рыҧсҭазаараҿы аҳра зуа. Маҵисеи, Асидеи, Шареи ирыбзоураны 

аҧсҭазаара даҽа блакы ала ҳахәаҧшуеит, абзиеибабара акәзар, 

даҽакала ҳазнеиуеит, еилаҳкаауеит рдунеихәаҧшышьа ахы 

ахьыҵнахуа аламыс аҿы шакәу. Дара лабжьагаҩцәоуп иахьатәи, 

уаҵәтәи аҧсҭазаараҿы. 

∗ ∗ ∗ 

XX ашә. аҽеиҩшамҭазы аҧсуа литератураҿы ицәырҵуа 

иалагеит асахьаркыратә система арбеиара, арҭбаара зҽазызкыз 

ашәҟәыҩҩцәа. Урҭ рырҿиара азкуп аҧсҭазаара ахаҭа иахылҿиааз 

аҿыц цәырҵрақәа. Аамҭа ахаҭа ашәҟәыҩҩы дрыднаҧхьалон актуалтә 

зҵаарақәа – аамҭеи ауаҩи реизыҟазаашьа, анегативтә цәырҵрақәа 

рақәҧара, ауаажәлар рыҧсҭазаареи ауаҩ ҿыц иааӡареи уҳәа убас 

жәпакы. Аџьынџьтәылатә еибашьра Ду ашьҭахь аҧсуа литератураҿы 

ҿыц еиҵагыло иалагеит арҿиара згәы ацҧыҳәоз, ҧсабаралагьы 

изыцааиуаз аҿарацәа. Убарҭ дырхаҭарнакуп Шь.  Аџьынџьал. Уи 50-

тәи ашықәсқәа раан ҿыц аҩра иалагаз иҩызцәа ашәҟәыҩҩцәа реиҧш, 

алитератураҿы дцәырҵит ихатә стиль иманы. Ишьҭихыз атема 

шьаҭас иамоуп ауаҩра, абзиабара, аизыҟазаашьақәа, иахьатәи 

аҧсҭазаара иарҿио аҟазшьақәа. Ирҿиамҭақәа рҟны ицәыргоу 

ахаҿсахьақәа ажәлар рыҧсҭазаара аиӷьтәра иазықәҧо, урҭ рхьаа 

зныруа роуп. Урҭ ирҿагылоуп анегативтә ҟазшьа зныҧшуа, аморалтә 

нормақәа ирықәымныҟәо ахаҿсахьақәа. 

Шь. Аџьынџьал иҩымҭақәа «Ашәахсҭа» (Аџьынџьал 1964: 3–156), 

«Амзаҿа ангыло» (Аџьынџьал 1977: 3–222), «Аҳәа зыҟәну аџьныш» 

(Аџьынџьал 1989: 3–398), «Ақәыџьмакәашара» (Аџьынџьал 2002: 3–

271) уҳәа рыла иубоит ижәлар рыҧсҭазаара дшазааигәоу, ибзианы 

ишидыруа урҭ рҭоурыхи, рыбзазареи, рҵасқәеи, рқьабзқәеи, 

рҿаҧыцтә ҳәамҭақәеи.  

Аповест «Амзаҿа ангыло» абаҩхатәра иаша иахылҵыз 

рҿиамҭоуп. Араҟа ицәыргоуп Асовет мчра аиааира агара 

аламҭалазтәи ахҭысқәа, ҭауади-аамсҭеи анхацәа залымдарыла 

ишрызныҟәоз, убас инарҵауланы иаарҧшуп аиҩызара иаша, 

абзиабара цқьа. Автор иҳаилиркаауеит ауаҩра ишамам ҧынгыла, 

аамсҭа, ма анхаҩы ҳәа уи еилых дшыҟанамҵо. Аповест аперсонаж 

хадақәа иреиуоу Адица, аҭауад Наҳарбеи дышиҧҳаугьы, лхы-лгәы 

анхацәа рышҟа икыдуп, илбоит иҟоу аиҟарамра, илҭахуп дазықәҧар, 

аха дзаҵәуп, дазыҟаҵаӡам, насгьы илылшаӡом. 

Аповест аҟны иаарҧшуп атрагедиа зхылҿиаауа ахҭысқәа, урҭ 

анаҩстәи рыҿиараҿгьы ихадоу аҭыҧ рыманы иҟалоит. Иаарҧшуп 

аҭоурых зыкәша-мыкәша иҿиоз абырг Рашьыҭ игәалашәарала. 

Аповест аҿы ицәыргоу ахаҿсахьа хатәрақәа иреиуоуп: Алхас, Рашьыҭ 

Шанба, заҳра ииаӡаауа аҭауад Наҳарбеи, уи иашьа иҧа Сафарбеи, 

урҭ рҽышькылкҩы Бакәра, ҧсабарала иҳалалу, аҵара змоу, аҳҭынра 

иааӡаз, ақьафура иалхәыдамыз, аха заанаҵ аҧсҭазаара 

аиҟарамрақәа еилызкааз аҭауад Наҳарбеи иҧҳа Адица. 

Аповест афырхацәа Алхаси Рашьыҭи рхаҿсахьа даараӡа 

игәылҭәааны иаарҧшуп. Урҭ аҧсҭазаара ҿыц ааира иазықәҧаҩцәоуп, 

иаҭаххар рыхгьы ақәырҵоит, убас еиҩызцәа гәакьақәоуп, аӡәы изы 

егьи иҧсы ҭихуеит. Ажәакала, ҧсык еицырхоуп, ирҳәо-ируо акоуп. 

Рыҩџьагьы иуаа нырҳақәоуп, рыжәҩахырқәа ҭбааҭыцәӡа, рӡарақәа 

амацәаз инҭашәо, игәымшәақәаны, иуаа ӷәӷәақәаны, имифтә 

хаҿсахьақәоушәа ҳаҧхьа иаагылоит. Ирыбжьаз аиҩызара иаша 

иабзоураны аповест аҟны имҩаҧысуа ахҭысқәа маҷымкәа иӡбахоит. 

Иаҳҳәап, аҭауад Наҳарбеи имшала акыр шықәса зыгәқәа 

еицәыхьшәашәаны иҟаз Арашра ақыҭа еиндыршәоит, иааргоит Асовет 

мчра, иазышәаҳәоит аҧсҭазаара ҿыц. Аха урҭқәа зегьы рыҟалара 

алыршахоит атрагедиа ду ашьҭахь: ақыҭауаа анеиндыршәоз аҽны 

нхыҵынтә иаауаз Рашьыҭ ишьра згәы иҭаз аҭауад Наҳарбеи иҩызцәеи 

иареи ирықәманшәалахом, дырҧырхагахоит Алхас. Алхас иҩыза 

деиқәирхоит иҧсҭазаара ихҭынҵаны: «Наџьнатә аахыс ашьа зыбжьаз 

нырцәааи аарцәааи ишанханы, наҟ-ааҟ ирҳәо рҿамшәо еиҿагылан. 

Аҧсхыхра даҿын агәлымҵәах. Ахәрашәа гәыҭшьаагаха еиқәыршәаны 

еицырҳәон, иахьанӡа зыҿқәа еизырханы имеицәажәоз ауаа. Ауапа 

иқәыршәны, асакаса данҵаны, иҵеибаҳәа дрыман илбаауан» 

(Аџьынџьал 1977: 119). Алхас иҭахарала еинышәоит ақыҭауаа. Аха уи 

иҭахарала наунагӡа ицәоит даҽа ҧсҭазаарак – Адицеи иареи 

рыҧсҭазаара. 

Шь. Аџьынџьал ианакәызаалакгьы ахаҿсахьақәа раарҧшраҿы 

рацәак иҽадирхалаӡом ифырхацәа рпатреҭ аҭыхра, ажәак-ҩажәак 

нарызҳәаны ахҭысқәа рышҟа диасуеит. Убас аҭауад Наҳарбеи иҧҳа 

Адица лхаҿсахьа аарҧшраҿы ихы иаирхәоит аепитет, аметафоратә 

еиҿырԥшра: «лыхцәы лшьапы аҟынӡа илеиуа <…> лыџьымшьқәа 

кыдхәхәа <…> лыбла еиқәара Алхас аӡыжь еиҧш дҵаакәкәала 

дагон» (Аџьынџьал 1977: 68) ҳәа ииҳәо ажәақәа аҧхьаҩ изхоит. 

Иҿаҧхьа дцәырҵуеит анимфа сахьа змоу аҭыҧҳа ссир, ҟазшьалагьы, 

ҧшралагьы, гәаҭалагьы зынӡа еинаалоу.  

Адицеи Алхаси раҧхьатәи реиқәшәарагьы иамоуп асимволтә 

ҵакы. Амифтә фырхаҵа ишиҟазшьоу еиҧш, уаҩҧс дызмыхәоз Адица 

лыҽура бжьаны данаагьежьуаз ауп, раҧхьаӡа акәны илаҧш 

даныҵашәо: «Адица лгәы аҭра иҭамгыло дихәаҧшуан. Иҽыжәҵымҭаз 

ауп иаргьы раҧхьаӡа акәны данибаз. Амхалдыз дакызшәа, дшанханы 

даанхеит даныналҿаҧш. мап, уи иахьанӡа иибахьаз аӡӷабцәа аӡәгьы 

дреиҧшымызт <…> Абраҟоуп рыблақәа ахьеиқәшәаз, аҧырқьҳәа 

“амца ахьрыцралаз”, <…> ҩ-гәык ҭыҧо иахьалагаз» (Аџьынџьал 1977: 

80). Уи ашьҭахь аӡыхь аҟны лассы-лассы еиқәшәалон, урҭ 

реизыҟазаашьа иабзоураны Адица лдунеихәаҧшрагьы аҽаҧсахуеит, 

уаанӡа лаб дахьидгылақәоз ыҟазҭгьы, уажәы еиҳа анхацәа 

дрыдгылон, лабҿаба илбон урҭ рҭагылазаашьа шыцәгьаз. Лаб 

игәаҧхомызт иҧҳазаҵә лхымҩаҧгашьа, анхаҩы, аамсҭа ҳәа еилых 

ҟамҵаӡакәа зегьы дахьрыдгылоз, насгьы аҵара лыцызҵоз 

ареволиуционер иҧҳәыс Наташа ҩызас дахьлымаз зынӡа 

игәалаҟазаара бжьнахуан, ианылҿирхьлакгьы аҭакс иалҳәон: «Сара 

ауаа зегьы сзеиҧшуп, ажәла аума, ауаҩы иоуп аус злоу» ҳәа. 

Ҳәарада, абри аҭыҧ инаркноуп Адица доуҳала данеизҳауа, 

аҵыхәтәанынӡа ианеилылкаауа ауаҩҧсы иҧсҭазаараҿы ауаҩра 

иааннакыло аҭыҧ. 

Алхаси Адицеи реизыҟазаашьа ашьха ӡыхьеиҧш ицқьоуп, аамҭа 

кьаҿк иалагӡаны еилыркааит аӡә ида егьи ҧсҭазаара шимам. 

Аҵыхәтәантәи реиқәшәараан, Алхас заа ицәа иалашәахьазшәа 

дзықәшәараны иҟаз, Адица ажәа лниҵоит: «Амзаҿа ҳаиднабалт уаха 

<…> Бзиа еибабо амзаҿа еиднабалар насыҧуп рҳәоит <…> Сара 

исҭахуп ҳчара аҿҳәара асҭарц <…> Иааиуа амзаҿа ангыло ауха 

акәхааит. Амзаҿа бықәҷҷо, сҽеиқәа быҵакәашо, сашҭа бҭалароуп уи 

ауха <…> Ҳдунеи ахаан иаҳхаҳмыршҭып ҳанасыҧ иациз амзаҿа 

<…>» (Аџьынџьал 1977: 69–70). Алхас иажәақәа Анцәа иҟынӡа 

изымнаӡеит. Ауха амзаҿа иацҭашәоит иҧсы, Адица лаб Наҳарбеи 

инапы ҟьашьқәа рыбзоурала… 

Аамҭа цон. Алхас имшыҩыжәагьы мҵыцызт Наҳарбеи иҧҳа 

Далтәи аҭауад анапыхьараџь дииҭоит ҳәа ачара еиҵыхны ианиуаз. 

Ҿи-лаӷырӡи еиқәызымхыцыз Адица аҵыхәтәанынӡа илыздыруамызт 

лхы шымҩаҧылгара, еилылкаауан хаҵа данца нахыс Алхаси лареи 

рыбзиабара наугаӡа ишыҧсуаз. Аҵыхәтәаны лҩыза Наташа 

лыбзоурала илыӡбоит лхаҵацара еиҧылҟьарц. «Алхас, сара ажәа 

усҭахьан, даҽаџьара схы андырха мышкы иадамхаргьы адунеи сыбла 

шықәсмырҧшуа ҳәа. Сара сажәа насыгӡоит» ҳәа лгәы ианҭалкуаз 

аламҭалазы, Алхас иҽышьҭыбжь лаҳауеит. Уи ааины агәашә 

илагылан. Ари уамашәа ибатәӡам, избанзар аҽы Алхаси Адицеи 

ирзааигәан, насгьы Алхас иҧсы алан. Анашанатә лакәқәа рҿеиҧш 

иааиз аҽы дақәтәаны Адица дцоит Алхас иан Мсырхан лышҟа. Уи 

аҩыза агәаӷьра лылшеит, ҳәарада, Алхас ибзиабара иацыз адоуҳамч 

абзоурала. Уи ауп анаҩсгьы илыцхраауа. 

Адица ас еиҧш лхымҩаҧгашьа аҧхьаҩ иагьа дазыҧшызаргьы, 

афырхаҵа лышҟа изцәырнагар алшоит агәыҩбара. Аха, ишдыру 

еиҧш: «Ус ҟалар алшоит аҧсҭазаараҿы. Адица ари аҩыза аҟаҵара 

лылшон. Ус шакәу еиҳагьы идырҵабыргуеит уинахыс лхымҩаҧгашьа, 

лыҧсҭазаашьа. Аповест аҿы, сгәанала, Адица лаб иҩны ддәылҵны 

данцо аҭыҧ зегь реиҳа иӷәӷәоу, исахьаркыу, агәаҟратә пафос ду зҵоу 

акоуп» (Қапба 1978: 92) ҳәа азгәеиҭон Р.Хә. Қапба. Ахьымӡӷ згаз 

аҭацаагацәа ршьа рур акәхеит, уи зызхымгаз Наҳарбеигьы иҽишьуеит. 

Адица лхала дахаанхоит аҳҭынра ду. Адица ауаа рышҟа 

дцәырҵуамызт, избанзар зегьы рыбла ихылбаалар ҳәа дшәон Алхас 

ишьа лаб ишихьшыз. Уи лассы-лассы аҧҳал лыманы рыҩџьагьы 

ахьеиқәшәалоз аӡыхьаҿ дцон, ишьҭа џьаракыр избозар ҳәа деимдон 

есымшааира, аха уи агәалашәара аҿы акәын иахьыҟаз. Адица 

илцәыцәгьахоит аҿыц ҧсҭазаара алагылара, Алхас илымкаа уи лхы 

ахылбаауан. 

Адица лыҧсҭазаараҿы хра злоу акакәны иҟоуп ахшараиура 

иахыҧсааз лҩыза Наташа лхәыҷы ааӡара дахьылго. Уи 

инақәырццакны ахәыҷқәагьы аҵара дырҵара напы алыркуеит. 

Ажәакала, шьаҿа ӷәӷәала луаажәлар даарылагылоит. Лаб иашьа 

иҷкәын Сафарбеи лхәыҷи лареи ишьуеит ҳәа даналагогьы лгәы 

еиҭаҧаӡом, агәаӷьра ду аалырҧшуеит, дицәшәаӡом, уи агәра лгон 

Сафарбеираа раамҭа шынҵәаз, дҿаҳәаны лыҷкәын игара аҧхьа 

дахьышьҭаз илызхымгоз акызаҵәык акәын – лысаби иҵәаабжь.  

Алхас иҧсы зыхҭниҵаз иҩыза гәакьа Рашьыҭ амца иалигоит 

Адица лысабии лареи. Адица лыҧсҭазаараҿы дызнымиацыз акгьы 

ыҟамызт, урҭ зегьы иеидараха лыхәда иқәын, аамҭа рацәаны 

ишыбжьысуагьы, раҧхьатәи лыбзиабара ауп дызхьыҧшу. Рашьыҭ 

ажәа анылниҵо иалҳәоит лнапы аҽаӡәы ишилҭахьоу: «Адица амзаҿа 

лықәҷҷа, Алхас ибаҟа дааҵагылт. Ԥшьаала лхы наганы ахаҳә 

хьшәашәа инадҵаны даагылт. 

…Ажәа сниҵеит амзаҿа даҵаҧшуа <…> Ажәа исҭеит саргьы уи 

ауха. Сара уи дысзыҧсахуам. Есыуаха амзаҿа ангыло, иареи сареи 

маӡала ҳаиқәшәоит абраҟа. Ҳчара аҿҳәара ҧҵәоуп. Сара сзы уи 

аҵкыс еиҳау насыҧ ыҟам. Сыҧсы ахьынӡаҭоу ус егьыҟасҵалоит» 

(Аџьынџьал 1977: 158). Аиҩызареи абзиабареи аиааира ргоит, Рашьыҭ 

иашьа гәакьак дылзаҩызахоит. Адица дахьыҟазаалакгьы амзаҿа 

ангыло ауха Алхас ибаҟа даҭаауан, маӡала еиқәшәон, гәаныла 

еицәажәон, раҧхьатәи реиқәшәараан еиҧш. 

Адица лыҷкәын иҧҳәысаагара еиҿылкаауеит амзаҿа ангылоз 

ауха. Амзаҿа лықәҷҷа лгәара дҭалгалоит аҭаца мшы. Лара 

лыҧсҭазаара зегьы амзаҿа акәын иҳәаақәызҵоз, амзаҿа иадылбалон 

Алхас ихаҿсахьа, усҟан рызхара еицәажәон. Урҭ рымаӡа Рашьыҭ ида 

аӡәгьы издырӡомызт, дацәшәон ауаа ираҳаны иҟалар, Алхас 

дылцәыӡыр ҳәа. Лыҧсы ҭан аҵыхәтәантәи реиниарала, уи акәын 

даазгозгьы. «Акасеиқәаҵәа анаалхылхлак, иҟәашӡа ишлахьоу лыхцәы 

абаҟа аршлазшәа убоит. Амзаҿа “аангыланы” ашәахәақәа хааӡа 

ирықәнаҧсон <…> Еидгылоуп раҧхьатәи ауха еиҧш, уахагьы…» 

(Аџьынџьал 1977: 161).  

Автор иаартны, хықәкыла Адица илҟазшьоу, илыҧсҭазаашьоу 

атәы имҳәозаргьы, лхымҩаҧгашьақәа рыла еилаҳкаауеит аҵеи бзиа 

дшылааӡаз, лгәырҩақәа дыриааины ақыҭаҿы имҩаҧысуа аусқәа 

дышрылахәу. Адица лҭыҧаҿы даҽаӡә дыҟазҭгьы иалшон лгәы каҳар, 

аха аҧсҭазаареи Алхас ибзиабареи идырӡрыжәхьаз Адица лгәы 

калмыжьит. Иара иакәын ахгьы аҵыхәагьы. Аха иазгәаҭатәуп, Адица 

лышьақәгылараҿы Наташа иналыгӡаз ароль атәгьы: «Аповест аҿы 

аҭыҧ ӷәӷәа лымам, аха Наташа Кораблиова лроль ухаҿы инхоит 

Алхас древолиуционерны иҟалараҿы Рашьыҭ ароль иихәмарыз 

аҩызаҵәҟьа ароль лыхәмарит уҳәар алшоит Адица аҧсҭазаара ҿыц 

дақәшәо лышьақәгылараҿы Наташагьы. Уи лыбзиабарала ауп 

еиҳарак Адица аҧсҭазаара ҿыц ахь дшиасыз. Абри амацаразгьы 

аурыс револиуционер Кораблиов и-Наташа Арашра ақыҭаҿы 

лыҟазаара иахәҭаны иҟоуп» (Қапба 1981: 37) ҳәа азгәеиҭоит Р.Хә. 

Қапба.  

Адица лыҧсҭазаара зегьы амзаҿа ашәахәақәа рхьыршоуп, 

адгьыл дықәгылоуп шьапы ӷәӷәала, есымшааира дарҧхоит, лгәы 

шьҭнахуеит раҧхьатәи лыбзиабара. «Зегь ирыцкыу абзиабараҿы уи 

Алхас наӡаӡа ҧсахрада дшизыҧшыз даанхеит, абзиабара цқьазы 

лҽылражәит, Алхас игәаларшәара ҧсҭазаарас илшьеит, уаҳа даҽа 

хаҵак ибзиабара лгәаҿы илмырҿыхеит» (Қапба 1978: 92). Адица 

лыҧсҭазаара иацыз агәырӷьареи анасыҧи Алхас изаанлыжьит, 

илҭахымхеит илымкаа аҧсҭазаара алагәырӷьара. Абзиеибабараҿы 

ари еиҳау ҳамҭа ыҟаӡам. 

Аҧсуа ҧҳәызба иреиӷьу лҟазшьа аҷыдарақәа зегьы лылоуп 

Адица, уи «лҩыза гәакьа» амзаҿа ауп – Алхаси лареи еиқәзыршәоз. 

Урҭ ҭынч реиқәшәара еснагь дахылаҧшуеит Рашьыҭ. Алхас 

мшаҽнеиҧш уажәгьы амзаҿа иқәҷҷа Адица длыдгылоуп.   

∗ ∗ ∗ 

Аҧсуа прозаик, ажәа азҟаза, аҧсуара апроблемақәа ибзианы 

издыруаз, зырҿиара даара иҳараку аҧсуа шәҟәыҩҩцәа дреиуоуп 

Ал. Џьениа. Уи ирҿиамҭақәа акыр идырбеиеит аҧсуа сахьаркыратә 

литература. Апрозаик ирҿиара дазааҭгыло Б. Гәыргәлиа иазгәеиҭон: 

«Ал. Џьениа зҳәоуртәашьа аҧсуа ҿцәажәара астилистика иазааигәоу, 

аҧсшәа сахьаркыра-рҿиаратә цхыраагӡақәа, абеиарақәа 

меигӡарахда зхы иазырхәо, аҧсуа милаҭтә хәыцшьа аазырҧшуа 

шәҟәыҩҩуп» (Гәыргәлиа 2004: 155). Алитератураҭҵааҩ иажәақәа 

шьақәырӷәӷәо, иазгәаҳҭарц ҳалшоит Ал. Џьениа асахьаркыратә ажәа 

зырхәмаруа, афилософиеи апсихологизми бзианы зхы иазырхәо 

апрозаикцәа хатәрақәа дшыруаӡәку. 
Ал. Џьениа илшеит ирҿиамҭақәа рҿы ицәыриго ахаҿсахьақәа 

инагӡаны, ихарҭәааны раарҧшра, урҭ зегьы аагоуп аҧсҭазаара 

аҟынтәи. Автор иҭахуп ифырхацәа рхаҿсахьақәа раарҧшрала 

иҧсахыр ишьақәханы иҟоу ауаатәыҩсатә стереотипқәа. Гь. Гәыблиа 

апрозаик иҩымҭақәа дахьрыхцәажәо иҳәоит, Ал. Џьениа 

иажәабыжьқәа реилыргарақәа раан аӡәырҩы урҭ аурыс шәҟәыҩҩ ду 

А. Чехов иҩымҭақәа ирыдкыланы ишахцәажәоз атәы. Иҟалап, 

ашәҟәыҩҩы иҩымҭақәа ажәлар рфилософиеи ареалтә ҧсҭазаареи 

иахьрылхыз акәызҭгьы ус зырҳәоз, избанзар иҟоуп уи иааирҧшуа 

егьырҭ ашәҟәыҩҩцәа ирҵәахуа, иӡыррымго ауаҩҧсы иҧсҭазаара 

аганқәа. 

Ал. Џьениа иаҧиҵаз аҩымҭақәа рҟынтәи аҧхьаҩцәа гәахәара 

дула ирыдыркылаз арҿиамҭақәа маҷым, урҭ рхыҧхьаӡараҿы иҟоуп 

ароманқәа, ажәабжьқәа, аповестқәа. Еиҳарак иара дыззааҭгыло 

азҵаарақәа иреиуоуп абзиабареи аиҩызареи. Арҭ атемақәа уи бзианы 

иааирҧшуеит аҵыхәтәантәи ироман «Анмираҳ – ҩыџьа 
рынцәахәы» аҿы. Уи дахцәажәо, М. Лашәриа иазгәеиҭоит: «Ал. 

Џьениа еиҳарак ҳасаб рзиуеит ауаа рлахьынҵақәа, урҭ 

реизыҟазаашьақәа, рразҟы, рҧеиҧш. Ароман аҟны иаагоу аамҭа 

ахыҧша, уи ахаҿра рыӡбахә еиҭазҳәо аҷыдарақәа аҩымҭа афырхацәа 

рлахьынҵа, рыҧсҭазааратә мҩа, рҭагылазаашьақәа ирыларҵәам, урҭ 

иргәылсны ицо, рхаҭара ианыҧшуа иҟаӡам, ана-ара, иныбжьаршә-

аабжьаршәны иҳәоуп, аха иааидкыланы ухахьы ианааугалак – 

иҳарҳәо маҷым хара имҩасхьоу урҭ ашықәсқәа рхаҿра, рлакҭа 

аҭыхраҿы» (Лашәриа 1990: 128–129).  

Ароман аамҭас иаанарҧшуеит иҳаҩсыз ашәышықәса 30-тәи 

ашықәсқәа ралагамҭа. Ишдыру еиҧш, ари аамҭазы ҿыц 

ашьақәгылара иаҿын аколнхарақәа, еиҿыркаауан акомҿар 

еидгылақәа, аҿар ракәзар, ргәы ацҧыҳәаны ажәлар рус иазааҧсон, ҩ-

напык рыла аус руан. Аха иазгәаҭатәуп, автор ироман ианыҧшуа 

аҭоурыхтә аамҭа аҿы аполитикатә ҭагылазаашьа иаартны 

алацәажәара дшаламгаз, уи аамҭа ахыҧша афырхацәа рхаҿсахьақәа 

рыла аарҧшра иҽазишәеит. Абар, уи атәы дшалацәажәо У.Ш. Аҩӡба: 

«А. Џьениа ироман “Анмираҳ – ҩыџьа рынцәахәы” аҿы аҭоурыхтә 

аамҭа даҽа лаҧшҳәаак ахгоуп, даҽа знеишьак ала иаарҧшуп. 

Зыӡбахә ҳамоу аамҭа (20–30-тәи аш. роуп дызлацәажәо – Д. Г.) 

ҳлитератураҿы еиҳараӡак излаарҧшыз адәахьтәи аган ала акәын» 

(Аҩӡба 1998: 129). Ал. Џьениа иааирҧшуа аамҭа хҵәаха, иҟалап, 

аҧсуа жәлар рзы еиҳа иуадаҩыз аамҭазҭгьы, избанзар ҿыц ажәлар 

ирыларгалаз аидеиологиа аҧсуара иацәтәымын, уи аҵыхәала 

ауааҧсыра, еиҳаракгьы аҿар ирцәеилагон аиашеи ахәахәеи рҳәаа 

ахьыҟаз. Ҳәарада, уи иахҟьон арыцҳарақәа, азалымдарақәа. Убри 

аҳәаа зцәеилагақәаз роуп ароман аперсонажцәа рӷьыракгьы. 

Ал. Џьениа ироман «Анмираҳ – ҩыџьа рынцәахәы» аҟны 

дыззааҭгыло атема хадақәа иреиуоуп абзиабара, убас ауаҩы 

аҧсҭазаара дшазыҟоу, еиҳаракгьы иҩнуҵҟатәи идунеи. Иаарҧшу 

ахаҿсахьақәа ирызшоуп еиуеиҧшым алахьынҵақәа, урҭ ирныҧшуа 

апсихологизм аелементқәа ирыбзоураны ҳара еилаҳкаауеит дара 

рыпроблемақәагьы, насгьы избан абзиабара анцәахәы Анмираҳ 

дзырхамҵгылаз. Ажәакала, иаҳҳәар ҳалшоит, зегь зхароу дара злиааз 

аамҭа ауп ҳәа. 

Ароман аперсонажцәа зегьы иаарылукаауеит Хьыма лхаҿсахьа. 

Уи машәыршақә иҟамлаӡеит, избанзар аҩымҭаҿы имҩаҧысуа 

ахҭысқәа зегьы лашьа Хьырсони лареи рыкәша-мыкәша ауп 

иахьыҟало. Хьыма леиҧш, ароман иалоу аперсонаж хадақәа зегьы 

қәрала даараӡа иқәыҧшуп, ргәы азыҳәоит аҧсҭазаара бзиа, анасыҧ. 

Урҭ зынӡагьы иазыҟаҵаӡам иааиз аамҭа ҿыц, иара аамҭа ахаҭагьы 

макьана иҭышәынтәаланы иҟаӡам, иазыҟаҵаӡам аҿар амҩа иаша 

иқәнаҵартә, убри ауп изыхҟьо анаҩстәи атрагедиақәагьы. 

Хьымеи Хьырсони ишыхәыҷқәаз рани раби ҧсуеит. Инхоит дара 

ақыҭараҿы, аха ианыҩеидыс инаркны рҩыџьагьы ргәы азыбылуан 

ақалақь ашҟа нхара ацара, ргәы иаанагон уаатәи аҧсҭазаара еиҳа 

иласуп, анасыҧ бзиа ацуп ҳәа. Хьыма ақалақь ашҟа нхара дцартә 

еиҧш аҭагылазаашьа лоуеит абырзен ргылаҩ Ионис ибзоурала. Уи 

дыхҵәаны Бырзентәылаҟа данцо инхара ҳамҭас лара илиҭоит. Хьыма 

аусура далагоит Исаак Туфиков еиҳабыс дызмоу аӡахырҭаҿы. Араҟа 

ҩызас дышьҭылхуеит зегь зыцәшәоз, зыбз цәгьаз Катица. Хьыма 

дышқәыҧшӡаз дызлашәаз ауаатәыҩсатә еилаазаара акала 

срыҵамхандаз ҳәа лгәы шыхыҭхыҭуаз аҧсҭазаараҿы ихадараз 

лхашҭит, зегь лцәеилаӡҩеит.  «Хьыма ақыҭаҿы дахьынӡаҟаз, ааҧын 

амра ашәахәақәа лыхцәы иалаҧшны иҟатаӡа лызқәа икыдҵа, леирыӡ 

хәҷы ыркәлаауа амарда данылаҿалалак, лан ҧсаҭа шкәакәа адамра 

ахы наҟ-ааҟ икны даахықәтәалон. “Бшьацәхныслап, срыцҳауп!” – 

иҩыҵыҩуан лаб ибжьгьы. Аха Хьыма ақалақь аҳауа цқьагьы 

илылсаанӡа, уаҟа ииз, иааӡаз аӡӷабцәа дырҿыҧшны лыхцәы 

амыркатыл наҵшьны иаахылҵәеит. Лхахәы лҿаҧсо даналагалак, 

дара раҵкысгьы деицәамкәа, лармарахь ала лхы ҟьо, абазар ду 

далсны дцон, лыбз ахықәцәа иқәырхәмаршәа, насгьы рынҵәамҭақәа 

ирзылурыз ахьылзымдыруаз акәхап, иааҿахыҵәҵәа-ааҿахыҵәҵәаны 

урыс ажәақәакгьы лҳәон, ацыркь икәашашьалагьы илырҧшӡон…» 

(Џьениа 1990: 8–9). Иаагоу арҭ ажәақәа, хыхь иаҳҳәаз 

шьақәдырӷәӷәоит. Урҭ инаҵшьны иазгәарҭоит Хьыма дызнылаз 

«ақалақьтә мҩа» зынӡагьы дшазыҟаҵам. У.Ш. Аҩӡба иазгәеиҭоит: 

«Ашәҟәыҩҩы метафорала иҭәу ифразақәа, иҭихуа асахьақәа 

иҳарҳәоит иашьеи иаҳәшьеи ишырмауз аҧсуа традициатә ааӡара» 

(Аҩӡба 1998: 131) ҳәа. Хьымеи Хьырсони ианраамҭаз ирмоуз ааӡара 

иахҟьаны урҭ рыҧсҭазаараҿы имаҷымкәа хнырҳәышьа змам агхақәа 

ҟарҵоит, еиҳарак Хьыма. Уи ароман аҟны ҩыза гәакьак длыманы 

даабаӡом, Катица лыда. Хьыма ауаҩы игәы акышьа дақәшәоит, 

дыгәбылҩуп, аха илцәыуадаҩуп аҧсҭазаара ишахәҭоу еиҧш 

аилкаара. Лара лыбла ишабо еиҧш акәымкәа, ауаа рыблала ауп уи 

лыкәша-мыкәша дшахәаҧшуа, ишлыдылкыло.  

Хьыма ҩызас илымоу, еснагь дзацәажәо Анмираҳ иоуп, лгәы 

иаанагоит уи амҩа иаша даниҵап ҳәа, аха уи аӡӷаби аҷкәыни рразҟы 

ацхыраара адагьы, илшоит урҭ рымҩахҟьара. Убас лыхьуеит 

Хьымагьы. «Аҩымҭаҿы имаҷым Хьыма лцәаныррақәеи лҭаххарақәеи 

рыҽшдырҭбаауа ахьаарҧшу аҭыҧқәа. Аха рыцҳарас иҟалаз, уи 

«лыҧсы балыбаҭо амҩасцәа ршьапы иааҵахеит». Даҽакала 

иаҳҳәозар, Хьыма лылаҧш дыҵамшәеит лара лынасыҧ 

злалырхәшаз, лыҧсҭазаараҿы ҩызас илоушаз аӡәы» (Аҩӡба 1998: 

131). Аҩымҭаҿы изныкымкәа ҳара иаабоит Хьыма лцәаныррақәа лхы 

шрылымҭо, лыҽшырцәылхьчо, аха аҵыхәтәаны Анмираҳ ииҳаз 

«ашьацҳәа» дзацәцом умҳәозар. 

Хьыма ааӡара лыгзаргьы, атрадициақәа маҷк дрыцәхҟьаны 

дыҟазаргьы, аҧсабара илынаҭаз ахаареи, аҧшӡареи, ауаҩреи 

меигӡарахда илылоуп. Ииашоуп, уи еснагь даартны, алашара 

лхылҵуа даабаӡом, аха иҷыдоу аҭагылазаашьақәа раан илылшоит 

ауаҩреи арыцҳашьареи нагӡаны раарҧшра. Уи арыцҳара иақәшәаз 

ианаамҭоу ацхыраара иҭашьа дақәшәоит. Ароман аҟны ҳара иаабоит 

иааигәаны илзымдыруа аҧҳәыс бырг Уард изныкымкәа ацхыраара 

шлылҭо. Лара лыбзоуралагьы уи дшеиқәхо, уимоу ахәышәтәырҭа 

данҭашәалакгьы, аӡынраха дцаны дылбоит, ахәыҧха лзылгоит. 

Аҧхьаҩ гәыбӷан лиҭаратәы данаарҧшу ыҟоуп Хьыма. Гәылаҧҳәыск, 

зыцәгьеи-зыбзиареи лзымдыруа, ауа гәыцхәык леиҧш дылзыҟоуп. 

Иазгәаҭатәуп, Хьыма иҟалҵо зегьы зхаҟалҵо Уард лыҷкәын Баҭал изы 

шакәу, уи ишҟа илымоу абзиабара ауп анаҩсан дшьақәзырҟьогьы. 

Ииашоуп, ароман аҟны иаабаӡом Баҭали Хьымеи бзиабарак рыманы, 

ус знык-ҩынтә иааиқәшәахьеит ауп, иара уигьы амҩан, аха убасҟан 

рыҩџьагьы ирызгәамҭаӡакәа рцәаныррақәа Анымираҳ иҳәынҷоит. 

«Хьыма Баҭал дылдыруеижьҭеи ушьҭа маҷгьы ҵуамызт, хаҭала аиҳа 

ӡбахәла дылдыруан, дылҿаҳацыҧхьаӡа инапқәа неиҵыхны, 

даабалыбаҭашәа “привет” иҳәон. Усҟан ибла ҭбаа дуқәа убриаҟара 

лашара кадырҵәон, уахынлазар – рыкәша-мыкәша иҟоу зегьы 

иҧхашьаны изҿқәоу иаарҟәаҵуан, иҽынланы иақәшәар – амра 

ашәахәақәа рхы ҟәыншьаны инаскьон» (Џьениа 1990: 120). Абасала, 

амҩан мацара еиқәшәалоз агәқәа еизцоит. Хьыма лакәзар, есыуаха уи 

лыҧхыӡ далан, ацхыраара лыҭо, лыгәҭынчымрақәа лыцеиҩшо 

длышьҭан аҩсҭаагьы. Уи аҵыхәтәанынӡа длыцуп даалыцрымшәо, 

иахьынӡаилшо иҽазишәоит Хьыма лыҧсҭазаара амҩахҟьара.  

Уард ароман аперсонаж хадақәа иреиуоу, зымшала Хьыбла 

лыҧсҭазаара «ҿаҟәахо» Баҭал Канкаа иан лоуп. Аҩымҭаҿы Уард 

лхаҿсахьа даара ихатәраны иаарҧшуп ҳәа уҳәар алшоит, аамҭала 

аразҟ бзиа змаз, аха аҵыхәтәан, илзымааӡаз лыҷкәын имшала, акыр 

деихәлаҳаны ауп дшаабо, насгьы еснагь лхахәы еилажәжәа, лцәеи-

лыбаҩи еикәыршаны ауп аҧхьаҩ иҿы дышцәырҵуа. Аха ус 

ишыҟоугьы, Уард лхы наздылкыло ҩызак, гәылак дахьлымам уамашәа 

ибатәӡам. Уи ианлааз, лгәы иаанагон адунеи амаа лара илкызшәа, 

усҟан лхаҵеи лыҷкәыни рыда аӡәгьы дылҭахӡамызт. Аха лыҷкәын 

Баҭал иани иаби рдунеи дацәыхаратәны драаӡеит, дызхылҵыз рышҟа 

гәыблырак ҳәа иманы даабаӡом. Абраҟа еиҳа ахара лыдны автор 

иаҳирбо ан лоуп. Ииашоуп, лараӡәзаҵәык лоуп ароман аперсонажцәа 

рахьынтәи зхатә ҧсҭазааратә проблема иашьҭамкәа иаабо. Уи лхи-

лыҧси Баҭал иоуп изызку, аха уи илымоу лыбзиабара лыҷкәын ихәцә 

ҵнакаауеит, иҧсы изеивымго. Баҭал имҩахҟьара зхароугьы лара 

лакәны даабоит. 

Аҩымҭаҿы, Баҭал иан Уард аҧсҭазаара лгәы ахшәаны 

дыҟоуижьҭеи акыр ҵуеит. Уи илҭахуп лыҷкәын дшьақәгылар, аха уи 

азы акгьы ҟалҵоны аабаӡом, анык лыхшара дшылҭахыу еиҧш 

дихӡыӡаауеит аҟароуп. Баҭал имҩахҟьара ахара аиҳарак лара 

ишлыдуи, насгьы уи рҽеишьа шамами анылбалак ауп аҽшьра 

анылӡбогьы. Ҳәарада, уи ала лыҷкәын дылзыбжьаӡомызт, аха лхаҭа 

дҭынчхон. Араҟа еиҭа иаабо лыҷкәын иеиҷаҳара аиҳа, лхы ауп. 

Уард аҽшьра анақәылкуа аламҭалазы «дылҧырхагахоит» 

Хьыма, уи лыбзоурала лшьапы дықәгылоит. Илыӡбоит лыҷкәыни 

лареи еснагь ирзеимакыраз, лыҧшәма инапала иргылаз лыҩн ду 

ҭины, лыҷкәын абахҭыҟынтәи дҿылхырц. Уард лыгәҭакы налыгӡоит, 

иара абраҟа иазгәаҭазарц ахәҭоуп Баҭал иаб инапала иргылаз аҩн ду 

изакәызаалак ҧхарак шахылымҵуаз, аҭааацәа рзы мыцхәы 

ихьшәашәан, иагмызт ҟыҟ-ҿыҟ. Иара убри аҩноуп аҵыхәтәаны Баҭал 



169 
 

дызқәыӡуагьы. Уи уа иатәыз аҭаацәара аӡәгьы бзиа рзаанамгеит. 

Аҩны абжа аазхәаз Катица лакәзаргьы, дразҟыданатәит, гәыхьымзар 

акгьы лынамҭеит.  

Уард лыҷкәын дҿылхуеит. Лхаҭа луацәақәак рышҟа аамҭала 

дцоит ахәшәтәырҭа дҭашәаанӡа, аха автор иаҳирбаӡом ани ҷкәыни 

еиқәшәоны. Уард лыҧсҭазаараҿы агха рацәа ҟалҵеит, хазы дызҵаз 

агәнаҳа – лыҷкәын игәнаҳа мыцхәы ихьанҭан, убарҭқәа ирыхҟьаны 

илзеилалаз зегьы лыхшыҩ иазышьҭыхуам, лхы еилаҧсоит, 

иаарласынгьы ахәшәтәырҭаҿы дышьҭарҵоит. Ахәшәтәырҭаҿы 

дшыҟаз илоуеит аамҭала акәзаргьы хыҵакырҭак. Лыҷкәын Баҭал 

иакәзар, ҩныда-гәарада адәы даақәхоит. Ароман аҵыхәтәан ҳара 

иаабоит Уард лгәаҟрақәа зегьы лхашҭны, дҟәатаӡа дшыҟалаз. Уи шьҭа 

зегьы лзеиҧшуп. Дыҟоуп ахәшәтәырҭаҿы, џьара гәыӷрак алакҭа 

уҭаҧшуа иҟам лара лзы.  

Ажәакала, зынаур мацара нханы, адәы иқәу дреиуоуп Уард. 

Лҿара шықәсқәа раан зхашәа хы зымбоз, лажәра иҭалгалеит ахьаа 

мацара. Лыҧсҭазаара ус иагьымҩасуеит – игәырҩа мацараха. 

Хьыма лакәзар, дшыхәҷызнатә илыхьӡаз аеҭымра 

аҵыхәтәанынӡа дызҭыҵӡом. Лашьа Хьырсон иаҳәшьа длыхӡыӡаауа 

џьаргьы даарҧшӡам, уи еиҳарак ихоуп дзышьҭоу, хьаас имоуп 

разҟыла макьана дахьеиқәшәам. Ақалақь зхала иаларшәу иаҳәшьа 

адгылара зылҭаху ихахьы иааигаӡом, избанзар ихоуп дзышьҭоу. 

Иазгәаҭатәуп, ароман аперсонажцәа зегьы, шамахамзар, рхоуп 

изышьҭоу, аӡәы амалрҳара, егьи бзиа еибабо агәқәа реицәхырҟьара, 

ахҧатәи – ихатә ҧсҭазаара ашьақәыргылара, аҧшьбатәи – 

ацәгьаҳәара, убас иҵегьы, зегьы зышьҭоу рхы заҵәык ауп, уи ауп 

еидызкылогьы. Афырхацәа зегьы зышьҭоу дасу рхатә проблемақәа 

рыӡбара ауп.  Ҳәарада, Хьыма илыхьыз арыцҳара аҧырҟәҟәаара 

ҟалон, ианаамҭаз лашьа ахылаҧшра лиҭазҭгьы. Усҟан 

ихыбгалаӡомызт аҧҳәызба зеидкылара даҿыз лразҟы. «Арҿиамҭа 

аҩнуҵҟа, акырынтә лҽазылшәоит лцәаныррақәа дыртәырымтәырц, 

лынасыҧ лгәи лыхшыҩи еинрааланы иҳәаақәылҵарц. Аха ароман 

аҵыхәтәаны ишаабо ала уи зегьы лҵшәадахоит» (Аҩӡба 1998: 131) 

ҳәа азгәеиҭоит У.Ш. Аҩӡба. Ииашоуп, Хьыма лытрагедиа зегь 

раҧхьаӡа иргыланы изхароу лареи аамҭеи роуп, урҭ рыҩџьагьы 

ирылымшеит аинышәара, еснагь еицәыхаран, дзазымиааит аамҭа, 

насгьы аҧыжәара ргеит Анымираҳи ацәаныррақәеи. 

Ароман аҵыхәтәаны, Баҭал дшьақәгылап ҳәа агәыӷра ҳаиҭоит 

ашәҟәыҩҩы. Абахҭа аҟынтәи Хьыма лышҟа иаара ус баша иҟалаз ак 

акәӡам. Иара идыруеит иан рыҩны ҭины дышҿылхыз, анаҩстәи 

лыҧсҭазаарагьы зеиҧшроу, аха игәаҵаҿы дзыхӡыӡаауа иҵәахны 

имаз ибзиабара ауп Хьыма лышҟа даазгаз. Ларгьы аҩныҟа дахьналго 

иҳанаҳәо маҷӡам, иагьа илҵәахырц лҭахызаргьы Баҭал ишҟа илымаз 

ацәанырра цқьан, иҵаулан. Араҟа иубоит аҧсҭазаара акыр 

икыднаҟьаз Баҭал иҽшиҧсахыз, ихымҩаҧгашьеи ицәажәашьеи 

ракәзар, акыр ишҭынчхаз. Ажәакала, ароман аҟны уи иаҳдыруаз Баҭал 

иакәымкәа даҽаӡәны ҳаҧхьа даацәырҵуеит аҵыхәтәаны. Анымираҳ 

иакәзар, иара усгьы ҿымҭ згәы амца ҭагьежьуаз арҧызбеи аҧҳәызбеи 

дрықәҵәиашаауа «рымҩахҟьара» нап аиркуеит.   

Уаххьафара ҳәа иантәа, Баҭал игәаӷьуеит Хьыма лышҟа имоу 

ацәаныррақәа ртәы аҳәара: «Сара урҭқәа рҳәаха сымамызт, избан 

акәзар сцо-саауа абахҭеи ҳаҩни срыбжьан, аха бара енагь сыбла 

быхгылан, уи абахҭаҿы, уи алагер аҿы» (Џьениа 1990: 506–507). 

Баҭал арҭ ажәақәа аниҳәо агәра ганы дыҟан, Хьыма иара ишҟа 

цәаныррақәак лымазаргьы шьҭа иҿыцәаахьеит ҳәа, аха иара 

акыршықәса ҿымҭ иааигоз ибзиабара аӡбахә имҳәар изычҳауамызт, 

уи ауп хықәкыс иамазгьы раҧхьа лара лышҟа аара. Аха рылаҧшқәа 

анеиқәшәалакгьы, хазы лнапы анааникылалакгьы еиликаауеит игәы 

дшажьаз, Хьыма лцәаныррақәа макьана иҧхан. Хьыма лакәзар, 

раҧхьаӡа Баҭал данылбаз лгәаҿы иҿыхаз абзиабара еиҳагьы 



171 
 

иҵаулахахьан, ҧхыӡырлеи лабҿабеи еснагь лыла дыхгылан, лгәы 

дҭан. Ииашоуп, макьаназы аҵыхәтәанынӡа илцәыуадаҩын игәрагара: 

«Уҧшра шыҟоу иҟоу угәаҭа, иуҳәо ҳәоу? Арыӷьарахь угьежьыма? 

Ушьҭахь узреирхама уҩызцәа – уан аҿаҧара дыҩнакны, сара аҧша 

хьшәашәа сынданы узызцалоз, уааҵазырбгаӡаз уҩызцәа?» (Џьениа 

1990: 507). Уи азоуп ас еиҧш иҟоу азҵаарақәа лхы изалҭогьы. 

Хьыма «лысас» Баҭал акранифа, ахьҭа илаз анилҵлак ашьҭахь 

иӡбоит ихы ахьынахо дцарц. Уи ицамҭаз абас иҳәоит: «Акрысфеит, 

акрызжәит, ахьҭа сылсцеит, аха сыҧсы зыцәнымхарызгьы акы 

сыласҵеит» (Џьениа 1990: 508). Арҭ ажәақәа баша имҳәаӡеит. Баҭал 

еиликаауеит Хьыма лыда ҧхьаҟа ҧсҭазаара шимам. Анымираҳ 

ибзоурала ауха Хьыма Баҭал дцар луам, илдыруеит ихы ахьныҵеикша 

ҳәа хыбрак шимам. Убри аҟнытәи илыӡбоит агәылацәа егьа рҳәаргьы, 

Баҭал лара лҿы даанылкыларц. Иаргьы уаҳа царҭа имамызт аҟынтәи 

дақәшаҳаҭхоит. Аха игәы иҵхоит, избанзар Хьыма мыцхәы 

длыхӡыӡаауан, иҭахымызт абыз дадыргар. 

Аха настәи ахҭысқәа Анымираҳ иаҩсҭаахәра ауп изыхҟьо, 

Хьымеи Баҭали рыбжьара иҟалоит хнырҳәышьа змам ахҭыс.  Хьыма 

лыҧсабара аиааира агоит, дыҧсыҽхоит Баҭал иҿаҧхьа, лхи-

лыхшыҩи зегьы лцәаныррақәа ирзылышьҭуеит. Хьыма гәнаҳала 

дзықәшәаз амчымхара иазкны Гь. Гәыблиа иҩуеит: «Хьыма абас 

зынамыс ахьчара зылшоз, зҭыҧҳара ацқьара еиқәырханы иааиуаз, 

аҵыхәтәанынӡа илызнамгеит. Машәырны илдырыз Баҭал ҳәа 

ҷкәынак, уахык зны иахьааиниаз ишакәымыз длызныҟәеит, лцәа 

ҧиҽит. Иаргьы ашьҭахь ихабар ҳәа збада, дныҵашәа ихы ахьынахаз 

дцеит» (Гәыблиа 1990: 526–527). Араҟа аҵарауаҩ ҳазиқәшаҳаҭхом, 

избанзар Хьымеи Баҭали реиқәшәара машәырны акәӡам ишыҟалаз, 

насгьы урҭ рцәаныррақәа аауеит ргәаҵаҟынтәи. Баҭал аҵыхәтәантәи 

ахҭысқәа рашьҭахь ихымҩаҧгашьақәеи ицәажәашьақәеи рыла автор 

иҳалиркаауеит ашьақәгылара дшаҿу. Ус анакәха, Баҭал Хьыма 

ишакәым длызныҟәаны даанижьуеит ҳәа агәаанагара иашаӡам. 

Баҭал, хымҧада, Хьыма лышҟа дгьежьуеит, лхала даанижьӡом, аха уи 

азы иҭахуп аамҭа, уи азоуп аамҭала дызцогьы. 

Ажәакала, Хьыма лхаҿсахьа даара иҵаулоу, афилософиа ӷәӷәа 

зҵоу акоуп. Ахаареи аҧшӡареи зырҿио, еихазҳауа, ахаҵа иеиӷьтәра, 

имҩақәҵара зылшо аҧҳәыс шлакәу ааирҧшуеит Хьыма лхаҿсахьала. 

Баҭал иҽыҧсахра зыбзоуроу Хьыма заҵәык лоуп, уи лоуп амҩа иаша 

данызҵо, аҧсҭазаара ашҟа дзыргьежьуа. 

Хьыма леиҳагьы автор игәбылра лыдума уҳәо иаарҧшуп Аншьа 

лхаҿсахьа. Хьыма илыгу ыҟазар, Аншьа зегь рыла деинаалоуп, 

илывагылоу лани лаби илырҭеит ааӡара иаша, лаб иакәзар ақыҭан 

ахьӡ-аҧша имоуп, лашьагьы убас. Аншьа ҧшралеи-сахьалеи, 

ҟазшьалеи, ааӡашьалеи ақыҭан зегьы даарылукаартә дыҟоуп, зегьы 

бзиа дырбоит, пату лықәырҵоит, ларгьы еснагь аамсҭашәала ауп лхы 

шымҩаҧылго. 

Аншьа, лҩызцәа аҭыҧҳацәа реиҧш, дазгәышьуеит аҭаацәара 

аҧҵара, илҭахуп Анымираҳ абзиабара амца цаҳәцаҳә далаиршәырц, 

Хьыма леиҧш мыцхәы игәра лгацәоит аҩысҭаа. Анымираҳгьы убас, 

Хьыма лашьа Хьырсони лареи бзиа еибабартә еиҧш аусқәа 

еиҿикаауеит. Аншьа лыцәа зырҟьалаз Хьырсони лареи раҧхьатәи 

реиқәшәараан лхымҩаҧгашьеи лцәажәашьеи рыла илыцыз зегьы 

ргәы ҿылкааит, Хьырсон длеигәырӷьаны дыҧсуан. Убри аамҭазы 

аҩсҭаахә диҧырхагахоит Аслангьы. Уи даҽа блакы ала Аншьа 

длыхәаҧшуа далагоит. Лара лышҟа изцәырҵыз ацәанырра дабылуа, 

амцашоура дҭанаршәуеит. Иӡбоит Аншьа иара дигарц. Абри ауха ауп 

Аслан ианеиликаа изыхәҷыз натә еицзызҳаз Аншьеи иареи рыбжьара 

џьара цәаныррақәак шыҟаз. Аншьа лразҟы ачаҧара дахьынӡаҿыз 

ихаҭа бзиа диамхабеит. Уи нахыс ицәыуадаҩхоит иқьаӷьариара аус 

анагӡара. Хьырсони Аншьеи рыбжьара ҿыц иааибакыз абзиабаратә 

мца маҷ-маҷ аҿыцәаара иалагоит. Иазгәаҭатәуп, Аслан гәаӷшақә, ма 

цасҳәа акгьы шыҟаимҵаз, уи дзырлашәыз Анымираҳ иоуп, уи иоуп 

ҧхьаҟатәи иҧсҭазаараҿы иҟало атрагедиагьы зхароу. 

 Аслан изныҟәымгаз ақьаӷьариара маанас иаҵаз анеилыркаа, 

аӡәгьы иҽимырҵысит. Уимоу, Хьырсон абызҳәацәа иарҳәаз уҳәан-

сҳәанқәа дхагаланы дрыман. Згәы иҭаҵәыуо адәы иқәхаз Аншьа 

лакәзар, аҵыхәтәаны, еилылкаауеит бзиа илбаҵәҟьо Аслан шиакәу. 

Анымираҳ илыҵеиҳәон лыбзиабара Аслан ида аӡәгьы дшаҧсам, 

избанзар Хьырсон иаарласны дигоит зхы-зҵыхәа изымдыруаз Аншьа 

лгәыла ҧҳәызбак. Хьырсон иаҳәшьа Хьыма лыҧсҭазаара далахәны 

даабаӡом, убас уаажәларратә уск даҿынгьы. 

Ажәакала, аамҭа цон, аизыҟазаашьақәа рҽырыҧсахуан, Аншьа 

лакәзар, еилылкаауеит Аслан иганахь шаҟа диашамыз, лгәы лыхьуан 

инагӡаны дахьылзеилымкааз, еиҳаракгьы ицәаныррақәа ртәы 

анлеиҳәа. «Ауаҩы иҿҳәара иаџьалаҿы иҟазар, иразҟгьы игәаӷьраҿы 

иҟалоит рҳәоит» (Џьениа 1990: 302) ҳәа Аслан иҧхьаӡон, убри азоуп 

Аншьа бзиа дзибаз атәы аартны излеиҳәаз. Аха лара усҟан 

дизымӡырҩит, илҭахымхеит уи илеиҳәаз лхахьы иаалгар. Анымираҳ 

макьана иҽӡаны дыҟан, иҽцәыригомызт, макьана илирдыруамызт 

ларгьы лгәаҵаҿы иҵәахны ишлымаз Аслан иахь ихаз абзиабара. 

Аҵыхәтәаны иахьеиқәшәаз аҭыҧ данаавалалакгьы «уа длызҧшны 

дгылоушәа лгәы иабон; даҽазныхгьы, иҟәблаауп, дзаҵәуп, аха 

иҽшьны иара убраҵәҟьа иҽыҩкаижьызшәа лгәы илнаҭон, уахь 

ақәлара, уахь анеира, анықәҧшра лҭахымызт» (Џьениа 1990: 308). 

Ҳәарада, ари иҳанаҳәоит ларгьы Аслан бзиа дшылбо, аха илымаз 

ааӡара азин лынаҭомызт аҷкәын ишҟа аҧхьа ашьаҿа аҟаҵара, лгәы 

иаанагон усҟан лаҳаҭыр лаҟәуеит ҳәа.  

Аншьа аҽырыҩра аҽны илыӡбоит Аслан иалҳәарц лыбзиабара 

атәы. Аха усҟан Анымираҳ дхәыҵатәаны дылхыччон, аҽырыҩраҿы 

машәырла дҭахоит Аслан. Араҟа иҳәатәуп даараӡа аинтерес зҵоу 

фактк атәы, Аслан дҭахаразы ҽнак шагыз Аншьеи иареи аҧхыӡ 

еицырбоит, рыцҳара дук шыҟалоз еилыркаауеит, еиҳаракгьы Аслан. 

Иара изқәиҵоз Аншьеи Хьырсони рразҟы «дахьаҧырхагахаз» акәын, 

агәнаҳа ду даҵалазшәа ибон, уи акәӡан аҵыхәтәантәи аамҭазы 

иихәыцуазгьы. Аха усҟан димамызт агәнаҳа шимам атәы иҵазҳәашаз. 

Уи шьақәнарӷәӷәоит Аслан Аншьа лнапаҿы иҧсы ахьыихыихуа. Уи 

ала автор иҳаиҳәоит Аслан гәнаҳа шимамыз, насгьы дыззықәҧоз, ихы 

зыхҭниҵаз Аншьа лыбзиабара дамеижьеит ҳәа. «Аншьа илкыз 

ацәашьы ихы-иҿы инаҧырымгаӡакәа иқәлырҧхон, алашьцара 

рыбжьалар лҭахымызт, ихы-иҿы еицакыр, дицәшәо дҟалар ҳәа 

дшәон» (Џьениа 1990: 442), лара илҭахын џьара лашьцарак 

рыбжьамлар, ихы-иҿы ҧшӡа наунагӡа лыблаҿы иаанхар насыҧс 

илыҧхьаӡон. 

Аслан иҭахара атәы дазааҭгыло В.А. Бигәаа иазгәеиҭоит: 

«Анымираҳ иоуп изыбзоуроу, дызшьаҳаз, дзырлашәыз, 

изыгәырҩацәгьаха, абзиабара ауп изыхҟьазгьы Аслан иҭахара» 

(Бигәаа 1988: 134) ҳәа. Аншьа иҟалаз атрагедиа зынӡа лҽалҭеит, 

ихьшәаны акәзаргьы еилылкаауеит лыҧсҭазаара ахгьы аҵыхәагьы 

Аслан шиакәыз.  

Аҭаацәара бзиа иалҵыз, ааӡара бзиаӡа змаз Аншьа анаҩстәи 

ллахьынҵа автор иаҳирбаӡом, аха ҳара ҳгәы иаанагоит лгәаҵаҿы 

иҩаҵхахаз абзиабара акәицқәа лырцәом ҳәа. Разҟык еицзызшаз 

Аслани Аншьеи рыбзиабара аразҟы иара ицыҧсуеит. 

Ажәакала, ароман иалоу афырхацәа зегьы неибеиҧшны зразҟы 

зцымааиуа, иразҟыдақәоу, аҧсҭазаара аӡеибафара изацәымцаз, зхы 

изазымиааиз роуп. «Араҟа абзиабара аҵкыс, ахәымга-ӡымгара 

аиааира агеит. Ус еиҳа еиӷьуп ҳәа рлымҳа дҭахәыҭхәыҭзар акәхап 

Анмираҳ ихаҭагьы» (Гәыблиа 1990: 529) ҳәа азгәеиҭеит Гь. Гәыблиа. 

Ароман аҟны зынӡа абзиабара аиааира амгаӡеит ҳәа ҳазҳәом, 

избанзар араҟа иароуп аҧыжәара змоу. Абзиабара ауп аперсонажцәа 

зегьы рыҧсҭазаарақәа ҳәаақәызҵо, ииашоуп иҟоуп изықәҿиаз, иҟоуп – 

изқәымҿиаз. Зегь реиҳа зцәаныррақәа ҵаулоу Хьыблеи Баҭали, 

Аншьеи Аслани роуп, урҭ рыбзиабара цқьоуп, изҩыдоуп, ихәашьӡам. 

Анмираҳ иакәзар, кыр дырҧыхагазаргьы, аҵыхәтәаны дымчыдахеит, 

илымшеит игәҭакы анагӡара – реицәхырҟьара. Агәра ҳгоит Баҭал 

Хьыма лышҟа дшыгьежьуа ала, избанзар лара лыда ҧсҭазаара 

имаӡам, ихы-ихшыҩ лара лоуп. Аншьеи Аслани рцәаныррақәа ртәы 

лабҿаба аибыҳәара иахьымӡазаргьы, иҟалаз атрагедиа 

иреилнаркааит рхаҭақәа реизыҟазаашьа зеиҧшраз. Аншьа лакәзар 

лыҧсҭазаара гьамадахоит Аслан илымкаа, аха аҧсҭазаара аус ауан, 

ус анакәха ихьчатәын Аслан ибзиабара. 

3.3. АЛ. ГОГӘУА ИРҾИАМҬАҚӘА РҾЫ АҦҲӘЫС ЛХАҾСАХЬА 

АСАХЬАРКЫРА-ПСИХОЛОГИАТӘ КОНЦЕПЦИА 
 

Иҳаҩсыз ашәышықәса аҩбатәи азбжазы аҧсуа сахьаркыратә 

литература дҵәатәы шьаҟаха дааҵагылеит Ал. Гогәуа. «Абар 

уажәшьҭа акрааҵуеит еицырдыруа аҧсуа шәҟәыҩҩы Алықьса Гогәуа 

ирҿиамҭақәа аҧхьаҩцәа интересс икны ирызҿлымҳауижьҭеи. Уи 

ҩымҭа ҿыцк аникьыҧхьлак, инақәырццакны аҧхьаҩцәа инеимҵакы-

ааимҵакны иахцәажәоит ҩыџьа ахьааидгылогьы, аҧсуа литературатә 

зҵаарақәа ирызку еиуеиҧшым аизарақәа рҿгьы, акьыҧхь аҿгьы» 

(Зыхәба 2006: 196) ҳәа ашәҟәыҩҩы изы иҳәоит С.Л. Зыхәба. 

Ал. Гогәуа зыжәлар рхьаа зхьаау, еснагь урҭ рыгәҭа игылаз 

шәҟәыҩҩын, философын. Ирҿиамҭақәа рҿы ицәыриго апроблемақәа 

еснагь иактуалтәу, иӡбатәу, аамҭа иамражәуа, еснагь иҿыцу 

зҵаарақәоуп. Иҩымҭақәа рҿы ицәыригоит аҧсҭазаараҿы зда ҧсыхәа 

ыҟам, иҳараку, зеилкаара мариам апроблемақәа. Алитератураҭҵааҩ 

Бигәаа В.А. ашәҟәыҩҩы ипоетика дахцәажәо иазгәеиҭоит: «А. Гогуа 

принадлежит к числу писателей, творчество которых надо постоянно 

перечитывать, причем «медленно», обращая внимание на детали 

поэтики, в которых заключены глубокие смыслы. Каждое такое чтение 

открывает что-то новое, приближает к художественному миру 

писателя» (Бигуаа 2010: 52–53). Ашәҟәыҩҩы ирҿиамҭақәа реиҳарак 

зызку иахьатәи аҧсҭазаара, аҧсабара, ауаа, аҧстәқәа уҳәа 

иааҳакәыршаны иҟоу адунеи ауп. Хықәкыс имоуп ижәлар жәытәлеи-

ҿатәлеи рыҧсҭазаара аарҧшра, ауаҩы ибзиабара, ауаҩытәыҩса 

аҧсабара аҧшәымак иаҳасабала ишьақәгылара, иаҳракыра. 

Шамахамзар, иҩымҭақәа зегьы зыдҳәалоу аамҭа лахьеиқәҵагоуп, 

гәырҩала, лаӷырӡыла иҭәуп. «Алықьса Гогәуа иахьа ҳаҧсуа 

литература арҿиаҩцәа зегь реиҳа ҳажәлар рмилаҭтә хаҭара 

аазырҧшуа, иахьрыхьуа збаҩхатәреи, здырреи, зуаҩреи рыла 

изыхьчо, иӡырызго шәҟәыҩҩуп, хәыцҩуп, уаажәларратә усзуҩуп» 

(Гәыргәлиа 2004: 140) ҳәа азгәеиҭоит Б.А. Гәыргәлиа. 

Ал. Гогәуа ирҿиамҭақәа рыҩаӡара ҳаракуп, инеибеиҧшны зегьы 

ҵаулоуп. Ашәҟәыҩҩ ду ирҿиараҿы ихадоу аҭыҧ рымоуп 

апсихологизми афилософиеи. «Главная цель А. Гогуа – познание 

человека, отражение его психологии и отношения героя к вечно 

бурлящей жизни, динамика его взлядов, внутреннего мира, выявление 

особенностей поведения человека в разных обстоятельствах. Именно 

раскрывая их, автор показывает лицо времени, социальные, 

политические и нравственные проблемы общества на том или ином 

этапе исторического развития; пороки, от которых не только 

конкретный народ, но и все человечество не может избавиться на 

протяжении тысячелетий. 

Эти особенности поэтики А. Гогуа проявились уже в его ранних 

произведениях» (Бигуаа 2010: 54–55). 

Хазы иалкааны, ҩымҭацыҧхьаӡа, дырзааҭгылоит аҧҳәыс 

лыҩныҵҟалатәи лыгәҭахәыцрақәеи, лыгәҭакқәеи, лымаӡақәеи. Насгьы 

ганрацәала инарҵауланы урҭ рцәыргашьа дақәшәоит. Ал. Гогәуа 

ифырхацәа реиҳарак «амифтә ҟазшьа» рымоуп, аҧсҭазааара еиҳа 

ирықәыӷәӷәацыҧхьаӡа даргьы еиҳа иӷәӷәахоит. Урҭ ирхылҵуеит даара 

иџьоушьаша аҧхарреи, аҳалалреи, азҩыдареи.  

Агха ҳахьуам, аҧсуа литература зегьы аҿы иҟам ҷыдала аҧсуа 

ҧҳәыс лхаҿсахьа инарҵауланы иахьаарҧшу, Ал. Гогәуа иажәабжь 
«Елана» аҟны еиҧш ҳәа ҳҳәар. Ари ажәабжь иаанарҧшуа 

ахшыҩҵаки, адоуҳатә ҩаӡареи рыла иарбанызаалакгьы романк 

ашьҭахь игылартә иҟам. Аҭҵааҩцәа ишазгәарҭахьоу ала, «Елана» 

аҧҳәыс илызку гимнуп ииашаҵәҟьаны. Ари ажәабжь дахцәажәо 

акритик Вл. Аҵнариа иҳәеит: «Аҧсҭазаараҵәҟьа инахыҳәҳәаны, 

азеиҧш миф иазааигәоума уҳәо иҟоуп Ал. Гогәуа <…> иажәабжь 

“Елана”» (Аҵнариа 1973: 160).  

Елана лхаҿсахьа ацәыргара асахьаркыратә литератураҿы етап 

ҿыцны уахәаҧшыр ҟалоит. Ишдыру еиҧш, иҳаҩсыз ашәышықәса 

аҩбатәи азбжа аҽеиҩшамҭанӡа иҳамаӡамызт аҧсуа ҧҳәыс лхаҿсахьа 

гәылырҭәааны, апсихологизм иаҵоу аҳәаақәа ырҭбааны иаазырҧшуаз 

сахьаркыратә ҩымҭак. Иара иахьагьы, аҩажәеиактәи ашәышықәса 

ҳазҭагылоугьы, макьаназ иҳамаӡам Елана лхаҿсахьа иацназго 

аперсонажцәа. Елана – анреи аҵеиреи ирхылаҧшуа нцәахәуп ҳәа 

лзуҳәар ҟалоит. 

Елана лыҧсҭазааратә мҩаҿы дрыниоит имаҷымкәа 

азалымдарақәа, амыҟәмабарақәа. Аха урҭ зегьы иреицәаны, ихьаа 

цәгьаханы лҟәаҟәа иқәҳауеит лҧа заҵә иҭахара, нас уи инашьҭарххны 

лхаҵа иҧсра. Ус шакәугьы, Елана лгәырҩа ду лҽамхны илылшо 

ҟалҵоит, лхы деигӡом. Аҧсуа ҧҳәыс ишлаҭәоу еиҧш лхы 

мҩаҧылгоит. Знык иадамзаргьы лхы дахашшаауа аӡәгьы дибом, 

ихьымӡӷылшьоит амаҷ азы уаара ацара, даиааиуеит азаҵәра. Лхы 

лгәахшәаны адәы дшықәугьы, илыргылоит аҩн ду, аҩнусқәа роума, 

адәахьтәи аусқәа роума, лықәра шмаҷымгьы зегьы лара лнапы 

иааҵылхуеит, илҭахым аӡәы иргәаҟра, ус ианакәызаалакгьы ҟазшьас 

илыман. 

Адунеи аҿы иҟоу амалқәа зегьы иреиҳаны ахә лшьоит ауаҩра. 

Илҭахуп иаалыкәыршаны иҟоу зегьы уи рылазарц, ирыгымзарц 

аламыс. Елана лыҧсы ҭакны изку лгәалашәарақәа роуп, убарҭ заҵәык 

роуп лхы зхылымбаауагьы. Елана лҭагылаазашьа ҷыдақәа ируакуп 

ахала аҟазаара. Уи илыцәтәымуп аҧсҭазаара иацу агәырӷьара-

аччара, лхы ахылбаауеит аҧсҭазаара бзиа лҧеи лхаҵеи рылымкаа. 

Ҩызасгьы, гәыласгьы илымаз лара адунеи ззыҳәан дықәыз лхаҵеи 

лыҷкәыни рнышәынҭрақәа ракәын. Уаҟа акәын лгәалақәа, 

лгәынамӡарақәа, лгәахәарақәа ахьылҳәоз, лгәы ахьылҟычуаз. Елана 

лыҧсҭазаараҿы дызнысыз амҩа атәы аҧхьаҩ еиликаауеит 

лмонологқәа рыла. Елана лҟазшьақәа рҿы иуҧылоит 

иаалаҭәаумшьаша аҷыдарақәа. Уи лхымҩаҧгашьақәа рҿы иҟоуп 

имаҷымкәа угәы еихьызшьуа, иугәамҧхаша ахҭысқәа. Ҿырҧштәыс 

иаагозар, автор инықәырҧшшәа ауп ишиҳәо, аха ҳара еилаҳкаауеит 

Елана лҧа заҵәы иразҟы дшаҧырхагахаз. Уи усҟан хьаас 

илымкызаргьы, аамҭа цацыҧхьаӡа есааира илылсуан, аха аамҭа иара 

атәы ҟанаҵахьан, шьҭа рхынҳәышьа амамызт. Иҟоуп аҽа 

ҭагылазаашьакгьы аҧхьаҩ Елана иланаимыжьуа – лыҷкәын 

гәлымҵәах аиаша азықәҧаҩ, иҧсы анҭаз дызҿагылоз, зымшала 

дҭахаз ауаҩы диҳәаны аҩны злалхыбша ахьимылхуа. Ҳәарада, ас 

еиҧш Елана лхымҩаҧгашьа иаразнак дланарҟәуеит аҧхьаҩ иҿаҧхьа. 

Елана даагылазаргьы дызҿыз хандеиран, аџьабаа дафахьан.  

Арыцҳара ду данақәшәагьы, дзышьцылаз дзаҟәымҵит, уахгьы-ҽынгьы 

дызҿыз круран. Акрура – аҧсҭазаара аҧсы шҭоу атәы зҳәо символуп. 

Дызлоу рҿы ахьымӡӷ лымгарц азы абзиа-ацәгьа ахьыҟоу иаглыжьуам. 

Илҭахым инаҧшуа зегьы дрыцҳаршьо иалагар, насгьы, лара дшәон 

азаҵәра лиааир ҳәа. Хазы адунеи аҿы зегьы иреицәалшьон 

арыцҳашьара, избанзар арыцҳашьара лара лзы иаанагоз тәамбаран. 

«Издыруада уажәы рыҩнқәа ирыҩнатәаны наҟ-ааҟ рылаҧшқәа ашәақь 

аҵеиҧш дыркылакны дыркызар: амшын акры аанагазар иамысхуеит, 

схәы ҭасыжьуам, сыхәҭаа аласырӡуам ҳәа дахьцо жәбома измоу 

зегьы нҵәахьоу, аҧсрада ус змам аҧҳәыс ҳәа... 

– Нас сыҧсы шҭоу схы зжуама, – дҟәынд-ҟәындуеит Елана. 

Зыҧсы ҭоу, ауаа иҟарҵо ҟаиҵароуп, аҧсҭазаара инапы 

аиркхьеит, уи далагалаӡан агәахьы дагахьеит, уажәшьҭа ианиҭаху 

дамҵны ааҵрахь дзавагылаӡом. Дкаҳаанӡа, инаихыҵәаанӡа ус 

дцалароуп...» (Гогәуа 2006: 200) ҳәа дхәыцуеит Елана. Ииашоуп, 

ауаҩы данынха дынхароуп, ауаа дырбаратәы-драҳаратәы, ус иҭахшәа-

иҭахымшәа акәымкәан. Елана «сыҧсы шҭоу сыжәлар 

сышҧарылҵуеи» ҳәа илымоу лыпринцип дықәныҟәоит еснагь. 

Шамахаӡак ауп акәымзар, илуеи-илҳәои еиқәшәоит, 



180 
 

ианакәызаалакгьы лхы дахашшааӡом. Аха иҟоуп факторк Елана 

лҟазшьа бзиахәқәа маҷк иҿаҧызҽуа. Лыҷкәын «даниацәажәо» 

илҳәоит абас: «Ауаа уанрылахәха, аӡәгьы уиҳәароуп, аӡәгьы игәы 

ҟауҵароуп, даҽаӡәгьы иара ус акы ицәугароуп» ҳәа. Ас еиҧш 

ацәажәара, ҳәарада, Елана илџьушьаратәы иҟам.  

Абас Елана лҟазшьа ҷыдақәа узҿагылаша шырацәоугьы, уи 

ҧсабарала Анцәа илылеиҵаз аҟазшьа бзиақәа ирыбзоураны ухы-угәы 

дҭалоит, угәыбылра лыдхалоит. Избанзар лхаҿсахьа жәларык 

аҳәсақәа ирхаҿсахьоуп. Уи иныҟәылгоит аҵасқәеи ақьабзқәеи иреиӷьу 

аҟәыҵәақәа. Аҩымҭаҿы, иуҳәар ҟалоит, Елана лхаҿсахьа 

гәылҭәаахазаргьы, Ан лхаҿсахьа аарҧшра нагӡамхаӡахеит ҳәа. 

«Ҭыҧқәак рҿы иманшәаланы, иҵабыргны, ирҵауланы зхы зкыз ан 

лхаҿсахьа ес иҟалалак ихамҭәааит, иацәмаҷхеит азхәыцра» (Аҵнариа 

1973: 162) – ҳәа иҩуан Вл. Аҵнариа уи лхаҿсахьа дахцәажәо.  Уи 

зыхҟьо, ҳгәаанагарала, «ауаа ирҳәо» еиҳа хшыҩзышьҭра ахьалҭо ауп. 

Аҩымҭаҿы знык иадамзаргьы, автор Елана даҳирбаӡом лгәы 

каҳаны, лхы дахашшаауа, ма аҧсҭазаара лыцәмаҷханы. Елана 

аҧсҭазаарахь илымоу агәаҳәара дҳаранакуеит. Уи ҧшралеи-сахьалеи 

уамак иаҩлымцозаргьы, илыман ауаа рылаҧш лыдзырхалашаз 

ҷыдарак. Иҟалап, иара убри амхылдыз иаҩызаз аҷыдара акәзаргьы 

ауаа лыдзырҷаблоз. Аха лара ишылҟазшьаз еиҧш зегьы наҟ 

инаскьалгон, избанзар лыҷкәыни лхаҵеи рылымкаа илҭахымызт 

агәыла, ма аҩыза ааигәа длымазар. Ииашоуп, уи лгәаҟәышрагьы 

илыҵанаҳәалон зны-зынла дышиашам, аха уи уамак анырра 

ҟанаҵомызт.  

Елана лыҧсҭазаараҿы аҭыҧ ӷәӷәа змаз азаҵәра, есымшааира 

наҟ инаскьалгон доуҳала, есаашар уи дазықәҧон, ҩызас илыман 

амшын ду, уи акәын лыҧсы ҭакны изкызгьы. Елана илцәымӷын 

дызҭахымыз, урҭ лыҧсы шҭаз ауаа рхыҧхьаӡара далызхуаз: «Дара 

раҵкыс иахьагьы сеиӷьуп! – лҳәеит Елана, лҽаалыриашан. – Иахьагьы 

исҭааз дсырҧхашьартә сыҟаӡам, аказы снапырҟәыҷы-шьапырҟәыҷуа 

сынхом <…> Иауазеи ус сынхартә, аӡәи-ҩыџьеи сызныҟәымго, 

иахәҭоу пату сызрықәымҵо сышҧаҟало, суаҩыми!.. Ауаагьы дара 

раҵкыс срылахәуп. Ҵәыцала мацара ауаа ирылахәу, иламыс еиҧш, 

иаҳаҭыргьы кьаҿуп!» (Гогәуа 2006: 191) – лҳәоит Елана. Араҟа ҳара 

еилаҳкаауеит, Елана дышзаҵәугьы, аӡәгьы иашьҭахь дышгылам, асас 

изы еснагь лышә шаарту, насгьы лгәырҩақәа дыриааины аҧсҭазаара 

ашҟа ашьаҿақәа ҿыц ишыҟалҵо. Ҳәарада, Елана ҳаамҭазтәи 

фырхаҵоуп, агәырҩеи, ахьаа цәгьеи, азаҵәреи ириааины ауаа 

рыжәпара алагылара зегьы ирылшаӡом. Уи аҩыза зылшо 

агәымшәақәа роуп. Елана деиҧшуп амшын иху аӷба ду, аха лара 

илылшоит лааигәа-сигәа иҟоу аӷба маҷқәа рыргылара, уи алагьы 

дыриааиуеит лызаҵәреи лшәарақәеи. 

Ал. Гогәуа ироман «Аси амацәыси» иаанартуеит даҽа даҟьак 

аҧсуа ҧҳәыс лыҧсҭазаараҿы. Автор ишизҟазшьоу еиҧш ароман 

иалеигалеит ареалтә ҧсҭазаара иазааигәоу, иӷәӷәоу, иҟәышу, 

итрагедиатәу ахаҿсахьақәа.  

Ал. Гогәуа ирҿиамҭақәа зегьы реиҳа аҧхьаҩ игәы рзыбылуеит 

ароман «Аси амацәыси» афырхацәа – Иасеи Макринеи, Ардашьыли 

Аишьеи, Абели, Алоуи. Араҟа иаартны иҳәаӡам бзиабара дук аӡбахә, 

мамзаргьы еибашьра дук аарҧшӡам, аха ус шакәугьы, еилыкка 

иаабоит ҩ-епохак рхаҭарнакцәа рыгәҭыхақәеи, реизыҟазаашьақәеи, 

реиҿыхарақәеи. Урҭ зегьы ирхыҳәҳәоит абзиабара ду, абзиабара 

цқьа. Уи егьырҭ абзиабарақәа иреиҧшӡам – иҳаракуп, автор мыцхәы 

деиҷаҳаны дахылаҧшуеит ҧааимбарҵас.  

Ароман зызку Аҧсны Асовет мчра ашьақәгылара ауп. Араҟа 

иаарҧшуп ақырҭуа меншевикцәа рыдгылаҩцәа ҭауади-аамсҭеи аҧсуа 

большевикцәеи реиҿагыларақәа, насгьы урҭ ирхылҿиааз атрагедиа 

ду. Аменшевикцәа ирыдызцәалоз «агәымбылџьбара», аҭауад ҷкәын 

Ардашьыл ӷәӷәала данырхәлак дырхәышәтәуеит, ишьапы 

дықәдыргылоит Иаса иаҳәшьеи иареи. Араҟа ҳара иаабоит 

Ардашьыли Аишьеи акыр шықәса раҧхьа ишеиқәшәахьаз, убри аахыс 

рыҩџьагьы ирзымдырӡакәа ацәанырра ҧха рыбжьалан ишыҟаз. Урҭ 

рыбзиабара иасимволны иаарҧшуп Ардашьыл илахь анаӡараҿы 

иамоу аншьан. 

Абольшевикцәа рхаҭарнакцәа иреиуаз Абел иеиликаауеит 

Ардашьыл Иаса аҩны дҵәахны дышимаз, аха игәҭакы анагӡара илҭом 

Аишьа. Уи илдыруан лашьа Ардашьыл диқәӡыр шалшоз, аха ишьапы 

дықәгылаанӡа иаӷацәа дрызлымҭеит: «…аҽа мчыбжьык исараӡа, 

ихәрақәа ӷьап <…> Сара снапала дшәысҭоит, сашьа дысзеиқәырхозар 

збап…» (Гогәуа 2007: 357) ҳәа Абел илҭо ажәа налыгӡоит бжь-шықәса 

анҵлак ашьҭахь. 

«Аҧсуа литератураҿы ирацәоуп улаҧш зыдхало: ҳабзазара 

аҵабырг хаҭа иагәылҩаау аҧсуа ҳәсахәыҷқәа рхаҿсахьақәа. Урҭ 

еиуеиҧшым аамҭеи еиуеиҧшым аҧсҭазааратә ҭагылазаашьеи 

ирхаҭарнакцәоуп. Раҧхьа дцәырҵит Дырмит Гәлиа и-Камаҷыҷ, нас 

ауп Шьаризан, Саида уҳәа егьырҭ лышьҭагыланы рҿаархеит. Иара 

Алықьса Гогәуа иаҧиҵахьоу, сахьаркыратә ажәала зыҧсы ҭеиҵахьоу 

ртәы ҳҳәозаргьы, Елана гәеиҵамха дназлоу заҟа ыҟоузеи аҧхьаҩ 

дзырхәыцуа, аҧсуа ҧҳәыс лжәытә, лҿатә аазырҧшуа афырхацәеи 

аперсонажцәеи. Аха, сара, сгәанала, – иҩуеит Р. Қапба, – ароман «Аси 

амацәыси» аҿы иаабо Аишьа уи урҭ иаадыруа аӡәы диеиҧшым, 

зынӡа дхазуп. Ииашоуп, уи макьана дқәыҧшуп, лыҧсҭазаара 

ҧышәагьы маҷуп, ҵаракгьы лыманы дыҟаӡам, ус даабом. Аха Аишьа 

аҧсуара илнаҭаз рацәоуп, ҧсабарала дқәыҧшуп, деилыҷҷоуп, 

абзиарагьы ацәгьарагьы лхы рынраалашьеи ииашоу алкааи 

рыҟаҵашьеи дрықәшәоит...» (Қапба 2007: 177–178). Аишьа дреиуоуп 

Аҧсны Асовет мчра шьақәгылаанӡатәи аҧсуа ҭыҧҳацәа. Уи 

ибзиаӡаны илдыруеит аҵасқәеи ақьабзқәеи. Аишьа леиҧш усҟантәи 

аамҭазы имаҷӡамызт зхымҭақәа камшәоз аҧсуа ҭыҧҳацәа. Аҧсны 

ахи аҵыхәеи еицырдыруан аҭыҧҳацәа ҽыбӷаҟазаралагьы, 

еибашьралагьы ахацәа иаарываҟәылоз. Урҭ ирылшон ҽыҳәҵәыла 

ахаҵа дҽыжәҳәаны икажьра, аибашьра адәаҿы ахацәа реиҧш 

аибашьра, мамзаргьы уахынлатәи ақәыларақәа мҩаҧыргар. Ас еиҧш 

иҟаз аҭыҧҳацәа, русумҭақәа рҿы ирыхцәажәон аҧсуа ҵарауаа 

реиҧш, аҳәаанырцәтәи аҵарауаагьы.  

Ииашаҵәҟьаны, аҧсуа сахьаркыратә литература 

иаланагалахьоу ахаҿсахьақәа амреиҧш дрылҷҷаауеит иҧшӡоу, 

игәазырҳагоу, иаамысҭашәоу, игәымшәоу – Аишьа. Аишьа 

дшыхәҷызнатә илхылгахьаз амыҟәмабарақәа ддырӡрыжәхьан, 

илдыруан аиашеи ахәахәеи, ацәгьеи абзиеи рышьхәа шеивҵаз. Уи 

ауп аҵыхәтәанынӡагьы дназго. 

Ауаатәыҩса зегьы еицырзеиҧшу ацәанырра – абзиабара 

аҽацәыхьчара аӡәгьы илшаӡом, уи ауаҩы даҭҟәоит. Убас лыхьуеит 

Аишьагьы, Ардашьыл иахь илымаз абзиабара даҳәынҷоит 

дангәыдикыло, аха уи мгеимцарак акәын, лаҧсуара иагоит аҧыжәара. 

«Аишьа лыбзиабаратә цәанырра лҽаҭаны, лыхдырра лырӡуам. Ус 

лыхьратәы иҟан лҭагылазаашьа, аха уи дыӡӷаб цқьоуп, лхы лнапаҿы 

иаалгон» (Анқәаб 2014: 337). Иҟоуп аҵарауаа рыбжьара агәаанагара 

(Р. Қапба, Вл. Анқәаб) Ардашьыл Аишьа бзиа дибаӡомызт, ихгьы 

дадикылаӡомызт, иаҳратәра аамҭа мцазҭгьы ҳәа. Аха мап! Аамҭа 

аҽеиҭанамкызҭгьы, Ардашьыл иашьцәа, иҭаацәа илҵыргьы уи ҧҳәысс 

дигон Аишьа, уи лакәын игәыӷырҭа, иҧсырҭа. Уи ҳнарбоит раҧхьатәи 

реиқәшәара. Ахҭысқәа зегьы рхы ахьхоу рыбзиеибабара ашҟоуп. 

Дыхәны данышьҭазгьы ииҳәоз ажәақәа игәаҵантә иаауаз ракәын: 

«Ибдыруазар сҭахуп бара быда здам ҧҳәысхша ахааназ уаҩҵас сгәы 

шылзымцац, илызцарангьы дшыҟам. Издыруада, зеиҧш ҟамло 

егьыҟам, абри сзықәшәаз зегьы, ацәгьеи абзиеи рышьхәа еивҵоуп 

ҳәа, ак иазҳәазар… Аха ус акәымкәа сҭахаргьы, сбаҩҷа уаҩы имоуа 

сыӡыргьы, абри бдыруазар сҭахуп» (Гогәуа 2007: 360). Аха урҭ 

рцәаныррақәа ирымамызт анарха. 

Автор илшеит Аишьеи Ардашьыли рыбзиеибабара цқьаны 

аарҧшра. Уи цқьоуп, иҵаулоуп, аныхачаҧа ирзаҩызоуп, иахьчоит. 

Ардашьыл иҧсҭазаараҿы Аишьа лахь имоу абзиабара акырӡа 

аҵанакуеит, уи азоуп бжь-шықәса рышьҭахь, аҵыхәтәаны 

дналҿаҧшырц дабрагьны дахьылаз ашьхантәи дзылбаауагьы. 

Уамашәа иубаратәы иҟоуп, хышықәса ҩызара изызуаз ила изыҭрысуа 

ианалага, имшьыр ада ҧсыхәа аныҟамла, ианишьуа изцәырҵуа 

ацәалашәара бааҧсы. Усҟан иара иеиликаауеит иҵыхәтәа 

шааигәахаз, ари адунеи аҿы шьҭа дшымцхәхаз. Ацәалашәара бааҧс 

шимазгьы дцоит Аишьа лышҟа. Уи аҵыхәтәанынӡа агәра игаӡомызт 

лҿаҧшыра иоуп ҳәа, избанзар иара ихымҭа дагахьан Абел, ихарала 

дыршьхьан Иаса. «Уаҳа исзымычҳаит, сааит бызбарц» ҳәа ихы лгәы 

инадиҵоит, аамҭа акыр шцахьазгьы, урҭ рцәаныррақәа ӷәӷәан. Аха 

Аишьа иналыгӡар акәын луалҧшьа, бжь-шықәса раҧхьа Абел илҭаз 

ажәа ҧшын. Уи азы иаҭахын агәаӷьра. Лхи-лыҧси реиҧш илбоз ауаҩы 

дылҭиир акәын, егьа илцәыуадаҩзаргьы, иналыгӡар акәын лажәа. 

«Уи илахьҵәҟьа кылжәан ихы-иҿы зегьы ашьа аҿашәны иҟан. 

Илахь анаӡараҿы ианыз ашьана заҵәык шьакгьы иазымҟьашьыкәа ус 

иааҧшуан <…> Адгьыл ҵысызшәа даагазҽазит Аишьа, аха 

лҽаанылкылт <…> – Саҭоумҵан, сажәа сзамеижьеит <…> исҭихьаз… 

– лҳәеит уи лхазы» (Гогәуа 2007: 434). Абас ихыркәшоуп афырхацәа 

рразҟымҩа. Р.Хә. Қапба иазгәеиҭоит: «Аамҭа ҿыц иахараны аҧсуа 

қьабз аҧҟарақәа еилазгаз Аишьагьы лахьынҵак лауазар акәхап» ҳәа. 

Аха иазгәаҭатәуп, Аишьа аҧсуа ҧҟарақәа еилалымгаӡеит, бжь-

шықәса раҧхьа илыхьыз агха лыриашеит ауп. Ииашоуп, ажәа зылҭаз 

Абел дыҟаӡамызт, аха уеизгьы илҭахымызт лажәа деижьар. Аишьа 

агәра лгон Ардашьыли лареи рыбжьара иҟаз ацәанырра ҧха, убри 

мыхьшәашәахарц азоуп ас еиҧш лхы зымҩаҧылгазгьы. Аха иагьа ус 

иҟазаргьы, Аишьа илылшон Ардашьыл иеиқәырхара, аамҭа ҿыц 

дашьашәаланы имҩақәҵара, уи уажәшьҭа аӡәгьы диҧырхагамызт, 

ибон иҟаз аиҭакрақәа. Лара илдыруан лашьа ишьа Ардашьыл 

изихьшымыз, уи иҭахара зхараз аамҭа ҿыц аагара азықәҧаҩцәа Кани 

Ражьдени ракәын. Ҳәарада, диашаӡам лхарала Ардашьыл ишьа урҭ 

иахькарҭәаз. Избанзар, араҟа ҳара иаабоит Аишьа лыҧсы зыхәлаз 

лашьа заҵә Иасеи лыҧсеиҧш бзиа илбоз Ардашьыли ҭазырхаз дара 

шракәу, ус анакәха, иуадаҩуп аҳәара Аишьа Асовет мчра 

лазыҟазаашьа атәы. 

Хымҧада, Аишьа лхаҿсахьа ҟазара ҳаракыла иҭыхуп, 

лыҧшӡареи лыразреи иргәылаҵәахуп агәаӷьреи агәымшәареи. Аха уи 

агәаӷьра еснагь иахьаҭаху лхы илзархәом. Иазгәаҭатәуп, Аишьа, 

ганкахьала, ишылдыруаз лхымҩаҧгашьа шиашамыз, уи ала лара 

лыҧсҭазаара иагәылаҵәахыз акәицгьы шҿыцәаауаз, аха даҽа 

ганкахьала, аамҭа ҿыц лықәыӷәӷәон, уи даҿагылартә еиҧш амч 

лымамызт. 

Ароман аҟны ицәыргоу ахаҿсахьақәа зегьы дрылҳәҳәоит 

аҳкәажә Макрина. Уи лхаҿсахьагьы – итрагедиатәу хаҿсахьоуп. 

Макрина лыҧсҭазаара атәы ҳәа акгьы ҳаздырӡом, автор 

данцәыригогьы лашьцәа Маршьанаа дара-дара анеиҿагылоу 

аамҭазоуп: «Ус ашьҭахьтәи ашә аатын, дааҩналеит ҧҳәыс аукы, пакы, 

еинаалак. Уи лыхцәы даара иааилашыҩкхьан, аха џьара ччаҧшьк 

знымҧшуаз лхы-лҿы хәхәа ҧшӡа, аӡӷаб цәа аҟәнын» (Гогәуа 2007: 

382). Азныказы араҟа Макрина уаҩы хьшәашәак лакәны ауп дшаабо, 

аха анаҩс ҳара еилаҳкаауеит уи зеилкаареи, зынамыси ҳараку, 

забшьҭра иаҵаҽырбо, зхатә насыҧ аҵкьыс зашьцәа рааӡара 

еиӷьазшьаз, зыҧсҭазаарагьы урҭ ирыхҭнызҵаз шлакәу. 

Маршьанаа риашьара рҵыхәтәа ааигәахо ианалага, дара-дара 

рылақәа кны иҭибахуан. Урҭқәа збоз аҳкәажә Макрина аӡәгьы 

дзыниҿаҧшуамызт, дзықәгәыӷуаз Ардашьыл заҵәык иакәын. Иара 

иакәын Маршьанаа дуқәа ргәаӷь зызҭаны илбоз. Иҟоу 

аҭагылазаашьақәа рзы лашьцәа данрықәымчуа, ҳара иаабоит уи 

анхацәа дшырзыҟоу, убас макьаназы аҧсы шҭоу лаҳкәажәрагьы. 

Макрина зегь реиҳагьы илдыруан лаҳкәажәра ацара ишаҿыз, аха 

лжәытә гәы илнаруамызт, макьана дгәыӷуан, уи акәӡан лыҧсгьы зкыз, 

насгьы лашьцәа рзы дгәышьҭыхган, дымҩақәҵаган. Ииашоуп, лара 

илдыруан аиаӡаара иаҿыз ҭауади-аамсҭеи раамҭа уаҳа хнырҳәышьа 

шамамыз, аха аҳкәажәк ишлықәнагаз еиҧш аҵыхәтәанынӡа лхы 

мҩаҧылгон. 

Ардашьыл иҭахымызт иҧсы еиқәзырхаз Иаса машәыр ихьыр, 

убри азын аҩны аҵаҟа дҭакны диман, иаӷацәа дыршьыр ҳәа дшәаны. 

Аха аҩны аӡәгьы даныҟамыз иақәыршәаны, Макрина илыӡбоит 

данқәыҧшӡаз зны бзиа иламхабаз Иаса ихы дақәиҭылтәырц. «…Иаса 

иблақәа ҩышьҭыхны Макрина дналыхәаҧшит, шьа злаӡамкәа иҟаз 

лӡамҩақәа, асахҭан ҟаҧшьқәа рҭаршәызшәа, иҭыҟаҧшьаа-

ҭыҟаҧшьааӡа иааҟалеит, лқьышә ихааӡа ччаҧшьк анубаалон, аха 

лыблақәа хнырҳәышьа змаӡамыз агәырҩа хьшәашәаӡа ирхын. Иаса 

даагачамкит: ари иидыруаз Макрина лакәӡамызт. Иибахьаз, иидыруаз 

Макрина дышшаӡа, дыхьшәашәаӡа, лаҳкәажәра лара дҳаракны 

дшакыз еиҧш, ларгьы иҳаракны илкын…» (Гогәуа 2007: 396–397). 

Ҳәарада, Иаса изымбатәбаран аҳкәажә лхымҩаҧгашьа, ас еиҧш 

ихаҵкы камыршәуа дахьивагьежьуаз иаҵаз изеилкаауамызт, 

издыруамызт уи ҵакыс иамаз. Еиҳаракгьы: «Уаха усзынха, ашарҧаз 

умҩа уқәысҵап <…> Уаҳагьы уара ҧырхага уоур ҳәа умшәан» ҳәа 

иалҳәаз, хәмаршақә илҳәаз џьишьоит азныказы, аха ихьшәаны ауп 

ианеиликаауа уи иаҵаз ахшыҩҵак. Макрина илҭахын лыҧсҭазаара 

аҵыхәтәантәи асааҭқәа рзы гәыла-ҧсыла бзиа илбоз ауаҩы 

лааигәара дыҟазар, уи азын дақәшаҳаҭын «лаҳкәажәра ашьҭаҵара», 

аха Иаса илымшеит инхаҩра ашьҭаҵара, уахык иадамзаргьы… 

Макрина данҿаз инаркны хәыцырҭас илымаз лашьцәа 

Маршьанаа ракәын, урҭ дышрыҵгәоз, дышрыцхраауаз лыӡӷабра 

наунагӡа илыцәцеит. Уи иналаӡит хырҩ ззылуаз лынасыҧгьы. Аха 

аҵыхәтәантәи ахҭысқәа илеилдыркааит лаҳкәажәреи лҧагьареи 

акгьы ишылзаҧсам, урҭ шҧырхага дуу лыҧсҭазааратә мҩаҿы. 

Иџьоушьаратәы иҟоуп Иаса иахь илымаз абзиабара атәы иаартны 

даналацәажәо. Ҳәарада, уи ус аргамара лылшомызт, Иасагьы лара 

лышҟа имамызҭгьы цәанырра ҧхақәак. «Схы ашла аалашәаанӡа, 

иаасхыҧсаанӡа саҳкәажәра ақәыжьны исхәаҽуан. Аха уажәы, 

саҳкәажәра ҧсыҽхазар акәхап, дырҩегьых исиааит» (Гогәуа 2007: 

400) ҳәа илҳәо лаҳкәажәра аҧсыҽхара акәӡам изхароу, иҟаз 

аҭагәҭасрақәа ирыбзоураны Макрина еилылкааит абзиабареи анреи 

иреиҳау аҧсҭазаараҿы акгьы шыҟам. Илдыруан акгьы 

шылзмырхынҳәуаз, избанзар лынасыҧи лаҳкәажәреи ажәытәра 

иагахьан. 

Иаса аҳкәажә лхала ауаҭах аҟны дааныжьны данындәылҵлак 

иеиликаауеит уаҳа ишеибамбоз, аха усҟан иара издыруамызт 

Макринеи иареи мышқәак шракәыз ирыбжьахоз.  

Иаса дцеижьҭеи мышқәак ракәын иҵуаз, аҳҭынраҿы Ардашьыл 

дишьҭаланы данаакыдгыла иаҳаз ахлымӡаах даргачамкуеит. Ас еиҧш 

ахҭысқәа дырзыҧшӡамызт, агәра изгомызт аҳкәажә уаҳа дыҟаӡам ҳәа. 

Амаҵуҩы еиҭеиҳәон: «Иацтәи ашара лҽыкәабара, лхыҿышра даҿын… 

Иацгьы лгәы иҭалкхьан уи <…> Аҳкәажә шьыжьаахыс даара 

лыҧшшәы цәгьан, лылахь еиқәын, дагьдәылымҵыцызт. Иара уахь 

дхалан, аӷьӷьа-гәгәаҳәа ашәқәа ааилеиҵеит, нас ихәаабжь ааҩуан. 

Лара, <…> даахьаҳәны ак иалҳәеит. <…> Нас ишилшоз иҟамчы иҟьеит 

<…> Аҳкәажә, ус аламала зыбла неиҵыхны зхәаҧшра рзымгәаӷьуаз 

<…> ишызбоз ашьа ҩалҿашәит <…> Ҟама хәыҷык лыман лара, 

лгәыҵәҟьа иналылҳәан, уаҳа арахь алхрагь дахьымӡеит…» (Гогәуа 

2007: 408–409). Абасала инҵәоит аҳкәажә Макрина лыҧсҭазаара. Уи 

инаваргыланы Маршьанаа дуқәагьы рҵыхәтәа ҧҵәоит. 

Макрина лыҽшьра Ардашьыл иакәӡам изхароу, изхароу аамҭа 

ауп. Ихыбгалаз ҭауади-аамсҭеи раамҭа, ҳәарада, лара илхьымсыр 

амуит. Автор лара лхаҿсахьала иааирԥшуеит Маршьанаа дуқәа 

рымчхареи рымчымхареи, лара лоуп урҭ раҳра символра азызуа. 

Иаҳҳәар ҟалоит, Макрина лхаҿсахьа нарҭаа ашәҩык ран Саҭанеи-

Гәашьа лхаҿсахьа кыр еиԥшуп ҳәа. Уигьы, нарҭаа рҵыхәтәа 

анааигәаха, ран илзымӡырҩуа, ажәа лымамкәа дҟалеит. Араҟагьы 

ҭауади-аамсҭеи раамҭа ақәӡаара ахықә аҟны ианнеи, аҳкәажә ду 

Макрина лажәа амч амамкәа иҟалеит. Макрина аҽшьра кырӡа заа 

лгәы иҭалкхьан, уи азоуп лҽыкәабаны, маҭәа цқьала аҧсра дзаҧыло. 

Лара илбон лыҧсҭазаара зегьы зыдҳәалаз раҳҭынра шеилабгаз, 

дзықәгәыӷуаз лашьцәа ракәзар аиҳараҩык ҭахахьан. Лара илылшоз 

маҷын, насгьы дмыцхәын. Дмыцхәын Ардашьыли Аишьеи 

рыҧсҭазаараҿгьы. 

Аҳкәажә Макрина дыӷәӷәаӡам Аишьа леиҧш, уи азоуп еиҳа 

имариаз амҩа – аҽшьра залылхуагьы. Дызҵымгәоз аҧсҭазаара иацыз 

аҭакҧхықәра ду уи ала илыӡбеит. Уи лыҽшьрала иеилкаахоит ицоз 

аиҿагылараҿы аиааира зго, иҳәаақәҵахоит ароман асахьаркыратә 

идеиа зегьы. 

«Амацәыс агьама» ахьӡуп Аҧсуаа Ҳџьынџьтәылатә еибашьра 

ашьҭахь акьыԥхь збаз ашәҟәыҩҩы иажәабжьқәа руак. Ари ажәабжь 

хықәкыла иазкуп аҧсуаа Ҳџьынџьтәылатә еибашьра ашьҭахьтәи 

аамҭазы ҧсыуа ҭаацәарак рыҧсҭазаашьа, рҭоурых аарҧшра аҧсуа 

ҧҳәыс лхаҿсахьала. 

Ажәабжь асиужет абас иҟоуп: Ҩыџьа бзиа еибабоз Енықәи Зиеи 

рыҧсҭазаара аилаҵара иаҧырхагахеит иҟалаз аибашьра. Енықә 

аибашьра ашьҭахь дгьежьит деибганы, аха избжак аибашьра адәаҿы 

иаанижьит. Ус ианыҟала, Зиа лашьцәа мап ацәыркит раҳәшьа Енықә 

иҭара, аибашьра инаҭаз агра дахырҟьаны. Аха лара лашьцәа 

дырзымӡырҩыкәа, Енықә диццоит. Дара дрыцынхоит, аибашьраҿы 

иҭахаз Енықә иашьеиҳаб иҧа Шьыбга. Шьыбга цәаҩала илоуп 

агыгшәыгра, уи издыруам аиуара закәу, амаҳагьара иаанаго. Иара изы 

ихадароу қьафла адунеи ақәзаара ауп. Ицәгьахәыцрақәа, 

игьангьашратә гәҭакқәа дрыҵаркуеит иҭаца, уи ишакәым ала, ибла 

ҧхамшьақәа рыла длыхәаҧшуеит. Ихәыцра ҟьашьқәа, 

ихымҩаҧгашьа кьаҳәқәа ирхылҿиаауеит атрагедиа ду – Зиа 

лҽылшьуеит. 

Зиа «аамысҭашәала дааӡоуп» ҳәа ззырҳәоз аҭыҧҳацәа раҧхьа 

дгыларатәы дыҟан зегь рыла. Лара дшыхәыҷӡаз бзиа илбаз лабацәа 

рытрадициа деиҷаҳаны иныҟәылгоит. Уи зхы ҳаҭыр ақәызҵо ҧҳәысуп, 

аха абас иҟоу аҧҳәыс бзиагьы – дыҧҳәысуп. Аҧҳәыси ахаҵеи 

рыбжьара ицәырҵырц иҟало зегьы лара илыцәтәымӡам. Арахь лара 

аҧсуа традициала иааӡоу ҧҳәысуп, лара дрықәныҟәоит аҧсуара 

аҧҟарақәа – иахәҭам, ииашам, иҧшӡам. Шьыбгеи лареи 

реизыҟазаашьаҿы уи ибзианы иаабоит. Зиа азныказы лыҧҳәысра 

лиааит, ацәанырра ласы лхы ҭнаҟьеит. Мап лҳәар лҭахуп, 

илыдлымкылар лҭахуп уи илидигало, аха илылшаӡом. Ахҭыс ласы 

ашьҭахь, лхы аҭыҧаҿы ианааилак ауп лҭагылазаашьа аҧсуала 

изакәу даназааиуа. Лара лаҧсуара убраанӡа иҵаулоуп, аамҭа 

аимгеимцаразы илиааиз ацәанырра ласы лыҧсҭазаара зегьы 

ҳәаақәнаҵо иҟалоит, лара лаҵкыс иаиааиуеит, даҽакала иаҳҳәозар, 

лаҧсуара илымаз аҧыжәара агоит, даҿагылоит, дагәҭасуеит. 

Раҧхьатәи лшьаҿа Шьыбга акрызнифалоз ачанахқәа роуп: 

«…Астол днадыххылан, ицыфаха зынтатала иҟаз акрызнифалоз 

ачанахқәа, астолқәыршә аарыкәыршан, амаҭ ахы анҭадырҷаҷо еиҧш 

астол иқәлыкшон, иқәлыкшон иҧыххаа ицаанӡа. Нас иршәны 

аҟьамсаргага илҭалыжьын, лшьапала иҭалкәаҳаит» (Гогәуа 2007: 

593). Ара иҟоу асимволра ауп, ҳәарада. Аҧсуа традициатә культура 

аҿиараҿы уи иеиҧшу ахҭысқәа раан аҧҳәыс лхымҩаҧгашьа иақәшәо 

иҟоуп Зиа лхымҩаҧгашьагьы. Аҩбатәи лшьаҿа лымаҭәа-лҩыҭәа ауп: 

«Дааиқәҟьашан, <…> амца лырӷәӷәеит. Ақәаб аазна аӡы ааҟалҵан, 

инаган инахакналҳаит. <…> Лымаҭәақәа ашкаф иҭакнаҳаз, ус 

аиашьчикқәа рҿы иҭаз зегьы ааҭганы лиарҭаҿ инықәылҵеит, 

лшьаҵақәагьы – ус. Нас днарылаҧшын, ҵкы еиқәарак аалалхит, 

ҵаҟатәи лымаҭәақәа иреиӷьыз, макьана лцәа иамбацыз, лшьаҵақәа 

рахь – ашьхәа лаҟәы зҵаз, ашьапы аҧсыршьага ҳәа дзышьҭаз. Егьырҭ 

зегьы шьаршьафк иаалаҳәан, ахқәа ааилылшьит» (Гогәуа 2007: 593). 

Настәи ахҭысқәа рыла автор иаҳирбоит еизылгаз амаҭәақәа зегьы 

абензин рықәҭәаны ишылблуа, насгьы асапын лыхьшьны ибзианы 

лыҽшылкәабо. Урҭқәа рышьҭахь амаҭәа ҿыц лышәҵаны, амаалықь 

иеиҧш илыӡбоит даныларц аамҭа илзалнахыз аҧсҭазааратә мҩа 

ҿыц. «Адәныҟа ддәылҵны ашҭа днықәххит <…> Даахьаҳәны аҵәа 

дуқәа рымҵахь лҿыналхеит. Урҭ руакы амҵан игылаз атәарҭаҿы 

днатәеит. <…> лшьамхқәа ааидырӷәӷәалан, аҳәызба амҿтәы хәы 

нықәылкын, лыхәда цқьа иҩҭырҳаны, ирҭрысны аццышә иаҩызаз 

аҳәызба аҧынҵа наҿлырхеит. Аҵәаҵла даҵыҧшны илбоз ажәҩан 

иаҵәара, иакәыршан иҟаз аҧсҭҳәақәа амацәыс нарылҟьан, лыблақәа 

нҭыблааны ицеит. Уажәраанӡа лқьышә иқәыз, амацәыс агьама 

еиҧшуп ҳәа илҧхьаӡоз шаҵааз агәаҭара дахьӡеит. Нас инеимаҳан, 

зегьы аанҵәеит…» (Гогәуа 2007: 594–595). 

Зиа лцәа-лжьы иадылҵахьаз амаҭәақәа рбылра, Шьыбга 

акрызнифалоз ачанахқәа рыҧҽра символра руеит. Уи – иҟьашьу, 

ихәымгоу лгәалашәараҟнытә аныхроуп, Зиа лхаҵа иахь илымоу 

лыбзиабара ацқьароуп. Избанзар лара даныҟамлогьы, лара лашьҭахь 

иаанхар лҭахӡамызт уи аҟьашьра ашьҭамҭа. Лҽыкәабара символс 

иамоугьы лҭагылазаашьа иацрасыз агәыҩбара лҟәыӡәӡәааны, лхаҵеи 

лареи аӡәгьы данрыбжьагыламыз аамҭа архынҳәра ауп. Ирхынҳәны, 

наунагӡа ишыҟоу ааныжьра. Абра азҵаарақәа ҩба цәырҵыр ҟалоит, 

избанзар ари аҭагылазаашьа апсихологиа дуӡӡа аҵаҵаны иҟаиҵеит 

автор: лара илылшаӡом ҩ-цәак лхарҧаны анхара. Ҩбагьы, 

лҽымшьыкәа даанхаӡаргьы, Шьыбгеи лареи реизыҟазаашьа иҵегь 

иацлар ҟалон, лыҧҳәысра лиааир алшон. Уигьы лара илдыруеит. 

Убри аҟнытә аҭагылазаашьа алҵшьа ҳәа иалылхуа иҟоу ишыҟоу 

иааныжьны ацароуп. 

Ажәабжь «Амра аҧсы шҭаз» Ал. Гогәуа иҩымҭақәа зегьы 

иаарылукаартә иҟоуп иаҵоу асимволика-философиатә хәыцрақәа 

рыла. Иааидкыланы иуҳәозар, ажәабжь аиҿартәышьа иаразнак 

иугәаланаршәоит ироман «Аҽыкәаҳа» аиҿартәышьа, еиҳарак урҭ 

еиҧшуп дзыхцәажәо ахҭысқәа раамҭақәа раарҧшраҿы. Иаҳҳәап, 

ареалтә аамҭеи асахьаркыратә аамҭеи «Аҽыкәаҳаҿы» иаарҧшуп 

абас: ареалтә аамҭа аҧсуа жәлар 30–50-тәи ашықәсқәа рзы ирхыргаз 

аамҭа ауп, асахьаркыратә аамҭа – уахыки-ҽнаки. «Амра аҧсы шҭаз» 

аҿы асахьаркыратә аамҭа ҽнак ыҟоуп, ареалтә аамҭа – 

инықәырҧшны акәзаргьы – XX ашә. 80–90-тәи ашықәсқәа роуп. Дара 

аперсонажцәа Шьасиеи Есмеи ракәзаргьы, акыр иахьеиҧшқәоу ыҟоуп, 

хазы имҩаҧысуа ахҭысқәа злаадыруа дара ргәалашәарақәеи 

рхаҿсахьақәеи рылоуп. 

Ал. Гогәуа ишиҟазшьоу еиҧш, инарҵауланы дазааҭгылеит 

ажәабжь «Амра аҧсы шҭаз» аҿы аҧсуа ҧҳәыс лхаҿсахьа, 

лыпсихологиа, лдунеихәаҧшышьа, лдоуҳа, лыҧсҭазаара зыдҳәалоу 

аҵасқәа, ақьабзқәа. Ажәабжь иагәыцә хаданы иҟоу Есмеи Езыгәи 

роуп. Урҭ рыҧсҭазаара анеиларҵоз иақәшаҳаҭмыз ыҟан иара иганахь 

алагьы, лара лганахь алагьы. «Амацәыс агьама» аҿеиҧш араҟагьы 

Есмеи Езыгәи рыбзиабара цқьоуп, рцәаныррақәа хәашьра рықәӡам. 

Акызаҵәык ирҧырхагоу аамҭа ауп, избанзар аамҭа ирзаанагеит 

изҵымҵша аус хьанҭақәа, ирхамшҭыша, ргәы ҵызблааша ахҭысқәа. 

Убарҭ ахҭысқәа иреиуоуп аҧсуаа Ҳџьынџьтәылатә еибашьрагьы. 

Езыгә аибашьра раҧхьатәи амшқәа инадыркны хацәнамырха аӷа 

диҿагылоит. Есма лакәзар, лгәыҭҟьарақәа, лхәыцрақәа, лшәарақәа 

лгәаҵа иҭаҵәахны, лхаҵа иаара дазыҧшуп. Дара агәырӷьара рымоуп, 

хара имгакәа дырхылҵраны дыҟоуп асаби, ахәышҭаареиқәырхаҩы. 

Аха уи аамҭазы рааигәа џьара дтәаны дырхыччозаарын аҩсҭаа. 

Ажәабжь раҧхьатәи адаҟьа злалагогьы Есма илзыҟалаз 

агәырҩалоуп: «Аҧсыжра аҽны акәыба иахагылаз аҳәсақәа 

дрыладыргылт. Аҭаца иахьлыхәҭоу ҳәа акәын, аха дахьгылаз 

маншәаламызт. Еимгеимцарак азы дынцәыҵыҧшшәа диҿамҧшуазар, 

Езыгә акәыба дахьҭаз ихы-иҿы лбарҭамызт. Уи Аҧсра 

иатәнатәижьҭеи иахьа хымшын. 

Минуҭқәак ирыдамзаргьы аҵыхәтәанӡа иареи лареи рхала 

еизынханы, ихәаҧшыха лоуаз џьылшьон, аха иамуӡеит: ҽынла – 

аҳәсақәа, аҵәуацәа, уахыла – аҧсыҷаҧшьацәа. Убас иҟаҵатәуп ҳәа 

уеизгьы аӡәы ихахьы имааит. Усқәа раан еиҳа дзықәгәыӷуаз 

Марицагьы алаҿылымҭит. Аҧсы игәырҩа аҟара иара аҧсра амаҵ рур 

акәын. Урҭқәа уа иарбамызт, ма уи аха рымамызт. <…> 

Иааиднагалазар уаҳа рызхара изеибамбаӡеит» (Гогәуа 2007: 533). 

Заҟа иҵаулоузеи абарҭ ацәаҳәақәа ирҳәо ахшыҩҵак! Насгьы заҟа 

рыцҳареи лаӷырӡи ргәылжжуазеи?! 

Есма данқәыҧшыз даараӡа дласын, лхы ҭҟьан, «аҧша 

иақәтәоу» ҳәа ихәмаруа илзырҳәон. Аха аҭаацәара даналала 

дҭышәынтәалеит, уи лара лхаҭагьы даараӡа деигәырӷьон. 

Лҽаанкылара зыбзоуразгьы атрадициақәа бзианы иахьылдыруази урҭ 

дахьрықәныҟәози ракәын. Аха иҟан урҭ атрадициақәа рықәныҟәара 

анылҧырхагахозгьы, иаҳҳәозар, аҧсуа ҵас иатәымызт лхаҵа 

дихагыланы аҵәыуара, мамзаргьы иааигәа днеины бла хаала 

ихәаҧшра. Атрадициа ишаҳәоз ала лхы мҩаҧылгар акәын – лыҧсы 

лылшәшәаны дкаҳаанӡа лшьапы дықәгылазар акәын. Аамҭа аидара 

хьанҭа дзаҵанаҵозгьы Есма Анцәа идоуҳала илылшоит хьымӡӷ мгакәа 

уи аҵагылара. Есмеи Езыгәи ррыцҳарақәа зегьы зхароу еиҭакра, 

ҩашьара зқәым аамҭа ауп. 

Ал. Гогәуа аҧсуа иҧсҭазаара аҩнуҵаҟа иагәылаҧшны избауа, 

хымҧада, аҭаацәаратә еизыҟазаашьақәа, аҧҳәысаагаратә традициа, 

уи аҧсуаа разыҟазаашьа, ахацәа уи азҵаара разнеишьа уҳәа 

изымдыруаз иҟоузеи. Абра иҳамоу асахьагьы иаанарҧшуеит аҧсуа 

ҭаацәаралаларатә культураҿы иҟалало, аҭыҧ змаз 

аҭагылазаашьақәа, нас уи иахылҿиаауаз ахҭысқәагьы. Ииашоуп, 

автор иҳәаӡом Есма ланхәыҧҳаи, ланхәеи, лареи ирҿашәалак 

еибырҳәоит, еибацәымӷуп ҳәа. Ус шакәугьы, аҧхьаҩ игәеимҭарц 

залшаӡом урҭ рыбжьара ишыҟоу аҳәаа, агәыхьшәашәара шрыбжьоу. 

Уи зхароу, ҳәарада, рыбжьара иҟоу азеилибамкаареи 

ахыншьаларақәеи роуп. Урҭқәа рыриашара, реинырнаалара зылшоны 

иҟоу иираны иҟоу амаалықь заҵәык иоуп. 

Автор иалеигало абааш акәзаргьы, Есма лзы аҧсҭазаара 

иасимволуп: «Аибаркыра иалыҳәҳәоз ахәахьы дыҧшит: азбжак 

ашәшьы азааихьан. Абааш макьана амра ашәахәақәа ирылагылан» 

(Гогәуа 2007: 559). Аха уи инамадангьы, ҳара излаабо ала, Езыгә 

ихаҭа абааш дшаҩызаз, фырхаҵарала дышҭахаз атәгьы аҳәоит, иара 

убасгьы, аҵеи – ахәышҭаареиқәырхаҩ, аԥсадгьыл ахьчаҩ диираны 

дшыҟоу иадыргоуп, аԥеиԥш иасимволуп уи абааш амра ашәахәақәа 

ахьақәыҷҷо. Абааш иахьшу амра ауп лыҧсы еивызгогьы. Уи ауп 

ҧсыҭгагас илымоугьы. Абас иҟалоит аҵеи иира. Аҵеи диит ҳәа игаз 

ахысбжьы инақәырццакны «…амра шҭаз, Аҧсаа ржәытә 

нышәынҭрақәа ахьыҟаз ахәызқәантә еиҭа ахысбыжьқәа ааҩит. Ари 

иҭахаз ихьӡала акәын» (Гогәуа 2007: 565–567). Аҧсҭазаара гылаӡам 

ҭыҧк аҿы, ҧхьаҟа ицоит еснагь. «Аиреи аҧсреи еицуп» рҳәоит 

аҧсуаа. Ииашаҵәҟьаны, аира ахьыҟоу аҧсрагьы ҟалароуп, ишҧа нас 

Анцәа ус ҧҟараны иаҧиҵеит. Амаалықь иирала зегьы рҭыҧқәа рҿы 

иргылахеит. Есма ланхәыҧҳаи, ланхәеи, лареи рыбжьара иҟаз 

ахьшәашәара иаразнак иҟәандахеит, дара-дара еизгәыбылуа, 

ирыцҳаибашьо, рмаршә еибакуа иҟалеит. Есма лакәзар, лхылҵ иахь 

илымаз абзиабара иааваҟәыло иҟалеит урҭ рахь ҿыц лгәаҿы 

иҩаҵхахаз абзиабарагьы. 

Есма лхаҿсахьа ала автор даҳирбоит аҧсуа ҧҳәыс иагьа 

мыҟәмабара лхылгаргьы, аҵыхәтәан ишлылшо дзыниахьоу ацәгьа-

мыцәгьарақәа лгәаҵаҿы инҭаҵәахны, ҿыц аҧсҭазаара лаша амҩа 

анылара. Есмагьы илылшеит лгәырҩа даиааины ҿыц аҧсҭазаара – 

амаалықь идунеи ҿыц ауасхыр азышьҭаҵара. Анцәа дызхимбааз 

агәырӷьара, анасыҧ деиҷаҳаны, илгәыҵаҳәҳәаны илыдылкылеит. 

«…Икараха ицәаз асаби дшаҳәшаҳәуа иан длыван. Ларгьы, агәырҩеи, 

агәырӷьареи, лыхшароуреи, дызҭаз анра аҳра – зегьы деимаркуан, 

иҭыхьшәашәаа иҟаз лгәы аазырҧхаз анасыҧ ҿыц лхы 

ахылбаауамызт. Зымч ахьмаҷыз аҟынтә ихьанҭан иҟаз лнапы 

ишаҳәшаҳәуа илываз аилаҳәара инақәылҵеит. Уи абжьы рганы 

иҧсыҧ леигаҩеигон. 

<…> Аҧсҭазаара аус ауан» (Гогәуа 2007: 568). 

Ал. Гогәуа ироман кьаҿ «Ашыцра» иаанарҧшуеит ҩ-

еибашьрак рыбжьара иҟалаз ахҭысқәа. Ахҭысқәа зыкәша-мыкәша 

имҩаҧысуа зхаҵа аибашьра хабарда ибжьаӡыз, ҩыџьа арҧарцәа ран 

Ната лоуп. Ната лҭоурых атәы автор иҳаилиркаауеит афырхаҵа хада 

Иона иҟынтәи. Ароман ареалтә аамҭа аибашьра ашьҭахьтәи иааиуа 

ашықәс ауп. Уантәи ауп ишалаго лара лыҧсҭазаара аҭоурыхгьы. 

Ароман аҟны излеилаҳкаауа ала, Ната даараӡа дыҧшӡан, ҩыџьа 

ахшара дышранызгьы, аџьабаа шылбозгьы, ахаа цәа лыҟәнын. 

Лыҧсҭазаара бзиарас ҳәа илзаанагаз аабаӡом, иҟалап уи 

данқәыҧшызгьы дзаҵәызҭгьы уажәеиҧш. Ната лыҧсҭазаара гьамак 

аманы иубаӡом, днасыҧдоуп. Иара убри анасыҧдароуп Ал. Гогәуа 

ифырхацәа зегьы еидызҳәалогьы. 

Ната дызҭахызи дызҭахымзи еиҟаран, урҭ рыбжьара иҟан 

лыҧшӡара иаҵашьыцуаз. Лара ишылҟазшьаз еиҧш, акгьы лымбошәа 

ҟаҵаны лыбла иаҩлыжьуан. Иҟан дызҭахызгьы: «Дхәыҷыз, ддуз, уи 

иаразнак дгәеимҭар ҟаломызт. Аҽакы акәым, слыхәаҧшландаз, 

дсыхәаҧшландаз ҳәа уҟалон» (Гогәуа 2012: 22), аиашазы лыҧшӡара 

адагьы илхылҵуан аура бзиак, уи иаҵаз аенергиатә мчра амхылдыз 

еиҧш ауаа лыднахалон. Аха иҟаз аибашьреи анымха-хымҵәареи 

ирымуит лыҧсҭазаара дмырхәашьыр. 

Ната автор џьаргьы длықәыӡбо иаабаӡом, аха усгьы 

гәынхәҵысҭла иаҳныруеит лхымҩаҧгашьа дшақәшаҳаҭым. Ната 

иаалџьумшьартә еиҧш аҭагылазаашьа цәгьа лхы ҭаларгылоит, 

ишакәым ақыҭа аиҳабы Бектори лареи анеидырбала нахыс гәыкала 

бзиа дызбаҵәҟьоз лцәыхьшәашәахеит. Ларгьы лынамыс уаҳа 

илнамыруит лбааҟа алыбаара, дахьынхоз ахәҵаҟа аусура далагоит. 

«Агәаҟреи, амыткәмеи, алаӷырӡи, иахьеи-уахеи иҳаҳарызеи ҳәа 

аҧшра ауаҩы, дарбанзаалак, даргәашоит. Лашара хәыҷык, ччаҧшьк, 

лафк – урҭ реиҧш иҟоу аамҭақәа рзы акырӡа иаҧсоуп. Аҧсҭазаара 

злыҧхо, ичча-ччо иҟаз Ната иахьа знык даабандаз, днаҳахәаччандаз 

ҳәа иҟазгьы маҷҩымызт. Урҭ Тата ҳәа илышьҭан» (Гогәуа 2012: 39). 

Аҧхьаҩ изцәырҵуеит азҵаара: Иарбан мзызу, Ната абри еиҧш иҟоу 

аҭагылазаашьа дҭазыргылаз ҳәа, иҟалап илиааизар лыҧҳәысра. 

Ната аханатәгьы, аибашьра иаалагазар, аколнхарахь усура 

данаауаз кыр дагхон, цәыкьагьы акәын данцоз. Ус ҟалымҵаргьы 

лыҩны-лгәара, лыхшара злырбозгьы длымамызт. Илымаз 

«ахылаҧшра бзиа» иаалҵшәахеит анаҩстәи ахҭысқәа. Лара лахь 

ажәлар ирымаз абзиабара ҵаулан, убри азоуп ажәа ҟьашьқәа 

дзадмыргазгьы, излеилаҷаҳаз. Бектор машәырла даныршьгьы акгьы 

лзымҳәеит, иҵәыуарагьы дзымнеит, избанзар иаҧсыуарамызт, усҟан 

лхәыҷқәа ахааназгьы ирхымҵуаз ахьымӡӷ рыххалон. 

Иарбан мчыз илыцхраауаз Ната, илҧылоз ауадаҩрақәа зегьы 

риааира, ииашоуп урҭ ртәы ароман аҟны иаартны иҳәаӡам, аха 

иҳауеит агәҩара лыҧсҭазаара аҵыхәтәантәи амшқәа рҟынӡа уи 

дшазгәышьуаз абзиабара цқьа, лцәа-лжьы ианырыр лҭахын уи 

иахылҵуаз амца. Ната лгәаҟрақәа иреиуоуп ароман афырхаҵа хада 

Иона кыр дахьқәыҧшыз иахырҟьаны, лгәы иҭаз иара иҿы 

иахьылзымҳәоз, илҭахын лгәы иҭаз зегьы акы аанмыжькәа иалҳәар, 

аха лыламыс илылнаршомызт, ирыбжьаз ашықәсқәа дҿарҳәон. 

Ната лыҧсҭазаара дшалҵыз Иона ианиаҳа кыр игәы иалсит, аха 

изыгәаӷьуам лҵәыуара. Хықәкыла лыҧсыжрахь дышцогьы, 

аҵыхәтәаны иареи лареи еицны аӡы иахьырыз, нас рыҧсы 

ахьыршьоз ахаҳә аҟны иҽааникылоит, избанзар иҭахын иара лыҧсы 

ҭаны наунагӡа игәалашәараҿы дынхар, дышҧсыҵәҟьаз иблала ибар, 

дацәшәон дицәыӡыр ҳәа. Данхәыҷызтәи игәалашәарақәа 

дреиҷаҳауан, иҭахымызт ҽнакала инаимпыҵаба ицар, усҟан иара 

иҧсҭазаарагьы иаиуӡомызт агьама. 

Иона агәра игон Ната лыччаҧшь лыманы аарцә дшынхаз, 

ларгьы агәра лгон мышкымзар-мышкы гәаартыла диацәажәап ҳәа, 

иҟамлап ҳәа аҧынгыла. Аха иҟан жәынгьы-ҿангьы ирҧырхагаз 

«амзызқәа»: ирыбжьаз ашықәсҧхьаӡареи аҧсреи. Аамҭала зны, 

ирыбжьаз ашықәсқәа азин рынаҭомызт гәаартыла еицәажәартә еиҧш, 

хаҭала иуҳәозар Ната лыгәҭахәыцрақәа Иона изаалыртыртә еиҧш, 

уажәы ирыбжьагылан ахааназ хнырҳәышьа змамыз аҧсра. 

Ната лыҧсҭазаараҿы кыр гәаҟреи рыцҳареи шылхылгазгьы, 

аҵыхәтәанынӡа дшыҧҳәыс разыз даанхоит. Аҵыхәтәантәи 

ацәаҳәақәа рыла ҳара еилаҳкаауеит уи лхәыҷқәа ршьапы 

ақәыргылара шлылшаз, дшанылаз амҩа иаша. Уи аҧхьаҩ игәаҿы 

даанхоит аҧсҭазаара бзиа иазгәыҳәуа, зыламыс ҳараку, иразу 

хаҿсахьаны. Ната аҧсҭазаара дацәтәымӡам, уаантәи иаагоу 

хаҿсахьоуп. Уамашәа иубаша, Аишьеи, Макринеи, Натеи 

иазгәышьуеит аҭынч ҧсҭазаара, аҭаацәара аҧҵара, абзиабара, аха 

урҭ зегьы дара ирылхәдаауп, избанзар урҭ араатәи адунеи 

рцәыҭшәоуп, иахьеиҳау ашҟа рымҩа хоуп. 

Абасала, аҧсуа прозаик Ал. Гогәуа иҩымҭақәа ирныҧшуеит 

аҧсуа традициа аструктуратә еилазаашьақәа зегьы. Ашәҟәыҩҩы 

иқәҿиеит ҳәа уҳәар ҟалоит, ирҿиамҭақәа рҿы атрадициеи аамҭеи 

реиҿыбаашьа аҷыдарақәа раарҧшра. Ал. Гогәуа ифырхацәа – аҳәса 

зегьы рхаҿсахьа иагьа итрагедиатәны иааирҧшуазаргьы, 

имҩақәҵагаҩцәоуп, иаҳзаанрыжьуеит агәыӷра аҧеиҧш лашазы, урҭ 

аӡәгьы илаҩашьом рыбзиабабареи, рыгәаӷьреи, ргәымшәареи рыла, 

аӡәгьы алаӷырӡ калыршәуа дубаӡом, иӷәӷәақәоуп, доуҳала иҳаракуп, 

ареалтә ҧсҭазаара иагәылсны иаауеит.  

Ал. Гогәуа иҩымҭақәа зегьы рҿы иубоит иара аниҩызтәи аамҭа 

ахыҧша, ҷыдала аҧсуа ҧҳәыс лхаҿсахьа аарҧшраҿы. Иҟоуп урҭ 

зегьы еидызкыло, еицырзеиҧшу – алахьынҵадара, агәырҩара, аҧсра, 

ма аҽшьра, ажәакала аразҟыдара. Ал. Гогәуа иаҟара аҧсуа ҧҳәыс 

лыҩнуҵҟатә дунеи амаӡақәа аарҧшны аҧхьаҩ изырбахьоу шәҟәыҩҩ 

дыҟамзар ҟалап.  

АҴЫХӘТӘАЖӘА 
 

Аусумҭа иаҳнарбоит аҧсуа ҭоурых аҟны аҧсуа ҧҳәыс 

лҭагылазаашьа, лҷыда ҟазшьақәа, лаҳракырақәа ртәы, иара убас 

лыҧсыҽрақәагьы. Урҭ зегьы аамҭа иқәнаргылоз апроблемақәеи 

асоциалтә ҧсҭазаараҿы дара рхаҭақәа иааныркылоз аҭыҧи 

ирыдҳәалан. Урҭ цәырҵуан алакәқәа, амифқәа, алегендақәа уҳәа 

рыҟны хадара зуа персонажцәаны. Шамахамзар алашара, абзиара, 

ахәышҭаара аиқәырхара ирсимволны акәын ажәлар ишаадырҧшуаз 

аҳәса рхаҿсахьа. Аха апатриархат ашьаҭа есааира 

иӷәӷәахацыҧхьаӡа, ахәышҭаара еиқәырхаҩыс иҟаз аҧҳәыс лҟазшьа 

аҟны ицәырҵуа иалагеит ауаҩы иҧырхагоу, дызмырҿио аҷыдарақәа. 

Ара аҧҳәыс дҟалеит дыџьнышны, дҩысҭааны, дҭакәажәы-омаганы. 

Аҧҳәыс лҭеиҭыҧши лҟазшьеи ирыхҭысуаз аԥсахрақәа ибзиаӡаны 

ирныҧшит алакәқәа, еиҳарак – анашанатәи абзазаратәи. 

Аепос аҿы иаҳҧыло аҳәса зегьы дырхыҳәҳәоит Саҭанеи-

Гәашьа. Уи лхаҿсахьаҿы еизгоуп лара лаамҭа иатәыз аҧҳәыс идеал 

лыбзиарақәа зегьы – адоуҳа, амчра ду, анра, аҧшӡара, ахаара. 

Саҭанеи-Гәашьа шә-ҩык дранзар, егьырҭ ахаҿсахьақәа еиҳа 

аҭаацәара маҷ иадҳәалоуп.  

Урҭ ирышьҭанеиуа аҭоурых-фырхаҵаратә ҳәамҭақәа рҿы аҳәса 

рхаҿсахьақәа аарҧшуп фырхаҵарыла «аҧҳәысаагара» амотив иатәу 

асиужетқәа рыҟны. 

Аҧсуа сахьаркыратә литератураҿы акәзар, аҧҳәыс лхаҿсахьа 

инарҭбааны иахьцәыргоу аҩымҭақәа маҷым. Урҭ иреиуоуп: И. 

Папасқьыр «Ҭемыр», «Аҧҳәыс лыпату», Д. Гәлиа «Камаҷыҷ», Ал. 

Џьениа «Анымираҳ – ҩыџьа рынцәахәы», Ал. Гогәуа «Елана», «Аси 

амацәыси», «Ашыцра», Н. Ҭар-ԥҳа «Маҵиса», «Бзыԥтәи аповест», 

Шь. Ҷкадуа «Аԥҳәыс ласы…», «Аччара баҩы алоума?!», 

Шь. Аџьынџьал «Амзаҿа ангыло» уҳәа ирацәаны. 

И. Папасқьыр ироман «Ҭемыр» аперсонаж хада Зина 

лхаҿсахьала ҳара даабоит традициала иааӡоу аҧсуа ҭыҧҳа, агәамч 

змоу, еилҟьоу, ауадаҩрақәа ирцәымшәо, еснагь аҩадара икыду, 

ҧхьаҟа аизҳара мҩас измоу. Зина, типла дугозар, аҧсуа сахьаркыратә 

литератураҿы илышьашәалоу ахаҿсахьақәа маҷӡам, аха лара 

лаамҭазы даӡәын, лара лоуп раԥхьатәи аколнхаҩ-ԥҳәызба. 

И. Папасқьыр ироман «Аԥҳәыс лыпату» аҟны аҧсуа ҧҳәыс 

лхаҿсахьа инарҵауланы, мҽхакы ҭбаала автор хықәкыс ианышьҭих, 

ифырхаҵа лыхьӡгьы дазхәыцыр акәын, еиҳа еиӷьхон, ҳәарада, ҧсыуа 

жәытә хьӡык лымазар. Даҽа ганкахьала уанахәаҧшуа, Саида лыхьӡ 

еиҧш, илылоу аҧсуарақәагьы маҷуп, дырцәыхароуп аҵасқәеи-

ақьабзқәеи, уи – дсоветуаҩуп, дуаҩ ҿыцуп.  

Автор аҧхьанатә ишьҭихыз ахықәкы – Саида лыла аҧсуа ҧҳәыс 

лхаҿсахьа аарҧшра залымшаӡеит. Избанзар, Саида лхаҿала 

иааирҧшыз, аҧсуа жәлар жәынгьы-ҿангьы иҳацәтәыму ауаҩ ҿыц, 

асовет уаҩ лхаҿсахьоуп. Егьырҭ аҳәынҭқаррақәа рҿы иҟаз апроблема, 

аҧҳәыс лыларҟәра иаҵаз ауадаҩрақәа, аҧсуа ҳәсақәа ирыцәтәымын. 

Аҧсуараҿы аеншьа ианакәызаалакгьы аҭаацәараҿы зегь реиҳа пату 

змоу иоуп. Уи илакьысра, ишакәым изныҟәара еиҳау гәнаҳа ыҟаӡам, 

убри аҟнытәи агәрагара цәгьоуп Нуца лхымҩаҧгашьа. Аҧсҭазаара 

иацәтәыму, иазышьҭымхуа, иаднамкыло адгалара, ма сахьаркыратә 

литературала аларҵәара иашаӡам. Егьа ус иҟазаргьы, ароман автор 

илшеит аҧсуа ҧҳәыс лхаҿсахьа даҽа ганкала аарҧшра, маҷк 

ареалра иацәтәымзаргьы, иаҵоу аромантика маҷӡам.  

Иҳаҩсыз ашәышықәса 30 – 50-тәи ашықәсқәа рзы аурыс 

литератураҿы тенденциак аҳасаб ала иҿиауан ауаҩ ҿыц иааӡара. 

Ҳәарада, ицоз атенденциа изацәымцеит аҧсуаа реиҧш ҳашьцәа 

адыгақәагьы. Т. Керашев ироман «Анасыҧахь амҩа» аҟны автор 

еиҳарак дыззааҭгылаз аедыгь ҧҳәыс лызҵаароуп. Иҟалап, уи зыхҟьаз 

Асовет мчра анышьақәгыла ашьҭахь, аедыгь ҧҳәыс ахаҵа 

дааиваҟәыло амаҵура ҭыҧқәа аанылкыло дахьалагаз акәзар. Уаанӡа 

ажәа змамыз, аҩнус ада акгьы знапы алакымыз аҧҳәыс, уажәы 

ахақәиҭра анлоу, аамҭа ҿыц лдунеихәаҧшра анаҧсах, ахақәиҭра 

анлынаҭа, шьаҭанкыла аҽаҧсахит уи лҭагылазаашьа. Уи бзианы 

иаабоит Нафисеҭ лхаҿсахьала. Дылзааигәоуп лҩыза – аҧсуа 

ҧҳәызба Саида. Урҭ рразҟқәеи рдунеихәаҧшышьақәеи кыр 

еишьашәалоуп. Ароман «Анасыҧахь амҩа» ахықәкы хада – аамҭа 

ҿыц ааиреи, аедыгь ҧҳәыс ахақәиҭра лоуреи раарҧшреи 

рышьақәырӷәӷәареи ауп. Аедыгь ҧҳәыс лзы гимнк иаҩызоуп ари 

ароман, уи ахы инаркны аҵыхәанӡа иагәылганы игоуп аҧҳәыс 

лразҟымҩа. 

Д. Гәлиа ироман «Камаҷыҷ» аҟны инарҭбааны, инарҵауланы 

дазааҭгылоит Камаҷыҷ даниы инаркны лыҧсҭазаараҿы иҟалаз хра 

злоу ахҭысқәа акакала. Уи иабзоураны еиҳагьы еилкаахеит 

афырҧҳәызба хада лҟазшьа, лцәаҩа, лыгәҭакқәа, аха еилкаамкәа 

инхеит аҵыхәтәанынӡа – лыбзиабара. Ароман уанаҧхьо иумбарц 

залшом шаҟа автор ифырхаҵа бзиа дибо, жәа лыҧшаахла 

длыхцәажәо. Араҟа ҳара иаабаӡом Камаҷыҷ бзиабара дук лыманы, 

мамзаргьы аӡәы лгәы изцо, еиҳа ииашахоит дхаҵамҧҳәысны 

дахьааӡази лхамаҧагьареи ирыхҟьаны лыҧсҭазаараҿы абзиабара 

цқьа лԥымлеит ҳәа аҳәара.   

А. Шогенцуков ипоема «Мадина» афырхаҵа хада Мадина 

чаҧашьала даара иҧшӡоу, игәкыу, амреи амзеи ирацлабуа, 

аеҵәеиҧш илашо адыга ҭыҧҳауп. Нҵыра аимуит Мадина 

лыбзиабара, уи даҧырхагахоит ланшьа гәакьа. Уи илҧырхагоуп 

апатриархалтә хдырра, араҟа аҧҳәыс илымам абжьы, илҳәо акгьы 

аанагом. Иҟалап уи зыхҟьаз, усҟантәи аамҭазы Нхыҵ-Кавказтәи 

ареспубликақәа рҿы аҧҳәыс дларҟәны дахьгылаз акәзар. Аҵарауаа, 

аныҟәаҩцәа уҳәа акырынтә иазгәарҭахьан аҧсуа ҧҳәыс еиҳа 

ахақәиҭра шлымаз адыга жәларқәа рҿы аасҭа. Аҧсуа ҧҳәыс 

илгәамҧхо, дзықәшаҳаҭым акы ыҟазар, иахьахәҭоу лыбжьы неиртә, 

илхаҵгылартә еиҧш дныҟәон. 

 Мадина лҟазшьала иаабоит, зани заби рҳәатәы иахымҧо, насгьы 

иҟоу аамҭа иқәныҟәо аӡә шлакәу. Илҭаххаҵәҟьазҭгьы лыбзиабара 

аиқәырхара лылшон, лан лабжьгара дахаҵгыланы ианаамҭаз 

дыбналазҭгьы.  

Аҵасқәеи ақьабзқәеи, апатриархалтә еизыҟазаашьеи нҵыра 

арымҭеит Мадина лразҟы. Иршьит, иркәаҳаит лыбзиабара, 

илхамҵгылеит лаби ланшьеи. Мадина заҟа мчымхарыла даарҧшу 

аҟара, Камаҷыҷ еиҳа амч лыманы, алшара лыманы даабоит. Камаҷыҷ, 

лыԥсҭазаараҿы дзыниаз арыцҳарақәа рхыҵхырҭаҿы игылаз 

Ҭаҭласҭан ишьра лгәы иҭалкуеит, иагьыналыгӡоит. Иҟалаз ауаҩшьра 

иахылҿиааит атрагедиа ду, избанзар аҧсуа ҵасқәеи ақьабзқәеи, иара 

убас адунеи ахьынӡа-наӡааӡо атрадициатә культурақәа изларҳәо ала, 

аҧҳәыс лшьа лур ҟалоит, лшьа зуша аӡәгьы даныҟам. Аха араҟа 

дыҟоуп лаб, иҟоуп убасгьы лыешьара. Урҭ зегьы еиқәных ишыҟаз, 

лара лхала лшьа лируеит автор.  

Ароман аҟны ихадаз Камаҷыҷ лхаҿсахьа харҭәааны, аганқәа 

зегьы рыла инарҵауланы аарҧшра акәын. Автор, ҳәарада, уи илшеит. 

Камаҷыҷ лхаҿсахьаҿы мыцхәы еизыркәкәацәоуп афырҧҳәысра. Уи 

мыцхәы дҳаракны лаарҧшра автор игхақәа иреиуоуп, ганкахьала. Аха 

убри аан, иазхьаԥшзар ахәҭоуп аԥсуа ҵарауаа ргәаанагарақәа 

Камаҷыҷ лхаҿсахьа аира иазкны ирҳәо.  

Д. Гәлиа ироман аҿгьы дызлацәажәо аҧҳәыс лкульт иамоу 

аҩаӡара ауп. А. Шогенцуков ипоема аҟынгьы дыззааҭгыло 

апатриархалтә знеишьа иамоу аҧыжәареи, ахацәа аҳәса рахь ирымоу 

атәамбареи ирхылҵыз атрагедиа ауп.  

М. Лакрба иновеллақәа рҟны аԥҳәыс ихадоу рольк лыманы 

даабаӡом, насгьы мыч ҷыдак, ма доуҳак далаҟаны. Ановеллақәа рҟны 

иаҳԥыло аҳәса рхаҿсахьақәа зегьы аԥсҭазаара аҟынтәи иаагоу роуп. 

Ҳәарада, урҭ рхымҩаԥгашьақәагьы дасу рыԥсҭазаашьа иадҳәалоуп, 

иҳәаақәызҵогьы изҭагылоу аамҭа ауп. Иновеллақәа рҟны иалоу 

афырхацәа зегьы, шамахамзар, еишьашәалоу роуп, еидызкылогьы – 

Аламыс ауп. Иалкаау ановеллақәа рҟны еиҳарак иззааҭгылоу аҧҳәыс 

лысасдкылашьеи, лыуаҩышьеи, лыламыси, лыгәаӷьреи, лгәеилгареи 

роуп. 

Аамҭала рҽырыҧсахуеит, иҿиоит амилаҭтә традициагьы. Аха 

атрадициа аамҭа иаанаго аҿыцрақәа зегьы аднакыло иалагар, усҟан 

зынӡа иацәыӡыр ауеит амилаҭ агәаҭа. Иҟалоит атрадициеи аамҭеи 

еиҿыбааны, еиқәшәаны ианцогьы. Атрадициеи аамҭеи реиҿыбаара, 

хымҧада, ирныруеит урҭ рырҿиара иалагылоу ауаа, аҳәса, ахацәа уб.         

иҵ. 

Аурыси аедыгьи литературақәа рҿы ауаҩ ҿыц иааӡара проблема 

хадас ирымазҭгьы, аҧсуа сахьаркыратә литератураҿы, иҟалон 

иазхьамҧшыргьы. Избанзар, аҧсуа ҧҳәыс ианакәызаалакгьы илыман 

ахақәиҭра, атрадициа џьаргьы дҿанаҳәаӡомызт, ианаалҭаххоз ахаҵа 

имаҭәа лышәҵаны қәылара дцар ҟалон, ма еибашьра, иара убас 

аизараҿы днықәгыланы ажәа лҳәар. Аха ус изыҟамлеит, аамҭа 

ахыҧша изацәымцеит аԥҳәыс лхаҭарагьы. Ҳашәҟәыҩҩцәагьы егьырҭ 

алитературақәа рҿеиҧш рҽазыршәеит ауаҩ ҿыц иааӡара, аҧсуа 

ҧҳәыс еиҳау аҩаӡарахь лхагалара. 

Иалкааны, хыла абзиабара атема иазку аҩымҭақәа еиуеиҧшым 

амилаҭтә литературақәа рҿы, рцәырҵреи рыҿиареи аҭоурых ду 

амоуп. Аҧсуа литература акәзар, ҷыдала уи атема мацара иазку 

инеиҵыху алитературатә ҧҵамҭа ҭыҵуеит 1960 ш. азы. Уи Ҷ. Џьонуа 

иажәабжь «Ахра шкәакәа» ауп. Араҟа автор ишьҭихыз асиужет 

даараӡа иқәҿиеит. Сахьаркыратә ҟазара ҳаракыла иааирҧшит иалоу 

афырхацәа рхаҿсахьақәа. Ажәабжь ахҭысқәа зыкәша-мыкәша 

имҩаҧысуа, изызкугьы Асҭанеи Марҭеи роуп. Урҭ рыбжьара 

ицәырҵыз ацәанырра ҧха иаимуит анарха, трагедиала ихыркәшахоит.  

Ажәабжь аперсонаж хада Марҭа ажәа лыманы, ак лыӡбо, лхы 

дақәиҭны даабаӡом. Аҵыхәтәан лхала илыдылкылаз аӡбарагьы 

иахылҿиаауеит атрагедиа ду. Лашьцәа бзиа дырбоит, аха џьара акы 

илазҵаауа, ма илыххәыцуа иаабаӡом. Араҟа атәамбара 

инаваргыланы иаҳбоит аҧҳәыс мыцхәы лыхӡыӡаара иарҿиаз агәнаҳа. 

Иҟалап, Ҷ. Џьонуа И. Папасқьыр иеиҧш асоветтә литератураҿы иҟаз 

аидеологиа иҧырхагахазар. Асовет мчра ҟалаанӡатәи аамҭазы 

аҧҳәыс ажәа лымамызт, аамсҭацәеи аҭауадцәеи анхацәа тәыс 

иҟаҵаны ирыман ҳәа иҟаз аидеологиа дзацәымцеит. Убри аан аҧҳәыс 

лсоциалтә ҭагылазаашьа уаналацәажәо алитературеи аҭоурыхи 

еиқәҿырҭуа иҟазар ауп. Ҭоурыхла ишаадыруа еиҧш, Кавказ 

ажәларқәа зегьы раасҭа зхы иақәиҭыз, абжьы змаз аҧсуа ҧҳәыс 

лакәын. Аха ус ишыҟазгьы, ахатә ҧсҭазаара алхраҿы шамахамзар, 

аҧҳәыс илазҵааӡомызт. Убри азоуп Марҭа лашьцәа дзырҿагылаз 

аҵыхәтәан. Асҭана иакәзар, мыцхәы дирҧсыҽцәеит автор, Асҭана 

иқәԥараҿы дшаҵахаз абраҟоуп автор иахьаҳирбо.  

Т. Керашев иажәабжьоу «Ашаҧсыӷцәа рҭыҧҳа» афырхаҵа 

Гәылез лхаҿсахьа епикатә хаҿсахьоуп. Гәылез лхаҿсахьа кыр 

иазааигәоуп ажәлар рҭоурых-фырхаҵаратә ҳәамҭақәа рҟынтәи 

афырхацәа-еибашьцәа рхаҿсахьа. Марҭа, уи абзиабара дасимволны 

даарҧшуп.  

Ажәакала, аҩ-рҿиамҭакгьы ирныҧшуеит аҧҳәыс лыҵаулара, 

лҟәышра, лыҧшӡара, лыгәаӷьра, лгәымшәара, лфырхаҵара. 

Рыҩџьагьы фырхацәоуп, аӡәы лыбзиабара лхы ақәылҵоит, егьи 

ампыҵахалаҩцәа рҟынтәи лыжәлари лыбзиабареи лыхьчоит. 

Ирывагылоу ахацәагьы доуҳала дара ирзааигәоуп, иҳәаақәызҵогьы 

дара роуп. 

Зыӡбахә ҳҳәаз ахаҿсахьақәа ирҿаргыланы иаарҧшуп Ш. Ҷкадуа 

ифырхацәа. Уи ирҿиамҭақәа рҿы аҧҳәыс лхаҿсахьа, лыпсихологиа, 

лҟазшьа уҳәа инарҵауланы иааирҧшит. Убас, иповестқәа «Аҧҳәыс 

ласы…», «Аччара баҩ алоума» ирныҧшуеит атрадициақәа ирыхҟьаны 

иҿыцәааз аҧҳәыс лыбзиабареи лыҧсҭазаареи рҭоурых. Араҟа автор 

инарҭбааны дазааҭгылоит ауаҩы иразҟы имыхьчар, уи азы 

иааимырҧшыр алшара ду, иҧсҭазаара гьама аманы ишыҟамло атәы. 

Н. Ҭар-ҧҳа лыпрозатә ҩымҭақәа зегьы иаарылукаауеит аповест 

«Маҵиса». Араҟа автор лҽазылшәеит иахьынӡазалшоз инарҵауланы 

аҧсуа ҧҳәыс лхаҿсахьа аарҧшра. Маҵиса лхаҿсахьа хыҭҳәааӡам, 

ари аҧсуа ҧҳәыс лхаҿсахьоуп, лдунеи, лыҧсҭзаара ауп.  

Н. Ҭар-ҧҳа лырҿиараҿы еснагь лҽазҵәылхны дашьҭоуп аҧсуа 

ҧҳәыс лҭагылазаашьа, лынхашьа-лынҵышьа, лыуаажәлар рыгәҭаҿы 

ҭыҧс илымоу, илыгу-илыбзоу, лдунеихәаҧшра уҳәа ртәы аарҧшра. 

Ашәҟәыҩҩы иаалго ахаҿсахьақәа зегьы аҧсҭазаара иагәылылхуеит, 

ажәлар ирзааигәоуп.  

Шь. Аџьынџьал иповест «Амзаҿа ангыло» абаҩхатәра иаша 

иахылҵыз рҿиамҭоуп. Араҟа ицәыргоуп Асовет мчра аиааира агара 

аламҭалазтәи ахҭысқәа, ҭауади-аамсҭеи анхацәа залымдарыла 

ишрызныҟәоз, убас инарҵауланы иаарҧшуп аиҩызара иаша, 

абзиабара цқьа. Автор иҳаилиркаауеит ауаҩра ишамам ҧынгыла, 

аамсҭа, ма анхаҩы ҳәа уи еилых дшыҟанамҵо. Аповест аперсонаж 

хадақәа иреиуоу Адица, аҭауад Наҳарбеи дышиҧҳаугьы, лхы-лгәы 

анхацәа рышҟа икыдуп, илбоит иҟоу аиҟарамра, илҭахуп дазықәҧар, 

аха дзаҵәуп. 

Ал. Џьениа ироман «Анмираҳ – ҩыџьа рынцәахәы» аҟны 

дыззааҭгыло атема хадақәа иреиуоуп абзиабара, иара убасгьы ауаҩы 

аҧсҭазаара дшазыҟоу, еиҳаракгьы иҩнуҵҟатәи идунеи. Иаарҧшу 

ахаҿсахьақәа ирызшоуп еиуеиҧшым алахьынҵақәа, урҭ ирныҧшуа 

апсихологизм аелементқәа ирыбзоураны ҳара еилаҳкаауеит дара 

рыпроблемақәагьы, насгьы избан абзиабара анцәахәы Анмираҳ 

дзырхамҵгылаз.  

Хьыма лхаҿсахьа даара иҵаулоу, афилософиа ӷәӷәа зҵоу акоуп. 

Ахаареи аҧшӡареи зырҿио, еихазҳауа, ахаҵа иеиӷьтәра, имҩақәҵара 

зылшо аҧҳәыс шлакәу ааирҧшуеит Хьыма лхаҿсахьала. Баҭал 

иҽыҧсахра зыбзоуроу Хьыма заҵәык лоуп, уи лоуп амҩа иаша 

данызҵо, аҧсҭазаара ашҟа дзыргьежьуа. 

Ароман иалоу афырхацәа зегьы неибеиҧшны зразҟы 

зцымааиуа, иразҟыдақәоу, аҧсҭазаара аӡеибафара изацәымцаз, зхы 

изазымиааиз роуп. Ароман аҟны зынӡа абзиабара аиааира амгаӡеит 

ҳәа ҳазҳәом, избанзар араҟа иароуп аҧыжәара змоу. Абзиабара ауп 

аперсонажцәа зегьы рыҧсҭазаарақәа ҳәаақәызҵо. Ииашоуп, иҟоуп 

изықәҿиаз, иҟоуп – изқәымҿиаз. Зегь реиҳа зцәаныррақәа ҵаулоу 

Хьыблеи Баҭали, Аншьеи Аслани роуп, урҭ рыбзиабара цқьоуп, 

изҩыдоуп, ихәашьӡам. Анмираҳ иакәзар, кыр дырҧыхагазаргьы, 

аҵыхәтәаны дымчыдахеит, илымшеит игәҭакы анагӡара – 

реицәхырҟьара. Агәра ҳгоит Баҭал Хьыма лышҟа дшыгьежьуа ала, 

избанзар лара лыда ҧсҭазаара имаӡам, ихы-ихшыҩ лара лоуп. 

Аншьеи Аслани рцәаныррақәа ртәы лабҿаба аибыҳәара 

иахьымӡазаргьы, иҟалаз атрагедиа иреилнаркааит рхаҭақәа 

реизыҟазаашьа зеиҧшраз. Аншьа лакәзар лыҧсҭазаара гьамадахоит 

Аслан илымкаа, аха аҧсҭазаара аус ауан, ус анакәха ихьчатәын 

Аслан ибзиабара. 
Ал. Гогәуа хазы иалкааны, ҩымҭацыҧхьаӡа, дырзааҭгылоит 

аҧҳәыс лыҩныҵҟалатәи лыгәҭахәыцрақәеи, лыгәҭакқәеи, 

лымаӡақәеи. Насгьы ганрацәала инарҵауланы урҭ рцәыргашьа 

дақәшәоит. Ал. Гогәуа ифырхацәа аҧсҭазааара еиҳа 

ирықәыӷәӷәацыҧхьаӡа, даргьы еиҳа иӷәӷәахоит. Урҭ ирхылҵуеит 

даара иџьоушьаша аҧхарреи, аҳалалреи, азҩыдареи.   

Агха ҳахьуам, аҧсуа литература зегьы аҿы иҟам ҷыдала аҧсуа 

ҧҳәыс лхаҿсахьа инарҵауланы иахьаарҧшу, Ал. Гогәуа иажәабжь 

«Елана» аҟны еиҧш ҳәа уҳәар.  

Елана лхаҿсахьа ацәыргара асахьаркыратә литератураҿы етап 

ҿыцны уахәаҧшыр ҟалоит. Ишдыру еиҧш, иҳаҩсыз ашәышықәса 

аҩбатәи азбжа аҽеиҩшамҭанӡа иҳамаӡамызт аҧсуа ҧҳәыс лхаҿсахьа 

гәылырҭәааны, апсихологизм иаҵоу аҳәаақәа ырҭбааны иаазырҧшуаз 

сахьаркыратә ҩымҭак. Иара иахьагьы, аҩажәеиактәи ашәышықәса 

ҳазҭагылоугьы, макьаназ иҳамаӡам Елана лхаҿсахьа иацназго 

аперсонажцәа. Елана – анреи аҵеиреи ирхылаҧшуа нцәахәуп ҳәа 

лзуҳәар ҟалоит. 

Адунеи аҿы иҟоу амалқәа зегьы иреиҳаны ахә лшьоит ауаҩра. 

Илҭахуп иаалыкәыршаны иҟоу зегьы уи рылазарц, ирыгымзарц 

аламыс. 

Ҳәарада, Елана ҳаамҭазтәи фырхаҵоуп, агәырҩеи, ахьаа цәгьеи, 

азаҵәреи ириааины ауаа рыжәпара алагылара зегьы ирылшаӡом. Уи 

аҩыза зылшо агәымшәақәа роуп. Елана деиҧшуп амшын иху аӷба ду, 

аха лара илылшоит лааигәа-сигәа иҟоу аӷба маҷқәа рыргылара, уи 

алагьы дыриааиуеит лызаҵәреи лшәарақәеи. 

Ал. Гогәуа ироман «Аси амацәыси» иаанартуеит даҽа даҟьак 

аҧсуа ҧҳәыс лыҧсҭазаараҿы. Автор ишизҟазшьоу еиҧш, ароман 

иалеигалеит ареалтә ҧсҭазаара иазааигәоу, иӷәӷәоу, иҟәышу, 

итрагедиатәу ахаҿсахьақәа.  

Ал. Гогәуа ирҿиамҭақәа зегьы реиҳа аҧхьаҩ игәы рзыбылуеит 

ароман «Аси амацәыси» афырхацәа – Иасеи Макринеи, Ардашьыли 

Аишьеи. Араҟа иаартны иҳәаӡам бзиабара дук аӡбахә, мамзаргьы 

еибашьра дук аарҧшӡам, аха ус шакәугьы, еилыкка иаабоит ҩ-епохак 

рхаҭарнакцәа рыгәҭыхақәеи, реизыҟазаашьақәеи, реиҿыхарақәеи.  

Аишьа дреиуоуп Аҧсны Асовет мчра шьақәгылаанӡатәи аҧсуа 

ҭыҧҳацәа. Уи ибзиаӡаны илдыруеит аҵасқәеи ақьабзқәеи. Аишьа 

леиҧш усҟантәи аамҭазы имаҷӡамызт зхымҭақәа камшәоз аҧсуа 

ҭыҧҳацәа. Ииашаҵәҟьаны, аҧсуа сахьаркыратә литература 

иаланагалахьоу ахаҿсахьақәа амреиҧш дрылҷҷаауеит иҧшӡоу, 

игәазырҳагоу, иаамысҭашәоу, игәымшәоу – Аишьа. Аишьа 

дшыхәҷызнатә илхылгахьаз амыҟәмабарақәа ддырӡрыжәхьан, 

илдыруан аиашеи ахәахәеи, ацәгьеи абзиеи рышьхәа шеивҵаз.  

Ароман аҟны ицәыргоу ахаҿсахьақәа зегьы дрылҳәҳәоит 

аҳкәажә Макрина. Уи лхаҿсахьагьы – итрагедиатәу хаҿсахьоуп. 

Макрина лыҧсҭазаара атәы ҳәа акгьы ҳаздырӡом, автор 

данцәыригогьы лашьцәа Маршьанаа дара-дара анеиҿагылоу 

аамҭазоуп: «Ус ашьҭахьтәи ашә аатын, дааҩналеит ҧҳәыс аукы, пакы, 

еинаалак. Уи лыхцәы даара иааилашыҩкхьан, аха џьара ччаҧшьк 

знымҧшуаз лхы-лҿы хәхәа ҧшӡа, аӡӷаб цәа аҟәнын» (Гогәуа 2007: 

382). Азныказы араҟа Макрина уаҩы хьшәашәак лакәны ауп дшаабо, 

аха анаҩс ҳара еилаҳкаауеит уи зеилкаареи, зынамыси ҳараку, 

забшьҭра иаҵаҽырбо, зхатә насыҧ аҵкьыс зашьцәа рааӡара 

еиӷьазшьаз, зыҧсҭазаарагьы урҭ ирыхҭнызҵаз шлакәу. 

Макрина данҿаз инаркны хәыцырҭас илымаз лашьцәа 

Маршьанаа ракәын, урҭ дышрыҵгәоз, дышрыцхраауаз лыӡӷабра 

наунагӡа илыцәцеит. Уи иналаӡит хырҩ ззылуаз лынасыҧгьы. Аха 

аҵыхәтәантәи ахҭысқәа илеилдыркааит лаҳкәажәреи лҧагьареи 

акгьы ишылзаҧсам, урҭ шҧырхага дуу лыҧсҭазааратә мҩаҿы. 

Иџьоушьаратәы иҟоуп Иаса иахь илымаз абзиабара атәы иаартны 

даналацәажәо.  

Макрина лыҽшьра Ардашьыл иакәӡам изхароу, изхароу аамҭа 

ауп. Ихыбгалаз ҭауади-аамҭеи раамҭа, ҳәарада, лара илхьымсыр 

амуит. Автор лара лхаҿсахьала иааирԥшуеит Маршьанаа дуқәа 

рымчхареи рымчымхареи, лара лоуп урҭ раҳра символра азызуа. 

Иаҳҳәар ҟалоит, Макрина лхаҿсахьа нарҭаа ашәҩык ран Саҭанеи-

Гәашьа лхаҿсахьа кыр еиԥшуп ҳәа. Уигьы, нарҭаа рҵыхәтәа 

анааигәаха, ран илзымӡырҩуа, ажәа лымамкәа дҟалеит. Араҟагьы 

ҭауади-аамсҭеи раамҭа ақәӡаара ахықә аҟны ианнеи, аҳкәажә ду 

Макрина лажәа амч амамкәа иҟалеит. Макрина аҽшьра кырӡа заа 

лгәы иҭалкхьан, уи азоуп лҽыкәабаны, маҭәа цқьала аҧсра дзаҧыло. 

Лара илбон лыҧсҭазаара зегьы зыдҳәалаз раҳҭынра шеилабгаз, 

дзықәгәыӷуаз лашьцәа ракәзар, аиҳараҩык ҭахахьан. Лара илылшоз 

маҷын, насгьы дмыцхәын. Дмыцхәын Ардашьыли Аишьеи 

рыҧсҭазаараҿгьы. 

Аҳкәажә Макрина дыӷәӷәаӡам Аишьа леиҧш, уи азоуп еиҳа 

имариаз амҩа – аҽшьра залылхуагьы. Дызҵымгәоз аҧсҭазаара иацыз 

аҭакҧхықәра ду уи ала илыӡбеит. Уи лыҽшьрала иеилкаахоит ицоз 

аиҿагылараҿы аиааира зго, иҳәаақәҵахоит ароман асахьаркыратә 

идеиа зегьы. 

«Амацәыс агьама» захьӡу, аҧсуаа Ҳџьынџьтәылатә еибашьра 

ашьҭахь иҩу ашәҟәыҩҩы иажәабжь хықәкыла иазкуп аҧсуаа 

Ҳџьынџьтәылатә еибашьра ашьҭахьтәи аамҭазы ҧсыуа ҭаацәарак 

рыҧсҭазаашьа, рҭоурых аарҧшра аҧсуа ҧҳәыс лхаҿсахьала. 

Зиа лцәа-лжьы иадылҵахьаз амаҭәақәа рбылра, Шьыбга 

акрызнифалоз ачанахқәа рыҧҽра символра руеит. Уи – иҟьашьу, 

ихәымгоу лгәалашәараҟнытә аныхроуп, Зиа лхаҵа иахь илымоу 

лыбзиабара ацқьароуп. Избанзар лара даныҟамлогьы, лара лашьҭахь 

иаанхар лҭахӡамызт уи аҟьашьра ашьҭамҭа. Лҽыкәабара символс 

иамоугьы лҭагылазаашьа иацрасыз агәыҩбара лҟәыӡәӡәааны, лхаҵеи 

лареи аӡәгьы данрыбжьагыламыз аамҭа архынҳәра ауп. Ирхынҳәны, 

наунагӡа ишыҟоу ааныжьра. Абра азҵаарақәа ҩба цәырҵыр ҟалоит, 

избанзар ари аҭагылазаашьа апсихологиа дуӡӡа аҵаҵаны иҟаиҵеит 

автор: лара илылшаӡом ҩ-цәак лхарҧаны анхара. Ҩбагьы, 

лҽымшьыкәа даанхаӡаргьы, Шьыбгеи лареи реизыҟазаашьа иҵегь 

иацлар ҟалон, лыҧҳәысра лиааир алшон. Уигьы лара илдыруеит. 

Убри аҟнытә аҭагылазаашьа алҵшьа ҳәа иалылхуа иҟоу ишыҟоу 

иааныжьны ацароуп. 

Ажәабжь «Амра аҧсы шҭаз» Ал. Гогәуа иҩымҭақәа зегьы 

иаарылукаартә иҟоуп иаҵоу асимволика-философиатә хәыцрақәа 

рыла. Иааидкыланы иуҳәозар, ажәабжь аиҿартәышьа иаразнак 

иугәаланаршәоит ироман «Аҽыкәаҳа» аиҿартәышьа, еиҳарак урҭ 

еиҧшуп дзыхцәажәо ахҭысқәа раамҭақәа раарҧшраҿы. 

Ал. Гогәуа ишиҟазшьоу еиҧш, инарҵауланы дазааҭгылеит 

ажәабжь «Амра аҧсы шҭаз» аҿы аҧсуа ҧҳәыс лхаҿсахьа, 

лыпсихологиа, лдунеихәаҧшышьа, лдоуҳа, лыҧсҭазаара зыдҳәалоу 

аҵасқәа, ақьабзқәа. Ажәабжь иагәыцә хаданы иҟоу Есмеи Езыгәи 

роуп.  

Ал. Гогәуа аҧсуа иҧсҭазаара аҩнуҵаҟа иагәылаҧшны избауа, 

хымҧада, аҭаацәаратә еизыҟазаашьақәа, аҧҳәысаагаратә традициа, 

уи аҧсуаа разыҟазаашьа, ахацәа уи азҵаара разнеишьа уҳәа 

изымдыруаз иҟоузеи. Абра иҳамоу асахьагьы иаанарҧшуеит аҧсуа 

ҭаацәаралаларатә культураҿы иҟалало, аҭыҧ змаз 

аҭагылазаашьақәа, нас уи иахылҿиаауаз ахҭысқәагьы.  

Есма лхаҿсахьа ала автор даҳирбоит аҧсуа ҧҳәыс иагьа 

мыҟәмабара лхылгаргьы, аҵыхәтәан ишлылшо дзыниахьоу ацәгьа-

мыцәгьарақәа лгәаҵаҿы инҭаҵәахны, ҿыц аҧсҭазаара лаша амҩа 

анылара. Есмагьы илылшеит лгәырҩа даиааины ҿыц аҧсҭазаара – 

амаалықь идунеи ҿыц ауасхыр азышьҭаҵара. Анцәа дызхимбааз 

агәырӷьара, анасыҧ деиҷаҳаны, илгәыҵаҳәҳәаны илыдылкылеит.  

Ал. Гогәуа ироман кьаҿ «Ашыцра» иаанарҧшуеит ҩ-еибашьрак 

рыбжьара иҟалаз ахҭысқәа. Ахҭысқәа зыкәша-мыкәша имҩаҧысуа 

зхаҵа аибашьра хабарда ибжьаӡыз, ҩыџьа арҧарцәа ран Ната лоуп.  

Ароман аҟны излеилаҳкаауа ала, Ната даараӡа дыҧшӡан, 

аџьабаа шылбозгьы ахаа цәа лыҟәнын. Лыҧсҭазаара бзиарас ҳәа 

илзаанагаз аабаӡом. Иҟалап, уи данқәыҧшызгьы дзаҵәызҭгьы 

уажәеиҧш. Ната лыҧсҭазаара гьамак аманы иубаӡом, днасыҧдоуп. 

Иара убри анасыҧдароуп Ал. Гогәуа ифырхацәа зегьы 

еидызҳәалогьы. 

Ал. Гогәуа иҩымҭақәа зегьы рҿы иубоит иара аниҩызтәи аамҭа 

ахыҧша, ҷыдала аҧсуа ҧҳәыс лхаҿсахьа аарҧшраҿы. Иҟоуп урҭ 

зегьы еидызкыло, еицырзеиҧшу – алахьынҵадара, агәырҩара, аҧсра 

ма аҽшьра, ажәакала аразҟыдара. Ал. Гогәуа иаҟара аҧсуа ҧҳәыс 

лыҩнуҵҟатә дунеи амаӡақәа аарҧшны аҧхьаҩ изырбахьоу шәҟәыҩҩ 

дыҟамзар ҟалап.  

Ажәакала, имҩаҧгаз аҭҵаара иаҳнарбеит аҧсуа литература 

аҿиара ишахәҭаку аҳәса рхаҿсахьа, рыҧсҭазаашьа, рфилософиа, 

рыҧсҭазаара апринцип хадақәа уҳәа раарҧшра. Аамҭеи атрадициеи 

урҭ рхаҭара ашьақәгылараҿы еиҧш, аарҧшраҿгьы иҟарҵоз анырра 

дуӡӡан. Атрадициа – аҧсуара акәзар, урҭ рыҧсҭазаара зегьы 

арегламентра азызуаз аамҭа, хазы иқәҧон уи арегламент аилагаразы, 

аҳәаақәа рыҧсахразы, аха аҧсуа ҧҳәыс илылшон аамҭа аиааира, ма 

«аанкылара», мамзаргьы арҧсыҽра. Убри азы ауп урҭ 

рхымҩаҧгашьақәа рҿы еснагь изыҟоу ахәыцра, агәҭахәыцра, 

иахьатәи амш аиааира, уаҵәтәи амш блеиҵыхрала алакҭа аҭаҧшра 

рылшарц азыҳәан. 

